
         1
1 Gɛ Kooro Devid naa Yeesu Kristo naanar aa teŋɛ dɔŋa nɛɛ laanee nɔ. Abrahamee ɛ ba
         bwa nyu te.
         2 Abraham lolɛ Aesek, Aesek lolɛ Jekɔb, Jekɔb lolɛ Juda ne o dɔɔranar ne nimanar, asɛ
         Juda lolɛ Pɛrɛs ne Sɛra (ba nya sɔne Taama). Pɛrɛs lolɛ Hɛsrɔn, Hɛsrɔn lolɛ Ram, Ram
         lolɛ Aminadab, Aminadab lolɛ Naasɔn, Naasɔn lolɛ Salmon, Salmon lolɛ Boas (o nya sɔne
         Rahab), Boas lolɛ Obɛd (o nya sɔne Rut), Obɛd lolɛ Jese, asɛ Jese lolɛ Kooro Devid.
         Kooro Devid lolɛ Solomɔn (Solomɔn nyaa haah bɛl Yuraya faa moo ka la), Solomɔn lolɛ
         Rehoboam, Rehoboam lolɛ Abija, Abija lolɛ Asa, Asa lolɛ Jehosafat, Jehosafat lolɛ
         Joram, Joram lolɛ Usaya, asɛ Usaya lolɛ Jotam. Jotam lolɛ Ahas, Ahas lolɛ Hɛsekia,
         Hɛsekia lolɛ Manasɛ, Manasɛ lolɛ Amon, Amon lolɛ Josia, asɛ Josia lolɛ Jekonia ne
         o nimanar. A gɛ saŋee Babilɔn tena pɔ Israel tena nɛɛ dɛ lag ba kaa ba harɛ la. Baa
         lag ba kaa Babilɔn harɛ la taa Jekonia lolɛ Sealteɛl, Sealteɛl lolɛ Sɛrubabɛl, Sɛrubabɛl
         lolɛ Abiud, Abiud lolɛ Eliakim, Eliakim lolɛ Asɔ, asɛ Asɔ lolɛ Sadɔk. Sadɔk lolɛ Akim,
         Akim lolɛ Eliud, asɛ Eliud lolɛ Eleasa, Eleasa lolɛ Matan, Matan lolɛ Jekɔb, Jekɔb
         gee lolɛ Josef. Gɛ Josef nɔɔ mo Mɛɛre waa lolɛ Yeesu baa dɛ yerɔ Kristo Korowii aa
         ŋɔa ŋɔ wɛɛ tomɔɔ ó ba lɛ o nɛra la.
         17 Le Abraham bere saŋ ka tel Kooro Devid saŋ la, naanar la lɔ fi dɛ banaarɛ. Asɛ le
         Kooro Devid saŋ ka tel gɛ saŋ baa lag ba kaa Babilɔn harɛ la ge, naanar la lɔ fi dɛ
         banaarɛ. Asɛ dɛ berɛ le gɛ saŋ baa lag ba kaa Babilɔn harɛ la ba le Kristo saŋ la,
         a ge jagɛ fi dɛ banaarɛ.
         18 Kenii Yeesu Kristo lola bini waa do. Josef ne Yeesu nya Mɛɛre nɛra sɛoh ŋɔ o kpɔɔ
         mo. Baa wola chɔe mɔɔ la, dɛ Mɛɛre chegɛ Korowii Domadɛɛge ta dɛ kpoŋe tea.
         19 Dɛ o jaa Josef la ɛ nɛndɛɛge o wa ɛɛ su Korowii siwi. Dɛ o fe aa nyin kɛŋɔ o do Mɛɛre
         sihiih nɛnfuuh baah ta, dɛ fe ɛɛ nyin kɛŋɔ o sɔh dɛ vɛoh.
         20 Gɛ waa nɔ aa lɔ Josef liire bini la, belaa nyundua torome bɛl ba o be deera ta dɛ
         ba ŋɔ, "Devid Naa Josef, dɛɛ berɛ ɔma kɛŋɔ hɛɛ mo Mɛɛree. Korowii Domadɛɛgee gela
         o kpoŋe tea la.
         21 Wɛɛ lolɛ bibaalee, asɛ he pa o sɔn Yeesu, o munii kɛŋɔ Lɛɛ, dɛkalkɛŋɔ on dɛɛ ba bala
         dɛ ba lɛ o nɛra ba wechɔga ta."
         22 A gɛ waa nɔ bwa chigo dɛ gel waa Korowii aa gela o keame bol la ɛ kpela kɛŋɔ waa
         ŋɔa ŋɔ,
         23 "Tolo bɛl ɛɛ kpoŋe teaa dɛ lolɛ bibaa, asɛ baa yerɔ Imanoɛl." O munii kɛŋɔ, "Korowii
         ne ya lole."
         24 Josef aa ir dom ta la, o ɛ gɛ nyundua torome la aa ŋɔ o be la, dɛ kpɔ Mɛɛre ba o
         dem.
         25 Kɛ o ne o ta chɔe bwa dɛ ka tel kɛŋɔ waa lolɛ o bibaa la. Waa lolɔ la, Josef pa o
         sɔn Yeesu.

1 Gɛ saŋ baa lolɛ Yeesu Bɛtlɛham waa lɔ Judia harɛ ta la, dɛ kooro bɛl baa dɛ yerɔ
         Hɛrɔd di kora. Belaa wejerema bane baa jemɛ weweela waa le wee leebɔr harɛ bɛl ta
         dɛ ba Jerusalam,
         2 dɛ ba bɔɔ bela tena ŋɔ, "Leperaa Juda tena kooro baa lolɔ taraken la dɔɔ? Ya na wewee
         bɛl wee leebɔr ya bwɛɛ o bagle kɛŋɔ ba lolɔ. Anee ya ba dɛ́ ba duuru."
         3 Kooro Hɛrɔd ne Jerusalam tena bwa aa no gɛ kooro nɔ waa la, ɔmee lag ba.
         4 Anomanta kooro la yerɛ Sɔfonomonome ne Tɔn Jerema la bwa ba cheme o sie dɛ bɔɔ ba
         ŋɔ, "Leperaa baa ba Kristo la Korowii aa ŋɔa ŋɔ wɛɛ tomɔɔ ó ba lɛ yaa la lola ɔ?"
         5 Anee ba ŋɔ o be ŋɔ, "Baa lolɔɔ Bɛtlɛham waa lɔ Judia harɛ nɔ taa, dɛkalkɛŋɔ Korowii
         keame la baglɔ ŋɔ,
         6 ’Judia harɛ bwɛjega Bɛtlɛham, Judia harɛ bwɛɛre bini bwɛsala laa hen, dɛkalkɛŋɔ he
         taa kooro ɛɛ ba lee dɛ nyiŋi n nɛra Israel tena nɛ.’ "
         7 Belaa kooro la yerɛ wejerema la le bokɛre dɛ bɔɔ ba gɛ saŋ gbagba wewee la aa lea.
         8 Waa bɔɔ ba gɛ waa nɔ tonɛ la, o ŋɔ ba be ŋɔ, "Hé takapɔ dɛ la Bɛtlɛham dɛ ka gaage
         bie la bɔr kɛrɛdɛ dɛ na bela waa lole, dɛ ba ŋɔ n be ásɛ n ge ka duuru."
         9 Wejerema la aa no kooro la wobol tonɛ la, ba chig ŋwɛnɛ ta dɛ kaa. Baa dɛ kaa la,
         wewee la ba faa nao wee leebɔr la berɔ le ja, dɛ tɔ ba sie dɛ la Bɛtlɛham dɛ ka jagɛ
         che dem bela bie la aa lole la.
         10 Baa na wewee la, ba sie lɛo kɛrɛdɛ.
         11 Ba jo dem bela dɛ ka na bie la ne o nya Mɛɛre. Ba kaa guŋu dɛ duuru dɛ ir pili ba
         dakare dɛ kpɔ suugaswɛm ne daawiile ane a sɔɔh aa soma baa yera fraŋkensɛns ne mire
         kɛo.
         12 Baa dɛ ba kaala la, Korowii chegɛ deera ta dɛ ja ba ŋɔ ba bɛ Hɛrɔd be la kpa, asɛ
         ba berɛ che ŋwɛnɛfale ta kaa ba bwɛ.
         13 Baa le bela dɛ kaa la, nyundua torome bɛl ba Josef be deera ta dɛ ba ŋɔ o be ŋɔ,
         "Kooro Hɛrɔd dɛ ba gela nɛra gaage bie la bɔr dɛ́ kpoo. Anomanta ir dɛ kpɔ bie la
         ne o nya bwa chwa kaa Ijipt harɛ ka so bela ka tel gɛ saŋ maa berɛ ba ŋɔ hé le bela
         mɔɔ he le."
         14 Asɛ Josef ir harambaŋa dɛ kpɔ bie la ne o nya bwa chwa dɛ kaa Ijipt harɛ,
         15 dɛ ka so bela ka tel gɛ saŋ kooro la aa sewa. A gɛ waa nɔɔ chiga dɛ gel waa Korowii
         aa chegɛ o keame la nɛɛ bol la ɛ kasinteŋ. O ŋɔ, "N bie lɔ Ijipt harɛ, asɛ n yerɔ
         o ba."
         16 Kooro la aa baa jemɛ kɛŋɔ wejerema la negro la, o bwaawee iro taeh. Dɛ o fa ta sie
         dɛ na kɛ gɛ saŋ wejerema la aa ŋɔa ba na wewee bɛl la, aa dɔ bene anɛɛ. Anomanta o
         do nɛra ŋɔ bá gaage dɛ kpoo bibaala ba taa ɛ bechasɔɔhne ka tel banɔ la baa di bene
         anɛ dɛ do Bɛtlɛham ne o bwɛɛre aa baro cheme la bwa ta.
         17 A gɛ waa nɔɔ gela Korowii keame Jɛremaya waa o faa bola la ɛ kasinteŋ.
         18 O bolɔ ŋɔ, "Nomɛl lɔ Rama dɛɛ wi. Lokua wii naate ɛɛ wi. Rechɛl dɛ wi o bii wa, ba
         larawo kahonɛ, dɛkalkɛ o bii bwa serewɔ."
         19 Kooro Hɛrɔd aa sewa la, dɛ Josef ta lɔ Ijipt harɛ ta, asɛ dɛ dee dɛ na nyundua torome
         bɛl.
         20 Nyundua torome la ŋɔ o be ŋɔ, "Ir dɛ kpɔ bie la ne o nya he kaa Israel harɛ ta ja,
         dɛkalkɛ naate waa dɛ nyin bie la dɛ́ kpo la sewɔ."
         21 Anee Josef ir dɛ kpɔ bie la ne o nya bwa dɛ berɛ kaa Israel harɛ.
         22 Waa noa kɛ Akelɔs chig o mɛɛ naa ta dɛ ɛ kooro Judia harɛ ta la, dɛ o fe dɛ ɔmɛ kɛ
         ó kaa bela. Korowii berɔ jao deera ta ŋɔ o bɛ Judia harɛ la,
         23 asɛ o kaa Galilia harɛ ta dɛ ka so bwɛɛ bɛl baa dɛ yerɔ Nasarɛt la ta. Anee gela
         waa Korowii keame la faa bola ŋɔ, "Baa yerɔ Nasarɛt tee" la ɛ kasinteŋ.

1 A gɛ saŋ la, dɛ baa bɛl waa dɛ sɔ nɛra Korowii nee baa yerɔ Jɔn ba Judia harɛ pua
         waa ɛ hɛŋle gbo la ta dɛ baa bol Korowii Waa ŋɔ,
         2 "Hé charɛ he liire le he wechɔga ta, dɛkalkɛ Korowii Kora tel he be tonɛ."
         3 Jɔn nɔ waa Korowii keame Aesaya faa bol la. O fa bolɔ ŋɔ, "Nomɛl dɛ bol waa takpeg
         ne pua waa ɛ hɛŋle gbo ta, dɛ ŋɔ nɛ́ra gel ba we-ɛɛla togre, dɛ kpɔ ba te dɛɛ kpa
         ba Dɔɔ bala."
         4 Gɛ Jɔn nɔ, nyogma pona nee ba sɔh o yal, asɛ o kpɔ ol tɔn ɛ kriso dɛɛ vɔwɛ o chara.
         O kondikwaa gee tontombɛ ne tooh.
         5 Dɛ nɛra le Jerusalam ne Judia harɛ ta bobɛlbwa, ne bwɛɛre aa lɔ Jɔɔdan Moo la nyoa
         bwa dɛɛ ba o be.
         6 Ba bol ba wechɔga chaglo waa, dɛ o sɔ ba Korowii ne.
         7 Jɔn aa naa kɛ Farisii tena ne Saduki tena ge warɔ dɛɛ ba o be ó sɔ ba Korowii nee
         la, o ŋɔ ba be ŋɔ, "Nɛnchɔga kɛŋɔ harɛkwaa baa do nii kpɔg ta asɛ a le dɛ chwa dɛɛ
         kaa la! Umee ŋɔ he be ŋɔ hɛɛ wonoo chwa le Korowii bandia ta nɔ?
         8 Hɛ́ɛ ɛ waa aa dɛ chagle kɛŋɔ he charɛ he liire le he wechɔga ta.
         9 He bɛ dɛɛ lii kɛŋɔ haa ɛ Abraham naanar la gbo ɛɛ wonoo gel he chwa Korowii bandia
         la. Kasinteŋ, Korowii ɛɛ wonoo gel bwea nɔ begre Abraham naanar.
         10 He do kɛŋɔ daa. Daa bɛlbwa waa wola nɔndɛɛga nɔnɛ la, baa teŋo ta dɛ fuuh. Gɛɛ Korowii
         ge gɔɔ o kpanfɛ nɛra baa wola ba liire charɛ la nɛɛ dɛɛ ba ba teŋna ta dɛ kpɔ ba do
         nii ta bá fuh.
         11 "N te, nee n kpɔ dɛɛ sɔ heyaa Korowii nee dɛ́ chagle kɛ he charɛ he liire le wechɔga
         ta. Kɛ naate waa ba n habɔɔ la te, wɛɛ kpɔ Korowii Domadɛɛge ne niinii sɔ heya. O
         gwaa mɛ. Maa o napaa tee kwaraa dɔ.
         12 O kpoŋe o lukoli dɛɛ ba ó ba palɛ o mea. Wɛɛ kpɔ a bie laanee do dɔndɔŋ bini cheg,
         asɛ a pɛga la, o kpɔa ka ta nii aa wola dime bwa ta."
         13 Gɛ saŋee Yeesu le Galilia harɛ dɛ ba Jɔɔdan Moo la nyoa Jɔn be ŋɔ ó sɔɔ Korowii
         ne.
         14 Dɛ Jɔn fe dɛ nyin vɛɛh, dɛ ŋɔ, "Menee chɛ kɛŋɔ ń ba he be hé sɔ mɛ Korowii ne,
         gɛɛ he ba n be naa?"
         15 Anee Yeesu ŋɔ, "Taraken nɔ te, sɔ mɛ. He sɔ mɛ naa, gɛɛ yaa ba wona ɛ wedɛɛga aa
         dɛ su Korowii siwi la bwa." Asɛ mɔɔ Jɔn sɛh dɛ sɔɔ nee la.
         16 Waa sɔɔ Korowii nee la tonɛ la, Yeesu le nee ta dɛ ba che baŋ. Nyundua pilo, asɛ
         o na Korowii Domadɛɛge o do kɛŋɔ brɔnoma ken dɛ ba ba so o nɛ.
         17 Asɛ taa bɛl le nyundua ŋɔ, "N bie maa dɛ nyinu o wa ɛɛ su n siwii nɔ."

1 Belaa Korowii Domadɛɛge la kpɔ Yeesu kaa pua waa ɛ hɛŋle gbo ta ásɛ Bɔnsam daahno
         na.
         2 Dɛ Yeesu lawɛ o nyoa vɔwɛ tɔpebire fifraanaarɛ. Dɛ lɔr dɛ kpoo.
         3 Anee Bɔnsam ba o be dɛ ba ŋɔ o be ŋɔ, "Dɛ henee Korowii Bie la kpela aa, gel bwea
         nɔ berɛ paanoo hé di."
         4 Anee Yeesu ŋɔ, "Korowii Tɔn baglɔ ŋɔ, ’Kondikwaa gbo laa dɛɛ tɛ nɛn mkpa. Waa Korowii
         aa dɛ bol la bwa ge dɛ tɛ nɛn mkpa.’ "
         5 Anee Bɔnsam kpɔɔ kaa Korowii Bwɛɛ Jerusalam la ta dɛ kpɔɔ ka cheg Korowii Dea la
         nyundujagla,
         6 asɛ dɛ ŋɔ o be ŋɔ, "Dɛ henee Korowii Bie la kpela aa, che bonɔ dɛ jah le harɛ, dɛkalkɛ
         Korowii Tɔn baglɔ kɛ, ’Korowii ɛɛ geloo o nyundua toroma ɛɛ nyiŋi he nɛɛ kɛrɛdɛ. Baa
         lawɛɛ haa wola nakpala kwaraa lɔ.’ "
         7 Anee Yeesu chaŋo ŋɔ, "Korowii Tɔn baglɔ ŋɔ, ’Bɛ N Naa Korowii daah na.’ "
         8 Anee Bɔnsam berɛ kpɔɔ ka chɔŋɛ bobɛl waa do kɛŋɔ bwejeŋ bɛl doa dɛ baglo harɛ nɔ
         ta bela bwa kora dii aa lole ne kondɔɔh ne konjena aa lɔ o ta bwa,
         9 dɛ ŋɔ o be ŋɔ, "Dɛ he guŋ mɛ harɛ dɛ duu mɛ naa, mɛɛ kpɔ kwaa haa naa nɔ bwaa tɛɛ."
         10 Anee Yeesu kɔro ŋɔ, "Le n jwɛɛh kaa, Bɔnsam! Korowii Tɔn baglɔ ŋɔ, ’Dɛɛ duu N Naa
         Korowii dɛɛ tomɛ o gbo.’ "
         11 Anee Bɔnsam gelo dɛ kaa, asɛ nyundua toroma ba chao.
         12 Gɛ saŋ Yeesu aa noa kɛ ba lawɛ Jɔn do dea la, o berɔ kaa Galilia harɛ ta.
         13 O la Nasarɛt, kɛ o ta bela soge, dɛ berɛ ka so bwɛɛ bɛl waa lɔ Galilia Moo la nyoa
         dɛ do Sebulɔn ne Naftale harɛ ta baa yerɔ Kapeeneɔm la ta.
         14 Gɛ waa nɔɔ gela Korowii keame Aesaya waa o faa bola la ɛ kasinteŋ. O bolɔ ŋɔ,
         15 "Nɛra baa lɔ Sebulɔn ne Naftale harɛ waa lɔ Jɔɔdan Moo la baŋ, dɛ kpɔ dɛɛ kaa moo
         nyoa bela la, Galilia harɛ ta bela hɔɔhra aa wara dɛ koo Juda tena bini la,
         16 gɛ nɛra nɔ ba wechɔga aa gela ba do seo lɔga kɛ nɛra baa soge biro ta la, ba na nii
         bɛl o chaah kohona tɛ ba bwa."
         17 Gɛ saŋ laanee Yeesu pa mun bol waa dɛɛ chagle nɛra ŋɔ, "Hé charɛ he liire le he
         wechɔga ta, dɛkalkɛ Korowii Kora la pu heyaa tonɛ."
         18 Yeesu aa dɛ valɛ Galilia Moo la nyoa la, o na baala banɛ baa dɛ ɛ nee toma dɛɛ ta
         asau. Baala banɛ laanee Seemɔn baa dɛ yerɔ Pita la ne o nime Andriu.
         19 Anee Yeesu ŋɔ ba be ŋɔ, "Hé gel he pɛŋa la nyina dɛ ba teŋɛ n nɛ, ásɛ n bagle heyaa
         gɛ baa nyin nɛra baa tɛ Korowii."
         20 Bug la ta ba den gel ba asauri la bela dɛ kpɔ teŋɛ o nɛ.
         21 Waa dɛ kaa sie la, o berɔ ka na Sebedii bii banɛ, Jems ne o nime Jɔn, dɛ ba ne ba
         mɛɛ lɔ gbera bini dɛɛ tɔɔge ba asauri, asɛ Yeesu yer ba.
         22 Bug la ta ba den gel ba mɛɛ ne gbera la bela dɛ kpɔ teŋɛ Yeesu nɛ.
         23 Yeesu gaage Galilia harɛ ta bobɛlbwa dɛ jo cheremi deene bini dɛɛ chagle nɛra Korowii
         Kora la Amanesoma wa, dɛɛ chah nɛra baa dɛ we weela bwa soosiwi.
         24 O waa perɛ Siiria harɛ bobɛlbwa, anomanta bela tena kpɔ ba weela tena baa dɛ we weela
         bwa soosiwi dɛ ba o be. Banɔ la kwaa aa dɛ ir ba nɛ, ne banɔ la baa dɛ we gbuŋgbuŋri,
         ne banɔ la ba nɔɔra ne ba nakpale aa serewa bwaa ba kpɔ ba Yeesu be o chaah ba.
         25 Dɛ nɛnlaa tenten le Galilia harɛ ne bwɛɛre fi baa dɛ yera Dekapɔles la, ne Jerusalam,
         ne Judia harɛ, ne Jɔɔdan Moo baŋ bwɛɛre bwa ta dɛ kpɔ teŋɛ Yeesu nɛ.

1 Yeesu aa na nɛnlaa la la, anee o teeh bwejen bɛl dɛ ka so, asɛ o habɔteŋra la baro
         cheme,
         2 asɛ wɛɛ bag ba waa dɛɛ ŋɔ,
         3 "Nɛra baa kpɔ ba te dawɛ Korowii nɛɛ kɛ nyaara la, ba na som, dɛkalkɛ banee dɛɛ ba
         nyundua koobii ɛɛ.
         4 Nɛra baa dɛ wi taraken la, ba na som, dɛkalkɛ Korowii ɛɛ larawe ba bwaraa.
         5 Nɛra baa dɛ pwɛr ba te la, ba na som, dɛkalkɛ Korowii nyobaga la, banee o bagɛ tɛ.
         6 Nɛra ba sie aa begre waa aa togra dɛɛ su Korowii siwi la, ba na som, dɛkalkɛ Korowii
         ɛɛ cha baa a ta kɛrɛdɛ bá dɔa ba tetoora.
         7 Nɛra baa dɛ na nɛra sum la, ba na som, dɛkalkɛ Korowii gee na ba sumii.
         8 Nɛra ba tea bini aa toa la, ba na som, dɛkalkɛ banee dɛɛ ba Korowii nae.
         9 Nɛra baa dɛ larawe waa dɛɛ sɔɔh waa nyoa la, ba na som, dɛkalkɛ Korowii ɛɛ yer ba
         o biirii.
         10 Nɛra baa dɛ ɛ waa aa dɛ su Korowii siwi, nɛra koh a waa dɛɛ ɛɛ ba hɔhɔrɔwa la, ba
         na som, dɛkalkɛ banee dɛɛ ba nyundua koobii ɛɛ.
         11 "Dɛ nɛra koh teŋa haa teŋɛ n nɛɛ nɔ waa dɛɛ chɛgre heya, dɛɛ ɛ heyaa hɔhɔrɔwa, dɛɛ
         teŋe nyosone, dɛ bol musu waa bɛlbwa dɛɛ dawɛ he nɛ aa, he na som.
         12 Hé gel he sie lɛ kohona, dɛkalkɛ he kembɔr kan taeh Korowii be. Gɛɛ ba kpɔ ɛ Korowii
         keamere baa tɔ sie la.
         13 "He do kɛŋɔ yar aa dɛ kwaa dɔr nɛwɛnyina bwa bini. Dɛ yar aa somɛ kpa a, ɛrɛɛ baa
         ba a ɛɛ á do som jaɔ? A ta wejema dɔe bá ɛ kpa. Fugaa a den chɛ kɛŋɔ he fuga ta
         dɛ tigri a ta.
         14 He do kɛŋɔ nii waa dɛ chaah bɔr nɛwɛnyina bwa bini. Bwɛjen waa dawɛ deŋgare doa la
         aa won sɔh.
         15 Nomɛlbwa aa kandea choŋi dɛ kpɔ kon dɛɛ pi o ta. Kɛ ba dɛ choŋu dɛ kpɔ chɔŋɛ kon
         ta ásɛ o chaah tɛ nɛra baa lɔ dem bela la bwa.
         16 Gɛɛ chɛ kɛŋɔ he chaah tɛ nɛra ásɛ ba na he wedɛɛga ɛɛ dɛ duu he Mɛɛ waa lɔ nyundua
         la.
         17 "He bɛ dɛɛ lii kɛ n balɔ dɛ́ ba chɔg Mosis Mmara la ne waa Korowii keamere la aa
         chagla la. A chɔga laa n ba. N balɔ dɛ́ ba gel a dɔ mun kɛrɛdɛ.
         18 Kasinteŋ, nyundua ne harɛ taa lole nɔ, Mmara nɔ bini wejega bɛlbwa aa lee ba.
         19 Anomanta naate waa berɛ Mmara la bini onjega bɛlbwa dɛ berɛ chagle bane ge ba ɛ gɛ
         la, waa bɔr dɔe ba Korowii Kora bini. Naate ge waa dɛ teŋɛ Mmara la ta, dɛ chagle
         bane ge baa ɛ gɛ la, wɛɛ dɔ nomonsoŋnibɔree Korowii Kora bini.
         20 Kasinteŋ, n dɛ ŋɔ he be, dɛ he wedɛɛga ɛɛ ta Tɔn Jerema ne Farisii tena wedɛɛga ɛɛ
         gwaalaa, haa won ja Korowii Kora ta ŋwɛnɛ bɛlbwa ta.
         21 "He noɔ kɛ ba ŋɔ saŋ la tena be ŋɔ, ’Bɛ nɛn kpo. Nomɛlbwa waa kpo nɛn la, o ɛ wechɔga
         kɛŋɔ bá bol o waa dɛ pa bole.’
         22 Kɛ taraken n dɛ ŋɔ he be, nomɛlbwa o baah naa di o dɔŋ nɛɛ la, o ɛ wechɔga kɛŋɔ bá
         bol o waa dɛ pa bole. Nomɛlbwa ge waa yerɛ o dɔŋ nɛnsala la chɛ kɛ o che Juda tena
         nomonome bwa sie. Asɛ nomɛlbwa o ge aa yerɛ o dɔŋ koŋgɛne bɛl la, a chɛ kɛ ba tao
         Bɔnsam nii ta.
         23 "Anomanta dɛ he kpɔ jam kwaa dɛɛ la ká tɛ Korowii bela baa dɛ fuh kwaa dɛɛ tɛo la,
         dɛ lii kɛ he ne he dɔŋ bɛl dɔ waane aa,
         24 gel he kwaa la bela, dɛ la ka nyin he dɔŋ la hé ne o nyoa ka pɛ mɔɔ he ba kpɔ he
         kwaa la tɛ Korowii.
         25 Dɛ he ne he dɔŋ dɔɔ, asɛ o kpɔe dɛɛ kaa kɔɔto aa, larawo hé kwaa he baah. Gɛ laa
         aa, o dɔɔ tel he ne bela aa, kɔɔto nomoa la ɛɛ kpɔe tɛ prosiri bá ka doe dea.
         26 Kasinteŋ, dea belaa hɛɛ ba kae ka tel gɛ saŋ haa bɔ he kem la bwa, kapɛrɛ gba aa
         wola ka mɔɔ ba lee.
         27 "He noɔ kɛ ba faa ŋɔa ŋɔ, ’Bɛ jwamane dɛɛ bɔ.’
         28 Kɛ taraken n dɛ ŋɔ he be ŋɔ, he naate haa na haah dɛ nyiŋu he pɛla do o nɛɛ la, he
         bɔ jwamane he bambile bini.
         29 Anomanta, dɛ he dig siwi ɛɛ geloo he ɛ wechɔga aa, fomo ta! He fomo ta kwaraa bɔ
         kɛ haa kpɔ sibie anɛ kaa Bɔnsam nii ta.
         30 Dɛ he nɔndig ɛɛ geloo he ɛ wechɔga aa, teŋo ta! He teŋo ta kwaraa bɔ kɛ haa kpɔ nɔɔra
         anɛ kaa Bɔnsam nii ta.
         31 "Ba fa ŋɔ nomɛlbwa dɛ ba o haah vɛɛh yaa, ó chwerɛ tɔn tɛo dɛ vɛoh.
         32 Kɛ taraken te n ŋɔ baa bɛlbwa o haah naa wola baala nyine, asɛ o vɛoh la, o di bolchɔge,
         dɛkalkɛ o gelɔ haah la bɔ jwamane. Asɛ naate ge waa bera ka mo haah la baa vɛoh la,
         o ge bɔ jwamane.
         33 "He noɔ kɛ baa ŋɔ saŋ la tena be ŋɔ, ’Bɛ waa haa bagɛ nyoa dɛ ŋwɛɛ a ta la ta koni.
         Ɛ waa la tɛ Korowii.’
         34 Kɛ n dɛ ŋɔ, he be ŋɔ he bɛ ŋwɛɛ kwaraa. He bɛ nyundua ŋwɛɛ, dɛkalkɛ Korowii soŋnibɔree.
         35 He bɛ harɛ ŋwɛɛ, o natigribɔree. He bɛ Jerusalam ŋwɛɛ, Koojen bwɛɛ bela.
         36 He bɛ he nyu gba ŋwɛɛ. Haa won gel he nyumpon beŋkpoŋ gba to, gɛɛ haa wola won gel
         o bir ge.
         37 Ba dɛ bɔɔre waa dɛ a ɛ kpela aa, sɛh ŋɔ, ’Ɔɔh,’ dɛ nyosone gee yaa, ŋɔ, ’Ɔɔhɔ.’ He
         bol waane ja a ta naa, amɔ a te le Bɔnsam be.
         38 "He noɔ kɛ ba faa ŋɔa ŋɔ, ’Dɛ nɛn fome he siwi aa, hé ge fome o siwi. Dɛ nɛn fome
         he nyen aa, hé ge fome o nyen.’
         39 Kɛ taraken te n ŋɔ, dɛ nomɛl ɛɛ wechɔga aa, bɛ wechɔga kpɔ bɔɔ kem. Dɛ nomɛlbwa kpaa
         he dig lwɛɛma aa, berɛ gal lwɛɛma la ge tɛo ó kpaa ja.
         40 Dɛ nomɛl dɛ nyin kɛ o kpɔe la kɔɔto dɛ́ ka lɛ he batakaare aa, kpɔ he yal ge jao.
         41 Dɛ kpegnɛn ge dɛ doe ŋɔ hé che o bone ka doo kwansini beŋkpoŋ naa, che ka doo kwansini
         anɛ.
         42 Dɛ nomɛl soŋe komɛl aa, kpɔ tɛo. Dɛ nomɛl ge ŋɔ o dɛ nyin komɛl dɛ kemaa, kpɔ kemɔ.
         43 "He noɔ kɛ ba faa ŋɔa ŋɔ, ’Hé nyin he daamanar dɛ hah he dɔma.’
         44 Kɛ taraken n dɛ ŋɔ he be, hé nyin he dɔma dɛ soŋe Korowii dɛɛ tɛɛ ba,
         45 ásɛ nɛra jemɛ kɛ he ɛ he Mɛɛ waa lɔ nyundua la bii, dɛkalkɛ o te gelɔ wee lɔ dɛɛ
         tɛ wechɔg-ɛɛra ne nɛndɛɛga bwa, dɛ nɛ bwaala ge dɛɛ tɛ nɛndɛɛga ne wechɔg-ɛɛra bwa.
         46 Dɛ he dɛ nyin nɛra baa dɛ nyin heyaa gbo aa, kembɔr besoo hɛɛ ba dɔe le Korowii be
         nɔ? Wechɔg-ɛɛra gba dɛ nyin nɛra baa dɛ nyin ba wa.
         47 Dɛ he ne he chamenetena gbo dɛ bol wa aa, dɛ amee he ɛ gwaa he bala ɔ? Hale nɛra
         baa wola Korowii tomɛ gba won gɛ ɛɛ!
         48 A chɛ kɛŋɔ he we-ɛɛla bwa do kaih, gɛ he Mɛɛ waa lɔ nyundua la waa aa do kaih la.

1 "Hé nyiŋi kɛrɛdɛ dɛɛ berɛ he wedɛɛga ɛɛ nɛwɛnyini sie ta ásɛ baa kpɛɛ heya. Dɛ
         he dɛ ɛ he wedɛɛga nɛwɛnyini sie ta naa, hɛɛ paŋɛ he kembɔree he Mɛɛ waa lɔ nyundua
         la sie.
         2 Anomanta dɛ he dɛ ba nɛn kon kɛɛ yaa, he bɛ kpɔ lɔ dawuro dɛ́ gel nɛra jemɛ, gɛ nɛra
         baa na nɛra sie mɔɔ dɛɛ ɛ waa yon dɛɛ ɛ cheremi deene ne fɔgbaahna la. Ba te dɛ nyin
         kɛ nɛra na ba wedɛɛga ɛɛ dɛ kpɛɛ ba. Kasinteŋ, ba te dɔ ba kembɔr tonɛ.
         3 Dɛ he te dɛ ba nɛn kon kɛɛ yaa, he bɛ gel he dansom gba jemɛ.
         4 Hé sɔh dɛ kɛo ásɛ he Mɛɛ la waa dɛ na waa haa ɛa dɛɛ sɔh bwa la bɔ heyaa kem.
         5 "He dɛ ba Korowii soŋa aa, he bɛ he te ɛ kɛŋɔ nɛra baa dɛ na nɛra sie mɔɔ dɛɛ ɛ waa
         la. Banee yon dɛɛ nyin cheremi deene ne fɔgbaahna chega dɛɛ soŋe Korowii ásɛ nɛra
         na ba. Kasinteŋ, ba te dɔ ba kembɔr tonɛ.
         6 Dɛ he te dɛ ba Korowii soŋa aa, hé kpɔ he te sɔh mɔɔ dɛ soŋe Korowii waa ɛ he Mɛɛ
         baa wola on na la. Onee dɛɛ na waa haa ɛa dɛɛ sɔh bwa. Onee dɛ bɔ heyaa kem.
         7 "He bɛ wobojaŋa aa wola mun dɔe dɛɛ bol he Korowii soŋa ta kɛ nɛra baa wola Juda
         tena ɛɛ la yon dɛɛ ɛ la. Ba dɛ lii kɛŋɔ ba wobojaŋa laanee dɛ gel ba voga no ba wa.
         8 He bɛ ɛ kɛ ban. He Mɛɛ la jemɛ he wenyina bwa mɔɔ hɛɛ soŋo.
         9 Kenii chɛ kɛ hɛɛ soŋe Korowii: Ya Mɛɛ haa lɔ nyundua, henee chɛ duura.
         10 Bagle he kora dii harɛ nɔ ta. Gel ya ɛ he tetoowaa harɛ nɔ ta, gɛ baa dɛ ɛa nyundua
         la.
         11 Tɛ yaa ya fini kondikwa,
         12 dɛ kpɔ ya wechɔga kɛ yaa, gɛ yaa kpɔ ya dɔŋa wechɔga dɛɛ kɛ ba la.
         13 Dɛɛ ke yaa wechɔga lugri ta. Le yaa musu ta. He kora dii, ne he kpegri, ne he jirima
         ta jaga dɔe bwa. Aamen.
         14 Dɛ he kpɔ he dɔŋa wechɔga baa dɛ ɛ heyaa dɛɛ kɛ ba aa, he Mɛɛ waa lɔ nyundua la gee
         kpɔ he wechɔga haa dɛ ɛ laanee dɛɛ kɛ heya.
         15 Kɛ dɛ haa he dɔŋa wechɔga kpɔe dɛɛ kɛ ba aa, he Mɛɛ waa lɔ nyundua la ge aa he kwaa
         kpɔ kɛ heya.
         16 "He dɛ vɔwɛ nyoa aa, he bɛ dɛɛ ŋwe kɛ nɛra baa dɛ na nɛra sie mɔɔ dɛɛ ɛ waa aa dɛ
         ɛ la. Dɛ ba te dɛ vɔwɛ nyoa aa, gɛɛ ba ŋwe dɛ laa ba sie bɔr chɔg ásɛ nɛra na kɛŋɔ
         ba dɛ vɔwɛ nyoa. Kasinteŋ, ba te dɔ ba kembɔr tonɛ.
         17 Kɛ he te, dɛ he dɛ vɔwɛ nyoa aa, hé samɛ he sie dɛ lee he nyuune,
         18 asɛ nɛra bɛ jemɛ kɛŋɔ he dɛ vɔwɛ nyoa, nemenɛ he Mɛɛ baa wola on na la gbo. Onee
         dɛɛ na waa haa ɛa dɛɛ sɔh la. Onee dɛ bɔ heyaa kem.
         19 "He bɛ gel he siwi swɛɛ harɛ nɔ ta kondɔɔh ta. Harɛ bonɔ te, kwaa won kwaa chwee,
         kwaa won deera dɛ chɔg, ŋwɛɛra ge won dea joe dɛ ŋwɛ.
         20 Kɛ hé gel he siwi swɛɛ Korowii doa kondɔɔh ta. Belaa kwaa aa wola toole dɛ chwea,
         aa wola dee, ŋwɛɛra ge aa wola won jo dea ka ŋwɛa.
         21 Bela he kondɔɔh aa lole laanee he liire ge do.
         22 "Sibie do kɛ kandea dɛ tɛ nɛwɛnyini. Anomanta, dɛ he sibie wer aa, he dɛ na bɔr.
         23 Dɛ a chɔgɔ ge aa, amɔ dɛ he lɔ biro ta. Gɛɛ a do, dɛ he sie begre Korowii waa ta
         naa, dɛ he wobɛlbwa chaahnɔ. Kɛ dɛ he sie begre harɛ nɔ ta kwaa ta naa, he lɔ biro
         tenten ta.
         24 "Nomɛlbwa aa won tomɛ dɔɔranar banɛ. Dɛ a ba gɛ naa, wɛɛ dɛɛ nyin bɛl waa dɛ gwaa
         bɛl. A laa ge aa, o sie ɛɛ dɛɛ lɛ bɛl bee dɛ gwaa bɛl. Haa won tomɛ Korowii dɛ berɛ
         won nyin harɛ nɔ ta kondɔɔh a magre.
         25 "Anomanta n dɛ ŋɔ he be ŋɔ, he bɛ gel he sie begre he soga bini kwaa haa di ne nee
         haa nyɔ, ne kwaa haa tɔ wa. Haa jemɛ kɛ mkpa gwaa kondikwa, asɛ bwadabii ge gwaa yal
         aa?
         26 Hé ta sie nyiŋi jumbii na. Aa kwaa du, aa komɛ, a ta bela aa komɛ kwaa do dɔe, kɛ
         he Mɛɛ waa lɔ nyundua la dɛ tɛa kondikwaa aa di. He ta jumbii nɔ gwaalaa?
         27 He bini umee dɛ won kpɔ sibegra ŋwɛnɛ bɛl dɛ kpɔ tɔpebeŋkpoŋ ja o mkpa tɔpera ta
         nɔ?
         28 Ɛrɛɛ he yale bɛ dɔe waa hiah heyaa nɔɔ? Hé ta sie nyiŋi gɛ kpɔg bini koŋkwaa dɛ
         fe aa, a fee yon do wer la dɛ na. Aa toma ɛ dɛɛ koh, aa yabi ta.
         29 Kɛ n dɛ ŋɔ he be ŋɔ, Kooro Solomɔn gba ne o kondɔɔh bwa, o laala ta wer doe kɛ a
         gɛ kwaa nɔ bwa.
         30 Kpɔga haa naa a do wer fini asɛ kere gbo dɛ a sewɔ ba fuah nɔ, dɛ Korowii gelɔ a
         do wer ken naa, ɛrɛɛ waa wola won tɔ heyaa yal gwaala ɔ? He yarada aa kanɛ kwara!
         31 He bɛ gel he sie begre hɛɛ pɛɛ ŋɔ, ’Bɔkwaa yaa ba dii yɔ, bɔkwaa yaa ba nyɔe yɔ,
         kɛɛ leperaa yaa ba yale dɔe dɛ tɔɔ?’
         32 Nɛra baa wola Juda tena ɛɛ baa wola Korowii tomɛ la liiree dɛɛ do a gɛ kwaa nɔ ta.
         Kɛ he Mɛɛ waa lɔ nyundua la jemɔ kɛ he dɛ nyin anɔ bwa.
         33 Anomanta hé gel he sie begre Korowii Kora la ne wedɛɛga aa dɛ su o siwi la ta, dɛ
         bɛ an mun dɛɛ ta, asɛ ó kpɔ anɔ haa dɛ nyin nɔ bwa tɛ heya.
         34 He bɛ gel kere waa swɛɛ he siwi. Tɔpere te bɛlbwa dɔ o waa aa lɔ o ta. Anomanta,
         hé gel fini waa gbo swɛɛ he siwi.

1 "He bɛ he dɔŋa dɛɛ pwah, asɛ Korowii ge bɛ heyaa pwah,
         2 dɛkalkɛ gɛ haa dɛ pwah he dɔŋa la, gɛɛ Korowii gee ba heyaa pwaeh. Kon haa kpɔa magɛ
         kwaa tɛ he dɔŋ la tentenee baa ba kpɔe magɛ tɛ he ge.
         3 Ɛrɛɛ hɛɛ bol he dɔŋ wechɔga tama wa, haa wola he te wechɔgdamanta dawɛ nɔɔ?
         4 A do kɛŋɔ dabor aa lɔ he siwi ta haa wola on kpɔe, dɛ ŋɔ he dɔŋ be ŋɔ ó gel he laa
         dapugri kpɔ o siwi ta.
         5 Nɛn haa dɛ nyiŋi nɛra sie mɔɔ dɛɛ ɛ wa! Tɔ sie laa dabor la kpɔ he siwi ta mɔɔ dɛ
         won na kɛrɛdɛ dɛ laa dapugri waa lɔ he dɔŋ siwi ta la kpɔ.
         6 "Dɛ he dɛ bol Korowii Amanesoma dɛɛ bagle nɛra, asɛ baa no dɛ ɛa kɛ wesalee yaa,
         hé gel ba, dɛkalkɛŋɔ he kpɔ kondɛɛga tɛ nyootena aa, aa wola a waa jemɛ la, aa gelaa
         dɛ ba dorome. He kpɔ kondɛɛga ta prakooni ge aa, aa tigri a taa dɛ laa chɔg.
         7 "Hɛ́ɛ soŋe Korowii, wɛɛ tɛ heyaa. Hɛ́ɛ nyin he konnyina o be, hɛɛ dɔɔ. Hé swɛɛ siwi
         dɛɛ lɔ gbera, wɛɛ ya heyaa.
         8 Nomɛlbwa waa dɛ soŋo la dɛ dɔ, asɛ nomɛlbwa waa dɛ nyin o konnyina dɛɛ le o be la,
         o dɛ tɛo. Gɛɛ Korowii ɛɛ ba gbera yae dɛ tɛ nomɛlbwa waa dɛ lɔ la.
         9 "He bini umee o biee nyin paanoo asɛ o kpɔ bwe tɛo wɔ?
         10 Kɛɛ dɛ o dɛ nyin pɛŋe aa, o ka lawɛ harɛkon ba tɛo wɔ?
         11 Dɛ he wechɔg-ɛɛra nɔ kwara jemɔ dɛ kpɔ kondɛɛga dɛɛ tɛ he bii raa, ɛrɛ waa he Mɛɛ
         waa lɔ nyundua la te aa wola kondɛɛgaa kpɔ tɛ nɛra baa dɛ soŋo wɔ?
         12 Gɛ haa dɛ nyin kɛ nɛra ɛ dɛɛ tɛ heyaa la, hé ge ɛ gɛ tenten dɛɛ tɛɛ ba. A gɛɛ dɛɛ
         bagle Mosis Mmara la ne Korowii keamere la webagla la bini kɛrɛdɛ.
         13 "Ŋwɛnɛre anɛɛ lole, bɛl do feelɔɔ ken, bɛl ge pagri. Hé kpɔ ŋwɛnɛfeelɔɔ la ta, dɛkalkɛ
         onɔ la waa paga la dɛ la he ne seo ta. O ta kpɔe pwɛre. Anomanta nɛra baa dɛ kpɔ o
         ta warɔ.
         14 Kɛ onɔ la waa do feelɔɔ la dɛ la he ne mkpa ta. O ge ta kpɔe kpegri. Anomanta nɛra
         tama kenii jemɔ dɛɛ kpɔ o ta.
         15 "Hɛ́ɛ nyiŋi nyosonteŋna baa ŋɔa Korowii keameree ban la kɛrɛdɛ. He na ba aa, ba pwɛre
         kɛŋɔ peera ken. Kɛ ba bini te, ba sie begre kwaa kɛ gbolore ken.
         16 Ba we-ɛɛla taa hɛɛ ba chega dɛ jem ba. Kpeele aa won nɔnɛ kɛɛ, gɛɛ sɔɔh daa ge aa
         wola won nɔnɛ pur nɔna.
         17 Dadɛɛge nɔna wer, dachɔge te nɔna aa were.
         18 Dadɛɛge aa won nɔnɛ nɔnchɔga, gɛɛ dachɔge ge aa wola won nɔnɛ nɔndɛɛga.
         19 Daa bɛlbwa waa wola nɔndɛɛga nɔnɛ la, baa teŋo ta dɛ fuuh.
         20 Anomanta nyosonteŋna la we-ɛɛla taa hɛɛ ba chega dɛ jemɛ kɛ Korowii keamere laa ban.
         21 "Nɛra baa dɛ yer mɛ ’N Dɔɔ, n Dɔɔ’ la bwa laa dɛɛ ba Korowii Kora la bini dɔe dɛ
         ja, nemenɛ banɔ la baa dɛ ɛ n Mɛɛ waa lɔ nyundua la tetoowa.
         22 Tɔpejen maa ba la baa tel aa, nɛra ɛɛ warɔɔ dɛ baa bol n be ŋɔ, ’N Dɔɔ, he sɔn ne
         laa ya bol Korowii Waa la aa? He sɔn ne laa ya doŋi kwaa nɛra nɛɛ la aa, kɛɛ he sɔn
         ne laa ya ɛ nyokpowa damanta la bwa la aa?’
         23 A taa mɛɛ ba ba be ŋɔe ŋɔ, ’Maa heyaa jemɛ bwa. Hé le n sie bonɔ, wechɔg-ɛɛra bane!’
         24 "Nomɛlbwa waa no n waa nɔ dɛ ɛ gɛ aa dɛ bagle la do kɛ wejereme bɛl waa ma o dea
         chɔŋɛ bwe ta.
         25 Bwaala nɛo, nenapala suugi, asɛ peujena ta. Kɛ dea la ta chole, dɛkalkɛ dɛ o chɔŋɛ
         bwe ta.
         26 Nomɛlbwa waa no n waa nɔ asɛ o ta gɛ aa dɛ bagle la ɛɛ la do kɛ gɛne bɛl waa ma o
         dea hɛŋle harɛ ta.
         27 Bwaala nɛo, nenapala suugi, asɛ peujen ta, asɛ dea la chole biram!"
         28 Yeesu aa bol waa la tonɛ la, o webagla la ɛ nɛnlaa la nyokpoa,
         29 dɛkalkɛ a ta do kɛ gɛ Tɔn Jerema la yon dɛɛ bagle la. O te dɛ bol waa kɛ nɛn waa
         dɔ waa bwa kpegri ken.

1 Yeesu aa le bwe la doa dɛ tu harɛ la, nɛnlaa teŋɛ o nɛ.
         2 Asɛ baa bɛl weechɔga aa ɛ o bwara ba dɛ ba guŋi o sie dɛ ŋɔ, "N Dɔɔ, hɛɛ sɛoh waa,
         hɛɛ wonoo gel n bwara kwaa."
         3 Yeesu tɛr o nɔn dɛ lego dɛ ŋɔ, "N sɛoh. N gelɔ he bwara kwaa." Bug la ta weela la
         den le o nɛ.
         4 Anee Yeesu kaoh ŋɔ, "Bɛ nomɛlbwa be ŋɔ. Pa sie kaa Sɔfo la be dɛ kpɔ he te ka baglo
         ó pɛne, asɛ he kpɔ kwaa ka tɛo ó kpo gɛ Mosis aa chagla la, á bagle kɛ he weela
         la toole he nɛɛ kpa."
         5 Yeesu la Kapeeneɔm. Waa dɛ jo bwɛɛ la ta la, Room sooja nomoa bɛl ba dɛ ba soŋo ŋɔ,
         6 "N Dɔɔ, n bonɔɔ bwara dɛ weo. O kuugo chɔ dea, o bwara dɛ nyɛgo taeh."
         7 Anee Yeesu ŋɔ, "Mɛɛ ka chaoh."
         8 Sooja nomoa la ŋɔ Yeesu be ŋɔ, "N Dɔɔ, n ta chɛɛ kɛŋɔ he ba n dem. Kɛ he chegɛ bonɔ
         ŋɔ wéela la le o nɛ aa, wɛɛ gbaŋroo,
         9 dɛkalkɛ he dɔ wobɛlbwa kpegri. N ɛ nɛn maa lɔ nomonome bane lɔga, dɛ dɔ soojare do
         n ge lɔga. Mɛɛ wonoo ŋɔ bɛl be ŋɔ, ’Kaa,’ o kaa, dɛ berɛ ŋɔ onfale be ŋɔ, ’Ba,’ o
         ge ba. Mɛɛ wonoo ŋɔ n bonɔɔ ge be ŋɔ, ’Ɛ ken tɛ mɛ,’ asɛ o ɛ."
         10 Yeesu aa no gɛ la, o nyoa kpoo, o ŋɔ o habɔteŋra la be ŋɔ, "Kasinteŋ, n ta nɛn waa
         dɔ yarada kɛ baa nɔ nae bwa. N ta o yarada dɔŋ nae Israel tena kwaraa bini.
         11 Kasinteŋ, nɛra ɛɛ le wee leebɔr ne wee cholibɔree ba so Korowii koobwɛ, asɛ ba ne
         Abraham ne Aesek ne Jekɔb pɛ di kondikwaa bela.
         12 Asɛ nɛra Korowii koobwɛɛ la fe aa chɛ ba la, bá kpɔ ba ta biro ta, belaa wii ne
         weweele do."
         13 Anee Yeesu ŋɔ sooja nomoa la be ŋɔ, "Kaa dem. Gɛ haa yaradaa nɔ, a ɛ gɛ tɛɛ." Bug
         la taa nomoa la bonɔɔ la dɔ bokpega.
         14 Yeesu la Pita dem dɛ ka na kɛ Pita helahaah bwara wɔrɔbɔ o chɔ kalaŋ ta.
         15 Yeesu lawɛ o nɔn, asɛ o bwara bini chaahno, asɛ o ir dɛ daa kondikwaa tɛo.
         16 Bɔr aa joa la, ba kpɔ nɛra kwaa aa dɛ ir ba nɛɛ ba Yeesu be, o kpɔ o nyoa wobol doŋi
         kwaa la le ba nɛ, asɛ dɛ chah weela tena ge.
         17 Anɔ nɔɔ gela Korowii keame Aesaya waa waa bola bil la ɛ kasinteŋ. O bolɔ ŋɔ, "Onee
         laa ya gwɛgra ne ya weela kpɔ ya nɛ."
         18 Yeesu aa na nɛnlaa la aa baro cheme la, o ŋɔ o habɔteŋra la be ŋɔ bá le moo la baŋ.
         19 Tɔn Jereme bɛl balɔ dɛ ba ŋɔ o be ŋɔ, "Nomoa, bobɛlbwa haa dɛ la la, mɛɛ teŋɛ he
         nɛɛ kaa."
         20 Anee Yeesu ŋɔ o be ŋɔ, "Manyajegre kwaraa dɔ bɔɔne dɛɛ chɔ a bini, asɛ jumbii aa
         dɛ gah nyundua ge dɔ a kɔne. Kɛ n Nɛn Bie te ta bobɛlbwa dɔe ń chɔ dɛ onɛ."
         21 Anee o habɔteŋra la bɛl ŋɔ, "N Dɔɔ, gel n la, asɛ n mɛɛ baa sewaa ń hugo mɔɔ dɛ
         ba teŋɛ he nɛ."
         22 Anee Yeesu chaŋo ŋɔ, "Hé te teŋɛ n nɛɛ dɛ gel nɛra baa wola Korowii mkpa dɔe la
         ɛɛ huge ba dɔŋa."
         23 Yeesu jo gbera bini, o ne o habɔteŋra la ɛɛ kaa.
         24 Bug la ta dɛ peujen bɛl dɛ ta moo la sie, asɛ nehaŋma gel ba gbera la ɛɛ ba mora.
         A gɛ saŋ nɔ dɛ Yeesu te chɔ dom gbera la bini.
         25 O habɔteŋra la kaa chumu dɛ ŋɔ, "Ya Dɔɔ, lɛ yaa! Ya dɛ ba serewa!"
         26 Anee Yeesu ŋɔ, "Oo! Ɛrɛɛ hɛɛ ɔmɛ kohona gɛ nɔɔ? Haa men yarada kwaraa!" Asɛ o den
         ir dɛ kɔr peujen la ne nehaŋma la ŋɔ á gel gɛ. Waa bol gɛ la, dɛ bɔr denɔ hel kerkerker
         ken.
         27 A ɛ nɛra la bwa nyokpoa baa pɛɛ dɔŋa ŋɔ, "Nɛn besoo siwii nɔ, peu ne nehaŋma ɛɛ no
         o wobol nɔɔ?"
         28 Yeesu aa le moo la baŋ dɛ ba Gadara harɛ ta la, baala banɛ bane kwa aa dɛ ir ba nɛɛ
         le lala hugribɔr dɛ ba chemo. Wechɔga baa dɛ ɛ nomanta, dɛ nomɛlbwa aa won bela baa
         lole kpɔ.
         29 Baa chemo la, ba den kpɔ takpeg ŋɔ, "Bɔkwaa hɛɛ nyin ya be nɔ, Korowii Bie? He dɛ
         ba ba do yaa weweele mɔɔ ya weweele nae saŋ la tel kɛɛ?"
         30 Dɛ prakooni ane lɔ ba jwɛɛh bela dɛɛ di kwa.
         31 Anee kwaa aa dɛ ir baala la nɛɛ la soŋe Yeesu ŋɔ, "Dɛ hɛɛ doŋi yaa te naa, ya dɛ
         soŋe, gel ya ka so prakooni nɔ nɛ."
         32 Yeesu kɔra ŋɔ, "Hé kaa!" Asɛ a bwa den le ka so prakooni la nɛ, asɛ a ge bwa den
         gbomɛ biribiribiri, dɛ wili diŋgoŋ ka le moo la ta dɛ serewe.
         33 Nɛra baa dɛ nyiŋi prakooni la ta la aa na gɛ la, ba chwao kaa bwɛɛ la ta dɛ ka taa
         waa aa chig bela la bwa ne waa aa pu baala la kwaa aa dɛ ir ba nɛɛ la wa.
         34 Anomanta nɛra baa lɔ bwɛɛ la ta la bwa chwao dɛ ba cheme Yeesu, asɛ baa baa nao la,
         ba soŋo ŋɔ ó le ba harɛ ta.

1 Yeesu jo gbera ta dɛ gale moo la kaa o gbagba bwɛɛ ta.
         2 Belaa nɛra bane kpɔ weela te bɛl waa kuuga so fɔɔ kalaŋ ta dɛɛ chemo. Yeesu aa na
         gɛ baa yaradao la, o ŋɔ naate waa kuuga la be ŋɔ, "Sɔɔh bwara. Aa magroo, n bie. N
         kpɔ he wechɔga kɛɛ."
         3 Anee Tɔn Jerema bane lii ba nyu bini ŋɔ, "Baa nɔ dɛ ɛ Korowii nɛnhɛla!"
         4 Yeesu aa jemɛ waa aa lɔ ba nyu bini la, o ŋɔ, "Ɛrɛɛ hɛɛ lii musu waa nɔɔ?
         5 Maa ŋɔ o be ŋɔ n kpɔ o wechɔga kɛo nɔ, ne kɛŋɔ maa ŋɔ o be ŋɔ ó ir dɛ valɛ, a bini
         umee kpega ɔ?
         6 Mɛɛ chagle heyaa kɛŋɔ n Nɛn Bie dɔ kpegri harɛ nɔ ta kɛ n kpɔ nɛra wechɔga kɛ ba."
         Asɛ o ŋɔ naate waa kuuga la be ŋɔ, "Ir kpɔ he kalaŋ dɛ kaa dem."
         7 Baa la den ir che dɛ kaa o dem.
         8 Nɛnlaa la aa na a gɛ waa nɔ la, ɔmee lag ba, ba kpɛɛ Korowii kɛŋɔ waa tɛ nɛwɛnyini
         ge ŋwɛnɛ ŋɔ ba won ɛ a gɛ waa nɔ la.
         9 Yeesu aa le bela dɛ valɛ dɛɛ kaa la, o kaa na baa bɛl waa dɛ lɛ lampoo baa yerɔ Maatiu,
         dɛ o soge o toma ta dɛɛ lɛ lampoo. Anee Yeesu ŋɔ o be ŋɔ, "Ba teŋɛ n nɛ." Asɛ Maatiu
         ir dɛ teŋɛ o nɛ.
         10 Yeesu la Maatiu dem dɛ ka so tig ta. Waa dɛ di kwaa la, lampoo lɛɛra baa dɛ bɔ apoo
         ne wechɔg-ɛɛra pirim baa ja o ne o habɔteŋra la nɛɛ baa di.
         11 Farisii tena bane aa na gɛ la, ba pɛɛ Yeesu habɔteŋra la ŋɔ, "Ɛrɛ waa he dɔɔ nɔ ne
         a gɛ nɛra nɔ pɛ dɛɛ di kwaa nɔɔ?"
         12 Yeesu no waa baa pɛɛra la dɛ chaŋ ba ŋɔ, "Weela tenaa hiah tɛɛga te, bokpega tena
         laa.
         13 Hé ka kwaa hweli waa baa chwera bil heyaa ŋɔ, ’He dɛ na he dɔŋa sum aa, anee mɛɛ
         nyin dɛ gwaa haa kpoo kwaa dɛɛ tɛ mɛ’ la. Nɛra baa dɛ lii ba te nɛndɛɛga waa laa n
         ba. Wechɔg-ɛɛra waa n ba ásɛ ba charɛ ba liire."
         14 Jɔn waa dɛ sɔ nɛra Korowii nee la habɔteŋra ge baa pɛɛ Yeesu ŋɔ, "Ɛrɛ waa ya ne Farisii
         tena nɔ te yon dɛɛ vɔwɛ nyoa, asɛ he te habɔteŋra nɔ te aa wola nyoa vɔwɛ kwaraa nɔɔ?"
         15 Anee Yeesu sɛg ba ŋɔ, "Baa kpɔ hanfale dɛ yerɛ o daamanar ŋɔ bá ba bá lɛ ba sie
         aa, baa berɔɔ so lɔr aa? Baa lɔree so. Kɛ tɔpere bɛl ɛɛ bao kɛŋɔ baa lawɛ hanfale
         jaa laanee le ba bini. Gɛ saŋ la te, baa vɔwɛ nyoa.
         16 "Baa yafale yakwara kpɔe dɛɛ tɔ yabene waa hɛah bɔɔ. A ba gɛ naa, yafale yakwara
         la ɛɛ kɛɛroo le yabene la ta, asɛ bɔɔ la berɛ do kan kohona.
         17 Gɛɛ baa wola senfala kpɔe dɛɛ do loŋbena aa kɔɔhna bini dɛɛ tɔ a nyoa. Gɛ laa, dɛ
         sen la baa peraa, aa do kpegrii dɛ pere loŋa la a chɔg, asɛ sen la fuge. Loŋfale binii
         baa do senfala ásɛ a bwa won do wer."
         18 Yeesu taa dɛ bol waa nɔ la, cheremi dea nomoa bɛl baa guŋi o sie dɛ ŋɔ, "N bie sewɔ
         taraken. Kɛ ba kpɔ nɔn dawɛ o nɛ ásɛ o berɛ ir."
         19 Anee Yeesu ne o habɔteŋra la bwa ir teŋɛ o nɛ.
         20 Belaa haah bɛl chal aa fugo bene fi dɛ anɛ ba kpɔ Yeesu habɔɔ dɛ ka lege o batakaare
         nyoa.
         21 Dɛ o tɔ sie lii o nyu bini kɛŋɔ dɛ o lege Yeesu batakaare nyoa gbo kwaraa naa, wɛɛ
         gbaŋroo.
         22 Yeesu ke nyiŋi dɛ na haah la, asɛ dɛ ŋɔ, "Tolo, sɔɔh bwara. He yarada haa yarada
         mɛ la gelɔ he gbaŋre." Gɛ waa nɔ taa haah la gbaŋre.
         23 Belaa Yeesu jo cheremi dea nomoa la dem. Waa na gɛ hɛhɛla la ne nɛra baa dɛ ɛ lwe
         la aa dɛ do gbɔga la,
         24 o ŋɔ ba be ŋɔ, "Hé bwa le dem bonɔ! Bie la ta sewɛ, domii o chɔ." Waa ŋɔ gɛ la,
         ba mamɔ.
         25 Baa doŋi nɛra la bwa le dem bela tonɛ la, Yeesu jo dea bela tolo la aa chɔa la dɛ
         lawɛ o nɔn, asɛ tolo la ir dɛ dɔ bokpega.
         26 Gɛ waa nɔ perɛ baah bela bwɛɛre la kɛrɛdɛ bwa ta.
         27 Yeesu aa le bela dɛɛ kaa la, nyoŋa banɛ bane no o gbɔga dɛ ir teŋɛ o nɛɛ dɛɛ yerɔ
         dɛɛ ŋɔ, "Devid Naa, na ya sum!"
         28 Yeesu aa kaa jo dem la, nyoŋa la joɔ puu, anee o pɛɛ ba ŋɔ, "He dɛ yarada mɛ kɛŋɔ
         mɛɛ wonoo chah heya aa?" Anee ba ŋɔ, "Ɔɔh, ya Dɔɔ."
         29 Anee Yeesu kpɔ nɔn lege ba sie dɛ ŋɔ, "Gɛ haa dɛ yarada la, a ɛ gɛ tɛ heya."
         30 Asɛ ba bwa berɛ dɛɛ na. Anee Yeesu kah ba sibegra ne ŋɔ, "He bɛ waa nɔ taa bagle
         nomɛlbwa."
         31 Kɛ ba garɔ le dɛ ka gel waa la perɛ baah bela bwɛɛre la bwa ta.
         32 Nɛra la aa le dem bela dɛɛ kaa la, nɛra bane ge berɔ kpɔ baa bɛl kwaa aa ir o nɛɛ
         o bol waa kahonɛ ba Yeesu be.
         33 Yeesu aa doŋi kwaa la le o nɛɛ la, baa la den dɛɛ bol wa, asɛ nomɛlbwa waa lɔ bela
         la nyoa kpo. Ba ŋɔ, "Ya ta waa nɔ dɔŋa nae Israel harɛ nɔ ta bwa!"
         34 Anee Farisii tena la te ŋɔ, "Kwaa aa dɛ ir nɛra nɛɛ bwa nomoaa tɛo kpegri o won kwaa
         doŋa nɛra nɛɛ la."
         35 Yeesu gaage bwɛjena ne anjegre bwa ta dɛ bol Korowii Kora Amanesoma bag ba ba cheremi
         deene, dɛ chah nɛra baa we weela te bɛlbwa soosiwi.
         36 Waa na nɛnlaa la gɛ la, ba waa do o sum, dɛkalkɛ ba ɛ nɛra ba bwara aa dɛ nyɛg baa
         wola lɛɛ dɔe kɛ peera aa wola tegre dɔe ken.
         37 Anee o kpɔ nɛra la magɛ konduula dɛ ŋɔ o habɔteŋra la be ŋɔ, "Koo kondikwaa la kan,
         kɛ tom-ɛɛra la lɔ tamaa ken dɛɛ ba a koma.
         38 Anomanta hé soŋe Koo Te ásɛ o kpɔ tom-ɛɛla bane ba ja bá ka ɛ a toma."

1 Yeesu yerɛ o habɔteŋra fi dɛ banɛ la cheme dɛ tɛɛ ba kpegri báa kpɔ doŋi kwaa aa
         dɛ ir nɛra nɛ, asɛ dɛ won chah weela bɛlbwa ge.
         2 Yeesu toroma fi dɛ banɛ la waa kpɔ ba laanee nɔ: Seemɔn waa pa o sɔn Pita la ne o
         nime Andriu, Jems ne o nime Jɔn baa ɛ Sebedii bii la,
         3 Felep ne Batolomeo, Tɔmas ne Maatiu o faa dɛ lɛ lampoo la, Jems waa ɛ Alfeɔs bie
         la ne Tadeɔs,
         4 Seemɔn Keenan te la ne Judas Eskareɔt waa le Yeesu tɛ ba kpoo la.
         5 Yeesu aa dɛ tomɛ a gɛ nɛra fi dɛ banɛ nɔ la, o do ba ŋɔ, "He bɛ nɛra baa wola Juda
         tena ɛɛ la harɛ ta la, he bɛ Samaria bwɛɛ bɛlbwa ta la.
         6 Hé kaa Israel tena baa do kɛŋɔ peera aa nyogra la be,
         7 dɛ ka bol ba be ŋɔ Korowii Kora puu ba tonɛ.
         8 Hé chah weela tena, dɛ chum nɛra baa serewa. Hé chah weela bwa aa dɛ chɔg nɛn bwadabi,
         dɛ doŋi kwaa aa won dɛɛ ir nɛra nɛɛ la le ba nɛ. N kpɔ kpegri nɔ kɛ heyaa pɛɛpɛɛ.
         Hé ge kpɔ chaah ba pɛɛpɛɛ.
         9 He bɛ suuga te bɛlbwa kpɔ.
         10 Ŋwɛnɛ haa dɛ ba kaala la, he bɛ pur kpɔ, dɛ bɛ batakaani bele anɛ kpɔ, dɛ bɛ naŋgawa
         bele anɛ ne daŋgbala kpɔ, dɛkalkɛ tom-ɛɛ kembɔr chɛo.
         11 "Bwɛɛ bɛlbwa haa tel o ta la, hé nyiŋi nɛndɛɛge asɛ dɛ so o be dɛ ka tel gɛ saŋ
         haa le bela.
         12 He kaa jo dem bɛlbwa ta naa, hé ŋɔ ba be ŋɔ, ’Kórowii tɛ heyaa bosɔɔhna.’
         13 Dɛ dem bela tena lɛ heyaa silɛɛ ne naa, baa dɔ bosɔɔhna dem belaa. Kɛ dɛ ba ta heyaa
         lɛɛ silɛɛ ne naa, baa bosɔɔhna dɔe ba.
         14 Dɛ dem bɛl kɛɛ bwɛɛ bɛl tena ŋɔ baa heyaa lɛ, baa he waa la gee no aa, hé jwii he
         nakpale teera ta bela á bagle kɛŋɔ he kpɔ Korowii Waa ba ba be ba vɛah, asɛ dɛ le
         bela.
         15 Kasinteŋ, awola Korowii aa ba pa nomɛlbwa bole la, waa Sodom ne Gomoora tena aa na
         la gba ɛɛ bɔ a gɛ bwɛɛ la tena waa.
         16 "Hɛ́ɛ no! N dɛ tomɛ heyaa he ka koo he dɔma baah ta. Hé gel he sie pili hɛɛ do dɛɛgɔ
         kɛ harɛkwa, asɛ dɛ do pwɛre dɛ man kɛ brɔnomare.
         17 Hɛ́ɛ nyiŋi kɛrɛdɛ, dɛkalkɛ baa lawɛ heyaa ka cheme nomonome sie, dɛ lɔɔ heyaa chweremi
         ne cheremi deene ta.
         18 Baa koh n waa yerɛ heyaa cheme Abane nomonome ne kooranar sie dɛ ŋɔ hé ba bol Amanesoma
         la bagle ba ne nɛra baa wola Juda tena ɛɛ la.
         19 Dɛ ba baa lawɛ heyaa dɛ la he ne ba sie naa, he bɛ gel waa haa dɛ ba bola ne gɛ haa
         bol dɛ lɛ he te hiah heya. A baa tel kɛŋɔ he bol wa aa, hɛɛ jemɛ waa haa dɛ ba bolaa.
         20 Waa haa dɛ ba bola la aa he bee le. Korowii Domadɛɛge laanee dɛɛ ba he nɛɛ chega
         dɛ bol wa.
         21 "Nɛra ɛɛ le ba gbagba lolanaree tɛ bá kpoo ba, baala le ba bii tɛ bá kpoo ba, asɛ
         bechale ge ir che ba nyare ne ba mɛɛnanar nɛ, dɛ gel baa kpoo ba.
         22 Nɛra bwa ɛɛ koh n waa hah heya. Kɛ naate waa dɛ ba wona dɛ lawɛ bambile ka tonɛ la,
         wɛɛ dɔ o nyuu.
         23 Dɛ he la bwɛɛ bɛl ta baa ɛ heyaa hɔhɔrɔwa aa, hé chwa kaa bwɛfale ta. Kasinteŋ,
         haa won la Israel bwɛɛre nɔ bwa ta ka chig mɔɔ n Nɛn Bie ba.
         24 "Nɛn waa dɛ hweli toma ta o dɔɔ gwaalɛ, bonɔɔ ge ta o nomoa gwaalɛ.
         25 Dɛ ba dɛ yerɛ dea nomoa Bɛlsebul waa ɛ sɔnchɔge aa, dea bii la te ta pɔeh ya?
         26 "Anomanta he bɛ nɛra dɛɛ ɔmɛ. Wobɛlbwa baa tɔ a ta la ɛɛ le baŋee, asɛ waa aa sɔah
         bwa ge le nɛra jemɛ.
         27 Waa maa dɛ bol he be biro ta la, hé bola webaŋa, asɛ waa maa sɔah bol he be la,
         hé bola nɛnlaa baah.
         28 He bɛ nɛra baa dɛ ba wona kpo heya, baa wola won kpo he lileo la ɔmɛ, kɛ hɛ́ɛ ɔmɛ
         Korowii waa dɛ ba wona chɔg bwadabii ne lileo la bwa Bɔnsam nii ta la.
         29 He nao kɛ pɛtoprɛ ta yog dɔe, kɛ beŋkpoŋ gba aa harɛɛ le dɛ he Mɛɛ waa lɔ nyundua
         aa o waa jemɛ.
         30 He nyumpona kwara, o jemɛ a nyoa.
         31 Anomanta he bɛ ɔmɛ. He ta pɛtoprɛre gwaalɛ wobɛlbwa ta naa?
         32 "Nomɛlbwa waa won che nɛra baah ta dɛ sɛh ŋɔ o ja n nɛɛ la, gɛɛ n gee ba naate sɔn
         yera n Mɛɛ waa lɔ nyundua la sie kɛ o ja n nɛ.
         33 Nomɛlbwa ge waa vɛɛh mɛ nɛra baah ta dɛ ŋɔ o ta n nɛɛ jae la, gɛɛ n gee ba o vɛɛh
         n Mɛɛ waa lɔ nyundua la sie dɛ ŋɔ n ne o laa.
         34 "He bɛ dɛɛ lii kɛ n ba nyopɛo ne harɛ nɔ ta. Nyopɛo ne laa n ba, yoi nee n ba.
         35 N balɔ ásɛ bibaala ne ba mɛɛnanar koh n waa dɔm, bihaahna ne ba nyare dɔm, asɛ haahna
         ne ba helahaahna ge dɔm.
         36 Nɛn lolee dɛɛ ba o dɔm tenten ɛɛ.
         37 "He naate haa dɛ nyin he nya ne he mɛɛ waa gwaa mɛ la ta chɛɛ kɛŋɔ he teŋɛ n nɛ,
         asɛ he naate ge haa dɛ nyin he bihaah ne he bibaa waa gwaa mɛ la ta chɛɛ kɛŋɔ he teŋɛ
         n nɛ.
         38 He naate haa wola he te kpɔe tɛ dɛ sɛh wahala nae ne seo bwa, dɛ baa teŋɛ n nɛ kɛŋɔ
         nɛn waa kpɔ dagagre che bá ka kpaaro pɛl o ta la ta chɛɛ kɛŋɔ he teŋɛ n nɛ.
         39 Nomɛlbwa o sie aa swɛɛ harɛ nɔ ta silɛɛ kwaa ta la, wɛɛ paŋɛ o nyuu, asɛ nomɛlbwa
         ge o sie aa wola harɛ nɔ ta silɛɛ kwaa ta lɛ la, wɛɛ dɔ o nyuu.
         40 "Nomɛlbwa waa nyiŋi he nɛɛ la, menee o nyiŋi la. Asɛ nomɛlbwa waa nyiŋi n nɛɛ la,
         naate waa tom mɛ laanee o nyiŋi la.
         41 Nomɛlbwa waa nyiŋi Korowii keame nɛɛ o keamere ɛɛ nomanta la, wɛɛ dɔ Korowii keame
         kembɔree. Asɛ nomɛlbwa ge waa koh nɛndɛɛge dɛgre waa dɛ nyiŋi o nɛɛ la, wɛɛ dɔ nɛndɛɛge
         kembɔree.
         42 Kasinteŋ, dɛ nomɛlbwa koh kɛ he bini bechala bɛlbwa dɛ teŋɛ n nɛɛ waa dɛ tɛo nesɔna
         o nyɔ aa, waa o kembɔr paŋa ba bwa."
         
            

         
      
   
      
         11
1 Yeesu aa bol waa nɔ bagle o habɔteŋra fi dɛ banɛ la tonɛ la, o le bela dɛ kaa bwɛɛre
         aa bɛne bela la ta dɛ kaa bol Korowii Waa dɛɛ bag ba.
         2 Dɛ ba do Jɔn waa dɛ sɔ nɛra Korowii nee la dea, o chɔ bela dɛ no waa Yeesu Kristo
         aa dɛ ɛ la, asɛ o tomɛ o habɔteŋra bane o be
         3 ŋɔ bá ka pɛɛro ŋɔ, "Henee nɛn Korowii aa bagɛ nyoa ŋɔ wɛɛ geloo o ba la aa, kɛɛ
         he laa o, asɛ yáa nyiŋi naate habɔɔ?"
         4 Anee Yeesu ŋɔ, "Hé berɛ kaa dɛ ka ŋɔ Jɔn be waa haa baa na dɛ no la.
         5 Hé ŋɔ o be ŋɔ nyoŋa dɛ na bɔr, boobie ɛɛ valɛ, asɛ nɛra weechɔga aa chɔg ba bwadabii
         la ge bwara kwaa. Hé ŋɔ o be ŋɔ amumure dɛ no wa, lala ir seo ta, asɛ nyaara ge dɔ
         Amanesoma la dɛɛ no.
         6 He naate haa wola men tɔŋle la, he na som."
         7 Jɔn habɔteŋra la aa dɛ kaa la, Yeesu bol Jɔn waa dɛɛ bagle nɛnlaa la ŋɔ, "Haa la
         Jɔn be pua waa ɛ hɛŋle gbo la ta la, dɛ bɔkwaa he fe ɛɛ nyin kɛ he na nɔ? Kpɔg bɛl
         peu aa dɛ ta wɛɛ yiigi la kɛɛ?
         8 Dɛ gɛ laa ge aa, dɛ bɔkwa tenee he ka nyiŋi ɔ? Nɛn waa do laaladɛɛgaa he ka nyiŋi
         kɛɛ? Nɛra baa dɛ do laaladɛɛga la, koodemii ba do.
         9 Hé bag mɛ, bɔkwa tenee he la bela ka nyiŋi ɔ? Korowii keamee kɛɛ? Kasinteŋ, Korowii
         keamee he na la, kɛ o gwaa Korowii keame kwara,
         10 dɛkalkɛ Jɔn nɔ waa ba chwerɛ ŋɔ, ’Korowii ŋɔ, "Mɛɛ tomɛ n toromee ó tɔ he sie dɛ
         kwaa ŋwɛnɛ tɛɛ" ’ la.
         11 Kasinteŋ, ba lolɛ nɛnjena harɛ nɔ ta, kɛ Jɔn waa dɛ sɔ nɛra Korowii nee nɔ gwaa ba
         bwa. Kɛ nomɛlbwa waa ɛ bechala Korowii Kora la ta te berɔ gwaa Jɔn.
         12 Dɛ le saŋ la Jɔn aa lea dɛɛ bol Korowii Kora nɔ waa la, nɛra sie begrɔ ba kpɔ sibegra
         dɛɛ nyin dɛ ja o Kora la ta.
         13 Korowii keamere la bwa ne Mosis tɔ sie bol Korowii Kora la waa dɛ ba tel gɛ saŋ Jɔn
         aa bala.
         14 Kɛ dɛ hɛɛ yarada n waa maa dɛ bol nɔɔ te naa, Elaeja la baa bol o waa ŋɔ wɛɛ bao
         la, onee a gɛ Jɔn nɔ.
         15 Nomɛlbwa waa no la, ó no.
         16 "Bɔkwa konee mɛɛ ba fini nɔ nɛra kpɔe dɛ magɔɔ? Ba do kɛŋɔ bechale bane aa dɛ hɛlɛ
         fɔgbaah, asɛ bane ŋɔ ba bala be ŋɔ,
         17 ’Ɛrɛɛ ya go silɛɛ yela, he sie ta lɛɛ hé sa, ya berɛ ta wiile ge, he loo ta kui
         hé wi nɔɔ?’
         18 Jɔn aa bala la, dɛ o dɛ vɔwɛ nyoa, waa sen ge nyɔ, asɛ nomɛlbwa ŋɔ kwaa dɛ ir o nɛ.
         19 Asɛ n Nɛn Bie la te aa bala la, n di kwa, dɛ nyɔ sen ge, asɛ nomɛlbwa berɛ ŋɔ, ’Hé
         na baa nɔ! Kondikondidii ne sennyɔɔree on. Lampoo lɛɛra baa dɛ bɔ nɛra apoo ne wechɔg-ɛɛraa
         ɛ o daamanar.’ " Waa bol gɛ tonɛ la, anee o ŋɔ, "Wejereme bɛlbwa we-ɛɛla taa a che
         baa jemɛ kɛ o ɛ wejereme."
         20 Bwɛɛre Yeesu aa ɛ nyokpowaa a ta warɛ la, a nɛra ta ba wechɔga ta leɛ. Anomanta o
         ŋɔ,
         21 "Korasen tena, hé bwɛɛlɛ. Hɛɛ na waa taeh! Bɛtsaeda tena, hé ge bwɛɛlɛ. He gee
         na waa taeh! Nyokpowaa nɔ maa ɛa he bini nɔ, dɛ Taaya ne Sidonee n fee ɛa nɔ naa,
         ba fe charɛ ba liire le ba wechɔga ta bigri, dɛ tɔ lwe yale dɛ kpɔ tɔɔ fɔgɛ ba bwara
         bwa.
         22 Kasinteŋ, awola Korowii aa ba dɛ ba bol nɛra bwa waa dɛ pa bole la, wɛɛ na Taaya
         ne Sidon tena sumii gwaa heya.
         23 Asɛ he Kapeeneɔm tena ge, he fe dɛ nyin kɛ he gbagba ir kaa Korowii doa kɛɛ? Baa
         vigri heyaa Bɔnsam nii taa. Nyokpowaa nɔ maa ɛa he bini nɔ, dɛ ba fe ɛa Sodom aa,
         Sodom fe ta lole ba le fini, Korowii fe ta on chɔgɛ.
         24 Kasinteŋ, hé jemɛ kɛŋɔ awola Korowii aa ba bol nɛra bwa waa dɛ pa bole la, wɛɛ na
         Sodom tena sumii gwaa heyaa."
         25 Belaa Yeesu kpɛɛ Korowii ŋɔ, "N Mɛɛ, nyundua ne harɛ bwa Dɔɔ! N dɛ jaame kɛ haa kpɔ
         he waa nɔ sɔh sipila tena ne wejerema, dɛ kpɔ bagle nɛra baa wola wobɛlbwa jemɛ nɔ.
         26 Jam, n Mɛɛ. Gɛɛ wera he be."
         27 Bela Yeesu berɛ ŋɔ, "N Mɛɛ kpɔ wobɛlbwa do n nɔn ta. Nomɛlbwa aa men Korowii Bie
         jemɛ, nemenɛ n Mɛɛ la gbo. Gɛɛ nomɛlbwa ge aa wola n Mɛɛ la jemɛ, nemenɛ n ne nɛra
         maa dɛ nyin kɛ n gel ba jemɔ la.
         28 "He banɔ la he soga bini waa aa kana gwaa he nɛɛ la bwa, hé kpɔa ba n be ásɛ n
         lɛ heyaa he onɛ.
         29 Gɛ baa kpɔ daa dawɛ nae anɛ nɛ a pɛ dɛɛ ɛ toma la, hé gel n ne heyaa ɛ gɛ, asɛ he
         hweli le n be, dɛkalkɛ n pwɛre, maa mbarafo ge ɛ. He ɛ gɛ naa, haa koeh ba.
         30 N waa do toŋgboŋ ken, bone maa kpɔ dawɛ he nɛɛ la ge fɛgre."

1 Ona Tɔpere bɛl wee, Yeesu ne o habɔteŋra kaa kpɔ mea koo bɛl ta, dɛ lɔr dɛ kpo o
         habɔteŋra la, asɛ ba ɛ mea la ane dɛɛ chwe.
         2 Farisii tena la aa na gɛ la, ba ŋɔ Yeesu be ŋɔ, "Nyiŋi na! He habɔteŋra la dɛ ɛ toma
         dɛɛ to ya Ona Tɔpere mmara la."
         3 Anee Yeesu chaŋ ba ŋɔ, "He ta kure na gɛ ya naa Devid aa ɛa gɛ saŋ lɔr aa dɛ kpo
         o ne o nɛra la kɛɛ?
         4 O jo Korowii Dea dɛ kpɔ paanoo aa ɛ Korowii kwa, o ne o nɛra di. Mmara fe aa ŋwɛnɛ
         tɛ kɛ ba fee di gɛ paanoo la, Sɔfore gboo fe dɔ ŋwɛnɛ kɛ ba dia.
         5 Kɛɛ he ta kure na gɛ Mosis Mmara la aa bagla kɛ Sɔfore baa ɛ toma Korowii Dea Ona
         Tɔpere la ta la dɛ to Ona Tɔpere mmara la, kɛ ba ge aa bolchɔge di aa?
         6 Korowii Dea toma ɛɛ waa baa wola bolchɔge di la, kɛ kasinteŋ, nomɛl lɔ bonɔ dɛ gwaa
         Korowii Dea.
         7 Korowii Tɔn dɛ bagle kɛ, ’He dɛ na he dɔŋa sum aa, anee mɛɛ nyin gwaa kɛ haa kpoo
         kwaa dɛɛ tɛ mɛ.’ Dɛ he fe jemɛ waa nɔ mun aa, he fe aa nɛra nɛɛ nya ŋɔ ba di bolchɔge,
         8 dɛkalkɛ n Nɛn Bie laanee dɔ Ona Tɔpere kpegri."
         9 Yeesu le bela dɛ kaa cheremi dea bɛl ta,
         10 dɛ baa bɛl o nɔn aa sewa lɔ bela. Dɛ nɛra bane lɔ bela dɛɛ nyin dɛ kpɔ waa dawɛ Yeesu
         nɛ. Anomanta ba pɛɛro ŋɔ, "Ya mmara la dɛ tɛ yaa ŋwɛnɛ kɛ ya won chah weela Ona Tɔpere
         aa?"
         11 Anee Yeesu chaŋe ŋɔ, "Amɔ dɛ he bini bɛl pee le bɔluŋ bɛl bini Ona Tɔpere aa, ɛrɛɛ
         wɛɛ ba ɛɛ yɔ? Waa pee laanee ka lawɛ le bɔɔ la bini naa?
         12 Nɛn ta pee gwaalaa? Anomanta ya mmara dɛ tɛ yaa ŋwɛnɛ ŋɔ ya ɛ nɛn wedɛɛga Ona Tɔpere."
         13 Anee o ŋɔ baa la o nɔn aa sewa la be ŋɔ, "Tɛr he nɔn." Asɛ baa la tɛr o nɔnsewe la,
         dɛ o berɔ do kpegri gɛ o faa doa wubwa la, dɛ do kɛ o nɔn la waa wola sewɛ la.
         14 Belaa Farisii tena la le bela dɛɛ vɔrɔwe kɛ bá kpo Yeesu.
         15 Yeesu aa naa kɛ nɛra la dɛ nyinu dɛ́ kpo la, o le bela kaa bofale, dɛ nɛnlaa tenten
         teŋɛ o nɛ, asɛ o chah ba bini banɔ la ba bwara aa dɛ wee ba la bwa,
         16 dɛ ŋɔ ba bɛ o waa taa bagle nomɛlbwa.
         17 Gɛ Yeesu aa ɛa nɔɔ gela ba jemɛ kɛ waa Korowii keame Aesaya faa bola la ɛ kasinteŋ.
         18 O bolɔ ŋɔ, "N bonɔɔ maa leo laanee la. O waa mɛɛ nyin, asɛ n sie gee lɛ o nɛɛ ga.
         Mɛɛ geloo n Doma ba so o nɛ, ásɛ o bagle nɛra baa lɔ harɛ ta bwa ge gɛ n kasinteŋ
         ŋwɛnɛre aa doa.
         19 Waa waa tɔŋle dɛɛ nyɛg, waa takpeg gee kpɔ bol waa fɔgbaahna.
         20 Nɛn do kɛŋɔ daa waa gwɛɛna dɛɛ ba kui aa, waa gel o ku. Dɛ o do kɛŋɔ kandea waa dɛ
         lawɛ kɛlll la ge, waa gel o dime. Wɛɛ lawɛ bambile nɛra nɛɛ dɛ yo ka tel gɛ saŋ nɛra
         bwa aa ba jemɛ Korowii kasinteŋ ŋwɛnɛre la,
         21 ásɛ nɛra baa lɔ harɛ ta bwa kpɔ ba hwɛga dawɛ o nɛ."
         22 Asɛ nɛra bane kpɔ baa bɛl kwaa aa dɛ ir o nɛɛ dɛ gel o nyoŋe waa wola won waa ge
         bol ba Yeesu be, asɛ o chah baa la dɛ gel wɛɛ na dɛ won waa ge bola.
         23 Waa Yeesu aa ɛa la gelɔ nɛnlaa la bwa nyoa kpo, baa pɛɛ dɔŋa ŋɔ, "Amɔ Devid Naa nɔɔ
         naa?"
         24 Farisii tena la aa no waa nɛra la aa dɛ bɔɔ dɔŋa la, ba chaŋe ŋɔ, "Kwaa aa dɛ ir
         nɛra nɛɛ bwa nomoa Bɛlsebulee tɛo kpegri o won kwaa doŋa nɛra nɛɛ la."
         25 Yeesu aa jemɛ waa baa dɛ bol la, anee o ŋɔ, "Dɛ harɛ bɛl ta tena bini pere anɛ ba
         gbogbo ɛɛ yo aa, harɛ la dɛ pagre. Asɛ bwɛɛ bɛlbwa ge o bini aa pere anɛ bampera ne
         bampera ɛɛ yo la, bwɛɛ la dɛ pagre. Gɛɛ dɛ waane ba lola bɛl bini asɛ ba pere anɛ
         dɛ gbo ɛɛ yo aa, lola la aa won ɛ lola.
         26 Anomanta dɛ Bɔnsam kora bini pegro baa yo aa, amɔ te kora la aa won ɛ kora.
         27 Dɛ he ŋɔ Bɛlsebulee tɛ mɛ kpegri n won kwaa doŋa nɛra nɛɛ aa, a wer. Aah, dɛ he ge,
         umee tɛ he habɔteŋra nɔ kpegri ba won a doŋa ɔ? He gbagba habɔteŋra la we-ɛɛlaa dɛɛ
         bagle kɛŋɔ he kono kwara!
         28 Korowii Doma kpegri nee mɛɛ doŋi kwaa aa dɛ ir nɛra nɛɛ la. Anomanta hé jemɛ kɛŋɔ
         Korowii Kora dii la telo tonɛ.
         29 "Nomɛlbwa aa won jo bokpega te dea dɛ ŋwɛ o laala bwa, nemenɛ o tɔ sie won vɔrɔwo
         mɔɔ dɛ won jo o dea ka pa o laala.
         30 "Nomɛlbwa waa wola n nɛɛ jae la aa n waa nyin. Nomɛlbwa waa wola men chae dɛɛ boa
         n nɛra nyoa dɛɛ pɛ la lɔ ba dɛɛ pegre.
         31 Anomanta n dɛ ŋɔ he be kɛ Korowii ɛɛ wonoo kpɔ wechɔga bɛlbwa ne wobochɔga bɛlbwa
         kɛ nɛn. Kɛ nomɛlbwa waa bol Korowii Domadɛɛge la te nɛnhɛlwobol la, waa kpɔ kɛo bwa.
         32 Nomɛlbwa waa bol waa yagɛ men Nɛn Bie la, wɛɛ wonoo kpɔ kɛo. Kɛ nomɛlbwa waa bol
         wobochɔga yagɛ Korowii Domadɛɛge la te, fini ne kere, Korowii aa kpɔ kɛo bwa.
         33 "Dɛ daa nɔn wer aa, dɛ daa la gbabirii wera. Kɛ dɛ he ŋɔ daa nɔn aa weraa, dɛ daa
         la gbabir gee wola were. Daa nɔn taa ba che dɛ jemɛ o dasoo.
         34 Nɛnchɔga kɛ harɛkwa! Wechɔga gbo aa su he bini nɔ, wobodɛɛga ɛɛ wonoo le he nyoa
         ta naa? Waa aa lɔ nɛn bambile ta laanee o nyoa ɛɛ bol.
         35 Nɛndɛɛge wedɛɛga ɛɛ taa a che baa jemɛ wedɛɛga aa lɔ o bambile bini. Gɛɛ ba che nɛnchɔge
         ge wechɔga ɛɛ ta dɛɛ jemɛ wechɔga aa lɔ o bambile bini.
         36 N dɛ ŋɔ he be ŋɔ, wesale bɛlbwa nomɛlbwa aa bola la, wɛɛ bagle a munii awola Korowii
         aa ba dɛ ba bol nɛra bwa waa dɛ pa bole la.
         37 He gbagba wobol taa Korowii ɛɛ ba chega pa heyaa bole. He wobol ɛ wobodɛɛga aa, wɛɛ
         pae boldɛɛgee, dɛ he wobol ɛ wobochɔga aa, wɛɛ pae bolchɔgee."
         38 Tɔn Jerema la bane ne Farisii tena bane ba Yeesu be dɛ ba ŋɔ, "Nomoa, ya dɛ nyin
         kɛ he ɛ nyokpowaane yá na dɛ jemɛ kɛ kpelaa Korowii bee he le."
         39 Anee Yeesu chaŋ ba ŋɔ, "Ɛrɛɛ fini nɛra ɛ wechɔg-ɛɛra gbo baa wola Korowii ɔmɛ gɛ
         nɔɔ? Maa wobɛlbwaa ɛ hé na, nemenɛ waa aa pu Korowii keame Jona la dɔŋ gboo dɛɛ ba
         n ge pui ásɛ he che a ta jemɛ n nɛnsoo.
         40 Gɛ Jona aa di tɔpebire atoro pɛŋejen la tea bini la, gɛɛ men Nɛn Bie la gee ba tɔpebire
         atoro dii lalbɔɔ bini.
         41 Awola nɛra bwa aa ir seo ta dɛ ba che Korowii sie asɛ o bol ba waa dɛ pa bole la,
         Niniwe tena ɛɛ bol waa bɔ fini nɔ tena, dɛkalkɛ ba te no Korowii waa Jona aa bola
         la mun dɛ charɛ ba liire le ba wechɔga ta. Kɛ kasinteŋ, naate waa gwaa Jona lɔ bonɔ,
         asɛ he ŋɔ haa o bee no.
         42 Seba kooro waa ɛ haah la gba ɛɛ bol waa bɔ fini nɔ tena, dɛkalkɛ o valɔ le o harɛ
         ta bojaŋ le dɛ́ ba no Kooro Solomɔn wejemwa. Kɛ kasinteŋ, naate waa gwaa Kooro Solomɔn
         lɔ bonɔ, asɛ he ŋɔ haa o bee no.
         43 "Fini nɔ nɛra do kɛŋɔ nɛn Bɔnsam aa gela o torome bɛl do o nɛɛ dɛ chɔg o da. A habɔɔ
         la naate charɛ o liire, asɛ Bɔnsam torome la le o nɛɛ dɛ kaa ka nyin bofale dɛ́ so.
         O gaagaa, o ta wone dɔ bɔr dɛ́ so onɛ,
         44 dɛ berɛ ŋɔ, ’Mɛɛ kaa n bug ta bela maa lea ba laanee,’
         45 dɛ berɛ ka na kɛ baa la liire chaahnɔ kɛŋɔ dea baa chaaro dɛ kwaaro kɛrɛdɛ, kɛ dɛ
         gel o chɔ pɛɛ. Gɛɛ o won la ka kpɔ o bala anuanɛ aa gwaalo kwara, a bwa won ba so
         naate la nɛ, dɛ chɔg o da gwaa gɛ o faa doa wubwa la. Gɛɛ aa ba doe fini nɔ nɛra baa
         ɛ nɛnchɔga nɔ nɛ."
         46 Yeesu nyoa taa lɔ waa ta o bol dɛɛ bagle nɛra la la, o nya ne o nimanar ba bela dɛ
         ba che buse dɛɛ nyinu dɛ́ bol waa o be.
         47 Anomanta nɛra la bɛl ŋɔ o be ŋɔ, "Nyiŋi na, he nya ne he nimanar chegɛ buse dɛɛ nyin
         he bɔr dɛ́ bol waa he be."
         48 Yeesu pɛɛ ba ŋɔ, "Umee n nyaɔ? Umewaa n nimanar ɔ?"
         49 Asɛ o tɛr o nɔn pa o habɔteŋra la nɛɛ dɛ ŋɔ, "Hé na n nya ne n nimanar.
         50 Nomɛlbwa waa dɛ ɛ waa n Mɛɛ waa lɔ nyundua aa dɛ nyin kɛ he ɛ laanee n nime ne n
         nimambie ne n nya."

1 Awola tenten Yeesu le dem bela dɛ ka so moo nyoa dɛɛ bagle nɛra wa.
         2 Nɛnlaa la aa wara nomanta o jo gbera ta ka so, asɛ nɛnlaa la bwa che baŋ.
         3 Asɛ o kpɔ sɛgla bol waa chag ba ŋɔ, "Baa bɛlee ira dɛ kaa merɛ mea o koo ta.
         4 Waa dɛ merɛ mea la, ane lee ŋwɛnɛ nyoa, asɛ jumbii ba tɔɔ di.
         5 Ane lee bwetala ta bela teera aa wola toole kohona. Teera la aa dawɛ bwetala la ta
         la aa wola warɛ la nomanta, a ta bigre bɛlbwa mea la le.
         6 Kɛ a lune ta wone kaa bini. Anomanta wee aa lɔa la, a jwalɔ dɛ sewɛ.
         7 Mea la ane ge lee sɔɔhne baah, asɛ sɔɔhne la kpeg dɛ lawa, a ta wone ɛ.
         8 Kɛ anɔ la aa lee harɛdɛɛge ta la te leo, asɛ dɛ ma kohona. Ane ma lafare, ane ma
         fifraanumɛl, asɛ ane ge ma fifraatoro."
         9 Yeesu aa bol a gɛ waa nɔ tonɛ la, anee o ŋɔ, "Nomɛlbwa waa dɛ nyin dɛ no la, ó no."
         10 Asɛ o habɔteŋra la la o be ka pɛɛro ŋɔ, "Ɛrɛ waa he yon kpɔ sɛgla dɛɛ bol waa nɛra
         nɔ be nɔɔ?"
         11 Anee Yeesu chaŋ ba ŋɔ, "He te dɔ Korowii Kora ne a wejema aa fa sɔah bwa dɛ́ jemɛ.
         Kɛ ba te ta dɔe.
         12 Anomanta naate waa dɔa la, baa jao anee ó dɔ kohona. Kɛ naate waa wola komɛlbwa
         dɔe la, tama kwaraa waa dɔa la ɛɛ le o nɔn taa.
         13 Waa aa bala maa kpɔ sɛgla dɛɛ bol waa ba be laanee nɔ: ’Ba dɔ sibie, kɛ baa na, dɛ
         dɔ deŋna, kɛ baa waa no, baa waa mun jemɛ.’
         14 Ba waa Korowii keame Aesaya faa bol la. O bolɔ ŋɔ, ’Nɛra nɔ ɛɛ noo kohona, kɛ baa
         a mun jema ba. Baa nyiŋuu kohona, kɛ baa a jema ba,
         15 dɛkalkɛ ba bambile kpegri, ba kpɔ nɔɔra tɔɔge deŋna, dɛ tɔɔge ba sibie ge. A waa
         laa aa, ba sie fe ɛɛ nao, asɛ ba deŋna no, asɛ ba jemɛ a mun, dɛ berɛ ba bambile dɛɛ
         teŋɛ n nɛɛ asɛ n lɛɛ ba.’
         16 Kɛ he te, he nyu som taeh. He sibie dɛ na, he deŋna gee no wa.
         17 Kasinteŋ, Korowii keamere kɛrɛdɛ ne Korowii nɛra kɛrɛdɛ fe dɛ nyin kɛ ba na anɔ haa
         dɛ na nɔ, ba ta dɔe na, dɛ fe ɛɛ nyin dɛ no anɔ haa dɛ no nɔ, ba ta dɔe no.
         18 "Hé cheg deŋna dɛ no baa waa merɛ mea la waa la mun.
         19 Nɛra baa dɛ no Korowii Kora nɔ waa baa wola a mun jemɛ laanee do kɛ mea la aa lee
         ŋwɛnɛ nyoa la. Bɔnsam balaa, dɛ o baa laa waa baa noa la bwa kpɔ le ba nyu bini.
         20 Mea aa lee bwetala ta la ge chegɔ tɛ nɛra baa no waa nɔ, dɛ ba sie lɛo la.
         21 Kɛ waa la aa wola ban jooge la gelɔ aa won ba nyu bini ka. A chegɛ Korowii waa ta
         waane puu ba, asɛ nɛra ge ɛɛ ba hɔhɔrɔwa aa, dɛ ba horɔ.
         22 Mea la aa lee sɔɔhne baah la chegɔ tɛ nɛra baa no waa nɔ, asɛ harɛ nɔ soga liire
         ne harɛ nɔ kondɔɔh waa begre ba sie, ba ta gelɛ waa la dɔ tɔnɔ.
         23 Asɛ mea la aa lee harɛdɛɛge ta la ge chegɔ tɛ nɛra baa no waa la dɛ lawɛ a bini,
         a dɔ tɔnɔ tɛɛ ba kɛŋɔ mea la aa ɛa kɛrɛdɛ, ane ma lafare, ane ma fifraanumɛl, ane
         ma fifraatoro la."
         24 Yeesu kpɔ sɛgla bol waa chag ba ja dɛ ŋɔ, "Kenii Korowii Kora la do. Baa bɛlee ira
         dɛ ka merɛ mea o koo ta.
         25 Jwaana bɛl nɛra bwa aa chɔa la, o dɔm bɛl ge iro dɛ ka merɛ kpɔgchɔga ane aa le mea
         la koo mea la ta, dɛ ir chwa.
         26 Kwaa la bwa aa lea dɛ kpeg la, a bie ɛɛ taa ba che jemɛ kɛ kpɔgchɔga koo mea la ta.
         27 Baa la bonɔɔna baa bɔɔro ŋɔ, ’Nomoa, kɛ mea gboo he merɛ koo nɔ ta laɔ? Lee kpɔgchɔga
         nɔ ge le dɛ ba koo a ta nɔɔ?’
         28 Anee nomoa la chaŋ ba ŋɔ, ’N dɔm bɛlee ɛ gɛ la.’ Asɛ o bonɔɔna la berɛ pɛɛro ŋɔ,
         ’He dɛ nyin kɛ ya ka parɛ kpɔgchɔga la ta kɛɛ?’
         29 Anee baa la ŋɔ, ’Kai. Dɛ he ŋɔ he para ta taraken aa, hɛɛ parɛ mea la anee ja a ta.
         30 Hé gel a bwa pɛ che dɛ ɛ. A koma ta la, mɛɛ ŋɔ nɛra baa dɛ ba a koma la bee bá
         tɔ sie kɛ kpɔgchɔga la, dɛ vɔrɔwa, dɛ che ka ta nii ta dɛ fuah, mɔɔ dɛ ba komɛ mea
         tenten la dɛ pa ka do mɛ n dɔndɔŋ bini.’ "
         31 Yeesu kpɔ sɛgla bol waa chag ba ja dɛ ŋɔ, "Kenii Korowii Kora la do. Baa bɛlee ira
         dɛ kpɔ daa bɛl baa dɛ yerɔ mastad bii dɛ ka du.
         32 Kwaa bie baa dɛ du bwa bini onjegaa. Kɛ dɛ o leɔ dɛ kpeg aa, o dɛ gwaa konduula bwa,
         dɛ yon kpeg dajen, asɛ jumbii gba ba sɔh a kɔne o kpala ta."
         33 Yeesu kpɔ sɛgla bol waa chag ba ja dɛ ŋɔ, "Kenii Korowii Kora la do. O do kɛŋɔ haah
         bɛl aa ira dɛ kpɔ iisi tama ka koo men logbaa del ta, asɛ a won gel men la bwa uge."
         34 Waa nɔ bwa Yeesu aa bola dɛɛ bagle nɛnlaa la bwa la, dɛ sɛgla nee wɛɛ bol. Webeŋkpoŋ
         gba toole o wobol waa wola sɛgla kpɔe.
         35 Gɛ waa ɛa nɔ gelɔ waa Korowii keame la faa bola la ɛ kpela. Korowii fa kpɔ o keame
         la nɛɛ bol ŋɔ, "Mɛɛ kpɔ sɛglaa bol waa chag ba. Waa nomɛlbwa aa wola jemɛ bwa le harɛ
         nɔ mumpar la, mɛɛ bol ba bee."
         36 Yeesu aa le nɛnlaa la baah la, o kaa jo dea, asɛ o habɔteŋra la ba o be dɛ ba ŋɔ
         o be ŋɔ, "Chagle yaa kpɔgchɔga baa la dɔm la aa kaa merɛ koo mea la ta la mun."
         37 Anee Yeesu ŋɔ, "Men Nɛn Bie laanee merɛ mea tenten la.
         38 Harɛ ta bonɔɔ ɛ koo la. Mea tenten laanee nɛra baa ja Korowii Kora la ta la, asɛ
         kpɔgchɔga la ge che tɛ nɛra baa lɔ Bɔnsam be pera.
         39 Baa la dɔm la waa kaa merɛ kpɔgchɔga koo mea tenten la ta la chegɔ tɛ Bɔnsam. Kwaa
         la koma la chegɔ tɛ waa bwa jaga saŋ, asɛ nɛra baa koma la chegɔ tɛ nyundua toroma
         la.
         40 Gɛ baa vɔrɔwe kpɔgchɔga la dɛ che ka do nii ta a fuh la, gɛɛ waa bwa jaga saŋ ɛɛ
         ba doe.
         41 Men Nɛn Bie la ɛɛ tomɛ n nyundua toromaa ba n kora nɔ ta bá ba kpɔ nomɛlbwa waa
         dɛ do nɛra wechɔga ta ne wechɔg-ɛɛra bwa,
         42 dɛ kpɔ ba ka ta ninlao ta, belaa wii ne weweele do.
         43 Asɛ name nɛra baa dɛ ɛ wedɛɛga la chaah kɛŋɔ wee ken ba Mɛɛ Koobwɛɛ bela. Nomɛlbwa
         waa no la, ó no.
         44 "Korowii Kora la waa ane gee la ja. A do kɛŋɔ baa bɛl aa kaa kpaah kondɔɔh kwaane
         baa kpɔa sɔh harɛ bɛl ta. Asɛ o ge berɛ kwaa sɔh dɛ kpɔ kwaa la silɛɛ dɛ ka yog komɛlbwa
         waa dɔa dɛ kpɔ suuga la ka yawɛ a gɛ harɛ la.
         45 "Korowii Kora la tenten berɔ do kɛŋɔ bonadii bɛl waa dɛ gaage lwedɛɛga ane a yog
         aa kpega dɛ́ yawɛ.
         46 Asɛ awola bɛl o ka na lwedɛɛge tenten bɛl o yog aa kpega taeh, dɛ ka yog o kondɔɔh
         bwa dɛ kpɔ ka yawɛ gɛ lwee la.
         47 "Korowii Kora la dor bɛl gee nɔ. Nɛra bane baa dɛ ɛ nee toma kaa ta dɔɔh moo ta dɛ
         lawɛ pɛŋe te bɛlbwa siwi.
         48 Dɔɔh la aa su pɛŋa la, ba tɛr ba hɛŋle ta, asɛ dɛ soŋni harɛ dɛ chale a bini, dɛ
         pa pɛŋedɛɛga la do logbaa bini, asɛ dɛ pa anɔ la aa wola were la ka ta.
         49 Gɛɛ waa bwa jaga saŋ ɛɛ ba doe. Nyundua toroma ɛɛ bao dɛ ba chale nɛnchɔga le nɛndɛɛga
         bini,
         50 asɛ dɛ kpɔ nɛnchɔga la ka ta ninlao ta. Belaa wii ne weweele do."
         51 Yeesu pɛɛ ba ŋɔ, "He dɛ no waa nɔ mun te naa?" Asɛ ba ŋɔ, "Ɔɔh."
         52 Anee Yeesu berɛ ŋɔ, "Amɔ nomɛlbwa waa jemɛ Mosis Mmara la, dɛ berɛ ba hweli Korowii
         Kora nɔ waa la do kɛŋɔ nomɛl aa dɔ o dem, dɛ dɔ konfala ne kombena, dɛ won a bini
         bɛlbwa waa dɛ nyin kpɔe dɛ le bela waa dɛ cheg o kwa."
         53 Yeesu aa kpɔ sɛgla bol waa bagle nɛra la tonɛ la, o le bela,
         54 dɛ berɛ kaa o gbagba bwɛ. O bagle nɛra waa ba cheremi dea ta, asɛ nɛra baa no o webagla
         la bwa nyoa kpo, baa pɛɛ dɔŋa ŋɔ, "Leperaa o le gɛ wejema nɔ ne nɔɔ? Asɛ nyokpowaa
         nɔ geɔ?
         55 Kapenta te la bie la laa kɛɛ? O nya laa Mɛɛre aa? O nimanar laa Jems ne Josef ne
         Seemɔn ne Judas kɛɛ?
         56 Bwɛɛ nɔ ta laa o nimambii bwa do aa? Leperaa o le a gɛ wejema nɔ ne nyokpowaa ɛɛ
         nɔ bwa ne nɔ?"
         57 Anomanta ba siwi ta on sui. Asɛ Yeesu ŋɔ ba be ŋɔ, "Korowii keame dɔ sɔn bobɛlbwa.
         Kɛ o gbagba bwɛɛ tena ne o lola gboo wola on duu."
         58 Baa wola on yaradae nomanta, nyokpowaa waa ɛa bela ta warɛ.

1 Kooro Hɛrɔd waa dɛ nyiŋi Galilia harɛ ta gɛ saŋ la no Yeesu wa,
         2 asɛ dɛ ŋɔ o bonɔɔna be ŋɔ, "Jɔn o faa dɛ sɔ nɛra Korowii nee laanee la. O weero le
         seo ta. A waa o won nyokpowaa nɔ ɛɛ la."
         3 Kooro Hɛrɔd nɔ fa gelɔ ba lawɛ Jɔn, dɛ doo kpɛɛ dɛ kpɔɔ ka do dea. Kooro nɔ nime
         Felep haah Hɛrɔdeas waa o koh ɛ Jɔn gɛ la,
         4 dɛkalkɛ kooro la moo, asɛ Jɔn ŋɔ o be ŋɔ o ta an kɛrɛdɛ ɛɛ kɛ waa mo Hɛrɔdeas la.
         5 Asɛ kooro la fe ɛɛ nyin Jɔn dɛ kpo. Kɛ dɛ o dɛ ɔmɛ Juda tena la, dɛkalkɛ ba te bwa
         ŋɔ Jɔn ɛ Korowii keame.
         6 Awola bɛlee kooro la ɛɛ di o lola tɔpere, asɛ Hɛrɔdeas bihaah ba sa bagle nɛra la
         bwa. O sae la gelɔ kooro la sie lɛ.
         7 O ŋɔ tolo la be ŋɔ, "N ŋwɛɛrɔ kɛ komɛlbwa haa dɛ nyin la, mɛɛ kpɔɔ tɛɛ."
         8 O la ka ŋɔ o nya be. O nya gel o la dɛ ka ŋɔ kooro la be ŋɔ, "N dɛ nyin kɛ he kpɔ
         Jɔn waa dɛ sɔ nɛra Korowii nee la nyu dawɛ korɔ ta ba tɛ mɛ taraken."
         9 Waa nɔ we kooro la nɛɛ kɛrɛdɛ, kɛ o ntam waa ŋwɛɛra la ne nɛra baa soge bela dɛ no
         la nomanta, waa nyin kɛ o to o ntam la, asɛ o sɛh,
         10 dɛ gel ba la dea bela baa do Jɔn la dɛ ka teŋe o nyu,
         11 dɛ kpɔ dawɛ korɔ ta ba tɛ tolo la, asɛ o ge kpɔ ka tɛ o nya.
         12 Jɔn habɔteŋra balɔ dɛ ba kpɔ lale la ka huge, asɛ dɛ ka taa bagle Yeesu.
         13 Yeesu aa no gɛ waa nɔ la, o le nɛra baah dɛ ka kpɔ gbera dɛ́ fe kaa bela nomɛlbwa
         aa wola toole. Nɛra no gɛ waa la dɛ le ba bwɛɛre ta dɛ kpɔ naa ta dɛ tiu.
         14 Yeesu aa le gbera la bini, dɛ nɛnlaa tenten lɔ bela. Ba waa domɛ o tea, asɛ o chah
         ba bini weela tena.
         15 Bɔr aa dɛ jo la, o habɔteŋra la baa ŋɔ o be ŋɔ, "Nomoa, bonɔ ɛ kpɔg baah, bɔr ge
         dɛ jo. Anomanta ŋɔ ba be bá kaa bwɛɛre nɔ aa bar bonɔ nɔ ta dɛ ka yawɛ kwaane di."
         16 Yeesu chaŋ ba ŋɔ, "Ba ta chɛɛ kɛ ba kaa. Hé ge nyin kwaa tɛɛ ba bá di."
         17 Anee ba ŋɔ, "Paanoo anue ne pɛŋa anɛ gboo ya dɔ bonɔ."
         18 Anee Yeesu ŋɔ, "Hé kpɔ ba tɛ mɛ."
         19 O gel nɛra la bwa so harɛ kpɔglor la ta, asɛ dɛ kpɔ paanoo anue la ne pɛŋa anɛ la,
         dɛ ha sie nyiŋi nyundua dɛ jam Korowii, dɛ mɔne paanoo la do o habɔteŋra la nɔɔra
         ta dɛ ŋɔ bá bɔne tɛɛ ba,
         20 asɛ nɛra la bwa di dɛ vagre. O habɔteŋra la aa tɔɔ paanoo ne pɛŋa baa dia a ka la
         pɛ, a su wɛgrɛjena fi dɛ anɛ.
         21 Nɛra baa di kwaa la, ba baala gbo ɛɛ ɛ kagboŋa banue. Haahna ne bechale te ta jae.
         22 Belaa Yeesu gel o habɔteŋra la jo gbera bini dɛ tɔ sie kaa moo la baŋ asɛ o ge gel
         nɛra la ɛɛ pegre.
         23 Nɛra la aa kaala la, o teehnɔ kaa bwejen bɛl doa dɛ ka soŋe Korowii bela. Bɔr aa
         baa garɛ bwa, dɛ o gbo ta lɔ bela.
         24 Gɛ saŋ nɔ bwa dɛ gbera la lɔ moo baah ta asɛ nehaŋma ɛɛ begro, dɛkalkɛ dɛ peu bɛl
         tao dɛɛ chem ba.
         25 Jabal logla sii saŋ la, Yeesu valɔ kpɔ nee la sie dɛɛ kaa ba be.
         26 Baa nao o valɛ nee sie dɛɛ ba la, ba ɔmɔ dɛ dooge lɔŋɔre ŋɔ, "Lalee yoo!"
         27 Yeesu den ŋɔ, "Hé lawɛ bambile, menee! He bɛ ɔmɛ!"
         28 Anee Pita ŋɔ, "N Dɔɔ, dɛ henee yaa, gel n ge won valɛ nee sie ba he be."
         29 Anee Yeesu ŋɔ, "Ba." Belaa Pita den le gbera bini tu nee sie dɛ valɛ dɛɛ kaa o be.
         30 Waa na gɛ peu la aa dɛ ta la, o berɔ ɔmɛ dɛ den dɛɛ morɛ, asɛ dɛ do lɔŋɔ ŋɔ, "N Dɔɔ,
         lɛɛ mɛ!"
         31 Bug la ta dɛ Yeesu tel bela dɛ lawɔ dɛ ŋɔ, "He yarada aa kanɛ kwara! Ɛrɛɛ he berɛ
         di tɔŋla nɔɔ?"
         32 Baa jo gbera la bini la, peu la gel tae.
         33 Yeesu habɔteŋra baa lɔ gbera la bini la guŋu dɛ ŋɔ, "Kasinteŋ, henee Korowii Bie
         la kpela."
         34 Ba tawɔ ka chuge moo la baŋ bɛl Gɛnɛsarɛt harɛ ta.
         35 Bela tena la aa jemɔ la, ba kaa yerɛ baah bela tena ba bwara aa dɛ wee ba bwa ba
         Yeesu be.
         36 Ba soŋo ŋɔ ó gel weela tena la lege o batakaare nyoa gbo ásɛ dɛ gbaŋre. Asɛ banɔ
         baa lege o batakaare nyoa la bwa gbaŋre.

1 Farisii tena ne Tɔn Jerema bane le Jerusalam dɛ ba bɔɔ Yeesu ŋɔ,
         2 "Ɛrɛ waa he habɔteŋra nɔ ɛɛ jo ya kii nɛɛ nɔɔ? Sama ya naanar aa bagle yaa ŋɔ yá
         samɛ nɔɔra mɔɔ dɛɛ di kwaa la, baa gɛ ɛ!"
         3 Yeesu chaŋ ba ŋɔ, "Ɛrɛ waa he gee jo Korowii kii nɛɛ dɛ́ɛ teŋɛ he gbagba webagla
         ta nɔɔ?
         4 Korowii ŋɔ, ’Duu he nya ne he mɛɛ,’ dɛ berɛ ŋɔ, ’Nomɛlbwa waa bol o nya ne o mɛɛ
         bwara wechɔge la, a chɛ kɛ ba kpoo.’
         5 Kɛ he ge dɛ bagle kɛ nomɛlbwa waa ŋɔ o mɛɛ ne o nya be ŋɔ o kpɔ kwaa waa dɔ dɛ́ kpɔ
         cha ba la bwa tɛ Korowii,
         6 a ta chɛɛ kɛ o duu o mɛɛ dɛ chao kpa. Kenii hɛɛ chɔg Korowii mmarare dɛ́ɛ teŋɛ he
         gbagba webagla ta nɔ.
         7 He nɛra haa nyiŋi nɛra sie mɔɔ dɛɛ ɛ wa! Korowii keame Aesaya na he waa bol kɛrɛdɛ
         gɛ waa ŋɔa ŋɔ,
         8 ’Nɛra nɔ te, nyoa gbo nee baa duu mɛ, kɛ ba tea bini te ta toe.
         9 Nɛwɛnyini mmarare taa baa bagle ŋɔ nɛ́ra teŋɛ. Anomanta pɛɛpɛɛ baa tom mɛ.’ "
         10 Yeesu yerɛ nɛnlaa la ba o be, dɛ ŋɔ ba be ŋɔ, "Hé no waa nɔ dɛ jemɛ kɛŋɔ
         11 kwaa nɛn aa dɛ di laa gela o ɛ nɛnchɔge, nemenɛ anɔ la aa dɛ le o nyoa wɛɛ bol la."
         12 Ane o habɔteŋra la ba o be dɛ ba ŋɔ, "He jemɔ kɛŋɔ he waa nɔ haa bola nɔ jo Farisii
         tena nɔ bini kenɛ?"
         13 Anee Yeesu chaŋ ba ŋɔ, "Daa te bɛlbwa n Mɛɛ waa lɔ nyundua la aa wola on due la,
         baa hugruu ta.
         14 He bɛ ban dawɛ le! Ba ɛ nyoŋa baa dɛ tɔ nyoŋa sie. Nyoŋe lawɛ o dɔŋ nyoŋe daa aa,
         ba bwa dɛ le bɔɔ ta."
         15 Asɛ Pita ŋɔ, "Chagle yaa waa nɔ mun."
         16 Anee Yeesu bɔɔ ba ŋɔ, "He ge aa a mun jemaa?
         17 Haa jemɛ kɛŋɔ kwaa haa dɛ di la, tea binii aa kaa dɛ berɛ dahara aa?
         18 Kɛ waa aa le nɛn nyoa la te, bambile binii a le. Anee yon gel nɛn ɛ nɛnchɔge.
         19 Liichɔga, nɛŋkpoa, jwamane, ŋwɛɛ wa, nyosone teŋa, dɛ nɛra ŋwala, ne anɔ aa jaa bwa,
         bambile binii a le.
         20 Anee dɛ gel nɛn ɛ nɛnchɔge. Kɛ dɛ nɛn ta nɔn samɛ gɛ he naanar aa chagle heyaa ŋɔ
         hɛ́ɛ ɛ mɔɔ dɛɛ di kwaa la aa, a te aa won gel o ɛ nɛnchɔge."
         21 Yeesu le bela dɛ kaa Taaya ne Sidon pera.
         22 Haah bɛl waa ɛ Keenan te dɛ do bela ba Yeesu be dɛ ba kpɔ takpeg ŋɔ, "Devid Naa Yeesu,
         na n sum! Nomoa, kwaa dɛ ir n bihaah nɛɛ dɛɛ fiigu, a do kpegri."
         23 Yeesu ta on chaŋɛ, asɛ o habɔteŋra la ba o be dɛ soŋo ŋɔ, "Gel haah nɔ kaa kɛ waa
         teŋɛ ya nɛɛ dɛɛ do yaa gbɔga la!"
         24 Anee Yeesu chaŋe ŋɔ, "Nɛra baa do kɛŋɔ peera aa nyogra dɛ le Israel tena bini la
         gbo waa ba tom mɛ ŋɔ ń ba gaage ba bɔr."
         25 Haah la den ba guŋi Yeesu sie dɛ ŋɔ, "Cha mɛ, Nomoa."
         26 Yeesu chaŋo ŋɔ, "A chɛ kɛ bechale di kwaa vagre mɔɔ nyootena ge di. Aa were kɛ ba
         kpɔ bechale kondikwaa tɛ nyootena."
         27 Belaa haah la ge sɛh ŋɔ, "Kasinteŋii, Nomoa, kɛ nyootena aa bechale kondikompugrere
         aa leera la ge di aa?"
         28 Anee Yeesu ŋɔ o be ŋɔ, "Gɛ haa dɛ yarada mɛ la kan kɛrɛdɛ! Gɛ haa dɛ nyin la, aa
         ɛ gɛɛ tɛɛ." Bug la ta bie la gbaŋre.
         29 Yeesu le bela dɛ kaa fɛrɛ Galilia Moo la nyoa, dɛ ka teeh bwejen bɛl dɛ so bela,
         30 asɛ nɛnlaa tenten ba o be dɛ kpɔ weela tena ba peri aa serewa, nyoŋa, boobie, amumure
         ne nɛra baa dɛ we weela bwa soosiwi ba bil o sie, asɛ o chaah ba.
         31 Nɛra la nyoa kpoo kɛ baa na gɛ amumure aa bera won waa bola, boobie ne nɛra ba peri
         aa serewa won ir che dɛɛ valɛ, asɛ nyoŋa ge berɛ won dɛɛ na la. Anomanta ba kpɛɛ ba
         Israel tena Korowii la.
         32 Yeesu yerɛ o habɔteŋra la dɛ ŋɔ ba be ŋɔ, "Nɛra nɔ waa dɛ domɛ n tea, dɛkalkɛ n ne
         baa soga tɔpera atoroo nɔ, taraken ba ta komɛlbwa dɔe dɛ́ di. Dɛ n gel ba gɛ ba kpɔ
         lɔr kaa laa, baa gwɛgre ŋwɛnɛ taa."
         33 O habɔteŋra la pɛɛro ŋɔ, "Ɛrɛɛ yaa ba ɛɛ dɛ́ dɔ paanoo tɛ nɛndamanta nɔ bwa dɔŋ kpɔg
         nɔ baah bonɔ bá di a won tel ba ɔ?"
         34 Anee Yeesu pɛɛ ba ŋɔ, "Paanoo aŋwɛnɛɛ he dɔɔ?" Anee ba ŋɔ, "Anuanɛ dɛ pɛŋejegre tamaa
         ane."
         35 Anee Yeesu ŋɔ nɛnlaa la be ŋɔ bá so harɛ.
         36 Asɛ o kpɔ paanoo anuanɛ la ne pɛŋa la dɛ jam Korowii, dɛ mɔne do o habɔteŋra la nɔɔra
         ta, dɛ ŋɔ bá bɔne tɛ nɛnlaa la, ba ge bɔne tɛɛ ba.
         37 Ba bwa di kwaa la dɛ vagre. O habɔteŋra la tɔɔ anɔ la baa dia a ka la pɛ, asɛ a su
         wɛgrɛjena anuanɛ.
         38 Nɛra baa di kwaa la, ba bini baala ɛɛ ɛ nɛra kagboŋa banaarɛɛ. Haahna ne bechale
         te ta jae.
         39 Asɛ Yeesu ta nɛra la ŋwɛnɛ dɛ jo gbera bini kaa Magadan pera.

1 Farisii tena bane ne Saduki tena bane ba Yeesu be dɛ ba daahno na dɛɛ nyin o ɛ nyokpowaane
         bá na asɛ dɛ won jemɛ kɛ Korowii bee o le kpela.
         2 Asɛ Yeesu ŋɔ ba be ŋɔ, "Weswɛm saŋ he nyiŋi nyundua dɛ nyundua swɛɛraa, he yon ŋɔ
         bwaala aa tena ba.
         3 Chɔmbibi ne ge he iro dɛ na kɛ nyundua swɛɛrɔ dɛ bibir aa, he yon ŋɔ nyundua aa swɛɛra
         dɛ bibir nɔ, bwaala ɛɛ nɛo. He won nyundua nyiŋa dɛ jemɛ waa aa dɛ ba chiga, aah ɛrɛ
         waa haa wola won jemɛ waa aa chig taraken nɔ mun nɔ?
         4 Fini nɛra, nɛnchɔga ne nɛra baa vɛh Korowii la, heyaa ŋɔa ń ɛ nyokpowaa he na naa?
         Maa wobɛlbwaa ɛ hé na. Waa aa pu Korowii keame Jona la dɔŋa gboo dɛɛ ba n ge pui
         ásɛ he che a ta dɛ jemɛ n nɛnsoo." Anomanta o gel ba bela dɛ kaa.
         5 Yeesu habɔteŋra la aa gale moo la dɛ le o baŋ la, ba soɔh, ba ta paanoo kpɔe ja.
         6 Anee Yeesu ŋɔ ba be ŋɔ, "Hɛ́ɛ nyiŋi he te kɛrɛdɛ Farisii tena ne Saduki tena iisi
         wa."
         7 Ba ta o sɛgla la mun noɛ, dɛɛ pɛɛ dɔŋa ŋɔ, "Amɔ yaa wola paanoo kpɔe waa wɛɛ bol
         gɛ naa?"
         8 Yeesu aa no waa baa dɛ pɛɛ dɔŋa la, o pɛɛ ba ŋɔ, "Ɛrɛ waa hɛɛ pɛɛ dɔŋa paanoo bɛ
         dɔe waa nɔɔ? Haa men yarada kwara!
         9 Saŋ la bwa haa waa mun no mɔɔ naa? Maa mɔne paanoo anue tɛ nɛra kagboŋa banue ba
         di ka la, a kabora haa paa la, wɛgrɛ dela aŋwɛnɛɛ he dɔ laɔ?
         10 Paanoo anuanɛ la maa tɛ nɛra kagboŋa banaarɛ ba di la, wɛgrɛ dela aŋwɛnɛɛ gee he
         dɔ laɔ?
         11 Ɛrɛ taa a che he ta wone jemɛ kɛŋɔ paanoo waa laa mɛɛ bol he be nɔɔ? Hɛ́ɛ nyiŋi he
         te kɛrɛdɛ Farisii tena ne Saduki tena iisi la wa."
         12 Name o habɔteŋra la ta no waa la mun kɛ iisi baa kpɔa dɛɛ ɛ paanoo waa laa wɛɛ ja
         ba la, kɛ Farisii tena ne Saduki tena webagla la taa wɛɛ ja ba.
         13 Yeesu la Sisaaria Felepae bwɛɛre ane ta. Belaa o pɛɛ o habɔteŋra la ŋɔ, "Nɛn besoo
         nɛra ɛɛ lii men Nɛn Bie nɔɔ?"
         14 Anee ba ŋɔ, "Bane ŋɔ Jɔn o faa dɛ sɔ nɛra Korowii nee laanee hen, bane ŋɔ Elaejaa
         hen. Bane ge ŋɔ Jɛremaya laa hen aa, amɔ te, Korowii keamebena la bɛlee hen."
         15 Anee Yeesu berɛ pɛɛ ba ŋɔ, "Asɛ he ge sɛ, nɛn besoo hɛɛ lii mɛ nɔ?"
         16 Seemɔn Pita chaŋo ŋɔ, "Henee Kristo la, Korowii tenten waa lole saŋ bɛlbwa la Bie
         la."
         17 Yeesu ŋɔ, "Jɔn bie Seemɔn, he na som kɛŋɔ nomɛlbwa aa wola hen waa nɔ baglɛ asɛ he
         jemɛ nɔ. N Mɛɛ waa lɔ nyundua laanee bagle.
         18 Anomanta n ŋɔ he sɔne Pita, o munii Bwe. Gɛ bwe nɔ taa mɛɛ ba n dea doe chɔŋɛ. N
         habɔteŋraa n dea la. Hale seo kwara aa wola won pɔ ba nɛɛ bwa.
         19 Mɛɛ kpɔ Korowii Kora la safoaa do he nɔn ta hɛɛ nyiŋi n habɔteŋra tɛ mɛ, asɛ waa
         haa wola sɛɛh harɛ nɔ ta la, nyundua ge Korowii aa sɛh, kɛ anɔ haa sɛah harɛ nɔ ta
         la, nyundua ge Korowii ɛɛ sɛah."
         20 Anee Yeesu kah ba ŋɔ ba bɛ o waa bol bagle nomɛlbwa kɛ onee Kristo la.
         21 Le gɛ saŋ la, Yeesu bol waa chasee ken dɛɛ bagle o habɔteŋra la, dɛ ŋɔ, "A chɛ kɛŋɔ
         n kaa Jerusalam dɛ ka na wahala bela nomonome ne Sɔfonomonome ne Tɔn Jerema nɔn ta,
         asɛ ba kpo mɛ, asɛ a tɔpera atoro la n ir seo ta."
         22 Anee Pita lawɔ le bokɛre dɛ kaoh ŋɔ, "Aa! N Dɔɔ, Korowii ɛɛ la a ne bojaŋ. Aa he
         nɛɛ gɛɛ ba bwa."
         23 Belaa Yeesu laa o te berɛ dɛ kɔr Pita ŋɔ, "Le n jwɛh, Bɔnsam! He dɛ neg mɛ ń ɛ wechɔga,
         dɛkalkɛ haa anɔ la Korowii aa dɛ nyin la lii, nemenɛ nɛra tetoowa."
         24 Asɛ Yeesu ŋɔ o habɔteŋra la be ŋɔ, "Dɛ nomɛlbwa dɛ nyin kɛ o teŋɛ n nɛ aa, ó gel
         o tetookwaa nyina dɛ kpɔ o te kɛ wɛɛ sɛh wahala nae ne seo bwaa dɛ baa teŋɛ n nɛɛ
         kɛŋɔ nɛn waa kpɔ dagagre che kaa o kpobɔr,
         25 dɛkalkɛ nomɛlbwa o sie aa swɛɛ harɛ nɔ ta silɛɛ kwaa ta la, wɛɛ paŋɛ o nyuu. Asɛ
         nomɛlbwa ge o sie aa wola harɛ nɔ ta silɛɛ kwaa ta swɛɛ la, wɛɛ dɔ o nyuu.
         26 Dɛ nɛn dɔ harɛ nɔ ta kwaa bwa dɛ nyogre o nyu aa, bɔkwa tɔnɔɔ o dɔɔ? Bɔkwaa nɛwɛnyini
         ɛɛ ba wona kpɔ dɛ charɛ o nyuɔ?
         27 N Nɛn Bie nɔ ɛɛ kpɔ n Mɛɛ jirima laanee, n ne n nyundua toroma le nyundua ba dɛ ba
         bɔ nomɛlbwa kem gɛ o toma aa doa.
         28 Kasinteŋ, a gɛ saŋ n Nɛn Bie aa ba di kora la, dɛ he bini bane ta soge le dɛ na mɛ."

1 Aa di tɔpera anumɛl la, Yeesu tɔ Pita ne Jems ne o nime Jɔn sie ba ka teeh bwejen
         bɛl, dɛ gbo ka so o doa bobɛl.
         2 Baa soga la, dɛ Yeesu begrɔ, o sie bɔr do kɛŋɔ wee ken, asɛ o laala waa doa la ge
         to dɛɛ nyɛgle al-al ken.
         3 O habɔteŋra batoro la berɛ ŋɔ ba nyiŋi, dɛ Mosis ne Elaeja ja Yeesu nɛɛ baa bol wa.
         4 Anee Pita ŋɔ Yeesu be ŋɔ, "N Dɔɔ, a wer taeh kɛ yaa lɔ bonɔ nɔ! Dɛ he dɛ nyin aa,
         mɛɛ do kukure atoroo cheg bonɔ ásɛ he kpɔ bɛl, Mosis kpɔ bɛl, asɛ Elaeja ge kpɔ bɛl."
         5 O nyoa taa lɔ waa ta wɛɛ bol la, dɛ bampoŋ bɛl denɔ ba tɔ ba nɛ, asɛ ba no taa bɛl
         bam la bini kɛ, "N Bie maa dɛ nyinu o wa ɛɛ su n siwii nɔ. Hé cheg deŋna dɛ no o
         be."
         6 Yeesu habɔteŋra la aa no taa la la, ɔmee lag ba kohona ba guŋi dɛ kpɔ ba sie piigi
         harɛ.
         7 Asɛ Yeesu ba dɛ ba kpɔ nɔn lɔ ba dɛ ŋɔ, "Hé ir che. He bɛ ɔmɛ."
         8 Baa laa ba nyuune ir dɛ nyiŋi, dɛ nomɛlbwa toole ka ja ba ne Yeesu nɛ.
         9 Baa le bwejen la doa dɛɛ ba la, Yeesu ja ba ŋɔ, "He bɛ waa nɔ haa naa nɔ taa bagle
         nomɛlbwa bwa dɛ ka tel gɛ saŋ Korowii aa gel n Nɛn Bie ir seo ta mɔɔ."
         10 Anee o habɔteŋra la pɛɛro ŋɔ, "Aah ɛrɛ waa Tɔn Jerema la ɛɛ chagle ŋɔ a chɛ kɛŋɔ
         Elaeja tɔ sie ba mɔɔ Kristo la Korowii aa bagɛ nyoa ŋɔ wɛɛ tomɔɔ ó ba lɛ yaa la ge
         ba nɔɔ?"
         11 Asɛ Yeesu chaŋ ba ŋɔ, "Elaejaa dɛ tɔ sie ba kpela, dɛ́ ba kwaa ŋwɛnɛ mɔɔ.
         12 Kɛ kasinteŋ, Elaeja balɔ dɛ kaa. Waa bala la, ba ta on jemɛ dɛ ɛo gɛ bɛlbwa aa too
         ba tea. Weweele la tenten baa kpɔa ɛo laanee baa ba kpɔe ɛ n Nɛn Bie nɔ ge."
         13 Asɛ mɔɔ o habɔteŋra la ta jemɛ kɛŋɔ Jɔn o faa dɛ sɔ nɛra Korowii nee la waa wɛɛ bol
         la.
         14 Gɛ saŋ baa le bwejen la doa dɛ tu la, ba kaa pu nɛnlaa bane. Baa bɛl den ba guŋi
         Yeesu sie
         15 dɛ ŋɔ, "N Dɔɔ, na n bibaa nɔ sum tɛ mɛ! O dɛ chole gbuŋgbuŋri. A iraa, aa were kwaraa.
         Tɔpebɛla a iraa, a gelɔ wɛɛ chole nii ta, asɛ tɔpebɛla ge a gel wɛɛ chole nee ta.
         16 N kpɔɔ ba he habɔteŋra nɔ be, kɛ ba ta wone chaoh."
         17 Asɛ Yeesu chaŋe ŋɔ, "Oo! Fini nɔ nɛra wechɔga aa lɔ he nɛɛ nɔ, he ta yarada dɔe!
         Tɔpera aŋwɛnɛɛ hɛɛ nyin kɛ n lawɛ bambile dɛ so he be mɔɔ he yarada Korowii ɔ? Maa
         tɔpere bɛl dii ba he be kpa oo! Hé kpɔ bie la ba!"
         18 Yeesu kɔr kwaa aa gela gbuŋgbuŋri la ɛɛ ir bie la nɛɛ la, asɛ a le o nɛɛ kaa. Bug
         la ta bie la den dɔ bokpega.
         19 Anee Yeesu habɔteŋra la la o be bokɛre dɛ ka pɛɛro ŋɔ, "Ɛrɛ waa ya te ta wone doŋi
         kwaa la le bie la nɛɛ nɔɔ?"
         20 Anee Yeesu ŋɔ, "He yarada aa wola kanɛ waa. Dɛ he yarada fe kan kɛŋɔ kwaa bie baa
         dɛ dua bwa bini onjega tenten la gba aa, he fe ɛɛ wonoo ŋɔ bwejen nɔ be ŋɔ ó hugri
         kaa bela haa dɛ nyin, asɛ o kaa. He fe ɛɛ wonoo ɛ komɛlbwa."
         22 Yeesu habɔteŋra la bwa aa baa cheme Galilia harɛ la, o ŋɔ ba be ŋɔ, "Ba dɛ ba n Nɛn
         Bie lee do nɛra nɔn ta.
         23 Baa kpo mɛɛ, asɛ tɔpera atoro n berɛ ir seo ta." A te dɛ o habɔteŋra la bwa loo kuu.
         24 Yeesu ne o habɔteŋra la la Kapeeneɔm. Asɛ Korowii Dea toɔ lɛɛra baa pɛɛ Pita ŋɔ,
         "He Dɔɔ nɔ dɛ bɔ Korowii Dea toɔ aa?"
         25 Anee Pita ŋɔ, "Ɔɔh, o dɛ bɔ." Pita aa jo dem bini la, Yeesu den tɔ sie pɛɛro, "Seemɔn,
         bamewaa bɔ toɔ dɛɛ tɛ harɛ nɔ ta koranar ɔ? Ba gbagba bii kɛɛ hɔɔhra ɔ? Ɛrɛɛ he na
         nɔ?"
         26 Anee Pita ŋɔ, "Hɔɔhraa dɛɛ bɔ." Asɛ Yeesu ŋɔ, "Gɛɛ te naa, amɔ te a ta chɛɛ kɛŋɔ
         ba lɛ koobii be.
         27 Kɛ maa wola nyin kɛ ya jo ba nɛɛ nomanta, la moo ta dɛ ka ta goŋa. Pɛŋe bɛlbwa waa
         tɔ sie ba tɛr goŋa la, lɔɔ le baŋ dɛ nyiŋi o nyoa bini. Hɛɛ na suuga bwe waa tel n
         ne he bwa toɔ laanee, asɛ hé kpɔ ka bɔ tɛ ya bwa."

1 A gɛ saŋ la Yeesu habɔteŋra la bwa ba o be dɛ ba pɛɛro ŋɔ, "Ya bini umee gwaa ya
         bwa dɛ ɛ nomoa Korowii Kora la ta nɔ?"
         2 Asɛ Yeesu yerɛ bechajega bɛl dɛ gel o ba che ba baah ta,
         3 asɛ dɛ ŋɔ, "Kasinteŋ, he ta he liire charɛ dɛ do kɛŋɔ bechajegre aa, haa won ja Korowii
         Kora la ta bwa.
         4 Naate waa won pwɛr o te dɛ do kɛŋɔ bechajega nɔ la, onee gwaa nomɛlbwa Korowii Kora
         la ta.
         5 Nomɛlbwa waa koh n waa dɛ nyiŋi bie nɔ dɔŋ nɛɛ la, menee o nyiŋi la.
         6 "Nomɛlbwa waa negre bechajegre nɔ dɔŋ bɛlbwa waa dɛ yarada mɛ nɔ asɛ o ɛ wechɔga
         la, dɛ ba fe vɔwɛ nambwe do o baŋa dɛ kpɔɔ ka ta moo vil ta kwaraa fe bɔ.
         7 Harɛ nɔ ta nɛra, hé bwɛɛlɛ, he dɔŋa negra dɛɛ do wechɔga ta nomanta. A gɛ waa la
         ɛɛ bao te, kɛ naate waa ba a ne la, ó bwɛɛlɛ.
         8 Dɛ he nɔn kɛɛ he nakpala ɛɛ negree he ɛ wechɔga aa, teŋo ta. Haa dɔ nɔmbeŋkpoŋ kɛɛ
         nakpabeŋkpoŋ dɛ dɔ Korowii be kaa bɔ kɛŋɔ haa dɔ nɔɔra anɛ kɛɛ nakpale anɛ dɛ kaa
         Bɔnsam nii aa wola dime bwa la ta.
         9 Dɛ he siwi gee negree he ɛ wechɔga aa, fomo ta. Haa dɔ siwi beŋkpoŋ dɛ ba dɔ Korowii
         mkpa bɔ kɛŋɔ haa dɔ sibie anɛ dɛ kaa Bɔnsam nii aa wola dime bwa la ta.
         10 "Hé nyiŋi kɛrɛdɛ dɛ bɛ n bechajegre nɔ bɛlbwa nyiŋi vah. N dɛ ŋɔ he be kɛŋɔ nyundua
         toroma baa dɛ nyiŋi ba nɛɛ la won n Mɛɛ sie laŋa saŋ te bɛlbwa.
         11 Nɛra baa nyogra la waa n Nɛn Bie koh ba.
         12 Dɛ nomɛl dɔ peera lafa asɛ beŋkpoŋ nyogre aa, ɛrɛɛ wɛɛ ba ɛɛ yɔ? Wɛɛ gel fifraanuanaarɛ
         dɛ anuanaarɛ la a dibɔr belaa tama, dɛ ka gaage beŋkpoŋ waa nyogra la bɔr.
         13 Dɛ o nao waa, o sie ɛɛ lɛ o nɛɛ gwaa fifraanuanaarɛ dɛ anuanaarɛ la aa wola nyogrɛ
         la.
         14 Gɛɛ a do he Mɛɛ waa lɔ nyundua la aa wola nyin kɛŋɔ bechale nɔ bini bɛlbwa nyogre
         la.
         15 "Dɛ he dɔŋ ɛɛ wechɔga ane aa, la o be he ne o le bokɛre bela nomɛlbwa aa wola toole
         dɛ ka gel o jemɛ wechɔga waa kpɔa ɛɛ. Dɛ o na o wechɔga dɛ larawe naa, dɛ he berɔ
         dɔ he chamenate.
         16 Kɛ dɛ o ŋɔ waa sɛh kɛ o ɛ wechɔga aa, ka nyin nɛmbeŋkpoŋ kɛɛ banɛ ja he nɛ, asɛ hé
         ne ba la o be, dɛkalkɛ nɛra banɛ kɛɛ batoro danseɛ ɛ kasinteŋ.
         17 Dɛ he ne nɛra la laŋɔ o ŋɔ waa sɛh ja aa, kpɔ ka bil he bala bwa he ne ba aa dɛ cheme
         la sie. Dɛ o ŋɔ waa ba ge bee no aa, gel o waa tɛo kɛ nɛn waa wola Korowii tomɛ kɛɛ
         wechɔg-ɛɛ.
         18 "Kasinteŋ, wobɛlbwa haa wola sɛɛh harɛ nɔ ta la, nyundua ge Korowii aa sɛh, asɛ wobɛlbwa
         haa sɛh harɛ nɔ ta la, nyundua ge Korowii ɛɛ sɛoh.
         19 "N berɔ dɛɛ ŋɔ he be ja kɛ dɛ he bini banɛ gba nyoa pɛo harɛ nɔ ta hɛɛ nyin komɛl
         aa, n Mɛɛ waa lɔ nyundua la ɛɛ kpɔɔ tɛ heya,
         20 dɛkalkɛ bela nɛra banɛ kɛɛ batoro aa kpɔ nyopɛo cheme n sɔn ta la, dɛ n ja ba nɛ."
         21 Anee Pita ba bɔɔ Yeesu ŋɔ, "N Dɔɔ, kera aŋwɛnɛɛ chɛ kɛŋɔ dɛ n dɔŋ ɛɛ mɛ wechɔga aa
         n kpɔ kɛo wɔ? Kera anuanɛ kɛɛ?"
         22 Yeesu chaŋo ŋɔ, "N ta ŋɔe kera anuanɛ, kɛ kera fifraanuanɛ bele anuanɛ.
         23 "Anomanta, Korowii Kora waa la do kɛŋɔ kooro bɛl ne o bonɔɔna wa. Kooro la iro dɛ
         ŋɔ ó bonɔɔna ba bagle ba toma ɛɛ bini ó na.
         24 Waa pa mun dɛɛ nyiŋi ba toma ɛɛ bini la taa, o na kɛ bonɔɔna la bɛl di o kem suuga
         aa wola nyoa dɔe.
         25 Waa naa kɛŋɔ bonɔɔ la aa won ɛ wobɛlbwa dɛ bɔ kem la la, o ŋɔ bá yog o ne o haah
         ne bii ne o kondɔɔh bwa dɛ́ kpɔ bɔ kem la.
         26 "Anee bonɔɔ la guŋi kooro sie dɛ soŋo ŋɔ, ’N poori, na n sum dɛ lawɛ bambile kɛ mɛɛ
         bɔe he kem la bwaa.’
         27 Asɛ kooro la na o sum kohona dɛ gelo, dɛ kpɔ kem la kɛo.
         28 "Bonɔɔ la aa dɔ bɔr le dɛɛ kaa la, o kaa pu o dɔŋ o ge aa di o kenjegaa bɛl. Waa
         na o dɔŋ la, o den hamɛ o lobi dɛ ŋɔ, ’Kpɔ n suuga tɛ mɛ!’
         29 Anee o bonɔndɔŋ la guŋi o sie dɛ soŋo ŋɔ, ’N poori, na n sum dɛ lawɛ bambile kɛ mɛɛ
         bɔe he kemee.’
         30 Bonɔɔ la ta o dɔŋ la sum nae, dɛ gel ba ka doo dea dɛ́ ka tel saŋ waa bɔ kem la mɔɔ.
         31 O bonɔndɔŋa la aa na waa aa chiga la, a we ba nɛɛ taeh, asɛ ba ka taa waa la bagle
         ba bwa dɔɔ kooro la.
         32 "Kooro la yerɛ o bonɔɔ la dɛ ŋɔ, ’Nyubinikpeg te kohona! N koh soŋa haa soŋ mɛ la
         waa dɛ kpɔ kendamanta la bwa kɛɛ.
         33 Amɔ a fe ta chɛɛ kɛŋɔ he ge fee na he dɔŋ nɔ sum dɛ kpɔ kem nɔ kɛo waa?’
         34 Kooro la kpɔ bandia ŋɔ bá kpɔ bonɔɔ la ka do dea dɛ ɛo weweele ká tel gɛ saŋ waa
         dɛ ba wona bɔ kem la bwa."
         35 Yeesu aa bol a gɛ waa nɔ tonɛ la, anee o ŋɔ, "Dɛ he ge ta he bambile bini leɛ dɛ
         kpɔ he dɔŋa wechɔga kɛ ba aa, gɛɛ n Mɛɛ waa lɔ nyundua la gee ba heyaa ɛɛ."

1 Yeesu aa bol a gɛ waa nɔ tonɛ la, o le Galilia harɛ dɛ kaa Judia harɛ, Jɔɔdan Moo
         la baŋ.
         2 Dɛ nɛnlaa tenten teŋɛ o nɛ, asɛ o chah weela tena bela.
         3 Asɛ Farisii tena bane ba bela dɛ ba kpɔ webɔɔra dɛɛ hagro bela dɛ́ fe dɔɔ lawɛ. Ba
         bɔɔro ŋɔ, "Mmara dɛ tɛ yaa ŋwɛnɛ kɛŋɔ baa won che wobɛlbwa ta vɛh o haah naa?"
         4 Anee Yeesu chaŋ ba ŋɔ, "He ta Korowii Tɔn la kure na kɛɛ? Korowii waa ta kwaa bwa
         la, waa dɛ ba nɛwɛnyini tae la, baa ne haahnee o ta,
         5 asɛ dɛ ŋɔ anɔ waa baa lɛɛ ba o mɛɛ ne o nya jwɛɛh lee, dɛ kpɔ o te ka pɛl o haah
         ásɛ ba nɛra banɛ la pɛ ɛ nɛmbeŋkpoŋ.
         6 Anomanta baa nɛra banɛ ɛɛ ba kpa, ba pɛo ɛ beŋkpoŋ. Nɛra Korowii aa lag ba pɛ la,
         nɛn ta chɛɛ kɛŋɔ o laa ba pegri."
         7 Anee ba pɛɛro ŋɔ, "Aah ɛrɛ waa Mosis Mmara la tɛ yaa ŋwɛnɛ ŋɔ dɛ baa dɛ ba o haah
         vɛɛh yaa, ó chwerɛ tɔn tɛo dɛ bagle kɛ o vɛoh nɔɔ?"
         8 Yeesu chaŋ ba ŋɔ, "He bambikpeg waa Mosis tɛ heyaa ŋwɛnɛ ŋɔ hé chwerɛ tɔn tɛ he
         haah dɛ vɛoh la. Gɛ laa a faa do wubwa.
         9 Nomɛlbwa waa vɛh o haah la, dɛ baala laa haah la nyin mɔɔ o vɛoh, dɛ ka mo hanfale
         aa, dɛ o ɛ o haah la wechɔga dɛ bɔ jwamane."
         10 Anee o habɔteŋra la ŋɔ o be ŋɔ, "Dɛ kenii waa nɔ chɔ tɛ baa o haah moe ta te naa,
         amɔ te a wer kɛ baa bɛ haah mo, asɛ haah ge bɛ yalɛ kwara."
         11 Asɛ Yeesu ŋɔ ba be ŋɔ, "Nɛra bwa laa dɛ won so ŋɔ baa haahnaa mo, nemenɛ banɔ la
         Korowii aa kpɔ gɛ tɛɛ ba la gbosoroo.
         12 Nɛra bane haahna bɛ moe la ne a ŋwɛnɛree. Bane le a ne Korowii doa ba. Asɛ bane ge,
         fɔgaa ba fɔg ba, asɛ bane ge koh Korowii Kora la waa dɛ ɛ ba te gɛ. Naate waa won
         teŋɛ n waa maa bagla nɔ ta la, ó takapɔ dɛ teŋɛ a ta."
         13 Dɛ nɛra bane kpɔ ba bii ba Yeesu be ŋɔ ó kpɔ o nɔn dawɛ ba nɛɛ dɛ swee ba andɛɛga.
         Asɛ o habɔteŋra la kɔgre nɛra la ŋɔ bá kpɔ ba bii la le le.
         14 Anee Yeesu ŋɔ, "He bɛ bechale la ŋwɛnɛ tɔ. Hé gel ba ba n be, dɛkalkɛ banɔ dɔŋa
         nɔɔ Korowii koobii la."
         15 Yeesu aa kpɔ o nɔn dawɛ ba nɛɛ tonɛ la, o le ba be dɛ kaa.
         16 Baa bɛl iro dɛ la Yeesu be dɛ ka pɛɛro ŋɔ, "Nomoa, wedɛɛga besoo chɛ kɛŋɔ n ɛ dɛ́
         dɔ mkpa aa wola jaga dɔe yɔ?"
         17 Asɛ Yeesu ge berɛ pɛɛro ŋɔ, "Ɛrɛ waa hɛɛ pɛɛ mɛ wedɛɛga ɛɛ waa nɔɔ? Korowii gboo
         ɛ nɛndɛɛge. Kɛ dɛ he dɛ nyin kɛŋɔ he dɔ mkpa aa wola jaga dɔe bwa te naa, dɛɛ ɛ waa
         Korowii mmarare la aa dɛ chagle la."
         18 Anee o pɛɛ Yeesu ŋɔ, "A bini ameo?" Anee Yeesu ŋɔ, "Bɛ nɛn kpo, bɛ jwamane bɔ, bɛ
         ŋwɛ, bɛ nyosone teŋe dawɛ he dɔŋ nɛ.
         19 Dɛɛ duu he nya ne hɛɛh, asɛ dɛɛ nyin he dɔŋ kɛ he gbagba."
         20 Baa la ŋɔ, "Waa nɔ te bwa, n dɛ teŋɛ a ta. Amee ka mɛ jaɔ?"
         21 Anee Yeesu ŋɔ o be ŋɔ, "Dɛ he dɛ nyin kɛ he waa do kɛrɛdɛ ka tonaa, ka yog he kwaa
         haa dɔa bwa, asɛ dɛ kpɔ a suuga kɛ nyaara. Ka ɛ gɛ, asɛ dɛ ba teŋɛ n nɛ. Hɛɛ dɔ kondɔɔh
         cheg Korowii doa."
         22 Baa la aa no gɛ Yeesu aa bola la, o tea bini chɔg o laa berɛ kaa, dɛkalkɛ dɛ o dɔ
         kondɔɔh taeh.
         23 Anee Yeesu ŋɔ o habɔteŋra la be ŋɔ, "Kasinteŋ, n dɛ ŋɔ he be, aa do kpegrii tɛ dɔɔh
         kɛ o dɔ bɔr ja Korowii Kora la ta.
         24 N dɛ ŋɔ he be ja kɛ aa do pwɛree tɛ nyogma kɛ o won jo tɔɔge bɔɔ ta gwaa kɛ dɔɔh
         naa wona dɔ bɔr ja Korowii Kora la ta."
         25 Yeesu habɔteŋra la aa no gɛ la, ba nyoa kpoo, baa pɛɛ dɔŋa ŋɔ, "Amɔ te umee dɛɛ ba
         o nyu dɔe yɔ?"
         26 Yeesu ha sie nyiŋ ba dɛ ŋɔ, "Nɛwɛnyini bee a do kpegri, kɛ Korowii be te, wobɛlbwa
         aa kpege."
         27 Anee Pita chaŋe Yeesu ŋɔ, "Nyiŋi na, ya te gel komɛlbwa yaa dɔa dɛ ba teŋɛ he nɛ.
         Bɔkwaa yaa ba dɔe yɔ?"
         28 Anee Yeesu ŋɔ o be ŋɔ, "Kasinteŋ, n dɛ ŋɔ he be, gɛ saŋ Korowii aa ba begre kwaa
         bwa anfala, asɛ n Nɛn Bie nɔ ba so n kookarajen la ta la, he nɛra fi dɛ banɛ nɔ haa
         teŋɛ n nɛɛ nɔ gee so kookane fi dɛ anɛ taa, dɛ bol nɛra baa le Israel deene fi dɛ
         anɛ la ta waa dɛ pa ba bole.
         29 Asɛ nomɛlbwa ge koh n waa dɛ gel o dem, o nahaahnanar, o dɔɔranar, ne nimanar, o
         nya, o mɛɛ, o bii ne o kooni aa, wɛɛ dɔ a dɔŋa bele lafaa, dɛ berɛ dɔ mkpa aa wola
         jaga dɔe bwa la ge.
         30 Nɛra baa tɔ sie kɛrɛdɛ ɛɛ ba ka munii, asɛ nɛra baa ka mun ge kɛrɛdɛ ba tɔ sie.
         
            

         
      
   
      
         20
1 "Korowii Kora la do kɛŋɔ paa bɛl ne o tom-ɛɛra bane wa. Paa la iro chɔmbibi dɛɛ nyin
         tom-ɛɛra bá ka ɛ toma o koo ta dɛ lɛ suuga.
         2 O ne ba di yog, asɛ ba sɛh kɛ baa ɛ toma tɔpebir la bwaa dɛ lɛ denaare beŋkpoŋ aa
         ɛ tɔpebir toma kembɔr, asɛ o gel ba kaa koo la ta.
         3 "Dɛɛ kaa koola nenyɔɔ saŋ la, o berɔ ka na bonɔɔna bane baa chegɛ fɔgbaah pɛɛpɛɛ.
         4 Anee o ŋɔ ba be ŋɔ, ’Hé ge kaa n koo la ta ka ɛ toma asɛ n tɛ heyaa kembɔr aa chɛ
         heya.’ Asɛ ba no o be dɛ kaa.
         5 Gɛ saŋ wee aa baa che nyufala, ne wekee saŋ la, o berɔ na tom-ɛɛra la bane ge ja
         dɛ bol ba ge be gɛ waa bol banɔ la be la, asɛ ba ge kaa koo la ta.
         6 Aa baa ka tamaa ken wee jo la, o berɔ ka na nɛra bane ge kɛ ba ge aa chegɛ fɔgbaah
         pɛɛpɛɛ. Anee o pɛɛ ba ŋɔ, ’Ɛrɛ waa fini bwa he che bonɔ dɛɛ chɔg pɛɛpɛɛ nɔɔ?’
         7 Belaa ba chaŋo ŋɔ, ’Nomɛlbwa ta yaa o toma ta kpɔe.’ Anee baa la ŋɔ, ’Gɛɛ te naa,
         hé ge kaa n koo ta bela ka ɛ toma.’
         8 "Wee aa baa swɛɛ bɔr jo name la, o yerɛ naate waa dɛ nyiŋi o koo la ta la dɛ ŋɔ o
         be ŋɔ, ’Yerɛ tom-ɛɛra la dɛ bɔ ba kem. Kɛ tɔ sie le banɔ la baa ka mun ba la nɛ, dɛ
         bɔ ba kem.’
         9 Banɔ la baa ba toma la ta dɛ wee dɛ ba joe la bɛlbwa dɔ denaare beŋkpoŋ.
         10 Anomanta dɛ banɔ la baa tɔ sie ba toma la ta chɔmbibi ne la dɛ lii kɛ baa dɔ suuga
         gwaa ba bala la, kɛ denaare beŋkpoŋaa o bɔ ba ge bwa.
         11 Baa lɛ ba kembɔr la dɛ ba berɔ dɛɛ nagre paa la waa ŋɔ,
         12 ’Banɔ te aa dena ba ta bigre bɛlbwa wee den swɛɛ, asɛ ya te le chɔmbibi ne bwa wedamanta
         nɔ kpo yaa, gɛɛ he saah bɔ ya bwa kem kɛrɛdɛ aa?’
         13 Anee paa la chaŋe ba bini nomoa la ŋɔ, ’N dam, n ta heyaa faahrɛ. N ne he ta toma
         nɔ yog dii, he sɛh denaare beŋkpoŋa mɔɔ dɛ ba ɛa?
         14 Hé kpɔ he suuga le n sie kaa. Men dɛɛ nyin dɛ bɔ he bwa kem kɛrɛdɛ.
         15 N ta ŋwɛnɛ dɔe kɛ n kpɔ n gbagba suuga ɛ gɛ aa too n tea a? Kɛɛ gɛ maa ta tea dɛ
         ɛ laanee dɛɛ we he nɛ?’ "
         16 Yeesu aa bol gɛ waa nɔ tonɛ la, o ŋɔ, "Gɛɛ a do, muŋkaala ɛɛ ba ba tɔ sie, asɛ sitɔɔra
         berɛ ba ka mun."
         17 Yeesu aa dɛ kaa Jerusalam la, o kaa ŋɔ o habɔteŋra fi dɛ banɛ la gbo be ŋwɛnɛ la
         ta ŋɔ,
         18 "Hɛ́ɛ no n be. Yaa dɛ kaa Jerusalam nɔ, baa lee mɛɛ tɛ Sɔfonomonome ne Tɔn Jerema.
         Baa pa mɛ bolchɔgee dɛ ŋɔ bá kpo mɛ.
         19 Baa kpɔ mɛɛ ka tɛ nɛra baa wola Juda tena ɛɛ ba di n loro, dɛ cha mɛ chweremi, dɛ
         kpaa mɛ pɛl dagagre ta dɛ kpo mɛ, asɛ tɔpetooro wee la n ir seo ta."
         20 Asɛ Sebedii haah ne o bii ba dɛ ba guŋi Yeesu sie dɛ soŋo ŋɔ ó ɛ waane tɛɛ ba.
         21 Anee Yeesu pɛɛ haah la ŋɔ, "Bɔkwaa hɛɛ nyin kɛ n ɛ tɛɛ nɔ?" Belaa haah la chaŋo ŋɔ,
         "Bag mɛ nyoa kɛ dɛ he baa di kora aa, hɛɛ geloo n bii banɛ nɔ bɛl so he dig ta, bɛl
         ge so he gal ta."
         22 Anee Yeesu ŋɔ bii la be ŋɔ, "Haa waa haa dɛ soŋe nɔ mun jemɛ. Hɛɛ wonoo nyɔ n tɛgkpela
         nɔ maa dɛ ba nyɔe nɔ ane aa?" Anee ba sɛh ŋɔ, "Yaa wonoo."
         23 Asɛ Yeesu berɛ ŋɔ, "A ɛ kasinteŋ kɛ hɛɛ nyɔ n tɛgkpela nɔ dɔŋaa te, kɛ n ta kpegri
         dɔe dɛ́ kpɔ nɛn so n dig ne n gal ta. Banɔ la baa su n Mɛɛ siwi laanee dɛɛ ba bela
         dɔe dɛ so."
         24 Yeesu habɔteŋra fi la aa kaa la aa no waa Sebedii bii la aa ɛa la, ba baah di ba
         nɛɛ kɛrɛdɛ.
         25 Anomanta Yeesu yerɛ ba bwa cheme dɛ ŋɔ, "He jemɔ kɛ harɛ nɔ ta nomonome ne ba nomonjena
         dɛ di kpegri ba nɛra nɛ, dɛ gel baa tom ba dɛ ɛ gɛ baa dɛ nyin dɛɛ tɛɛ ba.
         26 Kɛ gɛ laa chɛ kɛŋɔ he te do. He bini bɛl dɛ nyin kɛ o ɛ nomoa aa, a chɛ kɛ o kpɔ
         o te ɛ kɛ bechala dɛɛ tomɛ heya.
         27 Dɛ he bini bɛl dɛ nyin kɛ wɛɛ tɔ he sie naa, a chɛ kɛ o berɛ o te kɛ he bwa bonɔɔ."
         28 Dɛ ŋɔ, "N Nɛn Bie ta balɛ kɛ nɛ́ra tom mɛ. N te balɔ dɛ́ ba tomɛ nɛra dɛ garɛ kpɔ
         n nyu charɛ nɛndamanta mkpa."
         29 Yeesu ne o habɔteŋra la aa le Jeriko dɛɛ kaa la, nɛnlaa tenten teŋɛ ba nɛ.
         30 Dɛ nyoŋa banɛ bane soge ŋwɛnɛ nyoa dɛ no Yeesu gbɔga kɛ waa dɛ kaa, asɛ ba kpɔ takpeg
         dɛɛ yerɔ ŋɔ, "N Dɔɔ, Devid Naa, na ya sum!"
         31 Dɛ nɛnlaa la dɛ kah ba ŋɔ bá tɔ nyoa. Kɛ dɛ namee ba taa dooge lɔŋɔre kohona dɛɛ
         yerɛ, "N Dɔɔ, Devid Naa, na ya sum!"
         32 Anee Yeesu jagɛ che dɛ yer ba dɛ pɛɛ ba ŋɔ, "Bɔkwaa hɛɛ nyin kɛ n ɛ tɛ heya ɔ?"
         33 Asɛ ba chaŋo ŋɔ, "Nomoa, ya dɛ nyin kɛ he pili ya sie tɛ yaa."
         34 Yeesu na ba sum dɛ kpɔ o nɔn lege ba sibie. Bug la ta dɛ ba sie pilo ba won dɛɛ na,
         dɛ teŋɛ Yeesu nɛ.

1 Yeesu ne o habɔteŋra la aa dɛ tel Jerusalam la, ba baa le Bɛtfej waa lɔ bwe bɛl baa
         dɛ yerɔ Ɔlevere Bwe la bɔr. Belaa Yeesu tomɛ o habɔteŋra la bini banɛ,
         2 dɛ ŋɔ ba be ŋɔ, "Hé la bwɛɛ nɔ waa lɔ he sie nɔ ta. Haa den dɛɛ tel o ta la, hɛɛ
         nao kɛ baa vɔwɛ keego bɛl ne o bie. Hé pura dɛ kpɔa ba tɛ mɛ.
         3 Dɛ nomɛl pɛɛ heyaa waane aa, hé ŋɔ naate be ŋɔ he dɔɔ dɛ nyina. Bug la ta wɛɛ geloo
         he pura dɛ kpɔa ba."
         4 Gɛ waa nɔ chigo asɛ dɛ gel waa Korowii keame faa bola la ɛ kasinteŋ. O bolɔ ŋɔ,
         5 "Ŋɔ Jerusalam tena be ŋɔ bá nyiŋi na! Ba kooro dɛ ba ba be! O pwɛre. O soge keego
         ta dɛɛ ba. Keego bie taa o so."
         6 Asɛ o habɔteŋra la la dɛ ka ɛ gɛ waa tom ba la.
         7 Ba ba keego la ne o bie la ne, asɛ dɛ pa ba laala pa a nɛ. Yeesu so o bie la nɛɛ
         baa kaa.
         8 Nɛnlaa la ba ne Yeesu aa dɛ kaa la bane pa ba laala ne ba yale pa ŋwɛnɛ la ta, asɛ
         bane ge kɛ papooni ba pa ŋwɛnɛ la ta ásɛ o valɛ a ta.
         9 Nɛra baa tɔ o sie la ne banɔ la baa teŋɛ o nɛɛ la bwa pɛ nyoa dɛɛ tɛo jirima ŋɔ,
         "Woowo! Devid Naa nɔ! Korowii kwaa naate waa valɛ o sɔn ta dɛɛ ba nɔ kwa. Ya dɛ jam
         Korowii waa lɔ nyundujagla la!"
         10 Yeesu aa jo Jerusalam la, bwɛɛ la bwa lɔɔ kpu, asɛ ba bwa ɛɛ pɛɛ dɔŋa ŋɔ, "Nɛn besoo
         nɔɔ?"
         11 Anee nɛnlaa la ŋɔ, "Korowii keamee. Yeesu waa le Nasarɛt waa lɔ Galilia harɛ ta laanee."
         12 Yeesu kaa tel Korowii Dea bobɛl, asɛ dɛ doŋi kon-yogra ne nɛra baa dɛ yawɛ kwaa la
         bwa, dɛ begre nɛra baa dɛ pegri suugare la ne banɔ la baa dɛ yog brɔnomare la teeburre
         piigi,
         13 dɛ ŋɔ ba be ŋɔ, "Ba chwerɔ do Korowii Tɔn la bini ŋɔ, ’Baa yerɛ n dea Korowii soŋebɔree,’
         gɛɛ he te kpɔ bela berɛ ŋwɛɛra sɔɔhbɔr aa?"
         14 Ba kpɔ nyoŋa ne boobie ba o be Korowii Dea bela, asɛ o chaah ba, nyoŋa la ɛɛ na,
         boobie la ge won vala.
         15 Sɔfonomonome ne Tɔn Jerema la aa na wejena waa dɛ ɛ la ne gɛ bechale la aa dɛ si
         ŋɔ, "Woowo! Devid Naa hen" la, ba baah di o nɛ.
         16 Anomanta ba pɛɛ Yeesu ŋɔ, "He dɛ no gɛ bechale nɔ aa dɛ si nɔ kenɛ?" Anee Yeesu ŋɔ,
         "Ɔɔh, n dɛ no. He ta Korowii Tɔn la bela baa chwera ŋɔ, ’Bechale ne bechasɔɔhne nyoaa
         he kpɔ he kpɛɛra do’ la kure ka kɛɛ?"
         17 Yeesu gel ba bwɛɛ la ta dɛ kaa Bɛtani ka chɔ.
         18 Tɔɔ aa pera chɔɔ, Yeesu le Bɛtani dɛ berɛ baa kaa Jerusalam la, dɛ lɔr dɛ kpoo.
         19 O na pur daa bɛl chega ŋwɛnɛ la nyoa dɛ fee la kɛ o ka nyin o nɔna di. Waa laŋa la,
         dɛ papooni gboo o bwa. Anee o taah daa la ŋɔ, "He te aa wola ba he ba nɔnɛ kpa bwa!"
         Bug la ta dɛ daa la denɔ sewɛ dɛ chure.
         20 O habɔteŋra la aa na gɛ la, ba nyoa kpo, baa pɛɛ dɔŋa ŋɔ, "Ɛrɛɛ pur daa nɔ den chure
         warane ken?"
         21 Anee Yeesu ŋɔ ba be ŋɔ, "Kasinteŋ, dɛ he dɔ yarada, haa tɔŋla di he bambile bini
         naa, hɛɛ wonoo ɛ gɛ maa ɛa dɛ gel daa nɔ sewɛ nɔ. A gbo laa. Hɛɛ wonoo kpɔ yarada
         ŋɔ bwé nɔ fugri ka le mpo ta, asɛ o fugri ka le mpo ta.
         22 Dɛ he kpɔ yarada dɛɛ soŋe Korowii aa, komɛlbwa haa soŋo la, hɛɛ dɔɔ."
         23 Yeesu berɔ la Korowii Dea, dɛ kaa chagle nɛra Korowii Wa. Asɛ Sɔfonomonome ne bwɛɛ
         la nomonome ba pɛɛro ŋɔ, "Kpegri besoo he dɔ dɛ kpɔ ɛɛ ɛ gɛ haa dɛ ɛ nɔɔ? Ume tenee
         tɛɛ ŋwɛnɛ te nɔ?"
         24 Anee Yeesu ŋɔ, "N gba dɔ waane mɛɛ nyin n pɛɛ heya. Dɛ he wono chaŋ mɛ kɛrɛdɛ naa,
         n gee chagle heyaa kpegri maa dɔa dɛɛ ɛ a gɛ waa nɔɔ.
         25 Umee tɛ Jɔn o faa dɛ sɔ nɛra Korowii nee la kpegri o kpɔ dɛɛ sɔ nɛra nee laɔ? Korowiirii
         tɛo waa, kɛ nɛnee tɛo?" Ate dɛ ba gbogbo berɔ kpoŋe dɔŋa dɛ ŋɔ, "Aah ɛrɛɛ yaa ba o
         chaŋa ɔ? Ya ŋɔ Korowiirii tɛo waa, wɛɛ berɔɔ pɛɛ yaa gɛ aa ɛa yaa wola o waa yaradae.
         26 Dɛ ya berɔ ŋɔ nɛnee tɛo waa, ya dɛ ɔmɛ waa bwɛɛla nɔ aa kpɔ ɛ yaa, dɛkalkɛ ba bwa
         dɛ yarada kɛŋɔ Jɔn ɛ Korowii keame."
         27 Anomanta ba ŋɔ Yeesu be ŋɔ, "Yaa jemɛ." Anee Yeesu ŋɔ ba be ŋɔ, "Dɛ haa jemɛ te naa,
         n ge aa heyaa kpegri maa dɔa dɛɛ ɛ gɛ toma nɔɔ bagle.
         28 "Hé no waa nɔ dɛ bagle gɛ haa naa. Baa bɛlee ira dɛ dɔ bii banɛ. Awola bɛl o la
         o binomoa la be dɛ ka ŋɔ, ’N bie, fini la n koo la ta ka ɛ toma.’ Anee o bie la ŋɔ,
         29 ’Maa la,’ asɛ a habɔɔ la o berɛ charɛ o liire dɛ ka ɛ toma koo la ta.
         30 Asɛ baa la berɛ la o bie bechala la ge be dɛ ka ŋɔ o be gɛ waa bol o dɔɔ la be la.
         O te den sɛh ŋɔ, ’Yoo, mɛɛ lao,’ dɛ berɛ vɛh laŋa.
         31 Nɛra banɛ nɔ, ba bini umee ɛ o mɛɛ tetoowaa tɛo wɔ?" Anee ba ŋɔ, "O binomoa laanee."
         Belaa Yeesu ŋɔ ba be ŋɔ, "Kasinteŋ, lampoo lɛɛra baa dɛ bɔ nɛra apoo ne jwamane tena
         bwa ɛɛ tɔ siee dɔ Korowii Kora la ta jo gel heya,
         32 dɛkalkɛ Jɔn o faa dɛ sɔ nɛra Korowii nee la ba he be dɛ ba chagle heyaa ŋwɛnɛdɛɛge
         la ŋɔ hé kpɔ o ta, asɛ he vɛh o waa la yaradae. Kɛ lampoo lɛɛra ne jwamane tenaa
         bera yarada o waa la. Hale haa bera na gɛ la, he ta he liire charɛ dɛ berɛ ba yaradao."
         33 A habɔɔ la Yeesu berɔ ŋɔ, "Hé no sɛgla nɔ ge. Baa bɛlee dɔ o harɛ dɛ parɛ daa ane
         baa kpɔ a nɔna dɛɛ ɛ sen bela. O ke koo la dɛ komɛ bɔɔ bwe bɛl ta bela baa ba harame
         a nɔna la nee dɛɛ do, dɛ chigri jɛŋla bá so o ta dɛɛ daah koo la. Waa ɛ gɛ bwa tonɛ
         la, o kpɔɔ tɛ nɛra báa ɛ koo la toma, asɛ dɛ ba baa komɛ nɔna la aa, ó tɛɛ ba ba
         dibɔr, dɛ kaa bwɛɛ bɛl ta.
         34 "Nɔna la koma aa tela la, o tomɛ o bonɔɔna ŋɔ bá la nɛra la aa dɛ nyiŋi koo la ta
         la be dɛ ka lɛ o dibɔr ba tɛo.
         35 Anee nɛra la lawɛ bonɔɔna la, dɛ lɔɔ bɛl, dɛ kpo bɛl, asɛ dɛ fogre bɛl ge bwea.
         36 Baa la berɔ kwaa tomɛ bonɔɔna la banfala ba warɛ gwaa banɔ la baa tɔ sie la la, asɛ
         nɛra la berɛ ɛ ba ge gɛ tenten baa ɛ banɔ la la.
         37 Name te dɛ o gbagba biee kaa ó tomɛ. Asɛ o tomɛ o bie la ge dɛ ŋɔ, ’N gbagba bie
         nɔ te, baa heeh o sie bɔree.’
         38 Nɛra la aa dena na o bie la, ba den ŋɔ, ’Yoowa, koo te la gbagba biee la. Hé gel
         ya lawɔ dɛ kpoo ásɛ o mɛɛ kapɛrɛ la bwa berɛ ya kwa.’
         39 Anomanta, ba lawɔ dɛ le o ne koo la ta dɛ ka kpoo ta."
         40 Asɛ Yeesu pɛɛ ba ŋɔ, "Dɛ koo te la kaa ba naa, ɛrɛɛ wɛɛ ba a gɛ nɛra la baa dɛ nyiŋi
         koo la ta la ɛɛ yɔ?"
         41 Anee ba chaŋo ŋɔ, "O balaa, wɛɛ ba kpoo nɛnchɔga la bwaa dɛ kpɔ koo la tɛ nɛnfala,
         banɔ la dɛ daa la nɔna koma telaa, baa dɛ ba on o dibɔr tɛɛ."
         42 Yeesu pɛɛ ba ŋɔ, "He ta waa nɔ Korowii Tɔn la bini nae kaa? Ba chwerɔ ŋɔ, ’Bwe la
         mamaala faa vɛah dɛ liiro konsala laanee bera ba lawɛ dea la kpoŋe la. Korowiirii
         gela a ɛ gɛ, asɛ a ɛ yaa nyokpowa.’
         43 Anomanta n dɛ ŋɔ he be ŋɔ, Korowii ɛɛ lɛ o kora laanee le he be dɛ kpɔ ka tɛ banɔ
         la baa dɛ ba wona nyiŋi o ta kɛrɛdɛ la.
         44 Nomɛlbwa waa vɛh a gɛ Bwe nɔ Korowii aa leo dɛ tomɔ la, wɛɛ chole o taa dɛ kuugi,
         asɛ nomɛlbwa ge Bwe nɔ aa le o nɛɛ la, wɛɛ pwereme naatee."
         45 Sɔfonomonome la ne Farisii tena la aa no gɛ waa nɔ la, ba jemɔ kɛ ba waa Yeesu ɛɛ
         bol la.
         46 Anomanta dɛ ba fe dɛ nyin o lawa. Kɛ ba berɔ ɔmɛ nɛnlaa la, dɛkalkɛ dɛ ba te dɛ yerɛ
         Yeesu Korowii keame.

1 Yeesu berɔ kpɔ sɛgla dɛ bol waa bagle nɛra la ja,
         2 dɛ ŋɔ, "Kenii Korowii Kora ɛɛ ba doe. Kooro bɛlee lawɛ hanfale tɛ o bie dɛ gel ba
         ɛ o hanfale kondikwa.
         3 O tomɛ o bonɔɔna ŋɔ bá ka yerɛ nɛra waa yer ba ŋɔ bá ba di hanfale kondikwaa la,
         asɛ ba sie ta on sui dɛ vɛh bala.
         4 "Anee o berɛ kwaa tomɛ banfala dɛ ŋɔ ba be ŋɔ, ’Hé ka ŋɔ nɛra maa yer ba la be ŋɔ
         ba tonɛ kondikwaa la. N kpoo nabala ne nae aa do noo kohona bwa, anomanta n tonɛ komɛlbwa
         kɛ bá ba.’
         5 A bwa pɛpɛrɛ nɛ, ba vɛoh dɛ kaa ba tomare ta. Bɛl kaa o koo, bɛl ge kaa o bona dibɔr,
         6 asɛ ba kar la ge lawɛ o bonɔɔna waa tom ba la dɛ ɛɛ ba hɔhɔrɔwa dɛ kpoo ba.
         7 A ɛ kooro la bandia kohona dɛ gel o tomɛ o soojare ba ka kpoo banɔ la baa kpoo o
         bonɔɔna la, asɛ dɛ fuh ba bwɛɛ la ge.
         8 "Anee o kwaa yerɛ o bonɔɔna bane ge ja dɛ ŋɔ ba be ŋɔ, ’Ba tonɛ n hanfale kondikwaa
         la, kɛ nɛra la maa yer ba ŋɔ bá ba di la, a ta ban chɛɛ.
         9 Name te hé le kaa fɔgbaahna dɛ ka yerɛ nɛra haa na ba la bwa ba hanfale kondikwaa
         la mun.’
         10 Asɛ bonɔɔna la le kaa fɔgbaahna dɛ ka yerɛ nɛra baa na ba la bwa. Nɛndɛɛga ne nɛnchɔga
         bwaa ba yerɛ, asɛ nɛra su bela baa lawɛ hanfale la maa ken.
         11 "Kooro la aa dɛ jam hɔɔhra la aa baa cheme bela la, o na baa bɛl ba bini kɛ o te
         ta laala aa chɛ kɛŋɔ o do dɛ ba hanfale dem bela la ane doe.
         12 Anee o bɔɔ baa la ŋɔ, ’N dam, ŋwɛnɛ besoo taa a che he ba bonɔ, haa wola laala aa
         chɛ kɛ he do dɛ ba hanfale dem bonɔ nɔ ane doe nɔɔ?’ Waa bɔɔro gɛ la, o ta waane dɔe
         dɛ́ bol.
         13 Anee kooro la den ŋɔ o bonɔɔna la be ŋɔ, ’Hé vɔrɔwe baa nɔ nɔɔra ne o nakpale dɛ
         kpɔɔ ka ta dahara biro ta. Belaa wii ne weweele do.’ "
         14 Yeesu aa kpɔ sɛgla nɔ bol waa bag ba tonɛ la, asɛ o ŋɔ, "Nɛra maa yer ba warɔ taeh,
         kɛ ba bini tamaa kenii n chale."
         15 Farisii tena la le bokɛre dɛ ka vɔrɔwe gɛ baa ɛ dɛ́ dɔ Yeesu lawɛ webɔɔra ne.
         16 Anomanta ba tomɛ ba habɔteŋra bane ne Hɛrɔd nɛra bane, ba ba o be dɛ ba ŋɔ, "Nomoa,
         ya jemɔ kɛŋɔ kasinteŋ gboo hɛɛ bol, haa nyosone teŋe. Korowii ŋwɛnɛɛ hɛɛ chagle nɛra
         kasinteŋ ne. He ta bolɛ dɛɛ ɔmɛ a habɔɔ kɛŋɔ a dɛ do bane som, kɛɛ a dɛ we bane bambile
         nɔ. Haa nɛra sie bɔr nyiŋi dɛɛ bol wa, kɛŋɔ bɛl ɛ kooro kɛɛ nomoa kɛɛ bechala nɔ.
         17 Anomanta chagle yaa gɛ haa na waa nɔ yá jemɛ. Ya mmarare dɛ tɛ yaa ŋwɛnɛ kɛ ya bɔ
         lampoo dɛɛ tɛ Room Koojen Siisa la aa, kɛɛ waa yaa ŋwɛnɛ tɛ?"
         18 Yeesu tɔ sie jemɛ ba liichɔga, anomanta o ŋɔ ba be ŋɔ, "He nɛra haa nyiŋi nɛra sie
         mɔɔ dɛɛ ɛ wa! Ɛrɛɛ hɛɛ nyin dɛ har mɛ bel nɔɔ?
         19 Hé kpɔ suuga haa kpɔa dɛɛ bɔ lampoo la tɛ mɛ ń na." Baa kpɔ suuga la ba la,
         20 anee o pɛɛ ba ŋɔ, "Ume nyu ne o sɔnee nɔɔ?"
         21 Anee ba chaŋo ŋɔ, "Koojen Siisa nyu ne o sɔnee." Anee Yeesu ŋɔ ba be ŋɔ, "Gɛɛ a do
         te naa, hé kpɔ kwaa aa ɛ Koojen Siisa kwaa tɛo, dɛ kpɔ kwaa aa ɛ Korowii kwaa la
         tɛ Korowii."
         22 Baa no gɛ Yeesu aa bola la, ba nyoa kpoo, ba le o be dɛ kaa.
         23 Awola tenten la, nɛra bane baa dɛ yer ba Saduki tena ba o be. Dɛ baa yarada kɛŋɔ
         nɛn sewaa, wɛɛ berɔɔ ir ja.
         24 Ba ŋɔ o be ŋɔ, "Nomoa, Mosis fa ŋɔ dɛ baa mo haah, o ne o ta lolɛ o sewaa, ó nime
         kpɔ haah la mo asɛ o ne o lolɛ bii bá ɛ baa la aa sewa la kwa.
         25 Asɛ baa bɛl ne o nimanar banumɛlee fa lole. Nomoa la mo haah dɛ ba sewɛ, dɛ o ne
         haah la ta bie lolɛ, anomanta o nime waa teŋɛ o nɛɛ la kpɔ haah la mo.
         26 O ge ne haah la ta lolɛ, o sewɛ. Gɛɛ tooro te la ne banɔ la baa kaa la mo haah la
         ka lɔ nyoa, dɛ ba serewe.
         27 A habɔɔ la luhaah la ge baa sewɛ.
         28 Taraken nɔ, dɛ tɔpere nɛra baa sewa bwa aa dɛ ba ira nɔ telaa, baala banuanɛ la bini,
         umee dɛ ba haah la jaa ɛɛ yɔ? Ba bwa gee moo ka."
         29 Anee Yeesu chaŋ ba ŋɔ, "He kono kwara! Haa wola Korowii Tɔn la ne Korowii kpegri
         jemɛ la waa.
         30 Dɛ nɛra baa sewa la berɔ iraa, baala aa haahnaa mo, haahna ge aa yalɛ. Baa soo kɛŋɔ
         nyundua toroma ken.
         31 Nɛra seo ta ira ge la nɔ, he ta gɛ Korowii aa bol he be kure dɛ no a mun kɛɛ?
         32 O ŋɔ, ’Menee Abraham Korowii, Aesek Korowii ne Jekɔb Korowii.’ Lala laa dɛɛ tomɛ
         Korowii, weeraa dɛɛ tomɔ."
         33 Nɛnlaa la aa no gɛ waa nɔ la, ba nyoa kpo o webagla ta.
         34 Belaa Farisii tena la aa no gɛ Yeesu aa gela Saduki tena la ta berɛ won dɔ waane
         dɛ́ bol kpa la, ba kaa cheme,
         35 asɛ ba bini Tɔn Jereme bɛl pɛɛ Yeesu waane, dɛ kpɔ harɔ bel.
         36 O pɛɛro ŋɔ, "Nomoa, mmarare nɔ te bwa bini umee dena gwaa a bwa nɔ?"
         37 Yeesu chaŋɔ ŋɔ, " ’Hé nyin N Naa Korowii he bambile bwa, he hweera ne he liire bwa
         ne.’
         38 Onɔɔ gwaa a bwa dɛ tɔ a bwa sie.
         39 Onɔ la waa jaa dɛ teŋɛ nɛɛ o waa hiah la gee kɛŋɔ, ’Nyin he dɔŋ kɛ he gbagba.’
         40 Gɛ mmarare anɛ nɔ binii Mosis Mmara la ne waa Korowii keamere la aa bagla la bwa
         le."
         41 Farisii tena la bane aa kaa pɛ so la, Yeesu pɛɛ ba ŋɔ,
         42 "Ɛrɛɛ hɛɛ lii Kristo la Korowii aa bagɛ nyoa ŋɔ wɛɛ tomɔɔ ó ba lɛ yaa laɔ? He dɛ
         lii kɛ ume naa yɔ?" Anee ba ŋɔ, "Devid naa."
         43 Anee Yeesu berɛ pɛɛ ba ŋɔ, "Aah ɛrɛ waa Korowii Domadɛɛge la aa ir Devid nɛɛ la o
         berɛ yerɔ o dɔɔ nɔɔ? Devid fa ŋɔ,
         44 ’N Naa Korowii ŋɔ n Dɔɔ be ŋɔ ó so nomombɔr o dig ta ka tel kɛŋɔ waa ba o dɔma ne
         harɛ ásɛ o tigri ba nɛ.’
         45 Dɛ Devid fa yerɔ o dɔɔ naa, ŋwɛnɛ besoo taa a che Kristo la berɛ ba ɛ Devid naa ɔ?"
         46 Nomɛlbwa ta wone chaŋe waa Yeesu aa pɛɛra la nomanta, le awola tɔpere la dɛɛ kaa
         la, nomɛlbwa ta wone ba che o sie dɛ pɛɛro waane kpa.

1 Yeesu bol waa dɛ chagle nɛnlaa la ne o habɔteŋra la dɛ ŋɔ,
         2 "Tɔn Jerema la ne Farisii tena nɔɔ dɔ ŋwɛnɛ kɛ ba chagle Mosis Mmara la bini bagle
         nɛra.
         3 Anomanta a chɛ kɛ he no ba be dɛ teŋɛ waa baa dɛ bagle heyaa ŋɔ hé ɛ la bwa ta.
         Kɛ he bɛ ba we-ɛɛla te hweli, dɛkalkɛ baa waa baa bola dɛɛ chagle heyaa la ɛ.
         4 Ba kpɔ ba mmarare ɛ bontɔga dɛ gel nɛra che dɛɛ koh, kɛ ba te gbagba aa berɛ ɛɛ nyin
         kɛ ba kpɔ nonii gba lega asɛ a ba ɛ kɛ baa chog baa gba.
         5 "Ba we-ɛɛla bwa la, nɛraa baa nyin kɛ ba na ba dɛɛ tɛɛ ba duure. Gɛ nɛra yon chwerɛ
         Korowii wobol dɛ kpɔ vɔwɛ ba tili ne ba varama ta la, hé na gɛ ba te kwaa yon do
         pagri. Hé na gɛ ba batakaani nyoo jɔɔra aa dɛ do jaŋre.
         6 Bela nɛra yon cheme tɔpejena dɛɛ lɛ ba sie la, ba te la bela aa, kane dɛɛga gbo taa
         baa nyin soga. Asɛ ba la cheremi deene bini ge aa, nomonsobɔraa baa nyin.
         7 Ba dɛ nyin kɛŋɔ nɛra ba harɛ dɛɛ lea ba yawa ta ne fɔgbaahna dɛɛ yer ba ’Nomoa, nomoa.’
         8 He bɛ gel nomɛlbwa yerɛ heyaa ba nomoa, dɛkalkɛ he bwa kɛrɛdɛ. Nomoa beŋkpoŋ gbo
         gee he dɔ.
         9 Asɛ harɛ nɔ ta ge, he bɛ nomɛlbwa he Mɛɛ dɛɛ yerɛ, dɛkalkɛ he Mɛɛ lɔ beŋkpoŋ gbo
         dɛ do nyundua.
         10 He bɛ gel nomɛlbwa ge yerɛ he bini bɛlbwa o dɔɔ, dɛkalkɛ dɔɔ beŋkpoŋ gboo lole, onee
         Kristo la.
         11 He bwa bini, naate waa gwaa heyaa la chɛ kɛ o ɛ o te kɛŋɔ bechala dɛɛ tomɛ heya.
         12 Nomɛlbwa waa dɛ maŋkura o te la, Korowii ɛɛ ba o ne harɛɛ, asɛ nomɛlbwa waa dɛ pwɛr
         o te la, Korowii ɛɛ ɛo nɛnjenii.
         13 "Hé bwɛɛlɛ, Tɔn Jerema ne Farisii tena, he nɛra haa nyiŋi nɛra sie mɔɔ dɛɛ ɛ wa!
         He tɔ Korowii Kora la ŋwɛnɛ. Heyaa nɔɔ haa jo, he ge aa ŋwɛnɛɛ tɛ ásɛ banɔ la baa
         dɛ nyin bɔr dɛ́ jo la dɔ bɔr.
         15 Hé bwɛɛlɛ, Tɔn Jerema ne Farisii tena, he nɛra haa nyiŋi nɛra sie mɔɔ dɛɛ ɛ wa!
         Heyaa yon gaage aaa gɛ haa ɛ dɛ dɔ nɛn waa wola Juda tena te ɛɛ ó ba ja he nɛɛ dɛ
         tomɛ Korowii. Kɛ dɛ he baa dɔ bɛl aa, he yon berɛ ɛo o chɔg kwaraa, asɛ a yon berɛ
         do kɛŋɔ o tenee bera chɛ Bɔnsam nii ta laŋa gwaa heya.
         16 "Nyoŋa haa dɛ tɔ nɛra sie, hé bwɛɛlɛ! He yon dɛɛ chagle nɛra ŋɔ, ’He naate haa ŋwɛɛ
         Korowii Dea la, ate aa won hen waane ɛ. Kɛ suugaswɛm waa lɔ Korowii Dea bela la te,
         baa o te ŋwɛɛ.’
         17 Nyoŋegɛna bane! Suugaswɛm la ne Korowii Dea la waa gela suugaswɛm la do ɔma la, umee
         do ɔma gwaa o dɔŋ ɔ?
         18 He berɔ dɛɛ chagle nɛra ŋɔ, ’He naate haa ŋwɛɛ bela baa kpo kwaa dɛɛ tɛ Korowii la,
         a ta waane ɛɛ. Kɛ kwaa baa kpoa tɛ Korowii bela la te, baa an ŋwɛɛ.’
         19 He nyogrɔ kwara! Kwaa baa kpoa tɛ Korowii la, ne bela baa kpo kwaa la waa gela kwaa
         la do ɔma la, a bini umee do ɔma gwaa o dɔŋ ɔ?
         20 Anomanta nomɛlbwa waa ŋwɛɛ bela baa kpoo kwaa dɛɛ tɛ Korowii la, bela baa kpoo kwaa
         la ne kwaa aa dawɛ o ta la bwaa o ŋwɛɛ la.
         21 Asɛ nomɛlbwa waa ŋwɛɛ Korowii Dea la, Korowii ne dea la bwaa o ŋwɛɛ la.
         22 Dɛ nomɛlbwa ge ŋwɛɛ Korowii doa aa, Korowii soŋnibɔr ne Korowii gbagbaa o ŋwɛɛ la.
         23 "Hé bwɛɛlɛ, he Tɔn Jerema ne Farisii tena, he nɛra haa nyiŋi nɛra sie mɔɔ dɛɛ ɛ
         wa! He kondiili do tamaa gɛ bɛlbwa aa, he won a bini pera bɔre fi dɛ kpɔ bɔrbeŋkpoŋ
         aa ɛ Korowii kwaa la ka tɛo, gɛ Mmara la aa bagla la, kɛ dɛ gel Mmara la bini waa
         aa tɔ sie dɛɛ bagle ŋɔ hɛ́ɛ di kasinteŋ, dɛɛ na nɛra sum, asɛ dɛ gel nɛra ɛɛ yarada
         heyaa la te. Gɛ waa nɔɔ chɛ kɛŋɔ hɛɛ ɛ dɛ ja anɔ la haa dɛ ɛa la ta.
         24 Nyoŋa haa dɛ tɔ nɛra sie dɛɛ maŋkura wejegre gwaa anjena! He waa haa dɛ ɛ la do kɛŋɔ
         nɛn o yon nyiŋi o nenyɔɔle ta dɛ won na pereware dɛ laa kpɔ ta, kɛ dɛ nyogma te lɔ
         a ta naa, waa o te na, dɛ yon kpɔ lile.
         25 Tɔn Jerema ne Farisii tena, nɛra haa nyiŋi nɛra sie mɔɔ dɛɛ ɛ wa, hé bwɛɛlɛ! He
         waa haa dɛ ɛ gelɔ he do kɛŋɔ baa loo numol kɛɛ log habɔɔ o do wer asɛ doŋa su o bini
         te la. Dɛ ɛgre nɛn lɛ o kondɔɔh o be ne kafonyin gboo su he bwa.
         26 Farisii tena nyoŋa bane! Hé loo doŋa aa lɔ numol la bini la mɔɔ. O bini la dɔɔ lea,
         dɛ o habɔɔ leɔ.
         27 "Hé bwɛɛlɛ, Tɔn Jerema ne Farisii tena, nɛra haa dɛ nyiŋi nɛra sie mɔɔ dɛɛ ɛ wa!
         He do kɛŋɔ ŋwam baa tegɔ wɛɛ nyɛgle. O nyundua la gboo wera, kɛ o bini te, hoga ne
         kompɔɔhla gboo.
         28 Gɛɛ he den do. Ba na heya aa, he wer siwi ta kɛŋɔ nɛndɛɛga, kɛ he bini te, negra
         ne wechɔga gboo su he bwa.
         29 "Hé bwɛɛlɛ, Tɔn Jerema ne Farisii tena, nɛra haa nyiŋi nɛra sie mɔɔ dɛɛ ɛ wa! Heyaa
         yon kwaa bela baa huge Korowii keamere a do wer. Nɛndɛɛga baa serewa la ge, he yon
         kwaa ba ŋwama a do wer ken,
         30 dɛɛ chagle kɛŋɔ dɛ heyaa fe he naanar gɛ saŋ la aa, he te fe aa wola ja dɛ kpo o
         Korowii keamere la.
         31 Kɛ he ge aa berɛ ɛɛ tɔh kɛŋɔ banɔ la baa kpoo Korowii keamere la naanaree heya!
         32 Hé takapɔ dɛ ɛ wechɔga la he naanar aa pa mun ɛa la ka tonɛ.
         33 "Nɛnchɔga kɛ harɛkwaare, domkpule bii! Ɛrɛɛ hé ɛ haa wola Bɔnsam nii taa joɔ?
         34 N gelɔ hɛɛ no kɛŋɔ mɛɛ tomɛ Korowii keamere, wejerema ne Tɔn Jerema he bee. Hɛɛ kpoo
         bane, dɛ kpaa bane pɛl dagagra ta, dɛ kpɔ chweremi lɔɔ bane cheremi deene ta, dɛ doŋ
         ba jo bwɛɛre ta dɛɛ nyin ba dɛ́ lawɛ.
         35 Anomanta nɛndɛɛga baa nya ba nɛɛ dɛ kpoo ba la dɛ le kpoe baa kpo Abɛl waa wola wechɔga
         bɛlbwa ɛɛ la ka tel kpoe baa kpo Barakia bie Sakaria Korowii Dea la ne bela baa kpoo
         kwaa dɛɛ tɛo la baah ta bela la, ba bwa waa ɛɛ gure he nɛɛ.
         36 Kasinteŋ, nɛndɛɛga baa kpoo ba la bwa waa ɛɛ ba gure fini nɔ nɛra nɔ nɛɛ!
         37 "Oo, Jerusalam tena! Korowii tomɛ o keamere he be naa, gɛɛ he kpoo ba, o tomɛ toroma
         he be naa, gɛɛ he fog ba bwea. Saŋ bɛlbwa mɛɛ nyin kɛ n kpɔ nɔn tɔ he nɛɛ kɛ jal aa
         lawɛ o bii dɛɛ do o kena lɔgre la, kɛ haa nyin kɛ n lawɛ heyaa pɛ.
         38 Anomanta Korowii ɛɛ ta he waa tɛ heya.
         39 Kasinteŋ, n dɛ ŋɔ he be, haa men na kpa ka tel gɛ saŋ maa ba ja, asɛ he ŋɔ, ’Woowo!
         Korowii Biee chegɛ o sɔn ta dɛɛ ba la!’ "

1 Yeesu aa le Korowii Dea bela dɛɛ kaa la, o habɔteŋra la baa ŋɔ ó nyiŋi na Korowii
         Dea la kan waa doa ne gɛ waa wera.
         2 Anee Yeesu ŋɔ, "Hé nyiŋi deene nɔ bwa kɛrɛdɛ. N dɛ ŋɔ he be kɛ baa ba kuugi a bwaa
         ta. Bwe bɛlbwa aa lee do dɛ ta chɔŋɛ o dɔŋ nɛɛ kpa."
         3 Yeesu teehnɔ ka so bwe bɛl baa dɛ yerɔ Ɔlevere Bwe la doa. Belaa o habɔteŋra la gbo
         ka puu bela, dɛ ŋɔ o be ŋɔ, "Chagle yaa gɛ saŋ gɛ waa nɔ bwa aa dɛ ba chiga, ne waa
         aa dɛ ba bala dɛ chagle kɛŋɔ he bala saŋ la ne waa bwa jaga saŋ la telo."
         4 Anee Yeesu chaŋ ba ŋɔ, "Hé nyiŋi kɛrɛdɛ dɛ bɛ gel nomɛlbwa negre heya.
         5 Nɛra ɛɛ warɔɔ taeh dɛ ba negre heya, dɛ kpɔ n sɔn dɛɛ bol wa, hale dɛ ŋɔ banee Kristo
         la Korowii aa bagɛ nyoa ŋɔ wɛɛ tomɔɔ ó ba lɛ yaa la, dɛ negre nɛra kɛrɛdɛ bwa.
         6 Hɛɛ no laa gbɔgaa he jwɛh, asɛ dɛɛ no ane ge gbɔga bojaŋa. Kɛ dɛ he baa dɛɛ na gɛ
         naa, he bɛ ɔmɛ. A chɛ kɛ gɛ waa nɔ bwa chig, kɛ dɛ a laa dɛɛ chagle kɛ waa bwa jaga
         saŋ la telo.
         7 Harɛre ane ɛɛ dɛɛ yo dɔŋaa, koranar ge yo dɔŋa. Lɔr ɛɛ ba harɛ nɔ ta bobɛlaa, asɛ
         harɛ ɛɛ jijigri bobɛla ge.
         8 Kɛ anɔ bwa do kɛŋɔ haah loltea yon tɔ sie lɔɔ dɛ o lola ta tele mɔɔ la.
         9 "Asɛ mɔɔ ba ta lawɛ heyaa tɛ nɛra, ba ɛ heyaa hɔhɔrɔwa dɛ kpoo heya. Nomɛlbwa ɛɛ
         koh n waa hah heya.
         10 A ba gɛ naa, nɛra baa teŋɛ n nɛɛ nɔ kɛrɛdɛ ɛɛ le n habɔɔ, dɛ le ba bala tɛ, asɛ dɛ
         hah dɔŋa.
         11 Asɛ nɛra ir dɛ teŋe nyosone kɛŋɔ ba ɛ Korowii keamere dɛ negre nɛra kɛrɛdɛ.
         12 Wechɔga ɛɛ perɛ harɛ nɔ ta bobɛlbwaa, asɛ nɛra bane aa won nyin ba dɔŋa kɛrɛdɛ kpa.
         13 Kɛ nomɛlbwa waa wola n habɔɔ leɛ, dɛ won teŋɛ n nɛɛ ka tonɛ la, wɛɛ dɔ o nyuu.
         14 Baa bol Korowii Kora Amanesoma nɔ waa harɛ nɔ ta bobɛlbwa asɛ nɛwɛnyini te bɛlbwa
         no mɔɔ waa bwa jaga saŋ la tel.
         15 "Hé naate haa kure tɔn nɔ bonɔ la no a mun kɛrɛdɛ. Hɛɛ na konchɔgechɔge Korowii
         keame Daneɛl faa bol o waa ŋɔ o dɛ pagre bwɛɛ la chega Korowii bodɛɛge bela.
         16 Gɛ saŋ la telaa, a chɛ kɛŋɔ Judia harɛ tena chwa le Judia ka sɔh bwejena la baah.
         17 Nɛn waa lɔ sal dea doa la bɛ berɛ ŋɔ o dɛ tu ka jo dea ka kpɔ o laala bɛlbwa kpa.
         18 Nɛn waa lɔ koo ta bɛ berɛ ŋɔ o dɛ kaa dem ka kpɔ o yal kpa.
         19 Gɛ saŋ la aa no tekpoŋra ne haahna ba taa kpoŋe bechale nɔn taa.
         20 Hé soŋe Korowii asɛ gɛ waa nɔ aa dɛ ba chiga he chwaage nɔ bɛ waa saŋ chig, dɛ bɛ
         Ona Tɔpere ta chig,
         21 dɛkalkɛ, dɛ le harɛ nɔ mumpar bwa ba le fini, wahala aa dɛ we dɛ do ɔma gɛ dɔŋ ta
         chige bwa. Asɛ wahala aa do ɔma gɛ dɔŋ ge aa chig kpa bwa.
         22 Kɛ dɛ Korowii fe ta tɔpera la ane teŋe ta aa, nomɛlbwa fe aa o nyuu dɔ. Anomanta
         gɛ aa ɛ ásɛ Korowii nɛra waa chal ba dɛ lɛɛ ba la dɔ ba nyu la, o teŋe tɔpechɔga
         la ane ta.
         23 Gɛ saŋ la dɛ nomɛl ŋɔ he be ŋɔ Kristo la Korowii aa bagɛ nyoa ŋɔ wɛɛ tomɔɔ ó ba
         lɛ yaa la lɔ bonɔ kɛɛ le naa, he bɛ on yarada,
         24 dɛkalkɛ nɛra ɛɛ ba teŋe nyosonee ŋɔ banee Kristo la, asɛ bane ge teŋe nyosone ŋɔ
         ba ɛ Korowii keamere. Baa ɛ wejena ne nyokpowaa, asɛ ba fe ɛɛ wonoo kwaraa naa, bá
         che ba we-ɛɛla ta dɛɛ nyin dɛ negre nɛra Korowii aa chal ba dɛ lɛɛ ba la gba.
         25 N felo dɛɛ bol waa nɔ he be noo, ásɛ he pu sie jemɛ a wa.
         26 "Dɛ nomɛl ŋɔ he be ŋɔ Kristo la lɔ kpɔg bini naa, he bɛ bela la. Dɛ nomɛl ge ŋɔ,
         ’Ŋyiŋi na, o sɔh dea nɔ bini’ naa, he bɛ yarada,
         27 dɛkalkɛ men Nɛn Bie bala ɛɛ ɛo kɛŋɔ bwaala yon nyɛgle le wee leebɔr kaa wee cholibɔr
         la. Gɛɛ maa wola n balaa kpɔ sɔh nomɛlbwa.
         28 Nomonome ŋɔ, ’Bela konlala aa lole la, bela kokosakiri ɛɛ warɛ.’
         29 "Wahala ne sibegra la aa chig dɛ den dɛɛ tonɛ la, bug la ta ’wee ɛɛ biruu, asɛ korobie
         ge vɛh bɔr chaahna. Weweela ɛɛ chugruu le nyundua lee harɛ, asɛ koŋkwaa aa lɔ nyundua
         la bwa begre.’
         30 "A taa hɛɛ ba waane nyundua nae a chagle n Nɛn Bie la bane, asɛ harɛ nɔ ta nɛra bwa
         na dɛ wi, asɛ dɛ na kɛŋɔ n Nɛn Bie la aa le nyundua baamare ta dɛɛ ba kpegri ne jirima
         tenten ne.
         31 Nɛra ɛɛ no Korowii bɛla la sii, asɛ Korowii tomɛ o nyundua toroma bá ba harɛ nɔ
         ta bobɛlbwa dɛ ka boa o nɛra waa chal ba dɛ lɛɛ ba la bwa nyoa.
         32 "Hé kpɔ pur daa nɔna hweli wa. O baa fogre dɛɛ le papo-lwɛɛne, dɛ nomɛlbwa jemɔ
         kɛŋɔ bɔwɔb saŋ telo tonɛ.
         33 Gɛɛ dɛ waa nɔ maa bol he be nɔ bwa baa dɛɛ chig aa, asɛ hé jemɛ kɛ tɔpere maa dɛ
         bol o waa la bala telo.
         34 Kasinteŋ, he banɔ haa soge le nɔ bwa aa sewa ba mɔɔ gɛ waa nɔ chig.
         35 Nyundua ne harɛ bwa ɛɛ ba chɔgoo, aa wola lee do kpa, kɛ n waa maa bola te bwa ɛɛ
         do lee saŋ te bɛlbwa.
         36 "Nomɛlbwa aa tɔpere la ne saŋ gɛ waa la aa dɛ ba chiga jemɛ. Nyundua toroma la ne
         n Nɛn Bie la gba aa jemɛ. N Mɛɛ la gboo jema.
         37 N Nɛn Bie bala ɛɛ pigri nɛraa kɛ Nowa saŋ nesuuli la aa baa pigri nɛra la.
         38 Gɛ saŋ nee la aa wola sui dɛ chɔg harɛ mɔɔ la, dɛ nɛra dɛ di kwaa dɛɛ lɛ ba sie,
         dɛɛ mo haahna, dɛɛ yalɛ jaranar. Ba lɔ gɛ waa nɔ ta dɛɛ ɛ dɛ ka tel gɛ saŋ Nowa aa
         jo gberjen la bini gel ba.
         39 Kɛ ba ta wone jemɛ waa aa dɛ ba bala ka tel gɛ saŋ nee aa sua dɛ ba kpɔ ba bwa kaa.
         Gɛɛ n Nɛn Bie la bala la ɛɛ ba nɛra pigra.
         40 Gɛ saŋ la, nɛra banɛ ɛɛ dɛ ɛ toma koo taa, asɛ ba ba kpɔ beŋkpoŋ kaa dɛ gel bɛl.
         41 Haahna banɛ ɛɛ pɛo dɛɛ namɛ kwaa nambwe ta, ba ba kpɔ beŋkpoŋ kaa dɛ gel bɛl bela.
         42 Anomanta hɛ́ɛ do dɛɛgɔ, dɛkalkɛ haa tɔpere la ne saŋ la he Dɔɔ la aa ba jemɛ.
         43 Hɛ́ɛ no. Dɛ dem te fe jemɛ gɛ saŋ ŋwɛɛ aa ba ŋwɛo waa, o fe aa domii chɔ dɛ gel o
         ba jo dem dɛ ŋwɛo.
         44 Gɛɛ chɛ kɛŋɔ he ge kpɔ he te dɛ so kpa, dɛkalkɛ pigraa n Nɛn Bie la ɛɛ ba ba pigri
         heya.
         45 "Bonɔɔ waa dɔ kasinteŋ dɛ dɔ liire la nɔn taa o dɔɔ kpɔ o dem tena dɛɛ do, dɛ ŋɔ
         bɔr dɛ magre aa, ó tɛɛ ba kondikwa.
         46 Dɛ o dɔɔ la baa puu, dɛ o dɛ ɛ gɛ waa kpɔa do o nɔn ta la aa, o sie ɛɛ lɛo.
         47 Kasinteŋ, n dɛ ŋɔ he be, o dɔɔ la ɛɛ kpɔ o komɛlbwaa do o nɔn ta ŋɔ wɛ́ɛ nyiŋi a
         ta.
         48 Kɛ dɛ o ɛ bonɔnchɔge, asɛ dɛ ŋɔ, ’N dɔɔ ŋwɛnɛ nɔ waa kaala nɔ, waa ba taraken,’
         49 dɛ do o bonɔndɔŋa la nɛɛ dɛɛ lɔɔ, dɛɛ di kwaa waa dɛ nyin, o ne sennyɔɔra ɛɛ dɛɛ
         raa, amɔ wɛɛ na waa.
         50 Tɔpebeŋkpoŋii o dɔɔ la ɛɛ ba bala ba pigru,
         51 dɛ tɛr o deŋne taeh, dɛ doŋu ka pu nɛra baa dɛ nyiŋi nɛra sie bɔr mɔɔ dɛɛ ɛ waa la.
         Belaa wɛɛ ba doe dɛɛ wi dɛɛ na weweele.

1 "N Nɛn Bie bala la telaa, kenii Korowii Kora ɛɛ ba doe. O dɛ ba doe kɛŋɔ toli fi
         bane baa ira dɛ kpɔ ba kandere dɛɛ la ká cheme hanfale jaa.
         2 Ba bini banue ɛ gɛna, banue ge ɛ wejerema.
         3 Gɛna la ta noo kpɔe ásɛ dɛ ba kandere la bini noo tonaa ba kpɔ do.
         4 Kɛ wejerema la te kpɔ noo do loŋa ta dɛ ja ba kandere la ta.
         5 Hanfale jaa la ta fele ba, anomanta dom chugli bitoli la, ba bwa chɔɔge doromi.
         6 "Harambaŋa la, nɛra bane nao kɛŋɔ hanfale jaa la dɛ ba, asɛ dɛ kpɔ takpeg ŋɔ, ’Hanfale
         jaa laanee la oo! Hé le ka chemo!’
         7 Bitoli fi la bwa ir doromi ta, dɛ kwaa ba kandere.
         8 Gɛna banue la ŋɔ wejerema la be ŋɔ, ’Hé tɛ yaa he noo nɔ ane. Gɛ laa aa, ya kandere
         dɛ dirimi.’
         9 Anee wejerema la ŋɔ ba be ŋɔ, ’Aa ya ne he bwaa tel, anomanta hé chwa la bela baa
         dɛ yoga la ka yawɛ ane.’
         10 Gɛ saŋ bitoli gɛna la aa chig ŋwɛnɛ ta kaa noo la yawa la taa hanfale jaa la ba.
         Wejerema la aa kpɔ ba te la, ba dɔ bɔr teŋɛ hanfale jaa la nɛɛ dɛ ka di hanfale kondikwaa
         la. Baa joa tonɛ la, dem te den laa gbera la tɔ.
         11 "A habɔɔ la banɔ la balɔ dɛ baa yerɛ ŋɔ, ’Ya dɔɔ, ya dɛ soŋe, ya yaa ásɛ ya jo.’
         12 Anee hanfale jaa la ŋɔ, ’Kasinteŋ, maa heyaa jemɛ.’ "
         13 Yeesu aa bol gɛ tonɛ la, o berɛ ŋɔ, "Anomanta hé gel he sie do le hɛɛ kpa, dɛkalkɛ
         haa tɔpere la ne gɛ saŋ maa dɛ ba bala la jemɛ."
         14 Yeesu berɛ ŋɔ, "Awola n Nɛn Bie la aa ba la, kenii Korowii Kora la ɛɛ ba doe. Baa
         bɛlee ira dɛɛ ba o ŋwɛnɛ bɛl kaala, dɛ yerɛ o bonɔɔna dɛ kpɔ o suuga bwa do ba nɔn
         ta.
         15 Gɛ del ba bɛlbwa aa dɛ ba wona kpoŋe la taa o nyiŋi dɛ bɔne tɛɛ ba. O tɛ sitɔte la
         bɔre anue, dɛ tɛ nɛɛte la bɔre anɛ, asɛ dɛ tɛ tooro te la ge bɔrbeŋkpoŋ, mɔɔ dɛ kaa
         o ŋwɛnɛ la.
         16 A ta bigre bɛlbwa onɔ la waa dɔ bɔre anue la den kpɔ o kwaa ka ɛ toma dɛ berɛ dɔ
         a dɔŋa ja a ta.
         17 Gɛ tentenee onɔ la waa dɔ bɔre anɛ la ge berɛ dɔ a dɔŋa ja o kwaa ta.
         18 Bonɔɔ la waa dɔ bɔrbeŋkpoŋ la te kpɔ o kwaa ka huge harɛ.
         19 "Aa baa bigri la bonɔɔna la dɔɔ la balɔ dɛ ba ŋɔ bɛ́lbwa ba chagle gɛ waa ɛ suuga
         waa kpɔa tɛɛ ba la ne.
         20 Bonɔɔ la waa tɛo bɔre anue la kpɔ anɔ la waa dɔa ja la ja anɔ waa kpɔa tɛo la ta
         dɛ ŋɔ, ’N Dɔɔ, bɔre anuee he tɛ mɛ, kɛ n ge berɔ dɔ a dɔŋa ja a ta. Anee la.’
         21 Anee o dɔɔ la ŋɔ, ’Jam, bonɔndɛɛge, kasinteŋ te! Tama nɔ haa kpɔ kasinteŋ dɛ ɛ a
         ne toma nɔ, mɛɛ kpɔe so andamanta nyoa. Ba puu mɛ so silɛɛ ta.’
         22 "Bonɔɔ nɛɛte la ge ba dɛ ba ŋɔ, ’N Dɔɔ, bɔre anɛɛ he tɛ mɛ, kɛ n ge berɔ dɔ a dɔŋa
         ja a ta. Anee la.’
         23 Anee o dɔɔ la ŋɔ, ’Jam, bonɔndɛɛge, kasinteŋ te! Tama nɔ haa kpɔ kasinteŋ ɛ a ne
         toma nɔ, mɛɛ kpɔe so andamanta nyoa. Ba puu mɛ so silɛɛ ta.’
         24 "Asɛ bonɔɔ waa dɔ bɔrbeŋkpoŋ la ge ba, dɛ ba ŋɔ, ’N Dɔɔ, n jemɔ kɛ he waa kpegri.
         Bela haa wola mea due laanee hɛɛ koma, asɛ bela haa wola kwaa ane komɛ laanee hɛɛ
         nyin a chegbɔr.
         25 Anomanta n ɔmɔ dɛ kpɔ suuga haa tɛ mɛ la ka huge harɛ. Anee la.’
         26 Anee o dɔɔ la ŋɔ, ’Bonɔnchɔge bɔhwaah kohona! He jemɔ kɛ bela maa wola mea duee mɛɛ
         koma, asɛ bela maa wola kwaa komɛ laanee mɛɛ nyin a chegbɔr aa?
         27 A fe chɛ kɛŋɔ he kpɔ n suuga la ka cheg nɛra baa kpɔ suuga dɛɛ cheg ba be ba kpɔ
         dɛɛ kemɛ nɛra la be, asɛ n balaa, ń ka lɛ n kwaa ne a nee bwa.
         28 Anomanta hé lɛ o kwaa la o be dɛ kpɔ tɛ onɔ maa tɛo anue o dɔ a dɔŋa ja a ta la.
         29 Naate waa dɔa la, baa jao anee ó dɔ kohona a gwaa o nɛ, asɛ naate waa wola komɛlbwa
         dɔe la, tama kwaraa waa dɔa la ɛɛ le o nɔn taa.
         30 Bonɔnsala nɔ te, hé kpɔɔ le dahara ka ta biro ta, bela wii ne weweele do.’
         31 "Dɛ n Nɛn Bie la balɔ jirima ne, nyundua toroma la ja n nɛ aa, mɛɛ ba so n kookara
         taa,
         32 asɛ nɛwɛnyina baa lɔ harɛ bɛlbwa ta ba cheme n sie. Mɛɛ pegri ba bini bɔre anɛɛ gɛ
         petegre aa dɛ pegri o peera ne o boohna bini la.
         33 Mɛɛ kpɔ wedɛɛga tena laanee che n nɔndig ta, asɛ ba kar la ge che n nɔŋgal ta.
         34 Belaa mɛɛ ba n ŋɔ banɔ la baa lɔ dig ta la be ŋɔ, ’He banɔ n Mɛɛ aa swee andɛɛga
         tɛ heyaa la, hé ba di kora waa le harɛ mumpar dɛ kwaa cheg heyaa la,
         35 dɛkalkɛŋɔ lɔr aa dɛ kpo mɛ la, he tɛ mɛ kondikwaa n di, nyɔgre aa dɛ kpo mɛ la, he
         tɛ mɛ nee n nyɔ. Maa ɛ hɔɔh la, he kpɔ mɛ kaa he deremi,
         36 maa valɛ muŋgbal la, he tɛ mɛ yal n tɔ. N bwara wee mɛ, he nyiŋi n nɛ, asɛ baa do
         mɛ dea ge la, he kaa na mɛ.’
         37 "A taa wedɛɛga tena la ɛɛ ba ŋɔe ŋɔ, ’Ya Dɔɔ, bɛweeree ya na kɛŋɔ lɔr aa dɛ kpoe
         ya tɛɛ kondikwaa he di, asɛ nyɔgre ge kpoe ya tɛɛ nee he nyɔɔ?
         38 Bɛweeree ya na kɛŋɔ he ɛ hɔɔh ya kpɔe kaa ya deremi, dɛ berɛ na kɛŋɔ haa valɛ muŋgbal
         ya tɛɛ yal he tɔɔ?
         39 Bɛweeree ya na kɛ he bwara wee kɛɛ ba doe dea asɛ ya ka nae nɔ?’
         40 Asɛ ń ŋɔ ba be ŋɔ, ’Kasinteŋ, gɛ haa cha n nimanar waa nɔ dɔŋa aa puu ba la, hale
         nyaa ne nɛŋgwɛgre la, menee he cha la.’
         41 "Asɛ ń berɛ ŋɔ banɔ la baa lɔ n gal ta la be ŋɔ, ’He banɔ Korowii nyotaahna aa lawɛ
         heyaa la, hé le n sie bonɔ dɛ ka jo nii aa wola dime bwa ba mara tɛ Bɔnsam ne o toroma
         la ta,
         42 dɛkalkɛ lɔr kpo mɛ, he ta men kondikwaa tɛɛ ń di, nyɔgre kpo mɛ, he ta men nee tɛɛ
         ń nyɔ.
         43 Maa ɛ hɔɔh la, he ta men lawɛ kaa dem, maa valɛ muŋgbal ge la, he ta men yal tɛɛ
         ń tɔ. N bwara wee mɛ, ba do mɛ dea ge, kɛ he ta balɛ dɛ́ ba na mɛ.’
         44 "Asɛ bá ge chaŋo ŋɔ, ’Ya Dɔɔ, bɛweeree ya na kɛ lɔr ne nyɔgre dɛ kpoe, kɛɛ he ɛ
         hɔɔh, kɛɛ dɛɛ valɛ muŋgbal, kɛɛ he bwara wee, kɛɛ ba doe dea asɛ ya ta balɛ dɛ ba
         chae nɔ?’
         45 Asɛ ń ŋɔ ba be ŋɔ, ’Kasinteŋ, gɛ haa wola n nimanar waa nɔ dɔŋa aa puu ba la bɛlbwa
         chae, hale nyaa ne nɛŋgwɛgre la, menee haa wola chae la.’
         46 Banɔ te ɛɛ kaa weweele aa wola jaga dɔe bwa la taa, asɛ wedɛɛga tena la te dɔ Korowii
         mkpa aa wola jaga dɔe bwa la."

1 Yeesu aa chag ba gɛ waa nɔ tonɛ la, o ŋɔ o habɔteŋra la be ŋɔ,
         2 "Gɛ haa jema la, kerele gbosoroo baa di Galekaa kondikwaa la. A taa baa ba men Nɛn
         Bie lee tɛ nɛra bá kpaa mɛ pɛl dagagre ta dɛ kpo mɛ."
         3 Anee Sɔfonomonome ne bwɛɛ nomonome ka cheme Sɔfore Nomoa Kaefas dem,
         4 dɛ ka so dɛɛ nyin ŋwɛnɛ baa che o ta dɛ lawɛ Yeesu dɛ kpoo nomɛlbwa aa wola jemɛ.
         5 Baa chema la dɛ ba berɔ ŋɔ, "Yaa won lawɛ baa nɔ gɛ tɔpere nɔ ta, dɛkalkɛ nɛra noɔ
         waa, aa werii do. Bwɛɛ nɔ ɛɛ vuuguu."
         6 Dɛ Yeesu lɔ Bɛtani dɛ do Seemɔn weechɔga faa chɔg o bwadabii la dem.
         7 Yeesu aa lɔ dem bela dɛɛ di kwaa la, haah bɛl kpoŋe nosɔɔhsoma ane a yog aa kpega
         a su loŋ bɛl dɛ ba o be, asɛ dɛ ba kpɔ do Yeesu nyu ta.
         8 Yeesu habɔteŋra la aa na gɛ haah la aa ɛa la, a di ba baah, ba kpɔ bandia pɛɛ ŋɔ,
         "Kwaa nɔ ge chɔga nɔ mun ɔ?
         9 O fe yog nosɔɔhsoma nɔ aa, o fe aa suuga dɔ a warɛ ó kpɔ tɛ nyaara aa?"
         10 Yeesu aa no gɛ baa dɛ bol la, o pɛɛ ba ŋɔ, "Ɛrɛ waa hɛɛ pwah haah nɔ nɔɔ? Wedɛɛga
         tentenee o ɛ tɛ mɛ la.
         11 Nyaara te, he ne banee lole tɔperee bwa, kɛ n te aa he bee do ka tonɛ.
         12 Haah nɔ nosɔɔhsoma nɔ waa fuga do n nyu ta nɔ, n seo waa o ɛ gɛ la.
         13 Kasinteŋ, harɛ nɔ ta bela bwa baa bol Amanesoma nɔ la, baa bol waa haah nɔ aa ɛa
         nɔ belaa, a ɛ sɔn tɛo dɛɛ la."
         14 Asɛ Yeesu habɔteŋra fi dɛ banɛ la bini beŋkpoŋ baa dɛ yerɔ Judas Eskareɔt la la Sɔfonomonome
         la be
         15 dɛ ka pɛɛ ba ŋɔ, "Dɛ n ba Yeesu ne ba tɛ heyaa aa, aŋwɛnɛɛ hɛɛ ba n tɛɛ yɔ?" Anee
         Sɔfonomonome la kure suugapoŋa fifraatoro do o nɔn ta.
         16 Dɛ le gɛ saŋ la, Judas pa mun dɛɛ nyiŋi ŋwɛnɛdɛɛge waa won che o ta dɛ le Yeesu do
         ba nɔn ta.
         17 Galekaa dii tɔpere waa tɔ sie baa wola paanoo iisi aa lɔ o ta di la, Yeesu habɔteŋra
         fi dɛ banɛ la ba o be dɛ ba pɛɛro ŋɔ, "Leperaa hɛɛ nyin kɛŋɔ ya ka ɛ he Galekaa kondikwaa
         chege nɔ?"
         18 Anee Yeesu ŋɔ, "Hé la bwɛɛ bini, hɛɛ na baa bɛl maa jemɔ asɛ dɛ ŋɔ o be ŋɔ, ’Nomoa
         la ŋɔ o tɔpere telo ŋɔ o ne o habɔteŋra dɛ ba ba di Galekaa kondikwaa la he dem.’
         "
         19 Yeesu habɔteŋra la kaa ŋɔ gɛ waa ŋɔa la, asɛ dɛ daa Galekaa kondikwaa la cheg bela.
         20 Bɔr aa joa la, Yeesu ne o habɔteŋra la laŋɔ dɛ ka so dɛɛ di kwaa la.
         21 Baa dɛ di kwaa la, Yeesu ŋɔ ba be ŋɔ, "Kasinteŋ, he bini bɛlee dɛɛ ba n lee tɛ ba
         kpo mɛ."
         22 Waa ŋɔ gɛ la, o habɔteŋra la teene bini chɔgɔ kohona, asɛ baa pɛɛro beŋkpoŋa beŋkpoŋa
         ŋɔ, "N Dɔɔ, menee kɛɛ? N Dɔɔ, menee kɛɛ?"
         23 Yeesu chaŋ ba ŋɔ, "Naate n ne waa pɛ nɔn hɛna beŋkpoŋ bini laanee.
         24 Men Nɛn Bie nɔ ɛɛ sewɔɔ gɛ Korowii Tɔn aa dɛ bagle la, kɛ naate waa lee mɛ tɛ ba
         kpo la, bwɛɛlɛ. Dɛ ba fe ta naate lolɛ gba fe bɔ!"
         25 Anee Judas waa dɛ ba o lee tɛ la ge pɛɛro ŋɔ, "N Dɔɔ, menee kɛɛ?" Anee Yeesu ŋɔ,
         "Anee he bol la."
         26 Baa dɛ di kwaa la la, Yeesu kpɔ paanoo la baa dɛ di la bɛl dɛ jam Korowii o wa, asɛ
         dɛ bɔne tɛ o habɔteŋra la dɛ ŋɔ, "N bo-olii la. Hé lɛ dɛ di."
         27 Asɛ dɛ berɛ kpɔ nomol ne sen dɛ jam Korowii dɛ ŋɔ, "Hé bwa nyɔ sen nɔ ane.
         28 Sen nɔɔ chega tɛ n chal maa dɛ ba nɛra kɛrɛdɛ waa koah dɛ fuge ta ásɛ Korowii che
         a ta dɛ kpɔ ba wechɔga kɛ ba. Aa ɛ fɔo dɛ chɔ Korowii ne nɛwɛnyini baah ta.
         29 Kasinteŋ, maa sen nɔ anee nyɔ kpa bwa ka tel gɛ saŋ n ne haa berɛ ba nyɔ anfala n
         Mɛɛ Kora la ta."
         30 Asɛ ba go yel kpɛɛ Korowii dɛ ir le kaa Ɔlevere Bwe la ta.
         31 Yeesu ŋɔ ba be ŋɔ, "Jwaana nɔ ne he bwa ɛɛ chwao kaa gel mɛ, gɛ baa chwera Korowii
         Tɔn bini ŋɔ, ’Korowii ɛɛ kpo petegre laanee, asɛ peera la bwa lɔ pegre’ la.
         32 Kɛ dɛ n iro le seo ta naa, mɛɛ tɔ siee kaa Galilia harɛ ta he nɛ."
         33 Anee Pita ŋɔ, "Dɛ n bala nɔ bwa chwao gele naa, n te aa chwa gele bwa."
         34 Belaa Yeesu ŋɔ Pita be ŋɔ, "Kasinteŋ, jabal ne sii fini, dɛ he tɔɔh kera atoro ŋɔ
         haa men jemɛ."
         35 Anee Pita ŋɔ, "Dɛ seo kwaraa yaa, n ne hɛɛ sewɔɔ, kɛ maa tɔh ŋɔ maa hen jemɛ bwa."
         Asɛ Yeesu habɔteŋra baa jaa la bwa ge bol gɛ.
         36 Asɛ Yeesu ne o habɔteŋra la kaa bobɛl baa dɛ yerɛ bela Gɛtsɛmane, asɛ o ŋɔ ba be
         ŋɔ, "Hé so bonɔ ń la le ka soŋe Korowii dɛ ba."
         37 O kpɔ Pita ne Sebedii bii banɛ la dɛ kaa bela. Dɛ o loo kuu, o ta nae gɛ bwa waa
         ɛ o te.
         38 Anee o ŋɔ ba be ŋɔ, "Gɛ n tea bini aa chɔga la gelɔ n loo ku. Lokua nɔ ɛɛ kpo mɛɛ
         kwara. Hé cha mɛ dɛ so bonɔ dɛɛ were."
         39 Yeesu la sie tama dɛ ka kpɔ sie pi harɛ dɛ soŋe Korowii ŋɔ, "N Mɛɛ, dɛ a fe ɛɛ magroo
         waa, he bɛ gel a gɛ wahala nɔ ba n nɛ. Kɛ anla aa too n tea laa mɛɛ nyin, kɛ ɛ he
         tetoowa."
         40 Yeesu berɔ ba o habɔteŋra batoro la be dɛ ba na kɛ ba chɔɔge doromi, asɛ o ŋɔ Pita
         be ŋɔ, "He ta wone cha mɛ dɛ so were dɔŋ beŋkpoŋ gba naa?
         41 Hɛ́ɛ nyiŋi kɛrɛdɛ dɛɛ soŋe Korowii asɛ Bɔnsam bɛ won negre heya. He bambile fe dɛ
         nyin wedɛɛga ɛɛ, kɛ he bwadabii pwɛre."
         42 Yeesu berɔ ka soŋe Korowii ja dɛ ŋɔ, "N Mɛɛ, dɛ nae chɛ kɛŋɔ n na gɛ wahala nɔ, asɛ
         he laa kpɔ n nɛɛ aa wola magre aa, ɛa gɛ aa too he tea."
         43 Yeesu aa bera ba o habɔteŋra la be ja la, dɛ ba fe ŋɔ bá hamɛ sie dɛ bɛ dom chɔ,
         kɛ ba ta wone, dɛ chɔɔge doromi.
         44 Yeesu berɔ gel ba ja dɛ ka soŋe Korowii tooro tena gɛ o faa soŋo la tenten,
         45 dɛ berɛ ba o habɔteŋra la be dɛ ba pɛɛ ba ŋɔ, "Domii he chɔ dɛɛ onaa? Saŋ baa dɛ
         ba n Nɛn Bie la kpɔe do wechɔg-ɛɛra nɔn ta la telo.
         46 Hé ir ya kaa. Hé na, baa la waa dɛ ba n lee tɛ ba kpo mɛ laanee la."
         47 Yeesu nyoa taa lɔ waa ta wɛɛ bol la, dɛ Judas waa ɛ o habɔteŋra fi dɛ banɛ la bini
         bɛl la denɔ ba. Dɛ nɛnlaa tenten Sɔfonomonome ne bela nomonome aa tom ba kpoŋe keri
         ne gule ja Judas nɛɛ ba ba.
         48 Dɛ Judas tɔ sie ŋɔ ba be ŋɔ, "Baa la maa gbaaro pɛl n bambile dɛ mo o lwɛɛma la,
         amɔ dɛ onee. Hé den lawɔ dɛɛ la o ne."
         49 Judas den pa sie Yeesu be dɛ ŋɔ, "N Dɔɔ, he leaa?" dɛ gbaaro pɛl o bambile dɛ mo
         o lwɛɛma.
         50 Anee Yeesu pɛɛro ŋɔ, "Dam, ɛrɛ balaa he ba bonɔ nɔɔ?" Belaa nɛra la den ba gugri
         Yeesu dɛ lawɔ.
         51 Nɛra baa ja Yeesu nɛɛ la bɛl pamɛ o kere le o tɔɔ ta dɛ kpɔ ŋwɛnɛ Sɔfore Nomoa bonɔɔ
         deŋne laa cha.
         52 Anee Yeesu ŋɔ, "Kpɔ he kere la do o tɔɔ ta. Nomɛlbwa waa kpɔ kere dɛ ɛ wechɔga la,
         kere nee baa ba o ge kpoe.
         53 Haa jemɛ kɛŋɔ n fe ɛɛ wonoo yerɛ n Mɛɛ ŋɔ ó ba cha mɛ, asɛ o gel nyundua toroma
         baa wola nyoa dɔe ba dɛ ba yo lɛɛ mɛ kɛɛ?
         54 Kɛ n gelɔ a ba gɛ naa, dɛ waa baa chwera bil ŋɔ gɛɛ chɛ kɛŋɔ a ba la ta berɛ ɛ gɛ
         kpa."
         55 Anee Yeesu pɛɛ nɛra la ŋɔ, "Ŋwɛɛree men he kpɔ keri ne gule dɛɛ ba dɛ ba lag me naa?
         Tɔpere bwa n ne heyaa yon so Korowii Dea bela mɛɛ bagle nɛra wa, kɛ he ta men bela
         lawɛ.
         56 Anɔ bwa ɛo ásɛ waa Korowii keamere la aa chwera Korowii Tɔn bini la ɛ kpela." Belaa
         Yeesu habɔteŋra la bwa chwa pegre a kao.
         57 Nɛra la baa lawɛ Yeesu la kpɔɔ kaa Sɔfore Nomoa Kaefas dem, dɛ Tɔn Jerema ne bwɛɛ
         nomonome la cheme bela.
         58 Baa dɛ kaa la, Pita ge teŋɛ ba nɛɛ bojaŋ dɛ ka jo Sɔfore Nomoa la dem, dɛ ka pu nɛra
         baa dɛ daah dem bela la so, dɛɛ nyin o na gɛ bwa baa dɛ ba kpɔe ɛ Yeesu.
         59 Sɔfonomonome ne Juda tena nomonome baa dɛ bol waa dɛɛ pa bole la bwa nyoa pɛo baa
         nyin waa dɛ́ kpɔ dawɛ Yeesu nɛɛ dɛ́ won che a ta kpoo.
         60 Anomanta nɛra kɛrɛdɛ bwa teŋe nyosone dawɛ o nɛ, kɛ ba ta wone dɔ waane dɛ́ che a
         ta dɛ dɔɔ kpo. Anee nɛra banɛ bane den le che baah ta
         61 dɛ ŋɔ, "Baa nɔɔ fa ŋɔa wɛɛ wonoo pagre Korowii Dea nɔ dɛ kpɔ tɔpera atoro mao ja
         la."
         62 Anee Sɔfore Nomoa la ir che dɛ ŋɔ Yeesu be ŋɔ, "Ɛrɛɛ he na waa nɔ baa kpɔa dawɛ he
         nɛɛ nɔɔ? He ta waane dɔe hé chaŋe aa?"
         63 Yeesu mwaa o ne, o ta wobɛlbwa chaŋɛ. Anee Sɔfore Nomoa la berɛ ŋɔ o be ja ŋɔ, "N
         ŋwɛɛ Korowiijen nɔ kɛŋɔ, dɛ henee o Bie Kristo la waa bagɛ yaa nyoa ŋɔ wɛɛ tomɔɔ ó
         ba lɛ yaa la aa, gel ya jemɛ fini."
         64 Anee Yeesu chaŋo ŋɔ, "Anee he bol la. Kɛ n berɔ dɛɛ ŋɔ he bwa be ŋɔ, tɔpebɛl hɛɛ
         ba na n Nɛn Bie nɔɔ Korowii be kɛŋɔ n soge nomombɔr o dig ta, asɛ dɛ na gɛ n ne baamare
         aa le nyundua dɛɛ ba!"
         65 Belaa Sɔfore Nomoa la laa o gbagba laala waa doa la laa pee dɛ ŋɔ, "Hé no musu wa!
         Bɔkwa danseɛ yá berɛ nyin jaɔ? Kɛ he bwa no musu waa nɔ waa dena bol nɔɔ?
         66 Ɛrɛɛ he na waa nɔɔ, bwɛɛla?" Ba bwa den pɛ nyoa ŋɔ, "O chɛ kpoe."
         67 Ba ta nentane ta o sie bɔr dɛ lɔɔro, dɛ tɔɔ kande. Banɔ la baa dɛ kpaa o lwɛrɛme
         dɛɛ chugru kwɛɛrɛre la yon berɛ pɛɛro ŋɔ,
         68 "Dɛ henee Kristo la aa, na chaahna dɛ won jemɛ naate waa lɔe nɔ!"
         69 Dɛ Pita soge buse dem baah bela, asɛ Sɔfore Nomoa la tolo bɛl ba o be dɛ ŋɔ, "Kɛ
         he ge fa teŋɛ Yeesu waa le Galilia harɛ la nɛɛ lao?"
         70 Asɛ Pita tɔh pelepelepele ken ba bwa sie dɛ ŋɔ, "Waa nɔ haa dɛ bol nɔ, maa a bini
         jemɛ kwara!"
         71 Waa bol gɛ tonɛ la, o le bela dɛ ka che dem la doonyoa. Tolo bɛl berɛ nao bela dɛ
         ŋɔ nɛra baa chegɛ bela la be ŋɔ, "Baa nɔ ɛ Yeesu waa le Nasarɛt la habɔteŋra la bɛl."
         72 Asɛ Pita bere tɔh dɛ ŋwɛɛ ŋɔ waa on jemɛ.
         73 A ta bigre bɛlbwa asɛ nɛra baa chegɛ bela la ba o be dɛ ba ŋɔ, "Kpela, haa won tɔh
         ŋɔ Yeesu nɛra la bɛl laa hen, dɛkalkɛŋɔ he dɛ bol Galilia tena wobol."
         74 Asɛ Pita ŋɔ, "N ŋwɛɛ Korowii kɛ dɛ n jemɛ baa nɔ bobɛlbwa o bɛ men gel!" Bug la ta
         dɛ jabal sio,
         75 asɛ Pita lii gɛ Yeesu aa ŋɔ o be ŋɔ, "Jabal ne sii dɛ he tɔɔh ŋɔ haa men jemɛ kera
         atoro bwa" la. Waa lii a gɛ waa nɔ la, o le dahara dɛ ka wi lokua ne.

1 Tɔɔ aa pera chɔmbibi la, Korowii Dea Sɔfonomonome bwa ne ba harɛ la nomonome chemo
         dɛ vɔrɔwe Yeesu kpoe vɔrɔwa,
         2 dɛ vɔrɔwe o nɔɔra, dɛ kpɔɔ ka tɛ Room nomoa Paelet waa dɛ nyiŋi bela harɛ la.
         3 Judas la waa le Yeesu tɛ ba dɔɔ lawɛ la aa bera na kɛ ba dɛ nyin ba kpo Yeesu la,
         a we o nɛ, asɛ o berɛ charɛ o liire kɛŋɔ o fe jemaa, o fe ta suuga la lɛɛ dɛ le Yeesu
         tɛ, asɛ dɛ berɛ kpɔ suugapoŋa fifraatoro la ka tɛ Sɔfonomonome la ne bwɛɛ nomonome
         la, dɛ ŋɔ,
         4 "N ɛ wechɔga kɛ maa le nɛn waa wola wechɔga bɛlbwa ɛɛ tɛ heyaa ŋɔ hé ka kpoo nɔ."
         Anee nɛra la ŋɔ, "Ya te waane laa, a bwa do kɛ hen."
         5 Anee Judas kpɔ suugapoŋa la vigri Korowii Dea bela, asɛ dɛ ka sagɛ o te.
         6 Sɔfonomonome la pa suuga la dɛ ŋɔ, "Suuga nɔ ɛ chal suuga, asɛ ya mmarare ge aa yaa
         ŋwɛnɛ tɛ kɛŋɔ ya won kpɔ suuga nɔ ja Korowii Dea suuga ta."
         7 Anomanta ba bwa nyoa pɛo kɛŋɔ bá kpɔ suuga la ka yawɛ harɛ bɛl waa ɛ vimamaa harɛ
         ásɛ dɛɛ huge hɔɔhra baa wola Juda tena ɛɛ bela.
         8 A waa gela baa yerɛ bela harɛ la Chal Harɛ dɛ ba le fini la.
         9 Waa Korowii keame Jɛremaya faa bola la ɛ kpela. O fa ŋɔ, "Ba lɛ suugapoŋa fifraatoro,
         gɛ Israel tena nyoa aa pɛa ba di o yog la,
         10 asɛ dɛ kpɔ gɛ suuga la ka yawɛ vimamaa harɛ la gɛ Korowii aa ŋɔ n be la."
         11 Dɛ Yeesu ge chegɛ nomoa Paelet sie. Asɛ Paelet bɔɔro ŋɔ, "Henee Juda tena kooro ɛ?"
         Asɛ Yeesu ŋɔ, "Anee he bol la."
         12 Sɔfonomonome ne harɛ nomonome la teŋe nyosone dawɛ Yeesu nɛ, kɛ Yeesu ta ban chaŋɛ.
         13 Asɛ Paelet bɔɔro ŋɔ, "Wedamanta nɔ bwa baa kpɔa dɛɛ dawɛ nɔ, haa no kɛɛ?"
         14 Yeesu ta wobɛlbwa chaŋɛ, o ta a bɛlbwa tɔeh, asɛ nomoa Paelet nyoa kpo kohona.
         15 Dɛ o dɔ we-ɛɛle bɛl waa dɛ ɛ bena bɛlbwa. A gɛ tɔpejen la baa tel aa, wechɔg-ɛɛ te
         bɛlbwa baa doo dea asɛ bwɛɛla la ŋɔ ó fooru ta la, a chɛ kɛŋɔ o fooru ta.
         16 A gɛ saŋ la, dɛ ba do baa bɛl baa dɛ yerɔ Barabas nomɛlbwa dɛ no o sɔn dea.
         17 Asɛ baa ba Paelet be o bɔɔ ba ŋɔ, "Barabas ne Yeesu baa dɛ yerɔ Kristo la, ba bini
         umee hɛɛ nyin n fooru ta tɛ heya ɔ?"
         18 Dɛ o gbabir jemɔ kɛŋɔ bɔweela waa ba che Yeesu nɛɛ pɛɛpɛɛ dɛ kpɔɔ ba o be la.
         19 Nomoa Paelet aa soge o kara ta dɛɛ bol waa la, o haah tomɛ nɛn o be ŋɔ, "Nyiŋi kɛrɛdɛ
         dɛ bɛ baa la wobɛlbwa ɛ. Nɛndɛɛge tentenee. Gɛ maa dee o waa fini nɔ la, a we n nɛɛ
         taeh."
         20 Jaah dɛ Sɔfonomonome ne bwɛɛ nomonome la do nɛnlaa la bwa ŋɔ bá ŋɔ Barabasee baa
         nyin kɛ Paelet foo ta asɛ dɛ kpo Yeesu.
         21 Anee Paelet bɔɔ ba ŋɔ, "Nɛra banɛ nɔ bini umee hɛɛ nyin n foo ta tɛ heya ɔ?" Asɛ
         ba ŋɔ, "Barabas."
         22 Belaa o berɛ bɔɔ ba ŋɔ, "Aah ɛrɛɛ he ŋɔ ń ɛ Yeesu nɔ baa dɛ yerɔ Kristo nɔɔ?" Asɛ
         ba bwa pɛ ŋɔ, "Kpaaro pɛl dagagre ta!"
         23 Anee Paelet bɔɔ ba ŋɔ, "Ɛrɛ yɔ? Bɔkwa wechɔgaa o ɛɔ?" Ate dɛ ba berɔ kwaa ŋɔ kohona
         ŋɔ, "Kpaaro pɛl dagagre ta!"
         24 Nomoa Paelet aa nao kɛ dɛ o ŋɔ o sagɛ waa la ta naa, waa aa ba la aa wer doe ba la,
         o ɛ nee dɛ samɛ o nɔɔra nɛnlaa la bwa sie dɛ ŋɔ, "N laa dɛɛ do heyaa ŋɔ hé kpo nɛndɛɛge
         nɔ. He gbagbaa dɛɛ ɛ he wa!"
         25 Anee nɛra la ŋɔ, "Ɔɔh, hé te gel o seo wobɛlbwa dawɛ ya ne ya naanar nɛ!"
         26 Belaa Paelet le Barabas ta, gɛ baa dɛ nyin la, dɛ gel ba lɔɔ Yeesu bampɔrɔ ŋwɛɛra
         ne mɔɔ dɛ kpɔɔ tɛ ŋɔ bá ka kpaaro pɛl dagagre ta.
         27 Asɛ soojare la kpɔ Yeesu le kaa nomoa Paelet dem, dɛ yerɛ ba bala soojare la bwa
         ba ba baro cheme,
         28 dɛ laa o laala foo, dɛ kpɔ yaswɛm bɛl kɛŋɔ ba bela kooro yal ba tɔɔ,
         29 dɛ kpɔ sɔɔhne sɔh koogbɛrɛ piu, dɛ kpɔ daa bɛl do o nɔndig ta, dɛɛ guŋu harɛ kɛŋɔ
         baa dɛ ɛ kooro la dɛɛ taramo dɛɛ si, "Woowo, Juda tena kooro!"
         30 Asɛ dɛɛ ta nentane dɛɛ ta o nɛ, dɛ kpɔ daa la dɛɛ cha o nyu.
         31 Baa mugli o baah tonɛ la, ba laa yal la foo o bwara ta, dɛ kpɔ o gbagba laala o faa
         doa wubwa la doo, dɛ kpɔɔ le dɛɛ kaa dɛ́ ka kpaaro pɛl dagagre ta.
         32 Baa dɛ kaa la, ba kaa na Sairini baa bɛl baa dɛ yerɔ Seemɔn. Ba ɛgro o lɛ Yeesu dagagre
         la che.
         33 Asɛ ba ba bela baa dɛ yerɔ Gɔlgɔta la. Gɔlgɔta munii Nyuhog Bɔr.
         34 Asɛ ba kpɔ koŋkpelakpela ane koo sen ta dɛ kpɔ tɛ Yeesu ŋɔ ó nyɔ. Waa daga na la,
         o vɛh nyɔe.
         35 Ba foo o laala, dɛ kpaa o nɔɔra ne o nakpale pɛl dagagre ta. Dɛ soojare la dɛ nyin
         Yeesu laala bɔna, dɛ ta chacha mɔɔ dɛ́ won jemɛ laala ba bɛlbwa aa di.
         36 Gɛɛ ba ɛ mɔɔ dɛ ba so dɛɛ nyiŋu.
         37 Ba chwerɛ o wechɔga waa ɛa ba koh a waa kpoo la pɛl o dagagre la ta o nyundua. A
         gɛ waa laanee: |scYEESU, JUDA TENA KOOROO KEN|d.
         38 Belaa ba kpaa ŋwɛɛra banɛ pɛl dagagra ta ja Yeesu nɛ, bɛl sagɛ o dig ta, bɛl ge sagɛ
         o gal ta.
         39 Nɛra baa kpɔ bela bɔr baa kaa la chɛgre Yeesu dɛɛ mugli o baah ŋɔ,
         40 "Chwa! Nɛn waa dɛ pagre Korowii Dea dɛ won kpɔ tɔpera atoro mao la laa nɔ gbao? Lɛ
         he te! Dɛ henee Korowii Bie la aa, le dagagre la doa tu harɛ yá na!"
         41 Gɛɛ Sɔfonomonome ne Tɔn Jerema ne bwɛɛ nomonome mugli o baah gɛ banɔ la aa ɛa la,
         42 dɛ ŋɔ, "Ao! O won bane te lɛɛ, kɛ waa won lɛ o te gbagba. Kɛ Israel tena kooroo yɔ.
         Hé gel o tu le dagagre la doa ba harɛ yá na asɛ dɛ yaradao.
         43 O ŋɔ Korowii nɛɛ o sie dawɛ, dɛ ŋɔ Korowii Biee on. Dɛ o waa dɛ lɛ Korowii sie te
         naa, amɔ Kórowii ba lɛo taraken."
         44 Dɛ gɛɛ ŋwɛɛra baa kpaa ba pɛl dagagra ta ja o nɛɛ la gee chɛgro.
         45 Wee aa baa che nyufala la, bɔr biro jumaa ken dɛ ka tel wekee saŋ mɔɔ dɛ berɛ chaah
         ja.
         46 Wekee saŋ aa baa tel la, Yeesu do lɔŋɔ kpegri nɛɛ dɛ ŋɔ, "Eli, Eli, lama sabaktani?"
         O munii kɛŋɔ, "N Mɛɛ Korowii, n Mɛɛ Korowii, ɛrɛɛ he chwa mɛ nɔɔ?"
         47 Nɛra baa chegɛ bela la aa no gɛ la, ba ŋɔ, "Hɛ́ɛ no! Elaejaa wɛɛ yerɛ la."
         48 Asɛ bɛl chwa bug la ta dɛ ka kpɔ konjɔgɔjɔgɔ bɛl waa dɛ lɛ nee ka li sennyɛga ta
         dɛ kpɔ toh daa ta, dɛ kpɔ pao ó nyɔ.
         49 Nɛra aa kaa la ge ŋɔ, "Hé gel ya na, dɛ Elaeja ɛɛ ba lɛo waa?"
         50 Belaa Yeesu berɛ do lɔŋɔ kohona, asɛ dɛ gel o doma kaa, o ta.
         51 Waa sewa la, ate dɛ yal waa teŋe Korowii Dea la baah ta la pere anɛ le nyundua ba
         ta harɛ. Harɛ jigro, asɛ bwetala bini pegri,
         52 lalbɔɔne pili, asɛ Korowii nɛra baa serewa kɛrɛdɛ ir seo ta.
         53 Yeesu aa ir seo ta la, ba ge le ba lalbɔɔne bini dɛ ka jo Jerusalam, asɛ nɛra kɛrɛdɛ
         na ba.
         54 Sooja nomoa ne o soojare baa dɛ daah Yeesu la aa na gɛ harɛ aa jigra ne waa aa chiga
         la, ba ɔmɔ, asɛ ba ŋɔ, "Korowii Biee baa nɔ kpela!"
         55 Dɛ haahna warɔ dɛ che bojaŋ dɛɛ nyiŋi. A gɛ haahna nɔɔ teŋɛ o nɛɛ le Galilia harɛ
         dɛ daa kondikwaa dɛɛ tɛo.
         56 Ba bini banee Mɛɛre waa le Magdala la, ne Jems ne Josef nya Mɛɛre, ne Sebedii bii
         la nya.
         57 Awola jɔmɔra la baa bɛl waa ɛ Arimatea te dɛ ɛ suuga te ba. Dɛ o gba ɛ Yeesu habɔteŋra
         bɛl,
         58 dɛ ge la Paelet be dɛ ka soŋo ŋɔ ó tɛo ŋwɛnɛ ó ka kpɔ Yeesu lale la. Paelet sɛh
         dɛ kpɔ tɛo.
         59 Anee Josef kpɔɔ, dɛ kpɔ yapoŋ ondɛɛge bɛl dɛ fɔrɔwo,
         60 dɛ kpɔɔ ka huge lalbɔɔ o gbagba aa forɛ bwe bɛl ta o do kɛŋɔ dea ken baa wola nomɛlbwa
         o bini huge mɔɔ la, dɛ gbili bwejen bɛl tɔ o nyoa, asɛ dɛ le bela kaa.
         61 Dɛ Mɛɛre waa le Magdala la ne o dɔŋ Mɛɛre la soge bela, asɛ ba sie pa lalbɔɔ la ta
         baa nyiŋi.
         62 Awola la Juda tena dɛ kpɔ ba te asɛ tɔɔ peraa, bá di ba Ona Tɔpere. Tɔɔ aa pera
         la Sɔfonomonome ne Farisii tena la kaa cheme nomoa Paelet dem,
         63 dɛ ŋɔ o be ŋɔ, "Nomoa, gɛ saŋ a gɛ nyosonteŋni nɔ aa wola sewɛ mɔɔ la, dɛ o dɛ bol
         ŋɔ dɛ o sewaa, tɔpera atoro wɛɛ iruu ja.
         64 Anomanta, do nɛra bá kaa daah lalbɔɔ la mɔɔ tɔpetooro wee la tel. A waa laa aa,
         o habɔteŋra la ɛɛ ka ŋwɛ lale laanee le bɔɔ la bini, dɛ ka teŋe nyosone bagle nɛra
         bwa ŋɔ iraa ba Dɔɔ la ir. Dɛ gɛ laa aa, negra baa dɛ ba dɔe ka negre nɛra nɔ ɛɛ dɔ
         bɔree che gwaa gɛ baa tɔ sie negre nɛra la bwa."
         65 Anee nomoa Paelet ŋɔ ba be ŋɔ, "Soojaree la. Hé gel ba ka daah bɔɔ la. Ŋwɛnɛ te
         bɛlbwa haa kpɔ o ta asɛ ba bɛ won ka ŋwɛ lale la la, hé kpɔ o ta."
         66 Anee ba ka ɛ gɛ baa ɛ bwa nɛn bɛ won ka ŋwɛ lale la. Ba kaa maa lalbɔɔ la ne bwe
         la baa kpɔa tɔ o nyoa la bobɛl pɛ gɛ aa ɛ dɛ nomɛl ŋwɛo jo bɔɔ la bini aa, ba won
         jemɛ, asɛ dɛ berɛ kpɔ soojare so bela ŋɔ báa daah bela.

1 Ona Tɔpere la aa gara, asɛ tɔɔ ɛɛ ba pera Kwasiara la, Mɛɛre waa le Magdala la ne
         o dɔŋ Mɛɛre la iro ŋɔ ba dɛ la ka nyiŋi bela baa huge Yeesu la.
         2 Kerabeŋkpoŋ dɛ nyundua torome bɛl le nyundua tu harɛ, asɛ harɛ jigri kohona. O la
         bɔɔ la ta dɛ ka gbili bwejen la le o nyoa, dɛ so o ta.
         3 Dɛ he nao waa, o dɛ jajare sie kɛŋɔ bwaala nyɛgla ken, asɛ o laala waa doa la ge
         to kpelkpel ken.
         4 Soojare baa dɛ daah bela la aa nao la, ba ɔmɔ taeh, ba bwara ɛɛ sa, dɛ bwa serewe
         chɔɔge kɛŋɔ nɛra baa serewa ken.
         5 Anee nyundua torome la ŋɔ haahna la be ŋɔ, "He bɛ ɔmɛ. N jemɔ kɛ Yeesu baa kpaaro
         pɛl dagagre ta o sewɛ la bɔree hɛɛ nyin.
         6 O toole bonɔ kpa. O iro gɛ o faa ŋɔ he be la. Hé ba na bela baa hugo la,
         7 asɛ dɛ ɛ warane dɛ la ka bagle o habɔteŋra be kɛŋɔ o ir seo ta, dɛ berɛ ŋɔ o tɔ ba
         sie dɛɛ kaa Galilia harɛ ta. Belaa baa ba o nae. Waa maa dɔa dɛ́ bol he be laanee
         la."
         8 Asɛ haahna la chwa le bɔɔ la bɔr bela. Ɔmee lag ba. Ba sie ge garɛ lɛ taeh. Ba lawɛ
         ŋwɛnɛ dɛ chwa la ká taa waa la bagle Yeesu habɔteŋra la.
         9 Bug la ta, Yeesu chem ba ŋwɛnɛ ta dɛ chɔɔ ba, asɛ ba tel o be dɛ guŋi lawɛ o napaala
         dɛɛ duuru.
         10 Belaa Yeesu ŋɔ ba be ŋɔ, "He bɛ ɔmɛ. Hé la ka ŋɔ n nimanar la be kɛ bá kaa Galilia
         harɛ. Belaa baa ba n nae."
         11 Haahna la taa lɔ ŋwɛnɛ ta dɛɛ kaa la, soojare la baa dɛ daah lalbɔɔ la bane chwao
         kaa Jerusalam dɛ taa waa aa chiga la bwa bagle Sɔfonomonome.
         12 Sɔfonomonome la ne bwɛɛ nomonome chemo dɛ vɔrɔwe, dɛ nyin suuga damanta tɛ soojare
         la,
         13 dɛ lɔ ba nyoa ŋɔ, "He ɛo waa, hé ŋɔ dɛ he chɔɔge doromi harambaŋa, asɛ o habɔteŋra
         la ba ŋwɛo kaa,
         14 asɛ dɛ Paelet noɔ kɛ dɛ doromii he chɔ dɛ gel ba won ba ŋwɛ Yeesu chɔɔ la, dɛ gel
         ba la he ne kɔɔto aa, yá bol tɛ heyaa ásɛ he kon do som."
         15 Soojare la aa lɛ suuga la, gɛ Sɔfonomonome la aa do ba ŋɔ bá bol laanee ba taa bagle
         nɛra bwa. Hale kpoŋe ba le fini, gɛ waa laanee Juda tena ta kpoŋe.
         16 Yeesu habɔteŋra fi dɛ beŋkpoŋ la Galilia harɛ ta ka chemo bwe bɛl o faa ŋɔ ba be
         ŋɔ o baa ir seo ta naa bá chemo bela la.
         17 Baa nao la, ba duuru, kɛ dɛ bane dɛ tɔŋle ŋɔ Yeesu laa ba na la.
         18 Yeesu tel ba jwɛh dɛ ŋɔ, "Korowii kpɔ nyundua ne harɛ nɔ ta bwa kpegri do n nɔn ta.
         19 Anomanta hé valɛ kaa harɛ nɔ ta bobɛlbwa dɛ ka nyin nɛra bwa bini nɛra bá ba teŋɛ
         n nɛ, dɛ sɔ ba Korowii ne ásɛ dɛ kpɔ ba do n Mɛɛ ne men o Bie ne o Domadɛɛge la nɔn
         ta,
         20 asɛ dɛ chag ba ŋɔ báa teŋɛ n waa maa chagle heyaa la bwa ta. Kasinteŋ, mɛɛ che he
         habɔɔ dɛ ja he nɛɛ tɔpere te bɛlbwa dɛ ka tel wobɛlbwa jaga saŋ."MaakMaakMaakMaakMaak

1 N dɛ nyin n bagle heyaa amanesoma aa le Korowii Bie Yeesu Kristo waa la ta. A mumparee
         nɔ:
         2 Korowii keame Aesaya chwerɛ gɛ Korowii aa bol nɛn waa dɛ ba Yeesu sie tɔe la waa
         o Tɔn bini ŋɔ, "Mɛɛ tomɛ n toromee ó tɔ he sie dɛ kwaa bɔr tɛɛ."
         3 Dɛ berɛ chwerɛ ŋɔ, "Nomɛl dɛ bol waa takpeg ne pua waa ɛ hɛŋle gbo harɛ ta, ŋɔ nɛ́ra
         gel ba we-ɛɛla togre, dɛ kpɔ ba te dɛɛ kpa ba Dɔɔ bala."
         4 Gɛɛ a do baa bɛl baa dɛ yerɔ Jɔn ir dɛ ba pua waa ɛ hɛŋle gbo la ta dɛ ba bol Korowii
         Waa dɛɛ bagle nɛra, dɛɛ ŋɔ bá charɛ ba liire dɛ le ba wechɔga ta, ásɛ Korowii kpɔ
         ba wechɔga kɛ ba, ásɛ o ge sɔ ba Korowii ne.
         5 Belaa nɛra baa le Judia harɛ, ne Jerusalam tena bwa le kaa Jɔn be ka no wa, dɛ bol
         ba wechɔga dɛɛ baglo, asɛ o sɔ ba Korowii nee Jɔɔdan Moo ta.
         6 Jɔn nɔ yal waa tɔɔ la, nyogma pona nee ba sɔɔh, ol tɔn gee ɛ o kriso. Dɛ tontombɛ
         ne toohnee ɛ o kondikwa.
         7 O ŋɔ nɛra la be ŋɔ, "Nomɛl dɛ ba n habɔɔ dɛ gwaa mɛ. Maa o napaa tee kwaraa dɔ.
         8 Maa sɔ heyaa Korowii nee la, nee gbagbaa n kpɔ sɔ heya. Kɛ o te ɛɛ kpɔ Korowii Domadɛɛge
         laanee sɔ heya."
         9 Belaa Yeesu le Nasarɛt waa lɔ Galilia harɛ ta dɛ ba Jɔn be, asɛ o sɔɔ Korowii nee
         Jɔɔdan Moo ta.
         10 Bug la ta Yeesu aa le nee la ta la, o nao kɛŋɔ baama bini pilo, asɛ Korowii Doma
         kpɔ bela dɛ tu ba o be kɛŋɔ brɔnoma.
         11 Asɛ o no taa bɛl nyundua kɛ, "Henee n bie maa dɛ nyin he wa, he wa ɛɛ su n siwi."
         12 Anee Korowii Doma la den gel o kaa pua waa ɛ hɛŋle gbo ta,
         13 bela kpɔg bini ola aa lole, asɛ o do bela tɔpera fifraanaarɛ. Dɛ Bɔnsam dɛ ba o be
         bela dɛ baa daahno dɛɛ na kɛŋɔ o fe charɛ nyoa. Dɛ nyundua toroma ge dɛ ba o be dɛ
         baa chao.
         14 Belaa ba lawɛ Jɔn do dea. A habɔɔ la, Yeesu la Galilia harɛ dɛ ka bol Korowii Amanesoma
         bag ba.
         15 O bolɔ ŋɔ, "Tɔpere la telo! Korowii Kora pu heyaa tonɛ! Hé charɛ he liire dɛ le
         he wechɔga ta, asɛ dɛ yarada Amanesoma nɔ!"
         16 Belaa Yeesu aa dɛ valɛ Galilia Moo la nyoa la, o na nɛra banɛ bane baa dɛ ɛ nee toma
         dɛɛ ta asau, Seemɔn ne o nime Andriu.
         17 Anee Yeesu ŋɔ ba be ŋɔ, "Hé gel he pɛŋa la nyina dɛ ba teŋɛ n nɛ, asɛ n bagle heyaa
         gɛ baa nyin nɛra baa tɛ Korowii."
         18 Bug la ta la, ba gel ba asauri la dɛ teŋɛ o nɛ.
         19 Baa le bela dɛ la sie tama ken la, o na baala banɛ bane, Sebedii bii Jems ne o nime
         Jɔn, baa lɔ ba gbera bini dɛɛ tɔɔge ba asauri.
         20 Belaa Yeesu yer ba, asɛ ba gel ba mɛɛ Sebedii ne paa tena baa kpɔ ba ja ba nɛɛ la
         gbera la bini dɛ ka teŋɛ o nɛ.
         21 Yeesu ne o habɔteŋra la Kapeeneɔm, asɛ Ona Tɔpere la, o la cheremi dea dɛ ka bagle
         wa.
         22 O webagla ɛɛ ba nyokpoa, dɛkalkɛŋɔ a ta do kɛ gɛ Tɔn Jerema la yon dɛɛ bagle la.
         O te dɛ bol waa kɛ nɛn waa dɔ waa bwa kpegri ken.
         23 Belaa baa bɛl kwaa aa dɛ ir o nɛɛ ba cheremi dea bela dɛ ba nyɛg ŋɔ,
         24 "Yeesu Nasarɛt te, bɔkwaa hɛɛ nyin ya be nɔ? Ya chɔgaa he ba kɛɛ? N jemɛ he nɛnsoo.
         Henee Korowii Bikaih la waa ŋɔa ŋɔ o dɛ ba bala la."
         25 Anee Yeesu kɔr kwaa la aa lɔ baa la nɛɛ la ŋɔ, "Hé tɔ nyoa dɛ le o nɛ."
         26 Asɛ a ir o nɛɛ dɛ gel o beŋri, dɛ dooge lɔŋɔre mɔɔ dɛ le o nɛ.
         27 Gɛ waa nɔ ɛ nɛra la bwa nyokpoa, asɛ ba bol dɔŋa be ŋɔ, "Bɔkwa waa nɔɔ? A ge ɛ webaglefala
         kɛɛ? He ta nae kɛŋɔ o dɔ kpegri dɛ bol waa kwaa aa dɛ ir nɛra nɛɛ be a no dɛɛ kaa
         laa?"
         28 Bug la ta Yeesu waa perɛ Galilia harɛ bobɛlbwa.
         29 Baa le cheremi dea bela la, ba ne Jems ne Jɔn pa sie kaa Seemɔn ne Andriu dem.
         30 Dɛ Seemɔn helahaah bwara wɔrɔbɔ o chɔ kalaŋ ta. Yeesu aa bala la, ba bol haah la
         waa baglo.
         31 Asɛ o la o be dɛ ka lawɔ ir. Belaa haah la bwara sɔɔh, asɛ o ir dɛ daa kwaa dɛɛ tɛɛ
         ba.
         32 Wee aa joa la, ba kpɔ weela tena ne nɛra kwaa aa dɛ ir ba nɛɛ bwa ba Yeesu be.
         33 Asɛ bwɛɛ la tena la bwa ba che dem la doonyoa.
         34 O chah nɛndamanta weela bwa soosiwi aa lɔ ba nɛ, dɛ doŋi kwaa ge le nɛndamanta nɛ.
         O ta kwaa la ŋwɛnɛ tɛɛ a won bol wa, dɛkalkɛŋɔ a jemɛ o nɛnsoo.
         35 Tɔɔ raa pera chɔmbibi la, Yeesu iro le dem bela dɛ kaa bela aa hela, dɛ ka soŋe Korowii.
         36 Belaa Seemɔn ne o bala la ir dɛ kaa gaage o bɔr.
         37 Baa nao la, ba ŋɔ o be ŋɔ, "Nɛra bwa dɛ nyin he bɔr."
         38 Anee Yeesu ŋɔ ba be ŋɔ, "Hé gel ya kaa bwɛɛre aa bɛne bonɔ nɔ ta ásɛ n ka bol waa
         a ge ta, dɛkalkɛ a waa n koh ba."
         39 Anomanta o valɛ Galilia harɛ bwa dɛɛ bol waa ba cheremi deene bini dɛɛ doŋi kwaa
         aa dɛ ir nɛra nɛ.
         40 Asɛ baa bɛl weechɔga aa ɛ o bwara ba Yeesu be dea, dɛ ba guŋi harɛ dɛ soŋo ŋɔ, "Hɛɛ
         sɛoh waa, hɛɛ wonoo gel n bwara kwaa."
         41 O waa do Yeesu sum, o tɛr o nɔn lego dɛ ŋɔ, "N sɛoh. N gelɔ he bwara kwaa."
         42 Bug la ta la, weela la den le o nɛ, asɛ o bwara kwaa.
         43 Anee Yeesu kaoh ŋɔ, "Bɛ nomɛlbwa be ŋɔ. Pa sie kaa Sɔfo be dɛ kpɔ he te ka baglo
         ó pɛne, asɛ hé kpɔ kwaa ka tɛo ó kpo, gɛ Mosis aa bagla la á bagle kɛ he weela
         la toole he nɛɛ kpa."
         44 Waa kaoh tonɛ la, o gelɔ o le kaa.
         45 Baa la aa lea la, o kpɔ waa la perɛ bobɛlbwa. A gelɔ Yeesu ta wone valɛ kɛrɛdɛ gɛ
         waa dɛ nyin kpa. Anomanta bwɛɛ bɛlbwa waa la o ta la, gɛɛ o ka so bwɛɛ la dahara,
         asɛ nɛra yon le bobɛlbwa dɛ ba o be.

1 Tɔpere bɛl habɔɔ la, Yeesu berɔ la Kapeeneɔm. Belaa o waa perɛ bwɛɛ la ta kɛ o lɔ
         dem.
         2 Anomanta nɛra cheme dem bela kɛrɛdɛ, dɛ bɔr toole doonyoa kwaraa, asɛ Yeesu bol waa
         bag ba.
         3 Belaa nɛra banaarɛ bane kpɔ baa bɛl waa kuuga dɛɛ ba Yeesu be.
         4 Bɔr aa fara la, ba ta wone kpɔ baa la ba o be. Anee ba teeh dea la dɛ forɛ sal la
         bela Yeesu aa chega la, dɛ kpɔ baa la ne o kalaŋ waa chɔ o ta la dɛ che bela dɛ kpɔɔ
         bil Yeesu sie.
         5 Belaa Yeesu aa naa kɛ ba yaradao kɛrɛdɛ la, o ŋɔ baa la waa kuuga la be ŋɔ, "N bie,
         n kpɔ he wechɔga kɛɛ."
         6 Tɔn Jerema baa soge bela la lii ba nyu bini dɛ ŋɔ,
         7 "Ɛrɛɛ o do dɛɛ bol waa gɛ nɔɔ? Korowii gboo won wechɔga kpɔe dɛ kɛ. Aa! O dɛ ɛ Korowii
         nɛnhɛla."
         8 Belaa Yeesu aa jemɛ waa baa liira la, asɛ o ŋɔ ba be ŋɔ, "Ɛrɛɛ hɛɛ lii gɛ nɔɔ?
         9 Maa ŋɔ o be ŋɔ n kpɔ o wechɔga kɛo nɔ, ne kɛŋɔ maa ŋɔ o be ŋɔ ó ir dɛ kpɔ o kalaŋ
         valɛ, a bini umee kpega ɔ?
         10 Mɛɛ chagle heyaa kɛŋɔ n Nɛn Bie dɔ kpegri harɛ nɔ ta kɛ n kpɔ nɛra wechɔga kɛ ba."
         11 Belaa o ŋɔ weela te la be ŋɔ, "No n be! Ir kpɔ he kalaŋ kaa dem."
         12 Asɛ baa la ir bug la ta dɛ kpɔ o kalaŋ nɛra la bwa siwi ta bela dɛ kaa. A gelɔ nɛra
         la bwa nyoa kpo, asɛ ba kpɛɛ Korowii ŋɔ ba ta a dɔŋa nae bwa.
         13 Yeesu berɔ la Galilia Moo la nyoa. Belaa nɛra warɛ dɛ ba o be, asɛ wɛɛ bag ba wa.
         14 Waa vala baa kaa la, o na baa bɛl waa soge o toma ta dɛɛ lɛ lampoo, baa yerɔ Lewi,
         o mɛɛ ge sɔne Alfeɔs. Anee Yeesu ŋɔ o be ŋɔ, "Ba teŋɛ n nɛ." Asɛ o ir dɛ teŋɛ o nɛ.
         15 A habɔɔ la, Yeesu la Lewi dem dɛ ka so dɛɛ di kwa. Lampoo lɛɛra baa dɛ bɔ nɛra apoo
         ne wechɔg-ɛɛra yon warɛ teŋɛ Yeesu nɛ. Ba ne Yeesu ne o habɔteŋra la so tig ta.
         16 Anee Farisii tena Tɔn Jerema la aa na Yeesu ne lampoo lɛɛra ne wechɔg-ɛɛra la aa
         pɛa dɛɛ di kwaa la, ba bɔɔ o habɔteŋra la ŋɔ, "Ɛrɛɛ o ne gɛ nɛra nɔ pɛ dɛɛ di kwaa
         nɔɔ?"
         17 Yeesu aa no gɛ waa nɔ la, o ŋɔ ba be ŋɔ, "Weela tenaa hiah tɛɛga te, bokpega tena
         laa." Dɛ ŋɔ, "Nɛra baa dɛ lii ba te nɛndɛɛga waa laa n ba. Wechɔg-ɛɛra waa n ba ásɛ
         ba charɛ ba liire."
         18 Awola bɛl, Jɔn waa dɛ sɔ nɛra Korowii nee la habɔteŋra ne Farisii tena vɔwɛ ba nyoa,
         asɛ nɛra bane ba Yeesu be dɛ ba bɔɔro ŋɔ, "Ɛrɛ waa Jɔn habɔteŋra ne Farisii tena habɔteŋra
         te ɛɛ vɔwɛ ba nyoa, asɛ he habɔteŋra nɔ te aa wola nyoa vɔwɛ nɔɔ?"
         19 Anee Yeesu sɛg ba dɛ ŋɔ, "Baa lawɛ hanfale dɛ yerɛ o daamanar ŋɔ bá ba lɛ ba sie
         nɔ, baa berɔɔ so lɔr aa? Baa lɔree so.
         20 Kɛ tɔpere bɛl ɛɛ bao kɛŋɔ baa lawɛ hanfale jaa laanee le ba bini. Gɛ saŋ la te, baa
         vɔwɛ nyoaa.
         21 "Baa yafale yakwara kpɔe dɛɛ tɔ yabene bɔɔ. Gɛ laa aa, onfale la ɛɛ kɛɛroo le yabene
         la ta, asɛ bɔɔ la berɛ do kan kohona.
         22 "Baa senfala kpɔe dɛɛ do loŋbena aa kɔɔhna bini dɛɛ tɔ a nyoa. Dɛ he ɛ gɛ naa, senfala
         la baa peraa, aa do kpegrii dɛ pere loŋa la a chɔg, asɛ sen la fuge. Senfala chɛ loŋfala."
         23 Awola Ona Tɔpere bɛl, Yeesu ne o habɔteŋra kpɔ mea koo bɛl ta, asɛ o habɔteŋra la
         kuugi mea la ane.
         24 Anee Farisii tena bane aa naa la, ba ŋɔ Yeesu be ŋɔ, "Nyiŋi na! He habɔteŋra la dɛ
         ɛ toma dɛɛ to ya Ona Tɔpere mmara la."
         25 Belaa Yeesu ŋɔ, "He ta gɛ ya naa Devid aa ɛa saŋ la Abiata aa ɛ Sɔfore Nomoa la kure
         kɛɛ? Gɛ saŋ la Devid nyao, asɛ lɔr ɛɛ kpo o ne nɛra baa ja o nɛɛ la.
         26 O la Korowii Dea dɛ ka di paanoo aa ɛ Korowii kwa, nomɛlbwa fe aa wola ŋwɛnɛ dɔe
         kɛ o di la atane kɛ Sɔfore la gbo, asɛ o di dɛ tɛ o nɛra baa ja o nɛɛ la ge ba di."
         27 Anee Yeesu ŋɔ ba be ja ŋɔ, "Nɛn waa Korowii cheg Ona Tɔpere. Ona Tɔpere te waa laa
         o ta nɛn.
         28 Anomanta n Nɛn Bie dɔ Ona Tɔpere gba kpegri."
         
            

         
      
   
      
         3
1 Yeesu la cheremi dea bela ja, dɛ baa bɛl o nɔn aa sewa lɔ bela.
         2 Dɛ nɛra bane lɔ bela dɛɛ nyiŋi Yeesu kɛ wɛɛ chah baa laanee Ona Tɔpere la ta ásɛ
         ba dɔ o waa dɛ bol.
         3 Asɛ Yeesu yerɛ baa la o nɔn aa sewa la ŋɔ ó ir ba che ba sie.
         4 Belaa o bɔɔ ba ŋɔ, "Ɛrɛɛ ya mmara la ɛɛ bagle yaa ŋɔ yá ɛ Ona Tɔpere laɔ? Dɛ a ɛ
         a ŋwɛnɛ ta kɛ ya ɛ nɛra wedɛɛga kɛɛ yá fig baɔ? A ɛ a ŋwɛnɛ ta kɛ ya lɛ nɛra mkpa
         kɛɛ yá chɔg baɔ?" Waa bɔɔ ba gɛ la, ba ta wone bol wobɛlbwa.
         5 Asɛ Yeesu nyiŋi ba bwa, o baah di. Gɛ ba liire aa do toŋgboŋ kohona la ta o sie lɛɛ.
         Anee o ŋɔ baa la be ŋɔ ó tɛr nɔn. Waa tɛr o nɔn la, dɛ o nɔn la berɔ do kpegri.
         6 Anomanta Farisii tena la le buse, asɛ ba ne Hɛrɔd nɛra la ka cheme dɛ vɔrɔwe Yeesu
         vɔrɔwa dɛ́ fee kpoo.
         7 Asɛ Yeesu ne o habɔteŋra le kaa Galilia Moo la ta. Belaa nɛnlaa bane baa le Galilia
         harɛ teŋɛ o nɛ. Nɛra baa le Judia harɛ
         8 ne Jerusalam ne Idumia harɛ ne Jɔɔdan Moo wee lee bɔr, ne nɛra baa le Taaya ne Sidon
         pera bwa no o wa, dɛ ba o be.
         9 Nɛra la warɔ kohona, anomanta Yeesu ŋɔ o habɔteŋra la be ŋɔ bá nyin gbera bɛl tɛo
         ó jo o bini ásɛ nɛra la che baŋ dɛ bɛ o nɛɛ tɔ.
         10 Waa chah nɛra kohona nomanta, weela tena la kar ta dɛ nyinu dɛ lege.
         11 Banɔ la kwaa aa dɛ ir ba nɛɛ la nao waa, gɛɛ ba chogli o sie dɛ kpɔ takpeg dɛɛ bol
         waa o be, ŋɔ, "Henee Korowii Bie la!"
         12 Anee Yeesu kah ba ŋɔ ba bɛ o nɛnsoo bagle.
         13 Asɛ Yeesu ka che bwe bɛl ta, dɛ yerɛ nɛra waa dɛ nyin, anee ba ba o be.
         14 Belaa o kpɔ ba bini fi dɛ banɛ dɛ ŋɔ bá teŋɛ o nɛɛ dɛɛ bol Korowii Wa.
         15 O ŋɔ baa dɔ kpegrii dɛɛ doŋi kwaa aa dɛ ir nɛra nɛ.
         16 Yeesu nɛra fi dɛ banɛ waa kpɔ ba laanee nɔ: Seemɔn waa pa o sɔn Pita la,
         17 Sebedii bii Jems ne o nime Jɔn waa pa ba ge sɔn Bɔɔnɛɛjes la, o munii kɛ Sikpeg Tena,
         18 ne Andriu, Felep, Batolomeo, Maatiu, Tɔmas ne Alfeɔs bie Jems, ne Tadeɔs, ne Seemɔn
         waa le Keenan,
         19 dɛ Judas Eskareɔt waa le Yeesu tɛ ba kpoo la.
         20 Yeesu aa kaa dem la, nɛnlaa baa cheme o nɛɛ ja, o ne o habɔteŋra la ta bɔr dɔe dɛ́
         di kwaa kwara.
         21 Belaa Yeesu nɛra aa noa la, ba ba kpɔɔ le ba baah, dɛkalkɛ nɛra dɛ bol ŋɔ o dɛ we
         chogla.
         22 Asɛ Tɔn Jerema bane le Jerusalam ba dɛ ba ŋɔ, "Bɛlsebul waa ɛ kwaa aa dɛ ir nɛra
         nɛɛ bwa nomoa laanee tɛo kpegri o kpɔ dɛɛ doŋi kwaa la."
         23 Anee Yeesu yer ba dɛ ŋɔ ba be ŋɔ, "Ɛrɛɛ Bɔnsam ɛɛ ba wona doŋi o tenten nɔ?"
         24 Dɛ sɛg ba ŋɔ, "Dɛ harɛ bɛl ta tena bini pere anɛ asɛ baa yo aa, o dɛ pagre.
         25 Dɛ waane ba dem bɛl ta asɛ ba baah pere anɛ ba gbo ɛɛ yo aa, dem la aa won che.
         26 Dɛ Bɔnsam ge kora bini peraa, waa won che. O dɛ ba chɔga."
         27 O berɛ ŋɔ, "Nomɛlbwa aa won jo bokpega te dea dɛ ŋwɛ o laala, nemenɛ o tɔ sie won
         vɔrɔwo mɔɔ, dɛ won jo o dea dɛ pa o laala."
         28 Belaa o ŋɔ ba be ŋɔ, "Kasinteŋ, Korowii won nɛra wechɔga ne nɛnhɛla baa dɛ ɛo la
         kpɔe dɛ kɛ ba.
         29 Kɛ nomɛlbwa waa ɛ Korowii Domadɛɛge la nɛnhɛla la te, waa kpɔ kɛo. Naate wechɔga
         ɛɛ dawɛ o nɛɛ saŋ bɛlbwaa."
         30 Waa nɛra aa dɛ bol kɛ kwaa ir Yeesu nɛɛ la waa o bol gɛ waa nɔ.
         31 Yeesu aa lɔ dem bela la, o nya ne o nimanar baa che buse dɛ tomɛ nɛn ŋɔ ó yerɔ.
         32 Dɛ nɛra warɔ dɛ so baro cheme, anee ba ŋɔ Yeesu be ŋɔ, "Nomoa, he nya ne he nimanar
         chegɛ buse dɛɛ yerɛ."
         33 Asɛ Yeesu bɔɔ ba ŋɔ, "Umee n nya ne n nimanar ɔ?"
         34 Anee o laa nyu ir dɛ nyiŋi nɛra baa soga baro la, dɛ ŋɔ, "Hé na n nya ne n nimanar.
         35 Nomɛlbwa waa dɛ ɛ waa Korowii aa dɛ nyin laanee n nime ne n nimambie ne n nya."

1 Yeesu berɔ la Galilia Moo la nyoa dɛ kaa bagle nɛra wa. Nɛra baa chega baro la warɔ,
         anomanta o jo gbera bini dɛ ka so nebaah tama, asɛ nɛra la ge che baŋ.
         2 Belaa o kpɔ sɛgla dɛ bol waa chag ba ŋɔ,
         3 "Hɛ́ɛ no. Baa bɛlee ira dɛ kaa merɛ mea.
         4 Waa ka dɛ merɛ mea la, ane lee ŋwɛnɛ nyoa, asɛ jumbii ba tɔɔ di.
         5 Asɛ ane ge lee bwetala ta dɛ le warane. Teera aa wola toole bela kohona la, a lune
         ta wone kaa bini.
         6 Belaa wee aa lɔa la, a jwalɛ dɛ serewe.
         7 Ane lee sɔɔhne baah dɛ le, asɛ sɔɔhne la kpeg dɛ lawa, a ta wone ɛ.
         8 Asɛ anɔ la aa lee harɛdɛɛge ta la le, dɛ do wer dɛ ɛ. Ane ma bie fifraatoro, ane
         ma fifraanumɛl, asɛ ane ge ma lafare."
         9 Anee Yeesu ŋɔ, "Nomɛlbwa waa dɛ nyin dɛ no la, ó no."
         10 Aa ka Yeesu ne o habɔteŋra la ne nɛra baa dɛ teŋɛ o nɛɛ la, ba bɔɔro sɛgla la mun.
         11 Anee Yeesu ŋɔ ba be ŋɔ, "Korowii ta o Kora bini wobɛlbwa kpɔe sɔh he te. Kɛ nɛra
         baa kaa la te, sɛgla nee mɛɛ ba waa ba be bola, ásɛ a ɛ gɛ baa chwera ŋɔ,
         12 ’Baa nyiŋuu kohona, kɛ baa a mun jema ba. Baa noo kohona, kɛ baa a jema ba, dɛkalkɛ
         baa ba liire chara ba bwa, ásɛ Korowii kpɔ ba wechɔga kɛ ba.’ "
         13 Belaa Yeesu bɔɔ ba ŋɔ, "He ta sɛgla la mun noɛ yaa? Dɛ he ta onɔ mun noɛ yaa, ɛrɛɛ
         hɛɛ ba ɛɛ dɛ no sɛgla bwa mun nɔ?
         14 Nɛn la waa dɛ merɛ kwaa la, o chegɔ tɛ naate waa dɛ bol Korowii Wa.
         15 Asɛ nɛra baa dɛ no Waa la bane do kɛ mea la aa lee ŋwɛnɛ nyoa jumbii tɔɔ di la, dɛkalkɛ
         ba baa no Korowii Waa la aa, bug la ta dɛ Bɔnsam baa laa kpɔ ba nyu bini.
         16 Nɛra baa dɛ no Waa la bane ge do kɛ mea la aa lee bwetala ta bela teera aa wola toole
         kohona kɛŋɔ a lune won kaa bini la, dɛkalkɛ ba baa no Korowii Waa la, dɛ ba sie lɛo.
         17 Kɛ Waa la aa wola ban joogɛ la gelɔ aa won ba nyu bini ka. A chegɛ Korowii Waa ta
         waane puu ba aa, dɛ ba horɔ.
         18 Asɛ nɛra baa dɛ no Waa la bane ge do kɛ mea la aa lee sɔɔhne baah la,
         19 dɛkalkɛ ba baa no Korowii Waa la, kɛ dɛ ba soga bini ne kondɔɔh waa ne wepuu aa lɔ
         harɛ nɔ ta begre ba sie, baa gelɛ Waa la ɛɛ dɔ tɔnɔ.
         20 Nɛra baa dɛ no Waa la bane ge do kɛ mea la aa lee harɛdɛɛge ta dɛ le, asɛ dɛ ma fifraatoro
         ne fifraanumɛl ne lafare la, dɛkalkɛ ba no Korowii Waa la aa, ba dɛ kpoŋe a bini,
         dɛ gel a dɔ tɔnɔ."
         21 Yeesu bɔɔ ba ja ŋɔ, "Ba choŋi kandea dɛ kpɔ kon dɛɛ pi o ta kɛɛ dɛ kpɔ dɛɛ do mpa
         lɔga ɔ? Kon ta laa ba kpɔ dɛɛ chɔŋaa?
         22 Komɛlbwa waa sɔah ɛɛ le bochaahnee nɛra nao. Waa bwa baa tɔ a ta ɛɛ ba leo nɛra jemɛ.
         23 Anomanta nomɛlbwa waa dɛ nyin dɛ no la, ó no."
         24 Yeesu bolɔ ŋɔ, "Hé pese waa nɔ haa noa nɔ kɛrɛdɛ, dɛkalkɛŋɔ kpelaa ba ŋɔ, ’Kon haa
         kpɔa magɛ kwaa tɛ he dɔŋ la tentenee baa ba kpɔe magɛ tɛ he ge la, dɛ berɛ jae ane.’
         25 Nɛn waa dɔa la, baa jao anee, asɛ nɛn waa wola komɛlbwa dɔe la, tama kwaraa waa dɔa
         la ɛɛ le o nɔn taa."
         26 Yeesu ŋɔ, "Korowii Kora do kɛ baa bɛl waa du kwa,
         27 asɛ dɛ chɔ, dɛɛ ir tɔpere bɛlbwa, asɛ kwaa la le. O ta jemɛ gɛ aa ɛa a le.
         28 Harɛ laanee gela a le dɛ kpeg dɛ nɔnɛ.
         29 Belaa kwaa la aa ɛa dɛ be la, o kpɔ kere ka koma, dɛkalkɛŋɔ dɛ a koma telo."
         30 Anee Yeesu ŋɔ, "Bɔkwa konee yaa ba kpɔe dɛ magɛ Korowii Kora laɔ? Sɛgla besoo yaa
         ba kpɔe bagle o mun ɔ?
         31 O waa tamaa won yɛɛra kɛŋɔ baa bɛl aa ira dɛ kpɔ mastad bii dɛ ka du. O do jegaa
         ken gwaa harɛ nɔ ta kwaa bwa bie.
         32 Kɛ o baa le dɛ kpeg aa, o kan gwaa konduula bwa, dɛ pegri kpaljena, asɛ jumbii sɔh
         kɔne do o papooni lɔgre."
         33 Gɛɛ Yeesu kpɔ sɛgla nɔ bwa dɔŋa dɛ bol waa ka tel kɛ nɛra la aa wona no a mun.
         34 Sɛgla gbo nee wɛɛ bol waa ba be. Kɛ o ne o habɔteŋra la gbo te, o dɛ bag ba a bini.
         35 Awola tenten jɔmɔra ne la, Yeesu ŋɔ o habɔteŋra la be ŋɔ bá gel ba kaa Galilia Moo
         la baŋ.
         36 Belaa ba gel nɛra la bela dɛ jo gbera Yeesu aa lɔ o bini la bini, asɛ dɛ kpɔ gbeni
         la aa lɔ bela la ane ja.
         37 Baa dɛ kaa la, bug la ta peujen bɛl tao dɛ kpɔ nehaŋma dɛɛ jo ba gbera la bini wɛɛ
         ba sui.
         38 Dɛ Yeesu te serɛ o kapuri dɛɛ chɔ dom gbera la mun ta. Anee o habɔteŋra la chumu
         dɛ ŋɔ, "Nomoa, yaa dɛ ba mora nɔ, he waane laa kɛɛ?"
         39 Asɛ Yeesu ir dɛ kɔr peu la ŋɔ, "Gel!" Dɛ berɛ ŋɔ nehaŋma la be ŋɔ, "Hel!" Belaa peu
         la gel, asɛ bɔr hel kerker ken.
         40 Yeesu bɔɔ o habɔteŋra la ŋɔ, "Oo! Ɛrɛɛ hɛɛ ɔmɛ kohona gɛ nɔɔ? Ba le saŋ nɔ haa men
         yarada aa?"
         41 Ba bwara hwah o waa taeh, ba bɔɔ dɔŋa ŋɔ, "Nɛn besoo siwii nɔ, peu ne nee ɛɛ no o
         wobol nɔɔ?"

1 Yeesu ne o habɔteŋra la tawɔ kaa Galilia Moo la baŋ Gerasa harɛ ta.
         2 Belaa Yeesu aa le gbera la bini la, baa bɛl kwa aa dɛ ir o nɛɛ wɛɛ chɔ lala hugribɔr
         den ba chemo.
         3 A gɛ baa nɔ, ba fa yon lawɔ dɛ doo kpɛɛ, asɛ o yon laa kpɛɛ la kuugi. Hale ba dɛ
         doo jɔgrɔre, asɛ o yon laa cha.
         4 Anomanta nomɛlbwa aa won on lawɛ dɛɛ doo kpɛɛ ne jɔgrɔre kpa.
         5 Asɛ o chwa ka do lala hugribɔr ne bela bwea ane aa lole. Belaa o do chɔɔ ne jwaana
         bɛlbwa dɛɛ valɛ bwea la dor dɛɛ dooge lɔŋɔre, dɛ kpɔ bwea dɛɛ mɔne o bwara.
         6 Gɛ a do baa nɔ aa na Yeesu bojaŋ kɛ o dɛ ba la, o chwa dɛ ka guŋi Yeesu sie,
         7 dɛ kpɔ takpeg ŋɔ, "Yeesu, Korowiijen Bie, bɔkwaa hɛɛ nyin n be nɔ? N kpɔ Korowii
         dɛɛ soŋe, bɛ men weweele do."
         8 Baa la bol gɛ waa nɔ, dɛkalkɛŋɔ dɛ Yeesu tɔ sie ŋɔ, "Konchɔge, le baa nɔ nɛ!"
         9 Belaa Yeesu bɔɔro ŋɔ, "He sɔne ɛrɔɔ?" O ŋɔ, "N sɔne Dɔm, dɛkalkɛŋɔ ya warɔ pirim."
         10 Anee o soŋe Yeesu kohona ŋɔ o bɛ an doŋi le harɛ la ta.
         11 Bela la, dɛ prakooni damanta ane lɔ diŋgoŋ bɛl ta dɛɛ di.
         12 Anee kwaa la aa dɛ ir baa la nɛɛ la soŋe Yeesu ŋɔ ó gel a kaa prakooni la nɛ.
         13 Asɛ Yeesu tɛa ŋwɛnɛ, a le baa la nɛɛ dɛ ka jo prakooni la nɛ. Belaa prakooni damanta
         dɛ ɛ kagboŋa anɛ la bwa chwa biribiribiri dɛ wili diŋgoŋ bɛl dɛ ka lee moo la ta dɛ
         serewe kwaraa.
         14 Belaa nɛra baa dɛ tegɛ prakooni la chwa dɛ la bwɛɛ la ta ne daamune aa bɛne bela
         la ta dɛ ka bol waa aa chiga. Asɛ nɛra la le ba bwɛɛre ta dɛ́ ka na waa aa chiga,
         15 dɛ la bela Yeesu aa lole la, dɛ ka na kɛ baa la konchɔga damanta faa ir o nɛɛ la,
         a bwa kaalɔ, o liire ba harɛ, o do laala dɛ so. Baa nao la, ba ɔmɔ.
         16 Nɛra baa lɔ bela dɛ na la bol nɛra be waa aa chig baa la ne prakooni la nɛ.
         17 Belaa ba soŋe Yeesu ŋɔ ó le ba harɛ ta dɛ kaa.
         18 Waa dɛ jo gbera bini la, anee baa la soŋo ŋɔ ó gel o ne o kaa.
         19 Asɛ Yeesu vɛh dɛ ŋɔ o be ŋɔ, "Kaa dem he nɛra be dɛ ka bol wejena Korowii aa ɛa tɛɛ,
         ne he sum waa naa la chag ba."
         20 Baa la chig ŋwɛnɛ ta kaa, dɛ ka bol bela bwɛɛre fi ane aa pɛa baa yera Dekapɔles
         la tena be wejena Yeesu aa ɛa tɛo, asɛ a ɛ ba bwa nyokpoa.
         21 Yeesu aa jo gbera bini dɛ berɛ kaa moo la baŋ le la, nɛnlaa bane baro cheme, o do
         nee nyoa.
         22 Belaa cheremi dea nomonome la bɛl baa dɛ yerɔ Jaerɔs ba bela dɛ ba na Yeesu, dɛ guŋi
         o sie dɛ lawɛ o nakpala,
         23 dɛ soŋo ŋɔ, "N poori, nomoa, n bihaah bwara dɛ weo wɛɛ ba sewa. Ba dɛ ba kpɔ he nɔɔra
         dawɛ o nɛɛ ásɛ o bwara do kpegri o ir."
         24 Baa la ne Yeesu aa dɛ kaa la, dɛ nɛnlaa bane teŋɛ o nɛ dɛ fiilo do baah ta dɛɛ tagɔ.
         25 Dɛ haah bɛl ge lole chal ɛɛ fugo bene fi dɛ anɛ,
         26 o chah, o komɛlbwa tonɛ, kɛ weela la ge ta gwaa o nɛ.
         27 Waa no Yeesu gbɔga la, o lii o nyu bini kɛŋɔ dɛ o la bela dɛ ka dɔ bɔr jo nɛnlaa
         la bini dɛ ka lege Yeesu batakaare kwaraa naa, wɛɛ gbaŋroo.
         28 Dɛ ir dɛ la bela dɛ ka jo ba baah ta, dɛ ka che Yeesu habɔɔ dɛ lege o batakaare.
         29 Bug la ta, chal la aa dɛ fugo la teŋe. O na o bwadabii bini kɛ o weela la kaalɔ.
         30 Belaa Yeesu na kɛŋɔ kpegri ane le o bini. O berɛ habɔɔ nɛnlaa la baah ta dɛ bɔɔ ba
         ŋɔ, "Umee lege n batakaare nɔɔ?"
         31 Anee o habɔteŋra la ŋɔ, "He gbabir nao kɛŋɔ nɛnlaa nɔ aa bare cheme dɛɛ tagɛ dɔŋa
         nɔ warɔ, gɛɛ he berɛ ŋɔ nomɛl lege naa?"
         32 Anee Yeesu nyiŋi nɛra la bini kɛŋɔ o ken fe ɛɛ na naatee yaa?
         33 Haah la aa naa gɛ Yeesu aa ɛa tɛo la, o kpɔ ɔmee ne bochela dɛ ba guŋi o sie, dɛ
         bol o weela la bwa waa baglo.
         34 Yeesu ŋɔ o be ŋɔ, "Tolo, he yarada lɛɛ. Kaa bosɔɔhna ne, asɛ he bwara do kpegri."
         35 Yeesu nyoa taa lɔ waa waa dɛ bol la ta la, nɛra bane le cheremi dea nomoa la dem
         dɛ ba ŋɔ nomoa la be ŋɔ, "He bihaah la sewɔ. Ɛrɛɛ hɛɛ ha nomoa nɔ jaɔ?"
         36 Yeesu ta waa baa dɛ bol la ta teŋɛ, dɛ ŋɔ nomoa la be ŋɔ, "Bɛ ɔmɛ, kɛ yarada mɛ."
         37 Yeesu ta gelɛ nomɛlbwa teŋɛ o nɛ, nemenɛ Pita ne Jems ne Jɔn waa ɛ Jems nime la.
         38 Baa tel nomoa la dem la, Yeesu na nɛra baa dɛ do gbɔga dɛɛ wi kohona.
         39 Waa jo bela la, o ŋɔ, "Ɛrɛɛ hɛɛ do gbɔga dɛɛ wi nɔɔ? Bie la ta sewɛ, domii wɛɛ chɔ."
         40 Waa ŋɔ gɛ la, ba mamɔ. Anee o doŋi ba bwa le buse, dɛ kpɔ bie la mɛɛ ne o nya ne
         o habɔteŋra batoro la baa ja o nɛɛ la jo bela bie la aa chɔa la,
         41 dɛ ka lawɛ bie la nɔn, dɛ kpɔ ba wobol ŋɔ, "Talita kumi!" O munii kɛ, "Tolo, n ŋɔ
         hé ir che."
         42 Bug la ta bitolo la ir che dɛ valɛ. Ba bwa bwara yɔr.
         43 Yeesu kah ba ŋɔ ba bɛ gel nomɛlbwa no, kɛ bá nyin kwaa tɛ bie la ó di. Gɛ saŋ la
         dɛ bie la dɔ bene fi dɛ anɛ.

1 Yeesu ne o habɔteŋra la le bela dɛ ba o gbagba bwɛ.
         2 Ona Tɔpere la aa tela la, o la cheremi dea dɛ ka chagle wa. Nɛra baa lɔ bela dɛ no
         la, a ɛɛ ba anebɛlbwa. Ba ŋɔ, "Ɛrɛɛ baa nɔ ge ɛ dɛ jemɛ waa nɔ nɔɔ? Bɔkwa wejemaa
         o dɔ ken dɛ won nyokpowaa nɔ bwa dɔŋa ɛɛ nɔɔ?
         3 Kapenta te la laa aa? Mɛɛre bie la laa aa? Jems ne Josef ne Judas ne Seemɔnwa dɔɔ
         la laa aa? O nimambii laa lɔ ya be bonɔ naa?" Anomanta ba siwi ta on sui.
         4 Belaa Yeesu ŋɔ ba be ŋɔ, "Korowii keame dɔ sɔn bobɛlbwa, kɛ o bwɛɛ ne o nɛra ne o
         dem tena be te, o ta sɔn dɔe."
         5 O ta wone ɛ nyokpowaane bela, nemenɛ weela tena tamaa banee o kpɔ o nɔɔra dawɛ ba
         nɛɛ dɛ chaah ba.
         6 Yeesu bwara yɔr ba yarada baa wola on yaradae la wa. Asɛ o la bwɛɛre la aa bɛne bela
         la ta ka bol Amanesoma la chag ba.
         7 Yeesu yerɛ o habɔteŋra fi dɛ banɛ la ba cheme o sie, dɛ pɛ ba banɛnɛ dɛ tɛɛ ba kpegri
         kwaa aa dɛ ir nɛra nɛɛ la nɛ, dɛ tom ba ŋɔ bá ka ɛ o toma,
         8 dɛ kah ba ŋɔ, "He bɛ komɛlbwa sese kpɔ, nemenɛ daŋgbale gbosoroo. He bɛ kondikwaa
         kwaraa kpɔ. He bɛ pure kpɔ. He bɛ suuga ge kpɔ.
         9 He won naŋgawa doe, kɛ he bɛ batakaani bele anɛnɛ kpɔ."
         10 Dɛ berɛ ŋɔ, "Bwɛɛ bɛlbwa haa la o ta la, dem haa ka jo o ta la, hé so bela ka tel
         kɛŋɔ haa le bwɛɛ la ta.
         11 Dɛ ba ta heyaa lɛɛ silɛɛ ne bwɛɛ la ta naa, hé jwii he napaala teera ta bela, ásɛ
         a bagle kɛŋɔ he kpɔ Korowii Waa ba ba be ba vɛah."
         12 Belaa ba ge le dɛ ka bol waa la ŋɔ nɛ́ra charɛ ba liire dɛ le wechɔga ta.
         13 Ba doŋi kwaa aa dɛ ir nɛra nɛɛ pirim, dɛ kpɔ noo fɔgle weela tena baa wara, dɛ chaah
         ba weela.
         14 Yeesu waa perɛ bobɛlbwa, nomɛlbwa no o wa. Kooro Hɛrɔd ge noɔ. Bane ŋɔ, "Jɔn o faa
         dɛ sɔ nɛra Korowii nee la, onee. O weero le seo ta, a waa o won nyokpowaa nɔ ɛɛ la."
         15 Nɛra bane ge ŋɔ, "Korowii keame Elaejaa." Asɛ bane ge ŋɔ o ɛ keame kɛŋɔ keamebena
         la ken.
         16 Belaa Kooro Hɛrɔd aa no waa nɔ la, o ŋɔ, "Jɔn maa gela ba teŋe o nyu la weero."
         17 Dɛ kooro la mo o gbagba nime Felep haah baa yerɔ Hɛrɔdeas, asɛ Jɔn ŋɔ o be ŋɔ o ta
         an kɛrɛdɛ ɛɛ.
         18 Jɔn aa ŋɔ gɛ la nomanta, kooro la gelɔ ba lawɔ dɛ doo kpɛɛ dɛ kpɔɔ ka do dea.
         19 Hɛrɔdeas lɛ Jɔn kɔrɔ dɛɛ nyinu dɛ́ kpo, kɛ o ta wone.
         20 Kooro la ɔmɛ Jɔn, dɛkalkɛ Jɔn ɛ nɛŋkaih o waa do wer, anomanta o nyiŋu kɛrɛdɛ. Jɔn
         aa dɛ bol waa la, kooro la bwara yɔrɔ, kɛ ane a bwa o no waa la silɛɛ ne.
         21 Tɔpere aa tela kɛ kooro la di o lola tɔpere la, o ɛ kondikwaa dɛ yawɛ sene dɛ hɛlɛ
         dɛ lɛ o koranar baa sawɔ ne Galilia nomonome bwa sie.
         22 Asɛ Hɛrɔdeas bihaah ba dɛ ba sa, o waa lɛ kooro la ne nɛra o ne baa cheme bela la
         sie. Anee kooro la ŋɔ tolo la be ŋɔ, "Bagle kon haa dɛ nyin ásɛ n kpɔ tɛɛ."
         23 Kooro la ŋwɛɛ ntam bagle tolo la kɛ, "Komɛlbwa haa dɛ nyin la, mɛɛ tɛɛ, hale n kora
         pera."
         24 Anee bihaah la le kaa o nya be dɛ ka bɔɔro ŋɔ, "Bɔkwa konee ń lɛɔ?" Namee Hɛrɔdeas
         dɔ ŋwɛnɛ kɛ o kpo Jɔn. O ŋɔ o bie la be ŋɔ ó ka ŋɔ ó tɛo Jɔn waa dɛ sɔ nɛra Korowii
         nee la nyu.
         25 Tolo la berɛ ba warane dɛ ba ŋɔ kooro la be ŋɔ, "N dɛ nyin kɛ he kpɔ Jɔn waa dɛ sɔ
         nɛra Korowii nee la nyu dawɛ korɔ ta ba tɛ mɛ taraken."
         26 Waa nɔ we kooro la nɛɛ kɛrɛdɛ, kɛ o ntam waa ŋwɛɛra la ne nɛra baa soge bela la nomanta,
         waa nyin kɛŋɔ o to o ntam la.
         27 Bug la ta o tomɛ o sooja bɛl ŋɔ ó ka teŋe Jɔn nyu ba. O kpɔ o kere dɛ ka teŋe Jɔn
         nyu dea bela baa doo la,
         28 dɛ kpɔ dawɛ korɔ ta, dɛ kpɔ ba tɛ tolo la. Tolo la ge kpɔ ka tɛ o nya.
         29 Jɔn habɔteŋra la aa no waa nɔ la, ba balɔ dɛ ba kpɔɔ ka huge.
         30 Nɛra Yeesu aa tom ba la berɔ ba o be, dɛ ba bol anla baa ɛa ne anla baa bagla dɛ
         chaglo.
         31 Anee o ŋɔ ba be ŋɔ, "Hé ba ya kaa bobɛl nomɛlbwa aa wola toole ásɛ he ka onɛ tama,"
         dɛkalkɛ nɛra baa bala dɛɛ kaa la warɔ, ba ta bɔr dɔe dɛ́ di kwaa kwara.
         32 Anomanta Yeesu ne o habɔteŋra la gbo jo gbera bini dɛɛ kaa bela nomɛlbwa aa wola
         toole.
         33 Jaah nɛra pirim na ba kɛ baa dɛ kaa, dɛ jemɛ kɛ banee, dɛ le bwɛɛre ta chwa dɛ ti
         ba.
         34 Yeesu aa le gbera la bini la, dɛ nɛnlaa tenten lɔ bela. Ba waa do o sum, dɛkalkɛ
         dɛ ba do kɛ peera aa wola tegre dɔe ken. Anomanta o chag ba waa taeh.
         35 Bɔr aa dɛ ɛ jɔmɔra la, o habɔteŋra la ba o be dɛ ba ŋɔ, "Nomoa, bonɔ ɛ kpɔg bini,
         bɔr ge dɛ jo.
         36 Anomanta ŋɔ ba be bá kaa bwɛɛre aa bar bonɔ nɔ dɛ ka yawɛ kwaane di."
         37 Anee Yeesu chaŋ ba ŋɔ, "Hé nyin kwaa tɛɛ ba bá di." Anee ba ŋɔ o be ŋɔ, "Yaa wonoo
         dɔ suuga damanta kɛŋɔ denaarere lafraanɛ dɛ yawɛ paanoo tɛ nɛra nɔ bwa dɔŋ bá di
         aa?"
         38 Yeesu bɔɔ ba ŋɔ, "Paanoo aŋwɛnɛɛ he dɔɔ? Hé ka nyiŋi na." Baa kaa nyiŋi na la, ba
         ba dɛ ba ŋɔ o be ŋɔ, "Ya dɔ paanoo anue ne pɛŋa anɛ."
         39 Belaa Yeesu ŋɔ ba be ŋɔ bá gel nɛra la pɛ dɛ so kpɔglor la ta.
         40 Asɛ ba pɛ dɛ so, bane lafare, bane ge fifraanunue.
         41 Yeesu kpɔ paanoo anue la ne pɛŋa anɛ la dɛ ha sie dɛ nyiŋi nyundua dɛ jam Korowii,
         dɛ mɔne paanoo la do o habɔteŋra la nɔɔra ta dɛ ŋɔ bá bɔne tɛɛ ba, dɛ mɔne pɛŋa la
         ge tɛɛ ba ŋɔ bá bɔne tɛɛ ba,
         42 ba bwa di dɛ vagre.
         43 Baa dia tonɛ la, Yeesu habɔteŋra la tɔɔ paanoo la ne pɛŋa baa dia a ka la pɛ do wɛgrɛjena
         fi dɛ anɛ bini, a bwa su.
         44 Nɛra baa di paanoo la, ba baala gbo ɛɛ ɛ kagboŋa banuee.
         45 Belaa o gel o habɔteŋra la jo gbera bini dɛ tɔ sie kaa baŋ bobɛl baa dɛ yerɛ bela
         Bɛtsaeda, asɛ o ge gel nɛra la pegre.
         46 Nɛra la aa kaala la, o teehnɔ kaa bwe bɛl doa dɛ ka soŋe Korowii bela.
         47 Bɔr aa baa garɛ bwa, dɛ Yeesu habɔteŋra la lɔ mobaah, asɛ a ka o gbo che baŋ.
         48 O nao kɛŋɔ baa won tawɛ kɛrɛdɛ kpa, dɛkalkɛŋɔ dɛ peu tao dɛɛ chem ba. Jabal logla
         sii saŋ la, o valɔ kpɔ nee la sie dɛɛ kaa ba be, dɛ fe ɛɛ nyin o tel ba kɛrɛdɛ.
         49 Ba nao kɛŋɔ waa dɛ valɛ nee sie, dɛ lii kɛŋɔ lalee, dɛɛ dooge lɔŋɔre.
         50 Ba bwa sekwara aa nao la, ba jum jaoh. Asɛ Yeesu bol waa ba be warane ŋɔ, "Hé lawɛ
         bambile. Menee! He bɛ ɔmɛ."
         51 O jo ba be gbera la bini. Waa joa la, peu la helɔ. O habɔteŋra la bwa bwara hwaoh
         taeh.
         52 Ba liire aa do toŋgboŋ baa wola paanoo la waa la mun noɛ la, a gelɔ ba bwara hwah.
         53 Ba tawɔ ka chuge moo la baŋ le Gɛnɛsarɛt harɛ ta, dɛ lawɛ gbera la vɔwɛ.
         54 Bug la ta baa le gbera la bini la, nɛra jemɛ Yeesu.
         55 Anomanta ba chwao jo bwɛɛre aa lɔ bela la ta, dɛ che weela tena le ba kalaŋre ta
         dɛ kpɔ ba ba bela baa noa kɛ Yeesu lole la.
         56 Bobɛlbwa Yeesu aa laŋa, bwɛjegre ta, bwɛjena ne daamune ta la, ba kaa che weela tena
         ba bil yaware ta, dɛ soŋo ŋɔ ó gel weela tena la lege o batakaare nyoa. Banɔ la baa
         lego la bwa gbaŋrɔ.

1 Farisii tena la ne Tɔn Jerema la bini bane baa le Jerusalam la pɛ nyoa dɛ ba cheme
         Yeesu sie.
         2 Farisii tena la ne ba dɔŋa Juda tena la bwa ta ba nɔɔra samɛ ŋwɛnɛ saŋ la tena la
         aa bagla la ta naa, baa kwaa di, dɛkalkɛŋɔ ba kii.
         3 Dɛ ba le yawa ta ba naa, ba dɔ yagla bɛl baa dɛ yagle kondikwaa baa kpɔa le yawa
         ta ba la, dɛɛ loo ba numoli ne polowiine ne loga gɛ saŋ la tena aa bagla la mɔɔ dɛɛ
         di kwa.
         4 Farisii tena la ne Tɔn Jerema la aa cheme Yeesu sie la, ba nao kɛ o habɔteŋra la
         bane chɔg ba kii la. Ba ta nɔɔra samɛ gɛ, dɛ kpɔ "nɔndoŋa" dɛɛ di kwa.
         5 Ba bɔɔ Yeesu ŋɔ, "Ɛrɛ waa he habɔteŋra nɔ ɛɛ jo ya kii nɛɛ baa wola sama yaa naanar
         aa bagle yaa ŋɔ yá samɛ la samɛ mɔɔ dɛɛ di kwaa nɔɔ?"
         6 Anee Yeesu ŋɔ ba be ŋɔ, "He nɛra haa nyiŋi nɛra sie mɔɔ dɛɛ ɛ wa! Korowii keame Aesaya
         na he waa bol kɛrɛdɛ kɛ waa ŋɔa ŋɔ, ’Nɛra nɔ te, nyoa gbo nee baa duu mɛ, kɛ ba tea
         bini te ta toe.
         7 Nɛwɛnyini mmarare taa baa bagle ŋɔ nɛ́ra teŋɛ. Anomanta pɛɛpɛɛ baa tom mɛ.’
         8 Korowii waa he gel, dɛ berɛ lawɛ he saŋ la waa bini."
         9 Yeesu berɔ ŋɔ ba be ja ŋɔ, "Hé na gɛ haa vɛh Korowii waa la bil dɛ lawɛ he saŋ la
         waa bini!
         10 Mosis Mmara la bini o ŋɔ, ’Duu he nya ne he mɛɛ,’ dɛ, ’Nomɛlbwa waa bol o nya ne
         o mɛɛ bwara wechɔge la, a chɛ kɛ ba kpoo.’
         11 Kɛ he te dɛ bagle he saŋ la waane kɛŋɔ dɛ nɛn dɔ komɛl dɛ́ won kpɔ cha o nya ne o
         mɛɛ, dɛ ŋɔ kon la ɛ Kɔɔban aa, Kɔɔban munii kɛŋɔ Korowii konee,
         12 amɔ haa sɛh ó kpɔ kon la cha o nya ne o mɛɛ kpa.
         13 He kpɔ he saŋ la waa la haa dɛ bagle la dɛɛ chɔg Korowii waa la. Waa haa dɛ ɛa ken
         warɔ."
         14 Yeesu yerɛ nɛra la ba o be ja dɛ ŋɔ, "Hé bwa no n be dɛ jemɛ kɛŋɔ
         15 kwaa nɛn aa dɛ di la laa gela o ɛ nɛnchɔge, anɔ la aa dɛ le o nyoa wɛɛ bol la, anee
         gela o ɛ nɛnchɔge.
         16 Nomɛlbwa waa dɔ deŋna dɛ no la, ó no."
         17 Yeesu gel nɛnlaa la bela dɛ ba dem, anee o habɔteŋra la bɔɔro sɛgla la mun.
         18 O ŋɔ ba be ŋɔ, "He ge aa a mun jemaa? Haa jemɛ kɛ kwaa haa dɛ di aa won gel he ɛ
         nɛnchɔge aa?
         19 Aa he bambile bini kaa. He teene binii aa kaa, asɛ dɛɛ berɛ dahara." Yeesu aa bol
         waa nɔ la, o baglɔ kɛ kondikwaa bɛlbwa wer. Aa won gel nɛn ɛ nɛnchɔge.
         20 Dɛ ŋɔ, "Waa aa le nɛn bambile bini la, anee gela o ɛ nɛnchɔge.
         21 Liichɔga, jwamane, ŋwɛɛ, nɛŋkpoa,
         22 dɔŋa haahna nyina, kwaa ta sibegra, musu wa, nɛra faahra, pɛlchɔga we-ɛɛla, kayɛglɛ,
         dɔŋa ŋwala, karamani wa, ne liire bɛ dɔe, bambile binii a le.
         23 Anee gela nɛn ɛ nɛnchɔge."
         24 Yeesu berɔ ir le bela kaa Taaya pera, dɛ ka jo dem bɛl ta, dɛ fee so bela tama asɛ
         nomɛlbwa bɛ jemɛ, kɛ o ta wone sɔh.
         25 Belaa haah bɛl kwaa aa dɛ ir o bihaah nɛɛ no Yeesu waa dɛ ba guŋi o sie dɛ soŋo ŋɔ
         ó doŋi kwaa la le o bihaah la nɛɛ tɛo.
         26 Haah la ta Juda te ɛɛ, kɛ lola bini te, Siiria harɛ bobɛl baa dɛ yerɛ bela Finiisia
         tee.
         27 Waa wola Juda te ɛɛ la, Yeesu ŋɔ o be ŋɔ, "A chɛ kɛ bechale di kwaa vagre mɔɔ nyootena
         ge di. Aa were kɛ ba kpɔ bechale kondikwaa tɛ nyootena."
         28 Haah la wono no a mun dɛ ŋɔ, "Kpelaa he ŋɔ, Nomoa, kɛ nyootena aa bechale kondikompugrere
         aa leera la ge di aa?"
         29 Yeesu ŋɔ, "Waa nɔ haa bola nɔ nomanta, kaa dem. Kwaa la le he bihaah la nɛ."
         30 O la dem dɛ kwaa la le o bihaah la nɛ, asɛ o chɔ mpa ta.
         31 Yeesu berɔ le Taaya harɛ dɛ kpɔ Sidon ne Dekapɔles harɛ dɛ kaa Galilia Moo la ta.
         32 Nɛra bane kpɔ baa bɛl waa wola waa no, wobol waa do kpegri tɛo ba Yeesu be, dɛ soŋo
         ŋɔ ó kpɔ o nɔn dawɛ o nɛɛ ásɛ wɛɛ no waa dɛ won waa bola.
         33 Yeesu kpɔ baa la le nɛra la baah ta, o ne o gbo ka che bokɛre, asɛ o kpɔ o nonie
         do baa la deŋna bini, dɛ berɛ ta nentane dɛ kpɔ lege o nyondoŋe,
         34 dɛ ha sie nyiŋi nyundua dɛ hwee fuuu, dɛ ŋɔ baa la be ŋɔ, "Efata!" O munii kɛŋɔ,
         "Pili."
         35 Bug la ta la, baa la deŋna pilo, asɛ o nyoa chaa, o won waa bola kɛrɛdɛ.
         36 Yeesu aa chah baa la tonɛ la, o kah nɛra la ŋɔ ba bɛ nomɛlbwa be ŋɔ. Waa dɛ kah ba
         la, ate taa ba taa bol waa la kwara.
         37 Belaa nɛra baa noa la nyoa kpo taeh, ba ŋɔ, "O ɛ wobɛlbwa kɛrɛdɛ, hale o gelɔ amumure
         ɛɛ no wa, dɛ won waa bola."

1 A ta bigre bɛlbwa nɛnlaa bane ba cheme Yeesu sie ja, kɛ dɛ ba ta komɛlbwa dɔe dɛ́
         di. Anee Yeesu yerɛ o habɔteŋra la ba o sie dɛ ŋɔ ba be ŋɔ,
         2 "Nɛra nɔ waa dɛ domɛ n tea, dɛkalkɛ n ne baa soga tɔpera atoroo nɔ, taraken ba ta
         komɛlbwa dɔe dɛ́ di.
         3 Dɛ n gel ba gɛ ba kpɔ lɔr kaa laa, baa gwɛgre ŋwɛnɛ taa. Bane ge le bojaŋa."
         4 Belaa o habɔteŋra la chaŋo ŋɔ, "Ɛrɛɛ yaa ba ɛɛ dɛ dɔ paanoo tɛ gɛ nɛra nɔ dɔŋ bá
         di kpɔg nɔ baah nɔ?"
         5 Yeesu bɔɔ ba ŋɔ, "Paanoo aŋwɛnɛɛ he dɔɔ?" Anee ba ŋɔ anuanɛ.
         6 Belaa o ŋɔ nɛnlaa la be ŋɔ bá so harɛ, asɛ o kpɔ paanoo anuanɛ la dɛ jam Korowii
         dɛ mɔne do o habɔteŋra la nɔɔra ta dɛ ŋɔ bá bɔne tɛ nɛnlaa la, ba ge bɔne tɛɛ ba.
         7 Dɛ ba dɔ pɛŋa tama ge, asɛ o kpɔa jam Korowii dɛ ŋɔ bá bɔne a ge tɛɛ ba. Ba bɔnɔ
         tɛɛ ba,
         8 asɛ ba di dɛ vagre. Anɔ la aa kaa la, ba paa a su wɛgrɛjena anuanɛ.
         9 Nɛra baa di kwaa la ɛɛ ɛ nɛra kagboŋa banaarɛɛ.
         10 Yeesu gelɔ ba pegre. O ne o habɔteŋra la jo gbera bini dɛ chagɛ Dalmanuta pera dɛ
         kaa.
         11 Belaa Farisii tena bane ba Yeesu be dɛ ba tɔŋlo dɛ daahno na dɛɛ nyin o ɛ nyokpowaane
         bá na dɛ jemɛ o waa kɛŋɔ o le Korowii be kpela.
         12 Yeesu hweero fuuu dɛ ŋɔ, "Ɛrɛɛ fini nɔ nɛra ɛɛ nyin nyokpowaa dɛ́ na nɔɔ? Kasinteŋ,
         maa wobɛlbwaa ɛ fini nɔ nɛra na."
         13 Asɛ dɛ gel Farisii tena la bela dɛ berɛ jo gbera bini kaa baŋ bɛl.
         14 Yeesu habɔteŋra la soɔh, ba ta kondikwaa kpɔe, dɛ ba ge ta komɛlbwa dɔe ba be gbera
         la bini nemenɛ paanoo beŋkpoŋ.
         15 Yeesu ŋɔ ba be ŋɔ, "Hé nyiŋi he te kɛrɛdɛ Farisii tena ne Hɛrɔd iisi wa."
         16 Ba ta o sɛgla la mun noɛ, dɛ bol dɔŋa be ŋɔ paanoo baa wola dɔe waa o ken ɛɛ bol.
         17 Belaa Yeesu aa no waa baa dɛ bol la, o pɛɛ ba ŋɔ, "Ɛrɛ waa hɛɛ pɛɛ dɔŋa paanoo bɛ
         dɔe waa nɔɔ? Saŋ la bwa haa waa mun no mɔɔ naa? Ɛrɛɛ he liire do toŋgboŋ ken?
         18 He dɔ sibie kɛ haa na naa? He dɔ deŋna ge kɛ haa waa no aa? Haa waa lii kɛɛ?
         19 Maa mɔne paanoo anue tɛ nɛra kagboŋa banue ba di ka la, a kabora haa paa la, wɛgrɛre
         aŋwɛnɛɛ he dɔɔ?" Anee ba ŋɔ fi dɛ anɛ.
         20 O berɛ bɔɔ ba ŋɔ, "Asɛ maa mɔne paanoo anuanɛ tɛ nɛra kagboŋa banaarɛ la, wɛgrɛ dela
         aŋwɛnɛ gee he dɔɔ?" Ba ŋɔ anuanɛ.
         21 O ŋɔ, "He ta a mun noɛ ja aa?"
         22 Yeesu ne o habɔteŋra la Bɛtsaeda. Asɛ nɛra bane kpɔ baa bɛl waa nyoŋa ba o be, dɛ
         ba soŋo ŋɔ ó kpɔ nɔn lege nyoŋe la ó sie pili.
         23 Belaa Yeesu lawɛ nyoŋe la nɔn dɛ kpɔɔ le bwɛɛ la dahara dɛ ka ta nentane do o sie
         ta, dɛ kpɔ nɔɔra dawɛ o nɛ, dɛ bɔɔro ŋɔ, "He dɛ na bɔr aa?"
         24 Nyoŋe la laa sie ir dɛ ŋɔ, "N na nɛra baa valɛ, kɛ n dɛ na ba kɛ daa ken."
         25 Yeesu berɔ kpɔ nɔɔra dawɛ o sie ta ja, o nyiŋi bɔr jeiih ken, dɛ a magrɔ, name te
         wɛɛ na bɔr gereŋ.
         26 Asɛ Yeesu kaoh ŋɔ ó kaa o dem dɛ bɛ a waa bol tɛ nomɛlbwa bwɛɛ bini.
         27 Belaa Yeesu ne o habɔteŋra la la bwɛɛre aa lɔ Sisaaria Felepae lɔga. Baa dɛ kaa la,
         o bɔɔ ba ŋɔ, "Nɛn besoo nɛra ɛɛ lii mɛ nɔ?"
         28 Anee ba ŋɔ o be ŋɔ, "Nɛra bane ŋɔ Jɔn o faa dɛ sɔ nɛra Korowii nee laanee hen. Bane
         ŋɔ Korowii keame Elaejaa hen. Asɛ bane ge ŋɔ Korowii keamere la bɛlee hen."
         29 O berɔ bɔɔ ba ŋɔ, "Nɛn besoo he gee lii mɛ nɔ?" Anee Pita ŋɔ, "Kristo la Korowii
         aa bagɛ nyoa ŋɔ wɛɛ tomɔɔ ásɛ o ba lɛ yaa laanee hen."
         30 Yeesu kah ba ŋɔ ba bɛ o waa bol bagle nomɛlbwa.
         31 Belaa Yeesu pa mun dɛɛ bagle o habɔteŋra la kɛ a chɛ kɛ o Nɛn Bie la na wahala kohona
         waa bwa ta, asɛ nomonome ne Sɔfore ne Tɔn Jerema vɛoh, asɛ ba kpoo, asɛ a tɔpera atoro
         wee la o ir seo ta.
         32 O bol gɛ waa nɔ ba be kaih ken. Anee Pita lawɔ le bokɛre dɛ kaoh ŋɔ o bɛ gɛ bol.
         33 Belaa Yeesu ha sie dɛ nyiŋi o habɔteŋra la dɛ kah Pita dɛ ŋɔ, "Le n jwɛh, Bɔnsam!
         Haa anla Korowii aa dɛ nyin la lii nemenɛ nɛra tetoowa."
         34 Belaa o yerɛ nɛnlaa ne o habɔteŋra la dɛ ŋɔ ba be ŋɔ, "Dɛ nomɛlbwa dɛ nyin kɛ o teŋɛ
         n nɛ aa, ó gel o tetookwaa nyina, dɛ kpɔ o te tɛ dɛ sɛh wahala nae ne seo bwa, dɛ
         baa teŋɛ n nɛɛ kɛŋɔ nɛn waa kpɔ dagagre che bá ka kpaaro pɛl o ta la,
         35 dɛkalkɛŋɔ nomɛlbwa o sie aa swɛɛ harɛ nɔ ta silɛɛ kwaa ta la, wɛɛ paŋɛ o nyuu. Asɛ
         nomɛlbwa ge waa koh n ne Korowii Amanesoma nɔ waa dɛ kpɔ o nyu ta la, wɛɛ dɔ o nyuu.
         36 Dɛ nɛn dɔ harɛ nɔ ta kwaa bwa dɛ nyogre o nyu aa, dɛ bɔkwa tɔnɔɔ o dɔɔ?
         37 Bɔkwaa nɛwɛnyini ɛɛ ba wona kpɔ dɛ charɛ o nyu ɔ?
         38 Wechɔg-ɛɛra baa vɛh n waa fini nɔ, baa ba nyuu dɔ n bala tɔpere. Naate sihiih aa
         dɛ kpoe n ne waa nɔ waa taraken nɔ la, awola n Nɛn Bie ne nyundua toromedɛɛga la aa
         ba n Mɛɛ jirima ne la, maa he heehra ba awola tɔpere."

1 Asɛ o ŋɔ, "Kasinteŋ, Korowii ɛɛ ba di o Koraa kpegri nɛɛ harɛ nɔ ta, dɛ he bini bane
         ta soge le dɛ nao."
         2 Aa di tɔpera anumɛl la, Yeesu tɔ Pita ne Jems ne Jɔn sie ba ka teeh bwejen bɛl, dɛ
         gbo ka pɛ so o doa bobɛl. Baa soga la, dɛ Yeesu begrɔ,
         3 asɛ o laala bwa to dɛɛ nyɛgle al-al ken dɛ to kohona gwaa gɛ baa chɛgɛ laala a yon
         to la.
         4 Ba ne ŋɔ ba nyiŋi dɛ Elaeja ne Mosis ja o nɛɛ ba ne wɛɛ bol wa.
         5 Asɛ Pita ŋɔ Yeesu be ŋɔ, "N Dɔɔ, a wer taeh kɛŋɔ yaa lɔ bonɔ nɔ. Gel ya do kukure
         atoro ásɛ he kpɔ bɛl, Mosis kpɔ bɛl, Elaeja ge kpɔ bɛl."
         6 Ɔmee lag ba kohona dɛ gel Pita aa dɛ bol waa kwaraa la, dɛ waa waa waa dɛ bol la
         mun jemɛ.
         7 Belaa bam bɛl ba tɔ ba nɛ, asɛ ba no taa bɛl bam la bini kɛ,
         8 "N Bie maa dɛ nyinuu nɔ. Hé cheg deŋne dɛ no o be." Ba te ne taa la noe tonɛ dɛ
         ke nyiŋi dɛ nomɛlbwa toole bela. Yeesu gboo ba na kɛŋɔ o ja ba nɛɛ bela.
         9 Baa le bwe la doa dɛɛ ba la, Yeesu ja ba ŋɔ, "He bɛ waa nɔ haa naa nɔ taa bagle nomɛlbwa
         bwa dɛ ka tel kɛŋɔ n Nɛn Bie la aa sewɛ dɛ ir mɔɔ."
         10 Anomanta ba ta nomɛlbwa be ŋɔe, kɛ dɛ ba te gbagba dɛ bɔɔ dɔŋa ŋɔ, "Seo bini ira
         nɔ te munii ɛrɛ te nɔ?"
         11 Anee ba bɔɔ Yeesu ŋɔ, "Aah ɛrɛ waa Tɔn Jerema la ɛɛ bagle ŋɔ a chɛ kɛŋɔ Elaeja tɔ
         sie ba mɔɔ Kristo la Korowii aa bagɛ nyoa ŋɔ wɛɛ tomɔɔ ó ba lɛ yaa la ge ba nɔɔ?"
         12 Asɛ o chaŋe ŋɔ, "Elaejaa dɛ tɔ sie ba kpela, dɛ́ ba kwaa ŋwɛnɛ mɔɔ. Kɛ ɛrɛ waa Korowii
         Tɔn la ŋɔ Nɛn Bie la dɛ ba wahala nae kohona, kɛ nɛwɛnyini sie aa o tɔga ba laɔ?
         13 Kasinteŋ, Elaeja balɔ dɛ kaa. Waa bala la, ba tetooraa ba ɛo. Gɛɛ ba chwerɛ o waa
         Korowii Tɔn bini la."
         14 Baa baa tel o habɔteŋra la kabora la be la, dɛ nɛnlaa bar ba cheme, asɛ ba ne Tɔn
         Jerema bane ɛɛ tɔŋle wa.
         15 Nɛra la aa na Yeesu la, ba bwara yɔrɔ, asɛ ba chwa dɛ ba jaamo.
         16 Asɛ o bɔɔ o habɔteŋra la ŋɔ, "Bɔkwa waa he ne baa tɔŋle laɔ?"
         17 Baa bɛl le nɛra la bini dɛ ŋɔ, "Nomoa, kwaa dɛ ir n bie nɛɛ dɛ gel waa won waa bol,
         asɛ n kpɔɔ ba he be.
         18 A iraa, gɛɛ a goo harɛ, asɛ fufug ɛɛ le o nyoa, dɛ o dɛ chwe o nyena, dɛ beŋri chɔ.
         N soŋe he habɔteŋra la ŋɔ bá doŋi kwaa la ta, asɛ ba doŋa kahonɛ."
         19 Asɛ Yeesu ŋɔ ba be ŋɔ, "Oo! Ɛrɛɛ he fini nɔ nɛra aa wola yarada dɔe bwa nɔɔ? Tɔpera
         aŋwɛnɛɛ hɛɛ nyin kɛ ń lawɛ bambile dɛ so he be mɔɔ he yarada Korowii ɔ? Maa tɔpere
         bɛl dii ba he be kpa oo! Hé kpɔ bie la ba tɛ mɛ."
         20 Asɛ ba kpɔ bie la ba tɛo. O kwaa aa dɛ ir o nɛɛ la aa na Yeesu la, a tagɔ ta, asɛ
         o chɔ dɛɛ yo gɛ gbuŋgbuŋri te aa dɛ ɛ la, dɛɛ gbili bɔr bwa, dɛ fufug dɛ le o nyoa.
         21 Asɛ Yeesu bɔɔ bie la mɛɛ ŋɔ, "Saŋ besoo weela nɔ lawɔ wɔ?" Asɛ o mɛɛ la ŋɔ, "O bechale
         saŋ bwaa a lawɔ.
         22 Kwaa la ir o nɛɛ aa, dɛ a dɛ nyin o kpoe. Tɔpebɛla a tagɔ dɛɛ ta nii ta, tɔpebɛla
         ge a tagɔ dɛɛ ta nee ta. Dɛ hɛɛ wonoo chaoh waa, na ya sum dɛ chaoh tɛ yaa."
         23 Anee Yeesu ŋɔ, "Mɛɛ wonoo chaoh waa, a lɔ he be. Nɛn waa yarada Korowii la, Korowii
         won wobɛlbwa ɛɛ dɛ tɛo."
         24 Bug la ta dɛ baa la sɛoh takpeg ne ŋɔ, "N yaradao, kɛ n yarada aa kanɛ. Cha mɛ ń
         yaradao kohona."
         25 Asɛ Yeesu aa baa na kɛŋɔ nɛra wuro dɛɛ ba ba tɔ ba nɛɛ la, o den kɔr kwaa aa dɛ ir
         bie la nɛɛ la ŋɔ, "He konchɔga haa dɛ ir bie nɔ nɛɛ waa wola waa no, waa berɛ won
         dɛɛ bol waa ge nɔ, n ŋɔ he be ŋɔ hé le o nɛ! He bɛ o nɛɛ ba so kpa bwa!"
         26 Ate dɛ kwaa la sio kpegri ne dɛ tagɛ bie la ta harɛ, asɛ o chɔ dɛɛ yo kɛŋɔ gbuŋgbuŋri
         te ken mɔɔ a le o nɛ. Anee o chɔ kɛŋɔ waa sewa ken. Asɛ nɛra kɛrɛdɛ ŋɔ o sewɔ.
         27 Belaa Yeesu lawɛ o nɔn o ir.
         28 Yeesu aa ba dem a ka o ne o habɔteŋra la gbo la, ba bɔɔro ŋɔ, "Ɛrɛ waa ya te aa wola
         wone kɔr kwaa la á le nɔɔ?"
         29 Anee Yeesu ŋɔ, "Korowii soŋa gboo won a gɛ kwaa nɔ doŋa."
         30 O ne o habɔteŋra la le bela dɛ kpɔ Galilia harɛ ta kaa. Dɛ waa nyin kɛŋɔ nomɛlbwa
         jemɛ bela waa lole,
         31 dɛkalkɛŋɔ dɛ o dɛ bagle o habɔteŋra la wa, dɛɛ ŋɔ, "Ba dɛ ba n Nɛn Bie lee do nɛra
         nɔn ta, asɛ ba kpo mɛ, asɛ a tɔpetooro wee la, n ir seo ta."
         32 Dɛ ba ta Yeesu waa waa bola la mun noɛ, kɛ dɛ ba dɛ ɔmɛ kɛŋɔ bá bɔɔro a mun.
         33 Asɛ ba ba Kapeeneɔm. Baa baa jo dea la, Yeesu bɔɔ o habɔteŋra la ŋɔ, "Bɔkwa waa he
         tɔŋle ŋwɛnɛ ta laɔ?"
         34 Ba ta wone chaŋo, dɛkalkɛŋɔ dɛ ba dɛ nyin ba jemɛ ba bini onɔ la waa ɛ ba bwa nomoa,
         dɛɛ di a gɛ tɔŋla.
         35 Asɛ Yeesu so harɛ dɛ yer ba dɛ ŋɔ ba be ŋɔ, "Naate waa dɛ nyin kɛ o ɛ he bwa nomoa
         la, a chɛ kɛŋɔ o ɛ o te bechala dɛɛ tomɛ heya."
         36 Anee o lawɛ bechajega bɛl ba che ba baah ta, dɛ kpɔɔ, dɛ ŋɔ ba be ŋɔ,
         37 "Nomɛlbwa waa koh n waa dɛ nyiŋi bie nɔ dɔŋ nɛɛ la, dɛ menee o nyiŋi la. Nomɛlbwa
         ge waa nyiŋi n nɛɛ la, dɛ n gbo laa o nyiŋi. Dɛ naate waa tom mɛ la nɛɛ o nyiŋi la."
         38 Jɔn ŋɔ o be ŋɔ, "Nomoa, ya na baa bɛl waa kpɔ he sɔn dɛɛ doŋi kwaa nɛra nɛ, asɛ ya
         kaoh ŋɔ ó gel, dɛkalkɛŋɔ o ta ya bini bɛl ɛɛ."
         39 Asɛ Yeesu ŋɔ, "He bɛ on kah ŋɔ ó gel, dɛkalkɛŋɔ nomɛlbwa toole dɛ won che n sɔn
         ta ɛ a gɛ nyokpowaa nɔ dɔŋa dɛ berɛ yerɛ n sɔnchɔge kpa.
         40 Nomɛlbwa waa wola ya nɛɛ chegɛ la, dɛ ya somee.
         41 Kasinteŋ, nomɛlbwa waa koh kɛ he ɛ men Kristo nɛra nomanta dɛ tɛ heyaa nee hé nyɔ
         la, waa o kembɔr paŋa ba bwa.
         42 "Nomɛlbwa waa negre bechajegre nɔ dɔŋ bɛlbwa waa dɛ yarada mɛ nɔ asɛ o ɛ wechɔga
         la, dɛ ba fe vɔwɛ nambwe do o baŋa dɛ kpɔɔ ka ta moo vil ta kwaraa fe bɔ.
         43 Dɛ he nɔn ɛɛ negree he ɛ wechɔga aa, teŋo ta, dɛkalkɛŋɔ he kpoŋe nɔmbeŋkpoŋ dɛ dɔ
         Korowii be kaa bɔ haa kpoŋe nɔɔra anɛ dɛ kaa Bɔnsam nii aa wola dime bwa la ta.
         45 Dɛ he nakpala gee negree he ɛ wechɔga aa, teŋo ta, dɛkalkɛŋɔ dɛ he nakpale teŋno
         he dɔ Korowii be kaa laa, a bɔ kɛŋɔ haa dɔ nakpale anɛ dɛ kaa Bɔnsam nii ta.
         47 Dɛ he siwi gee geloo he ɛ wechɔga aa, fomo ta, dɛkalkɛŋɔ he kpoŋe siwi beŋkpoŋ dɛ
         ja Korowii Kora ta bɔ kɛŋɔ haa kpoŋe sibie anɛ dɛ kaa Bɔnsam nii ta,
         48 belaa dudule aa dɛ di ba ola la aa wola sewɛ bwa, nii aa dɛ fuuh ba la ge aa dime
         bwa.
         49 Anomanta Korowii ɛɛ kpɔ niinii ɛ nɛra bwa kɛŋɔ ba yon kpɔ yar merɛ kwaa ta la.
         50 "Yar wer. Kɛ dɛ aa somɛ kpa aa, ɛrɛɛ baa ba a ɛɛ a do som jaɔ? Anomanta hé ne he
         dɔŋa so kɛrɛdɛ dɛ do som gɛ yar aa soma la. Hé gel he nyoa pɛ."

1 Asɛ Yeesu le bela dɛ la Judia harɛ ta, dɛ ka le Jɔɔdan Moo la baŋ. Nɛndamanta wur
         dɛ ba tɔ o nɛɛ ja, asɛ o bag ba waa gɛ o yon dɛɛ ɛ la.
         2 Farisii tena bane ba bela dɛ baa hagro bela dɛ fe ɛɛ nyin dɛ́ lawɔ. Ba bɔɔro ŋɔ,
         "Mmara dɛ tɛ ŋwɛnɛ kɛŋɔ baa vɛh o haah naa?"
         3 Anee o ge berɛ bɔɔ ba ŋɔ, "Ɛrɛɛ Mosis Mmara bagle heyaa laɔ?"
         4 Asɛ ba ŋɔ, "Mosis tɛ ŋwɛnɛ kɛŋɔ baa chwerɛ tɔn dɛ bagle kɛŋɔ o vɛh o haah, dɛ vɛoh."
         5 Anee Yeesu ŋɔ ba be ŋɔ, "He bambikpeg waa Mosis chwerɛ a gɛ mmara nɔ tɛ heyaa la.
         6 Gɛ laa a fa do wubwa. Korowii aa ta kwaa bwa mumpar la, ’Baa ne haahnee o ta.
         7 A waa baa ɛɛ ba o nya ne o mɛɛ jwɛɛh lee, dɛ kpɔ o te ka pɛl o haah,
         8 ásɛ ba nɛra banɛ la pɛ ɛ nɛmbeŋkpoŋ la. Anomanta baa nɛra banɛ ɛɛ ba kpa, ba pɛo
         ɛ beŋkpoŋ.’
         9 Dɛ Korowii lawɛ nɛra banɛ pɛ aa, ŋwɛnɛ toole kɛŋɔ nɛn berɛ pere ba baah kpa."
         10 Baa la dem la, o habɔteŋra la berɔ bɔɔro a gɛ waa nɔ ja.
         11 Asɛ o ŋɔ ba be ŋɔ, "Nomɛlbwa waa vɛh o haah dɛ ka mo onfale la, dɛ o ɛ o haah la
         wechɔga dɛ bɔ jwamane.
         12 Dɛ haah ge vɛh o jaa dɛ ka yalɛ banfale aa, dɛ o ge ɛ o jaa la wechɔga dɛ bɔ jwamane."
         13 Dɛ nɛra bane kpɔ ba bii dɛɛ ba o be, dɛɛ nyin kɛŋɔ o kpɔ o nɔɔra dawɛ ba nɛ. Asɛ
         o habɔteŋra la ɛɛ tɔ ba ŋwɛnɛ ŋɔ bá kpɔ ba bii le le!
         14 Yeesu aa na gɛ baa dɛ ɛ la, o baah di ba nɛ, o ŋɔ ba be ŋɔ, "He bɛ bii la ŋwɛnɛ tɔ.
         Hé gel ba ba n be, dɛkalkɛŋɔ banɔ dɔŋa nɔɔ Korowii koobii la.
         15 Kasinteŋ, n dɛ ŋɔ he be, naate waa wola o te kpɔe tɛ Korowii dɛ yaradao gɛ bechala
         aa dɛ ɛ la, waa bɔree dɔ dɛ ba ja o Kora la ta."
         16 Asɛ o kpɔ bii la, dɛ kpɔ o nɔɔra dawɛ ba nɛɛ dɛ swee ba andɛɛga.
         17 Yeesu aa bera dɛɛ ba ŋwɛnɛ ta lee dɛ kaa la, baa bɛl chwao dɛ ba guŋi o sie dɛ ŋɔ,
         "Nomondɛɛge, ɛrɛɛ mɛɛ ba ɛɛ dɛ́ dɔ Korowii mkpa aa wola jaga dɔe yɔ?"
         18 Asɛ Yeesu bɔɔro ŋɔ, "Ɛrɛɛ he yer mɛ nɛndɛɛge nɔɔ? Nomɛlbwa toole dɛ ɛ nɛndɛɛge. Korowii
         gbosoo ɛ nɛndɛɛge.
         19 Kɛ he jemɛ Korowii mmarare laɔ? Anee, ’Bɛ nɛn kpo, bɛ jwamane bɔ, bɛ ŋwɛ, bɛ nyosone
         teŋe dawɛ he dɔŋ nɛ, bɛ he dɔŋ faah, dɛɛ duu he nya ne hɛɛh.’ "
         20 Anee o ŋɔ Yeesu be ŋɔ, "Nomoa, n bechale saŋ bwaa n le dɛ teŋɛ anɔ bwa ta."
         21 Yeesu nyiŋu, o sie lɛ o nɛ, dɛ ŋɔ o be ŋɔ, "A ka he webeŋkpoŋ. La ka yog kwaa haa
         dɔa bwa, asɛ dɛ kpɔ a suuga kɛ nyaara. He ɛ gɛ naa, hɛɛ dɔ kondɔɔh cheg Korowii doa.
         Ka ɛ gɛ asɛ dɛ ba teŋɛ n nɛ."
         22 Yeesu aa ŋɔ gɛ la, ate dɛ o tea bini chɔgɔ, asɛ o berɛ gure nyu su, dɛkalkɛŋɔ dɛ
         o dɔ kwaa kɛrɛdɛ.
         23 Asɛ Yeesu ke nyiŋi o habɔteŋra la dɛ ŋɔ, "Aa do kpegrii tɛ dɔɔhna kɛŋɔ bá dɔ bɔr
         ja Korowii Kora la ta."
         24 A gɛ waa la Yeesu aa bola la gelɔ o habɔteŋra la bwara yɔr. O ŋɔ ba be ŋɔ, "Biiwa,
         a kpegri kɛŋɔ nɛn dɔ bɔr ja Korowii Kora la ta.
         25 Aa do pwɛree tɛ nyogma kɛŋɔ ó won jo tɔɔge bɔɔ ta gwaa kɛŋɔ dɔɔh naa wona ja Korowii
         Kora ta."
         26 Yeesu aa bol gɛ la, dɛ o habɔteŋra la bwa bwara yɔrɔ, asɛ baa bɔɔ dɔŋa ŋɔ, "Amɔ te,
         umee dɛɛ ba o nyu dɔe yɔ?"
         27 Belaa Yeesu pa sie nyiŋ ba dɛ ŋɔ, "Nɛwɛnyini bee a do kpegri, kɛ Korowii be te, wobɛlbwa
         aa kpege. Wobɛlbwa pwɛre Korowii be."
         28 Belaa Pita ŋɔ, "Nyiŋi na, ya te gel komɛlbwa yaa dɔa dɛ ba teŋɛ he nɛ."
         29 Asɛ Yeesu ŋɔ, "Kasinteŋ, n dɛ ŋɔ he be, nomɛlbwa waa koh n ne Amanesoma nɔ waa dɛ
         gel o bwɛɛ tena ne o nimanar ne o dɔɔranar ne o nahaahnanar, ne o nya ne o mɛɛ, ne
         o bii ne o kooni la,
         30 wɛɛ dɔ a gɛ bwɛɛre ne nimanar ne dɔɔranar ne nyawa ne bii ne kooni nɔ bɛlbwa kembɔree
         kera lafa harɛ nɔ ta dɛ ja hɔhɔrɔwa nɛra aa dɛ ba o haeh dɛ ɛo la ta. A bwa habɔɔ
         la, wɛɛ dɔ Korowii mkpa aa wola jaga dɔe gee nyundua ja.
         31 Nɛra baa tɔ sie taraken kɛrɛdɛ ɛɛ ba ka munii, asɛ nɛra baa ka mun taraken nɔ kɛrɛdɛ
         ba tɔ sie."
         32 Dɛ ba lɔ ŋwɛnɛ ta dɛɛ kaa Jerusalam, asɛ Yeesu tɔ ba sie. Dɛ o habɔteŋra la bwara
         yɔrɔ, asɛ nɛra la baa teŋɛ o nɛɛ la bwa gee ɔmɛ. Asɛ Yeesu berɛ lawɛ o habɔteŋra fi
         dɛ banɛ la kaa bokɛre dɛ ka taa waa aa dɛ ba o ɛɛ la bwa bag ba,
         33 dɛɛ ŋɔ, "Yaa dɛ kaa Jerusalam nɔ, baa ka le n Nɛn Bie laanee tɛ Sɔfonomonome ne Tɔn
         Jerema la. Baa pa mɛ bolchɔgee dɛ ŋɔ bá kpo mɛ, dɛ kpɔ mɛ do nɛra baa wola Juda tena
         ɛɛ la nɔn ta.
         34 Baa di n loroo, dɛ tata nentane ta n nɛ, dɛ chacha mɛ chweremi, dɛ kpaa mɛ pɛl dagagre
         ta dɛ kpo mɛ. Kɛ a tɔpetooro wee mɛɛ berɔɔ ir seo ta."
         35 Asɛ Sebedii bii Jems ne Jɔn ba o be dɛ ba ŋɔ, "Nomoa, ya dɛ nyin he ɛ waane tɛ yaa."
         36 Asɛ Yeesu ŋɔ, "Bɔkwaa yɔ?"
         37 Belaa ba chaŋe ŋɔ, "He baa di he kora waa dɔ jirima dɛ so he kookara ta naa, ya dɛ
         nyin kɛ he gel ya so pɛle, bɛl so he dig ta, bɛl ge so he gal ta."
         38 Asɛ Yeesu ŋɔ ba be ŋɔ, "Haa waa haa dɛ bol nɔ mun jemɛ. Hɛɛ wonoo nyɔ n tɛgkpela
         maa dɛ ba nyɔe nɔ ane kenɛ? Hɛɛ wonoo na hɔhɔrɔwa maa dɛ ba nae nɔ dɔŋa aa?"
         39 Anee ba sɛh ŋɔ, "Yaa wonoo." Belaa Yeesu ŋɔ, "Kpelaa! Hɛɛ nyɔ n tɛgkpela nɔ anee
         dɛ na n hɔhɔrɔwa nɔ dɔŋa.
         40 Kɛ n ta kpegri dɔe dɛ́ chagle naate waa so n dig ta ne n gal ta. Korowii gboo jemɛ
         nɛra waa kwaa a gɛ bɔra la cheg dɛ́ kpɔ ba ka so bela."
         41 Yeesu habɔteŋra kabora la baa no a gɛ waa nɔ la, ba baah di Jems ne Jɔn nɛ.
         42 Anomanta Yeesu yerɛ ba bwa ba o be dɛ ŋɔ, "He jemɔ kɛŋɔ nɛra baa wola Juda tena ɛɛ
         la te, ba nomonome dɛ di kpegri ba nɛ, dɛ yon gel baa tom ba.
         43 Kɛ gɛ laa chɛ kɛŋɔ a do he te be. Dɛ he bini bɛl dɛ nyin o ɛ he bwa nomoa aa, a chɛ
         kɛŋɔ o kpɔ o te ɛ bechala dɛɛ tomɛ heya.
         44 Dɛ he bini bɛl dɛ nyin o ɛ o te sitɔɔ raa, a chɛ kɛŋɔ o sɛh dɛ berɛ o te kɛ he bwa
         bonɔɔ,
         45 dɛkalkɛŋɔ n Nɛn Bie kwaraa ta balɛ kɛ nɛ́ra baa tom mɛ. N te balɔ dɛ́ ba tomɛ nɛwɛnyini,
         dɛ kpɔ n nyu charɛ nɛndamanta mkpa."
         46 Ba ba Jeriko, asɛ Yeesu ne o habɔteŋra la ne nɛnlaa bane aa le bela dɛɛ kaa la, dɛ
         Temeos binyoŋe Baatemeos o yon dɛɛ soŋe kwaa saŋ bɛlbwa la soge ŋwɛnɛ la keŋkeŋ.
         47 Waa noa kɛŋɔ Yeesu waa le Nasarɛt laanee la, dɛ o dɛ yerɛ Yeesu takpeg ne dɛɛ ŋɔ,
         "Devid Naa Yeesu, na n sum!"
         48 Asɛ nɛra kɛrɛdɛ kaoh ŋɔ ó tɔ nyoa. Kɛ o ta ban chaŋɛ. Namee o ta do lɔŋɔ kohona
         dɛɛ yerɛ, "Devid Naa Yeesu, na n sum!"
         49 Asɛ Yeesu che dɛ ŋɔ, "Hé yerɔ." Asɛ ba yerɛ nyoŋe la dɛ ŋɔ, "Sɔɔh bwara dɛ ir! O
         dɛ yerɛ."
         50 Asɛ o wur o yal vigri, dɛ jah ir che dɛ ba Yeesu be.
         51 Belaa Yeesu bɔɔro ŋɔ, "Bɔkwaa he ŋɔ ń ɛ tɛɛ nɔ?" Asɛ nyoŋe la ŋɔ, "Nomoa, n dɛ nyin
         n won dɛɛ na."
         52 Asɛ Yeesu ŋɔ o be ŋɔ, "Kaa. He yarada haa yarada mɛ la gelɔ he dɔ bokpega." Bug la
         ta dɛ o wono dɛɛ na, dɛ teŋɛ Yeesu nɛɛ ŋwɛnɛ la ta.

1 Baa dɛ tel Jerusalam dɛɛ bɛne Bɛtfej ne Bɛtani la, Ɔlevere Bwe la bɔr bela la, o
         tomɛ o habɔteŋra la banɛ ŋɔ bá tɔ sie,
         2 dɛ ŋɔ, "Hé la bwɛɛ nɔ waa lɔ sie le nɔ ta. Haa dɛɛ tel bela la, hɛɛ nao kɛŋɔ baa
         vɔwɛ keego bie bɛl nomɛlbwa aa wola on teehnɛ bwa. Hé puru dɛ kpɔ ba bonɔ.
         3 Asɛ dɛ nomɛl bɔɔ heyaa ŋɔ bɔkwaa hɛɛ ba o ne ɛɛ yaa, hé ŋɔ he dɔɔ la dɛ nyinu dɛ́
         ɛ waane, asɛ he berɛ kpɔ ba taraken."
         4 Asɛ ba la dɛ ka na keego bie bɛl baa lawɔ vɔwɛ ŋwɛnɛ nyoa doonyoa bɛl jwɛh.
         5 Baa dɛ puru la, nɛra baa chegɛ bela la bane bɔɔ ba ŋɔ, "Bɔkwaa he pur keego bie la
         dɛ́ɛ ɛɔ?"
         6 Asɛ ba bol gɛ Yeesu aa ŋɔa bá bol la, asɛ nɛra la tɛɛ ba ŋwɛnɛ.
         7 Ba kpɔ keego bie la ba tɛ Yeesu dɛ pa ba yale darawe o habɔɔ, asɛ Yeesu so o ta.
         8 Nɛndamanta tɛo jirima dɛ pa ba yale pa ŋwɛnɛ ta, asɛ bane ge kɛ papooni bela kooni
         la ta dɛ pa ŋwɛnɛ la bwa ta.
         9 Dɛ nɛra baa tɔ Yeesu sie ne banɔ la baa ka mun la bwa dɛ si, "Woowo! Korowii kwaa
         naate waa dɛ ba o sɔn ta nɔ kwa!
         10 Korowii swee ya Naa Devid kora nɔ waa dɛ ba ira ja nɔ andɛɛga! Korowii jam!"
         11 Yeesu la Jerusalam dɛ ka jo Korowii Dea bini dɛ nyinyiŋi waa aa dɛ ɛ bela la bwa.
         Bɔr aa dɛ jo la nomanta, o ne o habɔteŋra fi dɛ banɛ la kaa Bɛtani.
         12 Tɔɔ aa pera, ba le Bɛtani dɛɛ ba la, dɛ lɔr lawɛ Yeesu.
         13 O na pur bɛl bojaŋ dɛ o mogɛ papooni sukuu ken, dɛ fe la o mun ŋɔ o ken fe ɛɛ dɔ
         o nɔna anee di kɛɛ? Waa tel bela la dɛ papooni gboo tɔ daa la bwa, dɛkalkɛŋɔ dɛ pure
         nɔna ta tele mɔɔ.
         14 Belaa Yeesu taah pur daa la ŋɔ, "Nomɛlbwa aa he nɔna dii ba kpa bwa." Waa ŋɔ gɛ la,
         o habɔteŋra la noɔ.
         15 Baa tel Jerusalam la, Yeesu jo Korowii Dea bobɛl dɛɛ doŋi kon-yogra ne kon-yarawa
         baa lɔ bela la. O berɛ nɛra baa lɔ bela dɛɛ pegri suuga la teeburre bwa piigi, dɛ
         tagɛ banɔ la baa dɛ yog brɔnomare la bwa kane tata.
         16 O ta sɛɛh nomɛlbwa kpɔ bone bɛlbwa kpɔ Korowii Dea la bini.
         17 Asɛ o bol waa dɛɛ bag ba ŋɔ, "Ba ta chwerɛ ŋɔ, ’Baa yerɛ n dea nɛwɛnyina bwa Korowii
         soŋebɔr’ yaa? Gɛɛ he te berɛ kpɔɔ berɛ ŋwɛɛra sɔɔhbɔr aa?"
         18 Sɔfonomonome ne Tɔn Jerema la aa no a gɛ waa nɔ la, belaa ba pa mun dɛɛ nyin ŋwɛnɛ
         dɛ́ kpo Yeesu. Dɛ ba dɛ ɔmɔ, dɛkalkɛŋɔ dɛ o webagla dɛ kpo nɛra bwa nyoa.
         19 Bɔr aa ba dɛ jo la, Yeesu ne o habɔteŋra la le bwɛɛ la ta.
         20 A tɔɔ aa pera chɔmbibi ne ba valɛ ŋwɛnɛ ta dɛɛ kaa la, ba kaa le pur daa la ta, dɛ
         o sewɔ kwaraa le o nyundua ka le o lune bwa ta.
         21 Belaa Pita lii gɛ aa ɛa mɔɔ daa la sewɛ la, dɛ ŋɔ Yeesu be ŋɔ, "Nomoa, na. Pur daa
         la haa taahno la sewɔ!"
         22 Asɛ Yeesu ŋɔ ba be ŋɔ, "Hé yarada Korowii.
         23 Kasinteŋ, nomɛlbwa waa won kpɔ yarada ŋɔ bwe nɔ be ŋɔ ó ir ka le moo ta, waa wola
         tɔŋlɛ o bambile ta tamaa bɛlbwa, dɛ yarada kɛŋɔ Korowii ɛɛ wonoo ɛ gɛ la, aa ɛo tɛo
         kpela ge.
         24 Anomanta, kasinteŋ, dɛ he dɛ soŋe Korowii komɛl aa, hé yarada kɛŋɔ he dɔɔ dɔ kon
         la. Dɛ he wono yarada gɛ naa, komɛlbwa haa soŋe la, Korowii ɛɛ tɛ heyaa.
         25 Dɛ he iro che dɛɛ soŋe Korowii ge aa, wobɛlbwa he bala bane aa ɛ heyaa la, hé kpɔ
         kɛ ba ásɛ he Mɛɛ waa lɔ nyundua la ge kpɔ he wechɔga kɛ heya."
         27 Asɛ Yeesu ne o habɔteŋra berɛ ba jo Jerusalam ja. Yeesu aa ba dɛ valɛ Korowii Dea
         la bini la, Sɔfonomonome ne Tɔn Jerema ne bela nomonome la ba o be
         28 dɛ ba bɔɔro ŋɔ, "Umee tɛɛ ŋwɛnɛ kɛŋɔ he ɛ gɛ waa nɔ haa dɛ ɛ nɔɔ? Umee tɛɛ kpegri
         kwaraa te nɔ?"
         29 Yeesu chaŋ ba ŋɔ, "Ń bɔɔ heyaa webeŋkpoŋ, dɛ he wono jemaa, mɛɛ bagle heyaa naate
         waa tɛ mɛ ŋwɛnɛ mɛɛ ɛ gɛ waa nɔ.
         30 Umee tɛ Jɔn kpegri wɛɛ sɔ nɛra Korowii nee laɔ? Korowii tɛo waa, kɛ nɛwɛnyinii tɛo
         wɔ? Hé bag mɛ naate."
         31 Ate dɛ ba gbogbo dɛ tɔŋle dɔŋa dɛɛ ŋɔ, "Aah ɛrɛɛ yaa ba ŋɔe yɔ? Dɛ ya ŋɔ Korowiirii
         tɛo waa, wɛɛ ŋɔɔ, ’Aah ɛrɛɛ haa wola Jɔn yaradae yɔ?’
         32 Kɛ dɛ ya ŋɔ nɛwɛnyinii tɛo ge aa, aa werii do." Dɛ ba dɛ ɔmɛ ba gbagba nɛra la, dɛkalkɛŋɔ
         dɛ nomɛlbwa yaradao kɛŋɔ Korowii keamee Jɔn.
         33 Anomanta ba waa baa bola laanee kɛŋɔ, "Yaa jemɛ." Anee Yeesu ŋɔ ba be ŋɔ, "Gɛ haa
         wola jemɛ la, gɛɛ n ge aa wola heyaa naate waa tɛ mɛ ŋwɛnɛ mɛɛ ɛ a gɛ waa nɔ maa dɛ
         ɛ nɔɔ bagle.

1 "Baa bɛlee parɛ kwaa ane baa kpɔa dɛɛ daa sen, dɛ ke a gɛ koo la, dɛ kwaa bɔr baa
         dɛɛ harame a nee dɛɛ do, dɛ chigri jɛŋla bela, bá so o ta dɛɛ daah koo la, dɛ kpɔ
         nɛra báa ɛ koo la toma, a koma telaa, ba dɔ ba bɔr. A habɔɔ la o kpɔ koo la tɛɛ ba
         bá nyiŋi o ta tɛo, dɛ kaa harɛ bɛl ta.
         2 Koma saŋ aa baa tel la, o tomɛ o bonɔɔ bɛl ŋɔ ó ka lɛ o dibɔr ba tɛo.
         3 Bonɔɔ la aa laŋa la, nɛra la lawɔ dɛ lɔɔro dɛ doŋu o kaa. Ba ta on komɛlbwa tɛɛ o
         kaa.
         4 Koote la berɔ tomɛ o bonɔn-nɛɛte, asɛ ba lɔɔ o ge dɛ doo bol o nyu ta dɛ ɛo wilewile
         ken.
         5 Asɛ koo te la berɛ tomɛ o bonɔɔna la bɛl ja, asɛ nɛra la lawɔ dɛ kpoo. Gɛɛ o tomɛ
         toroma bane ja, asɛ ba lɔɔ bane dɛ kpo bane ge.
         6 "Dɛ nɛn waa kaa ó tomɛ bwaa o gbagba bie waa dɛ nyinu gwaa komɛlbwa. O bonɔɔna la
         bwa aa baa tonɛ la, o bie laanee o ka mun tomɛ dɛ ŋɔ, ’Ba na n bie nɔ te naa, baa
         heehroo.’
         7 Nɛra la aa na o bie la la, ba den ŋɔ, ’Yoowa, baa la gbagba biee la. O mɛɛ toole
         naa, on dɛɛ ba o kapɛrɛ dii. Hé gel ya kpoo, asɛ dɛ o mɛɛ baa sewaa, dɛ kwaa la ɛ
         ya kwa.’
         8 Ba lawɛ bie la dɛ kpoo dɛ kpɔɔ vigri koo la baŋ."
         9 Asɛ Yeesu bɔɔ ba ŋɔ, "Ɛrɛɛ hɛɛ lii kɛŋɔ a gɛ koo te nɔ ɛɛ ɛo wɔ?" Dɛ ŋɔ, "Wɛɛ ba
         kpo a gɛ nɛra laanee dɛ kpɔ koo la do nɛnfala nɔn ta.
         10 Ba chwerɔ do Korowii Tɔn la bini ŋɔ, ’Bwe la mamaala aa vɛoh dɛ liiru konsala laanee
         bera ba lawɛ dea la kpoŋe la.
         11 Korowiirii ɛa gɛ, a ɛ nyokpowa.’ He ta a gɛ waa nɔ kure ka aa?"
         12 Yeesu aa bol a gɛ waa nɔ dɛ kpɔ sɛgle la, dɛ Juda tena nomonome la dɛ nyin bɔr dɛ́
         lawɔ, dɛkalkɛŋɔ dɛ ba jemɔ kɛŋɔ banee o sɛgle. Kɛ dɛ ba dɛ ɔmɛ nɛnlaa baa lɔ bela
         la, dɛ gelo dɛ kaa.
         13 Baa kaala la, ba kaa tomɛ Farisii tena ne Hɛrɔd habɔɔ tena bane ŋɔ bá ba hagre Yeesu
         bela webɔɔre ne dɛ lawɔ.
         14 Asɛ ba ba ŋɔ o be ŋɔ, "Nomoa, ya jemɔ kɛŋɔ he dɛ bol kasinteŋ. He ta waa bolɛ dɛɛ
         ɔmɛ a habɔɔ kɛŋɔ a dɛ do bane som, kɛɛ a dɛ we bane bambile nɔ. Haa nɛra sie bɔr nyiŋi
         dɛɛ bol waa kɛŋɔ bɛl ɛ kooro kɛɛ nomoa kɛɛ bechala nɔ. Korowii ŋwɛnɛɛ hɛɛ bagle nɛra
         kasinteŋ ne. Webeŋkpoŋii yaa nyin ya jemɛ. Onee kɛŋɔ ya mmara nɔ dɛ tɛ yaa ŋwɛnɛ kɛŋɔ
         ya bɔ lampoo dɛɛ tɛ Room koojen Siisa la aa, kɛɛ waa yaa ŋwɛnɛ tɛ?"
         15 Dɛ Yeesu jemɛ ba webɔɔre la mun dɛ ŋɔ, "Ɛrɛɛ hɛɛ hagre mɛ bela nɔɔ? Hé kpɔ suuga
         bwe ba ń na."
         16 Anee ba kpɔ bɛl tɛo, asɛ o bɔɔ ba ŋɔ, "Ume nyu ne o sɔnee dawɛ suuga nɔ ta nɔɔ?"
         Asɛ ba chaŋe ŋɔ koojen Siisa laanee.
         17 Asɛ Yeesu ŋɔ ba be ŋɔ, "Oo. Amɔ hé kpɔ kwaa aa ɛ Siisa kwaa la tɛo, dɛ kpɔ kwaa
         aa ɛ Korowii kwaa la tɛ Korowii." Asɛ o waa ɛɛ ba anebɛlbwa.
         18 Saduki tena ba Yeesu be. Dɛ baa yarada kɛŋɔ nɛn sewaa, wɛɛ berɔɔ ir ja.
         19 Ba baa bɔɔ Yeesu ŋɔ, "Nomoa, Mosis fa chwerɛ mmara bɛl tɛ yaa ŋɔ dɛ baa sewɔ gel
         o haah dɛ o ta bii dɔe yaa, a chɛ kɛŋɔ o nime kɛɛ o dɔɔ kpɔ haah la mo dɛ logle bii,
         ásɛ a gɛ bii la ɛ lale la bii.
         20 Hahbeŋkpoŋ bibaala banuanɛɛ fa lole, asɛ o binomoa la ba mo haah dɛ ba sewɛ, dɛ o
         ta bie dɔe.
         21 Asɛ onla waa teŋɛ binomoa la nɛɛ la ge kpɔ haah la mo dɛ ba sewɛ, dɛ o ge ne o ta
         bie lolɛ. Gɛɛ bitooro te la ge mo haah la dɛ ba sewɛ, dɛ o ta bie dɔe.
         22 Bii la bwa mo haah la ka lɔ nyoa dɛ ba serewe, dɛ ba ta bii dɔe. A bwa habɔɔ la,
         haah la ge baa sewɛ.
         23 Aah dɛ nɛra bwa seo bini ira tɔpere la baa tel asɛ bibaala la bwa ir aa, ba bini
         umee dɛɛ ba haah la jaa ɛɛ yɔ? Ba nɛra banuanɛ la bwa gee fa moo."
         24 Belaa Yeesu chaŋ ba ŋɔ, "He kono kwaraa! He jemɛ kon la aa gela he koni aa? Haa wola
         Korowii Waa baa chwera ne o kpegri waa jemɛ la waa.
         25 Nɛra baa ir seo ta naa, baa soo kɛŋɔ Korowii toroma baa lɔ nyundua la, dɛkalkɛŋɔ
         baa haahna moe ba, baa jaranar ge yala ba.
         26 Nɛra seo ta ira ge la nɔ, dɛ he dɛ lii Mosis Tɔn bini waa ane aa dɛ bagle dawii fuih
         la wa aa, ba chwerɛ bela gɛ Korowii aa ŋɔ Mosis be ŋɔ, ’Menee Abraham Korowii ne Aesek
         Korowii ne Jekɔb Korowii.’
         27 Lala laa dɛɛ tomɛ Korowii, weeraa dɛɛ tomɔ. Anomanta he kono kwaraa!"
         28 Dɛ Tɔn Jereme bɛl ge ba bela dɛɛ no waa baa dɛ pɛɛro wɛɛ bagle a bini la, dɛ na kɛŋɔ
         waa la ŋwɛnɛ taa Yeesu bola la. O ge bɔɔ Yeesu ŋɔ, "Mosis Mmarare la bini umee ɛ onjen
         gwaa a bwa nɔ?"
         29 Asɛ Yeesu ŋɔ, "A bwa bini onjen laanee nɔ: ’Israel tena, hé no. N Naa Korowii nɔ
         habɔɔ dɔɔ bɛlbwa toole kpa.
         30 Hé nyin N Naa Korowii he bambile bwa, he hweera, he liire, ne he bokpega bwa ne.’
         31 Onjen waa teŋa nɛɛ laanee nɔ: ’Nyin he dɔŋ kɛ he gbagba.’ Mmara bɛlbwa toole dɛ ɛ
         onjen dɛ gwaa anɛ nɔ."
         32 Asɛ Tɔn Jereme la ŋɔ Yeesu be ŋɔ, "Jam, he ɛ wa, Nomoa. He waa nɔ bwa ɛ kasinteŋ.
         Korowii beŋkpoŋ gboo lole. Komɛlbwa toole dɛ dɔ yaa ka ja o nɛ.
         33 A chɛ kɛŋɔ ya nyinu ya bambile ne ya liire ne ya bokpega bwa ne, dɛ nyin ya dɔŋa
         kɛŋɔ yaa dɛ nyin ya gbagba la. A gɛ mmarare anɛ nɔ ta teŋaa wera gwaa gɛ bwa yaa kpoo
         kwaa dɛ fuah dɛɛ tɛ Korowii, dɛ che kwaa kaa tɛo."
         34 Yeesu aa naa kɛŋɔ baa la chaŋe waa la wejema ne la, o ŋɔ o be ŋɔ, "He sie dɛ chaah
         Korowii Kora waa la ta." A habɔɔ la nomɛlbwa ta berɛ hɛlɛ waa dɛ bɔɔro waane kpa.
         35 Yeesu aa ba dɛ bagle waa Korowii Dea la, o bɔɔ ba ŋɔ, "Aah ɛrɛ waa Tɔn Jerema la
         ŋɔ Kristo la Korowii aa bagɛ nyoa ŋɔ wɛɛ tomɔɔ ásɛ o ba lɛ yaa la ɛɛ ɛ Devid naa
         nɔɔ?
         36 Dɛkalkɛŋɔ Korowii Domadɛɛge fa ir Devid nɛɛ dɛ gel o bagle Kristo waa dɛ ŋɔ, ’N Naa
         Korowii ŋɔ n Dɔɔ be ŋɔ ó ba so nomombɔr o dig ta ka tel kɛŋɔ waa ba o dɔma ne harɛ
         ásɛ o tigri ba nɛ.’
         37 Aah Devid kwaraa faa dɛ yerɔ o dɔɔ nɔ, ɛrɛɛ a berɛ ɛ o ɛ Devid naa ɔ?" Nɛnlaa la
         no o wobol la silɛɛ ne.
         38 Waa dɛ bag ba la, o ŋɔ, "Hɛ́ɛ nyiŋi Tɔn Jerema la kɛrɛdɛ. Ban yon do laalajena ásɛ
         nɛra bwa na ba dɛɛ guŋi ba harɛ yaware.
         39 Ba dɛ nyin nomombɔra soga kohona cheremi deene, ne nomombɔra soga tɔpejena dii cheremi
         bɔra la.
         40 Ba sie begre kwa, dɛɛ kam kwaa luhaahna deremi, dɛ berɛ saah dɛɛ soŋe Korowii wobojaŋa
         ne nɛra sie ta. Ba kembɔr ɛɛ do kanee taeh!"
         41 Yeesu kaa so Korowii Dea suuga tae daka bɔr dɛɛ nyiŋi nɛra baa ta suuga dɛɛ do o
         bini la, dɛ dɔɔhna bane dɛ do suugajena tenten.
         42 Belaa luhaah nyaa bɛl ge ba do suuga bwea jegre anɛ.
         43 Asɛ Yeesu yerɛ o habɔteŋra la dɛ ŋɔ ba be ŋɔ, "Kasinteŋ, luhaah nyaa nɔ do suugajena
         dɛ gwaa nɛra nɔ bwa,
         44 dɛkalkɛŋɔ o dea suuga bwaa o gbaa ba do daka nɔ bini la. Kɛ dɔɔhna la te suuga bini
         tama baa naa kɛŋɔ ba laa kpɔ aa, aa ba nɛɛ we la, anee ba kpɔ baa do la."

1 Yeesu aa dɛ le Korowii Dea la, o habɔteŋra la bɛl ŋɔ, "Nomoa, na bwea baa kpɔa ma
         deene nɔ aa bara gɛ. Deene la kakan bee! A wer ge laa nɔ!"
         2 Anee Yeesu ŋɔ, "Kɛ he na dejena nɔ kenɛ? Ba ta ɛɛ pagre a bwaa kwara, asɛ a bwe beŋkpoŋ
         kwara aa lee do dɛ ta chɔŋɛ o dɔŋ ta kpa."
         3 Ba le Korowii Dea dɛ kaa Ɔlevere Bwe la bɔr. Asɛ Yeesu so bwe la doa dɛɛ nyiŋi Korowii
         Dea la, asɛ Pita ne Jems ne Jɔn ne Andriu gbo ba o be, dɛ ba bɔɔro ŋɔ,
         4 "Waa la haa bola la, saŋ besoo aa ba chiga ɔ? Bɔkwaa dɛɛ ba bagla kɛ gɛ waa nɔ chiga
         teloo?"
         5 Anee Yeesu ŋɔ ba be ŋɔ, "Hé nyiŋi kɛrɛdɛ asɛ nomɛlbwa bɛ heyaa negre.
         6 Nɛra ɛɛ warɔɔ dɛ kpɔ n sɔn ba dɛ ba ŋɔ banee men. Ba bɛlbwa ɛɛ ŋɔɔ onee Kristo la
         Korowii aa bagɛ nyoa ŋɔ wɛɛ tomɔɔ ó ba lɛ nɛra la dɛ negre nɛra pirim.
         7 "Dɛ he baa no laa yoi waa ne laa gbɔga bobɛlbwa ge aa, he bɛ gel a ɛ heyaa wepigra,
         dɛkalkɛŋɔ a chɛ kɛŋɔ a ɛ gɛ. A gɛ waa nɔ bwa chɛ kɛŋɔ a chig, dɛ wobɛlbwa jaga la
         ta tele mɔɔ.
         8 Bwɛɛre ne ba bwɛɛre dɔŋa ɛɛ yo laalee, koranar ge ne ba koranar dɔŋa ɛɛ yo dɔŋa.
         Harɛ ɛɛ jigri bobɛlaa, asɛ lɔr ge ba. A gɛ waa nɔ kaa chaa haah loltea wee o yon dɛɛ
         weo kɛ dɛ o lola ta tele mɔɔ la.
         9 "Hé gbagba ge nyiŋi kɛrɛdɛ. Baa larawe heyaa dɛ la he ne nomonome sie, dɛ lɔɔ heyaa
         cheremi deene bini. N nomanta hɛɛ che Abane nomonome ne koranar siinii dɛ bol Korowii
         Amanesoma la bag ba.
         10 Baa bol Amanesoma laanee bagle nɛwɛnyina bwa mɔɔ wobɛlbwa jaga la ba.
         11 Dɛ ba baa lawɛ heya, dɛ la he ne nomonome sie naa, he bɛ gel waa haa dɛ ba bola la
         hiah heya. A baa tel kɛŋɔ hé bol wa aa, hé bol wobɛlbwa aa le he nyoa la, dɛkalkɛŋɔ
         waa haa bol la aa he be lee ba. Korowii Domadɛɛge la bee aa ba lee.
         12 "Nɛra ɛɛ le ba gbagba lolanaree tɛ ŋɔ bá kpoo ba, baala ɛɛ le ba gbagba biirii tɛ
         ŋɔ bá kpo, asɛ bii ge ir che ba nyare ne mɛɛnanar nɛɛ dɛ gel baa kpoo ba.
         13 Nɛra bwa ɛɛ koh n waa hah heya. Kɛ naate waa dɛ ba wona dɛ lawɛ bambile ka tonɛ la,
         wɛɛ dɔ o nyuu.
         14 "Hɛɛ na konchɔgechɔge laanee kɛŋɔ o chegɛ bela aa wola chɛɛ kɛŋɔ ba nao. (Bonɔ kpegri.
         Anomanta nomɛlbwa waa kuro la kwaa nyiŋu kɛrɛdɛ.) He baa na gɛ naa, a chɛ kɛŋɔ Judia
         harɛ tena chwa ka nyin sɔɔhbɔr ba bwea la ta.
         15 Naate waa soge o sal dea doa la ge, o bɛ berɛ koh o te ŋɔ o dɛ tu dɛ jo dea dɛ́ kpɔ
         komɛl. A chɛ kɛŋɔ o chwa dɛ dɔ o nyu.
         16 Nomɛlbwa waa lɔ koo ta la bɛ berɛ la dem dɛ́ ka kpɔ o yal.
         17 Ei! Aa do kpegrii tɛ tekpoŋra ne haahna baa kpoŋe bechasɔɔhne a gɛ saŋ nɔ noo!
         18 Hé soŋe Korowii asɛ a gɛ waa nɔ bɛ waa saŋ chig oo!
         19 Dɛkalkɛŋɔ a gɛ wekpega nɔ dɔŋa ta ɛɛ bwa. A ɔma! Dɛ den le saŋ la Korowii aa ta harɛ
         la dɛ kpoŋe ba le fini nɔ, nɛwɛnyini ta a dɔŋa nae bwa. A gɛ waa nɔ ɛo waa, a dɔŋa
         aa ɛɛ ba kpa.
         20 Dɛ Korowii fe ta tɔpera la ane teŋe ta aa, nomɛlbwa fe aa lee ba. Kɛ o koh o nɛra
         waa chal ba ba teŋɛ o nɛɛ la waa dɛ teŋe tɔpechɔga la ane ta.
         21 "A gɛ saŋ la bane ɛɛ dɛɛ ŋɔɔ, ’Kristo la Korowii aa bagɛ nyoa ŋɔ wɛɛ tomɔɔ ásɛ o
         ba lɛ yaa laanee nɔ!’ Asɛ bane ge ŋɔ, ’On ka lɔ le la!’ A gɛ waa nɔ bwa baa ɛ aa,
         he bɛ a bɛlbwa yarada,
         22 dɛkalkɛŋɔ nɛra ɛɛ bao dɛ ba teŋe nyosone ŋɔ Kristo laanee ban, asɛ bane ge ŋɔ Korowii
         keameree ban. Baa baa ɛ nyokpowaa ne bebeewaa dɛɛ nyin bɔr dɛ́ negre nɛra Korowii
         aa chal ba la kwara.
         23 Hɛ́ɛ nyiŋi he te kɛrɛdɛ! N dɔɔ bagle waa aa dɛ ba ɛɛ mɔɔ tɔpere la ba.
         24 "A gɛ wekpega nɔ baa ɛ dɛ kaa laa, wee aa bɔr chaahna ba kpa, korobie ge aa bɔr chaahna
         ba kpa.
         25 Weweela dɛ ba nyundua lee dɛ lee harɛ, asɛ Korowii doa bwa yiigi dɛ chɔg.
         26 Belaa baa ba n Nɛn Bie nae kɛŋɔ maa lɔ baama bini dɛɛ ba kpegri waa wola dɔŋ dɔe
         ne jirima ne.
         27 Mɛɛ tomɛ nyundua toromaa harɛ nɔ bobɛlbwa bá valɛ lawɛ n nɛra maa chal ba la bwa
         ba pɛ.
         28 "Hé kpɔ pur daa nɔna hweli wa. O baa fogre dɛɛ le papo-lwɛɛne, dɛ nomɛlbwa jemɔ
         kɛŋɔ bɔwɔb saŋ telo.
         29 Gɛɛ dɛ he ba dɛ na a gɛ waa nɔ naa, hé jemɛ kɛŋɔ tɔpere la tuuhno tel dɛɛ nyin joe.
         30 Kasinteŋ, a gɛ waa nɔ bwa dɛ ba ɛɛ mɔɔ fini nɛra nɔ bwa serewe.
         31 Nyundua ne harɛ ɛɛ chɔgoo. Aa lee ba do kpa. Kɛ n waa la te kpegri ɛɛ do lee dɛɛ
         la saŋ bɛlbwa.
         32 "A gɛ tɔpere nɔ te, nomɛlbwa aa tɔpere la bala saŋ jemɛ. Korowii toroma baa lɔ nyundua
         la kwara aa tɔpere la jemɛ. O bie la gbabir aa jemɛ. O gboo jemɛ tɔpere la.
         33 Hɛ́ɛ nyiŋi kɛrɛdɛ, hɛ́ɛ do dɛɛgɔ, dɛkalkɛŋɔ haa tɔpere la jemɛ.
         34 Aa ɛo kɛŋɔ nomoa bɛl aa dɛ ba bobɛl kaala dɛ bagle o bonɔɔna tomare, dɛ ŋɔ baa waa
         dɛ nyiŋi o dem la ta be ŋɔ wɛ́ɛ nyiŋi o ta kɛrɛdɛ la.
         35 Hɛ́ɛ nyiŋi kɛrɛdɛ, dɛkalkɛŋɔ he ta wone jemɛ tɔɔ la wee dem te la aa dɛ ba bala.
         Bɛl lole jwaanaa wɛɛ ba bala. Gɛ laa ge aa, harambaŋa ne. Bɛl lole o ta jabala siiga
         saŋ balaa, chɔɔbɔree wɛɛ ba bala.
         36 He bɛ gel o ba pigri heya, dɛ he dɛ chɔ doromi.
         37 Waa nɔ maa dɛ bol he be nɔ, nɛra bwa bee mɛɛ ŋɔ la. Hɛ́ɛ nyiŋu ŋwɛnɛ kɛrɛdɛ!"

1 A baa ka tɔpera anɛ ásɛ ba di ba bena nyoa baa dɛ yerɔ Galekaa la. A gɛ bena nyoa
         nɔ tɔpera taa baa di paanoo baa wola iisi a ta do la. Dɛ Sɔfonomonome ne Tɔn Jerema
         la dɛ nyin ŋwɛnɛ bɛl dɛ́ sɔh lawɛ Yeesu dɛ kpoo,
         2 dɛ ŋɔ, "Nɛndamanta nɔ aa dɛ ba chema ya bena nyoa nɔ dii ta nɔ, dɛ ya kpoo gɛ tɔpera
         nɔ ta naa, baa lɛ gaeeh."
         3 Yeesu la Bɛtani dɛ ka chog Seemɔn weechɔga faa chɔg o bwara ka la dea. Baa dɛ di
         kwaa la, haah bɛl kpɔ nosɔɔhsoma a yog aa kpega loŋbir bɛl ba jo ba be. O baa pagre
         loŋ la dɛ wee tulalee la dɛɛ do Yeesu nyu ta.
         4 Dɛ nɛra baa lɔ bela la bane baah diu, baa bɔɔ dɔŋa ŋɔ, "Aah tulalee nɔ ge ken chɔga
         nɔ munii ameo?
         5 Ba fe yoga aa, o fe ɛɛ le suugajena tentenee ba fee kpɔ tɛ nyaara. A gɛ fe ta bɔe
         kɛŋɔ gɛ nɔ waa ɛa nɔ naa?" Dɛ chwee haah la kohona.
         6 Asɛ Yeesu ŋɔ, "Hé gelo ken. Ɛrɛɛ hɛɛ hao gɛ nɔɔ? Wedɛɛgee o ɛɛ mɛ la.
         7 Nyaara aa he be paŋa ba bwa. Dɛ he dɛ nyin ban wedɛɛga ɛɛ yaa, hɛɛ wonoo dɛɛ ɛɛ ba
         saŋ bɛlbwa. Kɛ n te, maa he bee do ka tonɛ.
         8 Anla waa won ɛ laanee o ɛ la. N huga laalee o pu sie dɛɛ kpɔ dɛ fuge tulalee dɛɛ
         do n nyu ta la.
         9 Kasinteŋ, bobɛlbwa baa bol Amanesoma nɔ harɛ ta bobɛlbwa la, baa bol waa waa ɛa nɔ
         waa dɛ kpɔ liiru."
         10 Asɛ Judas Eskareɔt waa ɛ Yeesu habɔteŋra fi dɛ banɛ la bɛl la ir la Sɔfonomonome
         be dɛ ka ŋɔ wɛɛ wonoo cha ba ásɛ ba lawɛ Yeesu.
         11 Baa no gɛ la, ba sie lɛo, dɛ ŋɔ baa tɛo suugaa. Asɛ Judas pa mun dɛɛ nyin ŋwɛnɛ bɛl
         dɛ́ won gel ba dɔɔ.
         12 Ba bena nyoa nɔ dii tɔpelogle taa baa kpɔ ba te dɛ laa iisi kwaa kpɔ ba deremi dɛɛ
         kpoo pebiiri ásɛ dɛ kpɔ di Galekaa kondikwaa la. Awola la Yeesu habɔteŋra la bɔɔro
         ŋɔ, "Lee hɛɛ nyin kɛŋɔ ya ka ɛ Galekaa kondikwaa la tɛɛ he dio?"
         13 Belaa o tomɛ ba nɛra banɛ dɛ ŋɔ ba be ŋɔ, "Hé la bwɛɛ bini. He kaa na baa bɛl o
         che vii ne nee aa, hé teŋɛ o nɛ
         14 dɛ ka jo dem waa jo o ta la. He laŋaa, hé ŋɔ dem te la be ŋɔ nomoa la ŋɔ lee dea
         o ne o habɔteŋra aa dɛ ba Galekaa kondikwaa o bini dii la dɔɔ?
         15 Asɛ ó bagle heyaa abrɔsane doa dea bɛl baa kwaaro dɛ nyin kane bwa cheg o bini kɛrɛdɛ
         la. Belaa hɛɛ ba ya kondikwaa bwa ɛɛ dɛ cheg."
         16 O habɔteŋra la aa la bwɛɛ la ta la, gɛ waa bagla la tentenee ba ka na, asɛ dɛ daa
         ba Galekaa kondikwaa la bela.
         17 A jɔmɔra ne la, Yeesu ne o habɔteŋra la ba bela.
         18 Baa soga dɛɛ di kwaa la, Yeesu ŋɔ ba be ŋɔ, "Kasinteŋ, he nɛra n ne haa pɛ nɔn dɛɛ
         di kwaa nɔ bini bɛlee dɛɛ ba n yoga tɛ nɛra la."
         19 Ate dɛ ba teene bini chɔgɔ, ba berɛ dɛɛ bɔɔro beŋkpoŋa beŋkpoŋa ŋɔ, "Menee kɛɛ? Menee
         kɛɛ?"
         20 Belaa Yeesu ŋɔ, "He nɛra fi dɛ banɛ nɔ n ne haa dɛ pɛ nɔn hɛna beŋkpoŋ bini nɔ bɛlee.
         21 N Nɛn Bie la ɛɛ sewɔɔ gɛ Korowii Tɔn aa bagla kɛŋɔ mɛɛ ɛo la. Kɛ naate waa yog mɛ
         tɛ ba kpo mɛ la, bwɛɛlɛ! Ba fe ta on lolɛ kwaraa fe bɔ!"
         22 Baa dɛ di kwaa la, Yeesu kpɔ paanoo dɛ jam Korowii, dɛ kuu, dɛ kpɔ tɛ o habɔteŋra
         la, dɛ ŋɔ ba be ŋɔ, "Hé lɛ paanoo nɔ dɛ di. N bo-olii."
         23 Asɛ o berɛ kpɔ numol ne sen ge dɛ jam Korowii dɛ kpɔ tɛɛ ba, asɛ ba nyɔ ka tɛ dɔŋa.
         24 Asɛ o ŋɔ ba be ŋɔ, "Sen nɔ chegɔ tɛ n chal maa dɛ ba nɛra kɛrɛdɛ waa koeh dɛ fuge
         ta. A ɛ fɔo dɛ chɔ Korowii ne nɛwɛnyini baah ta.
         25 Kasinteŋ, maa a gɛ sen nɔ anee nyɔ kpa bwa, nemenɛ kɛŋɔ awola maa ba nyɔ anfala Korowii
         Kora la ta."
         26 Asɛ ba go yel bɛl dɛ jam Korowii, dɛ le kaa Ɔlevere Bwe la ta.
         27 Belaa Yeesu ŋɔ ba be ŋɔ, "He bwa ɛɛ ba chwao gel mɛ, dɛkalkɛŋɔ Korowii Tɔn baglɔ
         kɛŋɔ, ’Korowii ɛɛ kpo petegre laanee, asɛ peera la bwa lɔ pegre.’
         28 Kɛ dɛ Korowii baa ir mɛ seo ta naa, mɛɛ tɔ he siee la Galilia harɛ ta."
         29 Anee Pita ŋɔ o be ŋɔ, "Dɛ n bala nɔ bwa chwao gele kwara naa, n te aa chwa gele!"
         30 Belaa Yeesu ŋɔ Pita be ŋɔ, "Kasinteŋ, jabal ne sii kera anɛ kere chɔmbibi ne dɛ he
         tɔɔh kera atoro ŋɔ haa men jemɛ kwaraa!"
         31 Anee Pita ŋɔ, "Dɛ seo kwaraa yaa, n ne hɛɛ sewɔɔ, kɛ maa tɔh ŋɔ maa hen jemɛ bwa!"
         Gɛɛ o habɔteŋra la bwa ŋɔ baa o habɔɔ le bwa.
         32 Yeesu ne o habɔteŋra aa tel bela baa dɛ yerɛ Gɛtsɛmane la, o ŋɔ ba be ŋɔ, "Hé so
         bonɔ asɛ ń ka soŋe Korowii ba."
         33 O kpɔ Pita ne Jems ne Jɔn kaa bá ka doo. Waa dɛ kaa la, dɛ ɔmee ne bambiteŋa lawɔ
         kohona.
         34 Asɛ o ŋɔ ba be ŋɔ, "N tea bini chɔgɔ kohona to. A gbo ɛɛ kpo mɛɛ kwara. Hé so bonɔ
         dɛɛ were ń la ba."
         35 Asɛ o la sie tama dɛ ka pi harɛ dɛ soŋe Korowii ŋɔ a fe ɛɛ magroo waa, waa aa dɛ
         ba la fe bɛ o nɛɛ chig.
         36 Dɛ berɛ soŋo ja ŋɔ, "N Mɛɛ, wobɛlbwa toole haa wola won ɛ. N poori, bɛ gel n na a
         gɛ wahala nɔ, kɛ ɛ he tetoowaa dɛ gel n tetoowa."
         37 Asɛ Yeesu berɛ ba ba be dɛ ba na o habɔteŋra batoro la kɛŋɔ ba chɔɔge doromi. Anee
         o bɔɔ Seemɔn Pita ŋɔ, "Chɔe he chɔ aa? He ta wone were tamaa bɛlbwa naa?"
         38 Asɛ o ŋɔ ba be ŋɔ, "Hɛ́ɛ nyiŋi kɛrɛdɛ dɛɛ soŋe Korowii asɛ Bɔnsam bɛ won negre heyaa.
         He bambile fe dɛ nyin wedɛɛga ɛɛ, kɛ he bwadabii pwɛre."
         39 Asɛ o berɛ la dɛ ka soŋe Korowii gɛ o faa kaa soŋe la,
         40 dɛ berɛ ba ba be, dɛ ba chɔɔge doromi, dɛkalkɛŋɔ dɛ dom dɛ chug ba taeh. Baa jemɛ
         gɛ baa bol o be kpa.
         41 Waa bera ka ba tooro tena dɛ ba dɛ chɔɔge doromi ja, anee o bɔɔ ba ŋɔ, "He ta chɔɔ
         dɛɛ onaa? A tonɔ. Saŋ la baa dɛ ba n Nɛn Bie kpɔe dɛ do wechɔg-ɛɛra nɔn ta la telo.
         42 Hé ir yá kaa. Baa la waa lee mɛ tɛ baa ba n kpoe laanee la."
         43 Yeesu taa dɛ bol waa, dɛ o habɔteŋra la bini bɛl baa dɛ yerɔ Judas balɔ. Nɛnlaa banee
         teŋɛ o nɛɛ dɛ kpoŋe tokobie ne keri ne gule. Sɔfonomonome ne Tɔn Jerema la ne bela
         nomonomee tomɛ a gɛ nɛra nɔ.
         44 Baa dɛ ba la, Judas ŋɔ ba be ŋɔ, "Naate maa gbaaro pɛl n bambile dɛ mo o lwɛɛma la,
         hé lawɔ dɛ nyiŋu kɛrɛdɛ o bɛ won lɛ o te dɛ chwa."
         45 Waa baa tel Yeesu be la, o gbaaro pɛl o bambile dɛ mo o lwɛɛma dɛ ŋɔ, "N Dɔɔ!"
         46 Belaa ba lawɔ.
         47 Asɛ Yeesu habɔteŋra la bɛl laa o kere kpɔ dɛ ŋwɛnɛ Sɔfore Nomoa la bonɔɔ deŋne bɛl
         dɛ laa cha.
         48 Asɛ Yeesu bɔɔ ba ŋɔ, "Ŋwɛɛree men he kpɔ keri ne gule dɛɛ ba hé ba lag mɛ naa?
         49 Saŋ la bwa maa lɔ Korowii Dea dɛɛ bagle waa la, ɛrɛɛ haa wola men lawɔɔ? Gɛ aa ɛ
         asɛ waa baa chwera la bwa ɛ kpela la waa anɔ bwa ɛɛ ɛ nɔ."
         50 Belaa Yeesu habɔteŋra la bwa lɔ pegre dɛ chwao.
         51 Dɛ bonɔɔ bɛl kpɔ yapoŋ mile chara dɛ teŋɛ Yeesu nɛ, asɛ ba fe ɛɛ nyin o lawa,
         52 asɛ o gel yapoŋ la dɛ chwa kaa gɛ.
         53 Belaa ba kpɔ Yeesu la Sɔfore Nomoa la dem. Dɛ Sɔfonomonome ne Tɔn Jerema ne ba bela
         nomonome bwa cheme bela.
         54 Dɛ Pita teŋɛ ba nɛɛ bojaŋ dɛ ba jo nomoa la dem baah. Dɛ o ne soojare baa dɛ daah
         doonyoa la sogo dɛɛ ŋwee nii.
         55 Sɔfonomonome ne Juda tena nomonome baa dɛ bol waa dɛɛ pa bole la bwa nyin ŋwɛnɛ la
         bwa ta baa che dɛ́ di waa la bɔ Yeesu dɛ́ fee gel ba kpoo kahonɛ,
         56 dɛkalkɛŋɔ nɛra kɛrɛdɛ teŋe nyosone dawɛ Yeesu nɛ, kɛ dɛ ba webagla la aa beŋkpoŋ
         ɛ.
         57 Asɛ baala bane ir dɛ teŋe nyosone ŋɔ,
         58 "Ya noɔ waa dɛ bol ŋɔ wɛɛ pagre Korowii Dea nɔ nɛwɛnyini aa mao nɔɔ dɛ berɛ kpɔ tɔpera
         atoro ma onla nɛwɛnyini aa wola mae."
         59 Dɛ a gɛ nɛra nɔ gba webagla la ta beŋkpoŋ ɛɛ.
         60 Belaa Sɔfore Nomoa la ir che nɛra la bwa baah ta dɛ bɔɔ Yeesu ŋɔ, "Amɔ he ta wobɛlbwa
         dɔe dɛ́ chaŋe waa nɔ baa dɛ bol nɔ bɛlbwa naa?"
         61 Asɛ Yeesu tɔ nyoa, o ta wobɛlbwa chaŋɛ. Asɛ nomoa la berɛ bɔɔro ŋɔ, "Henee Korowii
         Bie Kristo la waa ŋɔa ŋɔ wɛɛ tomɔɔ ásɛ o ba lɛ yaa la aa?"
         62 Asɛ Yeesu ŋɔ, "Menee, kɛ hɛɛ na n Nɛn Bie laanee kɛŋɔ maa soge nomombɔr Korowii waa
         ɛ kpegri bwa Dɔɔ la dig ta dɛɛ ba baamare ta!"
         63 Asɛ Sɔfore Nomoa la laa o gbagba laala waa doa la pee dɛ ŋɔ, "Bɔkwa danseɛ yá berɛ
         so dɛɛ nyin jaɔ?
         64 He ta nɛnhɛlwobol waa dɛ bol Korowii noɛ yaa? Ɛrɛɛ he na nɔ?" Ate dɛ ba bwa ŋɔ, "O
         ɛ wechɔga. Hé kpoo!"
         65 Dɛ ba bane ta nentane dɛɛ ta o nɛ, asɛ bane ge kpɔ nɔɔra tɔ o sie dɛɛ lɔɔro dɛɛ tɔɔ
         kande dɛ ŋɔ ó jemɛ naate waa lɔɔ. Asɛ soojare baa dɛ daah bela la kpakpaa o lwɛrɛme.
         66 Pita ta lɔ dem baah bela, asɛ Sɔfore Nomoa la tolo bɛl ba
         67 dɛ ba nao dɛ o dɛ ŋwee nii, dɛ nyiŋu jeiih ken dɛ ŋɔ, "Kɛ he ge fa teŋɛ Yeesu waa
         le Nasarɛt la nɛɛ laɔ?"
         68 Asɛ Pita tɔh pelepelepele ken, dɛ ŋɔ, "Bɔkwa waa hɛɛ bol nɔɔ? Maa a bini jemɛ kwara!"
         Waa bol gɛ tonɛ la, o kaa dem la doonyoa bɔr.
         69 Sɔfore Nomoa tolo la berɔ nao ja dɛ ŋɔ nɛra baa chegɛ bela la be ŋɔ, "Nɛra la bini
         bɛlee baa nɔ!"
         70 Asɛ Pita berɛ tɔh ŋɔ waa Yeesu jemɛ ja. A ta bigre bɛlbwa asɛ nɛra baa chegɛ bela
         la ŋɔ, "Haa won tɔh ŋɔ Yeesu nɛra la bɛl laa hen, dɛkalkɛŋɔ Galilia tee hen."
         71 Asɛ Pita ŋwɛɛ ŋɔ, "Maa baa nɔ haa dɛ bol o waa nɔ jemɛ kwara!"
         72 Bug la ta dɛ jabal nɛɛtena sio, asɛ Pita lii gɛ Yeesu aa ŋɔ o be ŋɔ, "Jabala ne sii
         kera anɛ dɛ he tɔɔh kera atoro bwa ŋɔ haa men jemɛ bwa" la. Waa lii a gɛ waa nɔ la,
         dɛ o dɛ wi.
         
            

         
      
   
      
         15
1 Tɔɔ aa pera chɔmbibi ne la, Sɔfonomonome ne bwɛɛ nomonome ne Tɔn Jerema bwa, Juda
         tena nomonome baa dɛ nyiŋi ba waa bini la te bwa, chemo dɛ vɔrɔwe Yeesu vɔrɔwa, dɛ
         vɔrɔwe o nɔɔra, dɛ kpɔɔ ka tɛ Room nomoa waa dɛ nyiŋi bela harɛ asɛ baa yerɔ Paelet
         la.
         2 Belaa Paelet bɔɔro ŋɔ, "Henee Juda tena kooro ɛ?" Asɛ Yeesu ŋɔ, "Anee he bol la."
         3 Sɔfonomonome la teŋe nyosone dawɛ Yeesu nɛ.
         4 Asɛ Paelet bɔɔ Yeesu ŋɔ, "He ta wobɛlbwa dɔe dɛ́ bol aa? Haa won chaŋe wedamanta
         nɔ bwa baa kpɔa dɛɛ dawɛ nɔ bini ane aa?"
         5 Yeesu ta wobɛlbwa chaŋɛ, asɛ Paelet nyoa kpo.
         6 A gɛ tɔpejen la baa tel aa, wechɔg-ɛɛ te bɛlbwa baa doo dea asɛ bwɛɛla la ŋɔ bá
         leo ta la, a chɛ kɛŋɔ ba leo ta.
         7 A gɛ saŋ la, nɛra bane fa vuugi Room nomonome baa dɛ nyiŋi bela harɛ la dɛ kpoo nɛra
         a gɛ waa la ta. Dɛ baa bɛl baa dɛ yerɔ Barabas ja a gɛ nɛra nɔ nɛ, asɛ ba do ba bwa
         dea.
         8 Asɛ nɛnlaa la ba Paelet be dɛ ba ŋɔ o be ŋɔ ó le wechɔg-ɛɛra la bɛl ta, gɛ baa dɛ
         ɛ bena bɛlbwa la.
         9 Belaa o bɔɔ ba ŋɔ, "Ń foo Juda tena kooro la ta kɛɛ?"
         10 Dɛ o gbabir jemɔ kɛŋɔ bɔweela waa Sɔfonomonome la che Yeesu nɛɛ pɛɛpɛɛ dɛ kpɔɔ ba
         o be la.
         11 Jaah dɛ Sɔfonomonome la do nɛnlaa la bwa ŋɔ bá ŋɔ Barabasee baa nyin, dɛ ŋɔ Páelet
         leo ta.
         12 Belaa Paelet bɔɔ ba ŋɔ, "Aah ɛrɛɛ he ŋɔ ń ɛ baa la haa dɛ yerɔ Juda tena kooro laɔ?"
         13 Asɛ ba bwa kparɛ si ŋɔ, "Kpaaro pɛl dagagre ta!"
         14 Anee Paelet bɔɔ ba ŋɔ, "Ɛrɛɛ yɔ? Bɔkwa wechɔga o ɛɔ?" Ate dɛ ba berɔ kwaa si kohona
         ŋɔ, "Kpaaro pɛl dagagre ta!"
         15 Paelet aa wola nyin kɛŋɔ nɛnlaa la bwaawee ir o nɛɛ la, o le Barabas ta tɛɛ ba dɛ
         gel ba lɔɔ Yeesu bampɔrɔ ŋwɛɛra ne mɔɔ dɛ kpɔɔ tɛ ŋɔ bá ka kpaaro pɛl dagagre ta.
         16 Asɛ soojare la kpɔ Yeesu le kaa Paelet dem baah dɛ yerɛ ba bala soojare bwa,
         17 dɛ kpɔ yaswɛm bɛl kɛŋɔ ba bela kooyal tɔ Yeesu, dɛ kpɔ sɔɔhne sɔh koogbɛrɛ piu,
         18 dɛ ba dɛ guŋi o sie dɛɛ si, "Woowo, Juda tena kooro!"
         19 Asɛ ba kpɔ chweremi dɛɛ cha o nyu, dɛ ta nentane dɛɛ ta o nɛ, dɛɛ guŋu harɛ kɛŋɔ
         baa dɛ ɛ kooro la.
         20 Baa mugli o baah tonɛ la, ba laa yaswɛm la foo o bwara ta, dɛ kpɔ o gbagba laala
         la doo, dɛ kpɔɔ le dɛɛ kaa dɛ́ ka kpaaro pɛl dagagre ta.
         21 Baa dɛ kaa la, ba kaa na Sairini baa bɛl baa dɛ yerɔ Seemɔn, dɛ o le bobɛl dɛɛ ba.
         Ba ɛgro o lɛ Yeesu dagagre la che. Dɛ a gɛ Seemɔn la biirii Alɛksanda ne Rufus.
         22 Asɛ ba kpɔ Yeesu kaa bela baa dɛ yerɛ Gɔlgɔta la. Gɔlgɔta munii Nyuhog Bɔr.
         23 Asɛ ba kpɔ tɛɛga ane baa dɛ yera mire aa wona dɛɛ sɔɔh bwadabii wee nyoa do sen ta
         dɛ kpɔ tɛ Yeesu ŋɔ ó nyɔ, asɛ o vɛh nyɔe.
         24 Ba foo o laala, dɛ kpaa o nɔɔra ne o nakpale pɛl dagagre ta. Dɛ soojare la dɛ nyin
         Yeesu laala bɔna, dɛ ta chacha mɔɔ dɛ́ won jemɛ laala ba bɛlbwa aa di.
         25 Koola nenyɔɔ saŋee ba kpaa Yeesu pɛl dagagre ta.
         26 Ba chwerɛ o wechɔga waa ɛa ba koh a waa kpoo la pɛl o dagagre la ta. A gɛ waa laanee,
         |scJUDA TENA KOORO|d.
         27 Ŋwɛɛra banɛɛ ba kpaa pɛl dagagra ta ja Yeesu nɛ. Bɛl sagɛ o dig ta, bɛl ge sagɛ o
         gal ta.
         28 Asɛ waa baa chwera Korowii Tɔn bini ŋɔ "Ba yerɔ wechɔg-ɛɛ" la ɛ kasinteŋ.
         29 Nɛra baa kpɔ bela bɔr baa kaa la chɛgre Yeesu dɛɛ mugli o baah ŋɔ, "Chwa! He nɛn
         haa pagre Korowii Dea dɛ berɛ kpɔ tɔpera atoro mao laanee nɔ naa?
         30 Lɛ he te dɛ tu harɛ yá na!"
         31 Gɛɛ Sɔfonomonome ne Tɔn Jerema la mugli o baah dɔŋa be dɛ ŋɔ, "Ao! Nɛra gboo o won
         lɛɛ, kɛ waa won lɛ o te.
         32 He nɛn haa ŋɔa henee Israel tena kooro Kristo la Korowii aa bagɛ nyoa ŋɔ wɛɛ tomɔɔ
         ásɛ o ba lɛ yaa la, le dagagre la doa tu harɛ yá na dɛ won yaradae." Asɛ ŋwɛɛra
         baa kpaa ba pɛl dagagra ta ja o nɛɛ la gee chɛgro.
         33 Wee aa baa che nyubaah la, bɔr biro jumaa ken dɛ ka tel wekee saŋ mɔɔ bɔr berɛ chaah
         ja.
         34 Wekee saŋ aa tela la, Yeesu do lɔŋɔ kpegri nɛɛ dɛ ŋɔ, "Eli, Eli, lama sabaktani?"
         O munii kɛŋɔ, "N Mɛɛ Korowii, n Mɛɛ Korowii, ɛrɛɛ he chwa mɛ nɔɔ?"
         35 Nɛra baa chegɛ bela la aa no gɛ la, ba ŋɔ, "Na, Elaejaa wɛɛ yerɛ la!"
         36 Asɛ bɛl chwa dɛ ka kpɔ konjɔgɔjɔgɔ waa won nee lɛɛ ka li sennyɛga ta dɛ kpɔ toh daa
         ta tɛo ó nyɔ, dɛ ŋɔ, "Hé gel ya na, dɛ Elaeja ɛɛ ba leo dagagre nɔ taa yaa?"
         37 Belaa Yeesu do lɔŋɔ kohona, asɛ o doma le o sewɛ.
         38 Asɛ yal waa teŋe Korowii Dea baah ta la pere anɛ le nyundua ba ta harɛ.
         39 Soojare lafa nomoa waa dɛ daah Yeesu aa na gɛ Yeesu hweera aa teŋa la, o nyoa kpoo,
         asɛ o ŋɔ, "Korowii Biee baa nɔ kpela!"
         40 Dɛ haahna bane ge chegɛ bojaŋ dɛɛ nyiŋi. Ba bini banee Mɛɛre waa le Magdala la, ne
         Jemsbechala ne Josis nya Mɛɛre, ne Salome.
         41 A gɛ saŋ waa lɔ Galilia harɛ la, dɛ a gɛ haahna nɔɔ daa kondikwaa dɛɛ tɛo. Dɛ haahna
         bane ba faa teŋɛ o nɛɛ pirim ba Jerusalam la bwa lɔ bela.
         42 Awola tɔpere la taa baa nyin ba kwaa bwa dɛɛ cheg ásɛ dɛ tɔɔ peraa ba di Ona Tɔpere
         la.
         43 Dɛ Josef waa le Arimatea la ɛ ba bela nomonome la bini nɛn nɛra bwa aa dɛ tɛo duure.
         O ge dɛ kpa saŋ la Korowii aa di kora dɛ lɛɛ ba la. Awola jɔmɔra la, o lɔ bambile
         dɛ la Paelet be dɛ ka soŋo ŋɔ ó tɛo ŋwɛnɛ ó ka kpɔ Yeesu lale la.
         44 Asɛ a pigri Paelet kɛŋɔ Yeesu aa dena sewɛ la. Anee o yerɛ soojare lafa nomoa la
         dɛ bɔɔro ŋɔ, "Yeesu sewɔ kpela aa?"
         45 Nomoa la aa sɛah ŋɔ Yeesu sewɔ la, Paelet tɛ Josef ŋwɛnɛ ŋɔ ó ka kpɔ o lale la.
         46 Asɛ Josef yawɛ yapoŋ dɛ ka laa Yeesu kpɔ dagagre la doa dɛ kpɔ yapoŋ la fɔrɔwo dɛ
         hugo. Bwe bɔɔ bɛl baa kwiu kɛŋɔ dea binii ba hugo, dɛ gbili bwe tɔ bɔɔ la nyoa.
         47 Mɛɛre waa le Magdala la ne Josis nya Mɛɛre na bela baa hugo.

1 Ona Tɔpere la aa gara la, Mɛɛre waa le Magdala la ne Jems nya Mɛɛre ne Salome yawɛ
         tɛɛga ane a sɔɔh aa soma ŋɔ bá fee kpɔ ka fɔgle Yeesu lale la.
         2 Yawanyoa tɔpelogle chɔɔ ne wee aa dena le la, dɛ ba tel bela baa huge Yeesu la.
         3 Baa dɛ ba la, dɛ ba dɛ bɔɔ dɔŋa ŋɔ, "Umee dɛɛ ba bwe la gbila le bɔɔ la nyoa tɛ yaa
         ɔ?"
         4 Baa ta sie nyiŋi la, dɛ bwejen la gbilo le bɔɔ la nyoa.
         5 Baa jo bɔɔ la bini dɛ bonɔɔ bɛl soge o dig pera, dɛ do wurpoŋ, asɛ ba bwara yɔr.
         6 O ŋɔ ba be ŋɔ, "He bɛ gel he bwara yɔr," dɛ bɔɔ ba ŋɔ, "Yeesu waa le Nasarɛt baa
         kpaaro pɛl dagagre ta la lalee hɛɛ nyin nɔ naa? O toole bonɔ kpa. Waa sewa la, o iro.
         Hé na bela baa hugo la.
         7 Hé la dɛ ka ŋɔ o habɔteŋra la ne ba dɔŋ Pita be ŋɔ o dɛ tɔ sie kaa Galilia harɛ.
         Belaa hɛɛ ba o nae gɛ o faa bola la."
         8 Asɛ ba nyoa kpo, ba kpɔ bochela chwa le bɔɔ la bini. Baa dɛ kaa la, dɛ ba dɛ ɔmɛ,
         anomanta ba ta wobɛlbwa bolɛ nomɛlbwa be.
         9 Yawanyoa tɔpelogle la ta chɔmbibi ne Yeesu aa ir seo ta la, o tɔ sie kpɔ o te bagle
         Mɛɛre waa le Magdala la. Yeesu fa doŋi kwaa aa dɛ ir nɛra nɛɛ anuanɛ gɛ haah nɔ nɛ.
         10 Mɛɛre laŋɔ dɛ ka ŋɔ nɛra ba faa dɛ teŋɛ Yeesu nɛɛ la be waa la waa naa la. Waa la
         ba be, dɛ ba koh Yeesu seo la waa dɛɛ ɛ lwe dɛɛ wi siniire mɛrmɛr ken.
         11 Waa ŋɔ ba be ŋɔ Yeesu berɔ ir seo ta dɛ ŋɔ o te nao la, ba ta on yaradae.
         12 A habɔɔ la Yeesu berɔ begre o te dɛ ba ba nɛra banɛ be, dɛ ba le Jerusalam dɛɛ kaa.
         13 Ba ge aa laŋa ka bol ba bala kabora la be la, ba ta yaradae.
         14 A habɔɔ la, o kpɔ o te bagle o habɔteŋra fi dɛ beŋkpoŋ la, dɛ ba dɛ di kwa. O pwaah
         ba ba yarada nyae ne ba bambikpeg la waa kɛŋɔ baa wola ba bala baa tɔ sie nao la yaradae
         la.
         15 Yeesu ŋɔ ba be ŋɔ, "Hé kaa harɛ ta bobɛlbwa dɛ ka bol Amanesoma la bagle nɛwɛnyina
         bwa.
         16 Nomɛlbwa waa yarada asɛ ba sɔɔ nee la, Korowii ɛɛ kpɔ o wechɔgaa kɛo. Kɛ naate waa
         wola yaradae la, wɛɛ di bolchɔgee.
         17 Nɛra baa yarada n waa la ɛɛ ɛ wejenaa ásɛ nɛra na dɛ jemɛ kɛŋɔ n nɛraa ban. Baa
         dɔ kpegrii dɛ won che n sɔn ta dɛɛ doŋi kwaa aa dɛ ir nɛra nɛ. Korowii Domadɛɛge ɛɛ
         ir ba nɛɛ baa bol wobofala.
         18 Dɛ harɛkwaa dom ba aa, wobɛlbwa aa ba ɛɛ ba. Dɛ ba nyɔ tɛgchɔga kwara naa, baa sewa
         ba. Baa wonoo kpɔ ba nɔɔra dawɛ weela tena nɛɛ bá dɔ bokpega."
         19 Ya Dɔɔ Yeesu aa bol waa ba be tonɛ la, Korowii kpɔɔ kaa nyundua, o ka so nomombɔr
         o dig ta.
         20 Asɛ o habɔteŋra la kaa bobɛlbwa dɛ kaa bol Korowii Waa la. Dɛ Korowii teŋɛ ba nɛɛ
         asɛ ba we-ɛɛla baa dɛ ɛ la gel nɛra jemɛ kɛŋɔ ba waa baa bola dɛɛ gaage la ɛ kpela.LukLukLukLukLuk

1 Nomoa Teɔfelɔs, nɛra warɔ dɛ takapɔ dɛ chwerɛ waa aa chig yabala la bini.
         2 Ba chwerɛ waa baa noa dɛ le nɛra baa kpɔ siwi naa mumpar la, dɛ faa ɛ a toma dɛɛ
         bol Korowii Waa la be.
         3 Nomoa, n gbagba nyiŋi a gɛ waa nɔ bini kɛrɛdɛ dɛ le mumpar, anomanta n liiro kɛ aa
         magroo kɛ n chwerɛ dɛ bagle a bini gɛ aa teŋa beŋkpoŋa beŋkpoŋa dɛ tɛɛ,
         4 ásɛ he won jemɛ waa baa bol he be la bini kasinteŋ bwa kɛrɛdɛ.
         5 Gɛ saŋ Hɛrɔd aa ɛ kooro Judia harɛ la, dɛ Sɔfo bɛl lole baa yerɔ Sakaria, asɛ o ɛ
         Abia be pera Sɔfore la bɛl. Dɛ o haah sɔne Ɛlesabɛt. Dɛ Sɔfore deene la bɛl biee o
         ge.
         6 Dɛ gɛ nɛra banɛ nɔ bwa ɛ nɛndɛɛga ba waa aa su Korowii siwi, baa no Korowii wa, dɛɛ
         teŋɛ a bwa ta kɛrɛdɛ.
         7 Sakaria moo, ba bwa ba hwɛɛh, kɛ dɛ ba ta bie dɔe, dɛkalkɛŋɔ dɛ Ɛlesabɛt ɛ hambara.
         8 Awola bɛl Abia be pera Sɔfore toma telo, asɛ Sakaria do Korowii Dea dɛɛ ɛ o Sɔfo
         toma.
         9 Gɛ Sɔfore yon dɛɛ ɛ la, ba ta chacha mɔɔ dɛ leo ŋɔ ó jo Korowii Dea dɛ ka fuh konsɔɔhsoma.
         10 O jo bela, asɛ nɛnlaa la bwa che buse dɛɛ soŋe Korowii ásɛ o fuh konsɔɔhsoma la
         tonɛ.
         11 Belaa nyundua torome forɛ le ba Sakaria be Korowii Dea bela dɛ ka che bela waa dɛ
         fuh konsɔɔhsoma la dig bɔr.
         12 Sakaria aa na nyundua torome la la, a ɛo anebɛlbwa, asɛ ɔmee lawɔ.
         13 Anee nyundua torome la ŋɔ o be ŋɔ, "Sakaria, dɛɛ berɛ ɔma! Korowii no he wesoŋa.
         He haah Ɛlesabɛt ɛɛ lolɛ bibaalee tɛɛ, asɛ hé pa o sɔn Jɔn.
         14 Dɛ o lolaa, he bambile ɛɛ sɔɔhnee he sie lɛ, nɛra sie lɛ pirim, ba hɛgre.
         15 Wɛɛ ɛ nɛnjen Korowii bee. Waa sen kɛɛ kwaa aa dɛ dɛɛ te bɛlbwa nyɔe ba. Waa lɔ o
         nya tea bini kwaraa la, Korowii Domadɛɛge la dɛ ba o nɛɛ soga kpegri nɛ.
         16 Wɛɛ geloo Israel tena charɛ ba liire dɛ ba N Naa Korowii be.
         17 Wɛɛ dɔ Korowii Domadɛɛge ne kpegrii kɛŋɔ Korowii keame Elaeja ken, dɛ tɔ ya Dɔɔ sie,
         dɛ gel eehnanar ne ba bii nyoa pɛ, dɛ berɛ deŋnekpeg tena liire ba nɛra ba wa aa dɛ
         su Korowii siwi ŋwɛnɛ ta. Gɛɛ wɛɛ ba ɛɛ dɛ nyin nɛra cheg ya Dɔɔ, ásɛ o balaa, ba
         won lɛo dɛ tomɔ."
         18 Belaa Sakaria bɔɔ nyundua torome la ŋɔ, "Ɛrɛɛ hé ɛ n jemɛ kɛ gɛ waa nɔ ɛ kpela ɔ?
         Dɛkalkɛŋɔ n ne n haah bwa hwɛɛhrɔ."
         19 Anee nyundua torome la chaŋo ŋɔ, "Menee Gabreɛl maa dɛ che Korowii sie la. Onee tom
         mɛ ŋɔ ń ba bol amanesoma nɔ he be.
         20 Kɛ haa wola n waa nɔ yaradae dɛɛ tɔŋ mɛ nomanta, hɛɛ berɛ amumuu dɛ ka tel kɛŋɔ waa
         nɔ bwa aa ɛa dɛ ɛ kpela mɔɔ he won bol wa. Jemɛ kɛŋɔ waa nɔ maa bola nɔ saŋ telaa,
         a bwa ɛɛ ɛo kɛrɛdɛ ken."
         21 Gɛ saŋ Sakaria aa lɔ Korowii Dea bela la, dɛ nɛra chegɛ buse dɛɛ kpao. A ɛɛ ba nyokpoa
         kɛ waa bigri bela la.
         22 Waa le Korowii Dea bela dɛ ba buse la, o ta wone bol waa nɛra la be. Anomanta ba
         nao kɛŋɔ o na komɛl dea bela. Anee gela waa wola won waa bol dɛ ɛ amumu dɛ kpɔ nɔɔra
         ne nyu dɛɛ bagle waa la.
         23 Sakaria toma aa tonɛ Korowii Dea bela gɛ saŋ la, o kaa o bwɛ.
         24 Waa nɔ habɔɔ la, Sakaria haah Ɛlesabɛt jo tea dɛ kpɔ o te sɔh dem korobie anue.
         25 Ɛlesabɛt chegɛ a gɛ waa nɔ ta, dɛ ŋɔ, "Name te N Naa Korowii laa sihiih kpɔ n sie
         ta asɛ n won jo nɛra bini."
         26 Ɛlesabɛt tea la korobie numɛl ta la, Korowii nyundua torome baa dɛ yerɔ Gabreɛl la
         le Korowii be dɛ ba bwɛɛ bɛl baa dɛ yerɔ Nasarɛt waa lɔ Galilia harɛ ta la ta.
         27 Tolo bɛl waa wola baa jemɛ bwa baa yerɔ Mɛɛre bee o ba. Dɛ Mɛɛre dɛ ba baa bɛl baa
         dɛ yerɔ Josef yala gɛ saŋ. Kooro Devid deaa Josef le.
         28 Nyundua torome la ba Mɛɛre be dɛ ba ŋɔ, "Korowii nɛnnyini, jam. N Naa Korowii chegɛ
         he habɔɔ."
         29 Waa nyundua torome la aa baa bol Mɛɛre be la ɛo anebɛlbwa, asɛ o lii o nyu bini ŋɔ,
         "Bɔkwa waa nɔɔ?"
         30 Belaa nyundua torome la ŋɔ o be ŋɔ, "Dɛɛ berɛ ɔma, kɛ Korowii tɛɛ hɛɛra.
         31 Hɛɛ kpoŋe tea dɛ lolɛ bibaa asɛ dɛ pa o sɔn Yeesu.
         32 Wɛɛ ɛ nɛnjenii, asɛ baa yerɔ Korowiijen Bie. N Naa Korowii dɛ ba on o naa Devid kora
         la dɔŋ chega o di.
         33 Wɛɛ ɛ Jekɔb naanar bwa sekwaraa kooro o kora aa wola jaga dɔe."
         34 Anee Mɛɛre ŋɔ nyundua torome la be ŋɔ, "Maa wola baa jemɛ mɔɔ nɔ, ɛrɛɛ waa nɔ ɛɛ
         ba ɛɛ dɛ won magre ɔ?"
         35 Belaa nyundua torome la ŋɔ, "Korowii Domadɛɛge ɛɛ ba he bee, asɛ Korowii kpegri tɔ
         he nɛ, asɛ he kpoŋe tea. Anɔ taa aa ba chega bie haa dɛ ba lola la ɛ nɛŋkaih, asɛ
         baa yerɔ Korowii Bie.
         36 Dɛɛ no! He lole Ɛlesabɛt baa dɛ lii kɛŋɔ o hwɛɛhrɔ ŋɔ waa lolɛ la, taraken o jo tea.
         Korobie anumɛlee nɔ, kɛ o ge fe ɛ hambara.
         37 Na, wobɛlbwa ta Korowii ɛɛ tele."
         38 Anee Mɛɛre ŋɔ, "N Naa Korowiirii dɔɔ mɛ, anomanta ó ɛɛ mɛ gɛ bwa haa ŋɔa nɔ." Asɛ
         nyundua torome la le Mɛɛre be dɛ kaa.
         39 A gɛ waa nɔ ta la, Mɛɛre iro dɛ kpɔ yɔra chig ŋwɛnɛ ta ka le Judia bwe harɛ bobɛl
         dɛ kaa Sakaria bwɛ,
         40 dɛ ka jo Sakaria dem dɛ ka chɔɔ Ɛlesabɛt.
         41 Ɛlesabɛt aa no Mɛɛre taa la, anee bie la aa lɔ o tea bini la lɔ kpegri nɛ, asɛ Korowii
         Domadɛɛge ba so Ɛlesabɛt nɛ.
         42 Belaa o kpɔ takpeg bol waa ŋɔ, "Korowii sweere andɛɛga gwaa haahna bwa, dɛ swee he
         bie waa lɔ he tea bini la ge andɛɛga.
         43 N gee umeo n Dɔɔ nya ɛɛ ba ba chɔɔ mɛ nɔɔ?
         44 Bug la ta he wobol aa chole n deŋna ta la, bie waa lɔ n tea bini la den kpɔ silɛɛ
         ne hɛgra dɛ lɔ.
         45 He na som kɛ haa no n Naa Korowii wobol dɛ yarada kɛŋɔ gɛ waa la ɛɛ ɛo nɔ."
         46 Anee Mɛɛre ŋɔ, "N dɛ kpɛɛ Korowii n bambile bwa ne.
         47 N sie lɛ Korowii waa lɛɛ mɛ la nɛ.
         48 O nyiŋi n ge maga nɔ dɔŋ maa ɛ nɛŋgwɛgre nɔ nɛ, dɛ gel nomɛlbwa ɛɛ ba taraken lee
         dɛɛ bol n waa ŋɔ n na som,
         49 dɛkalkɛ Korowiijen ɛ wejena tɛ mɛ. O chɛ duura.
         50 Nɛra te bwa baa dɛ ɔmɔ la, o dɛ na ba sum, dɛɛ na ba biirere sum, dɛɛ na ba ge biirere
         ne ba naanar bwa sum.
         51 O chagle o kpegri dɛ doŋi nɛra baa dɛ lii ba te nɛnjena la ba pegre.
         52 O ir kpegnɛra ba kora ta, dɛ gɔɔ nɛŋgwɛgra baa di kpegri.
         53 O tɛ nyaara kondɛɛga ba di, dɛ doŋi dɔɔhna ba kpɔ nɔŋgbagla kaa.
         54 O lii nyobaga waa bagɛ ya naanar la, dɛ lawɛ o Israel tena bini kpoŋe wobɛlbwa ta,
         dɛɛ sune ba nɛ
         55 gɛ tenten waa bagɛ Abraham ne o naanar kɛ wɛɛ na ba sumii saŋ bɛlbwa la."
         56 Belaa Mɛɛre so Ɛlesabɛt be dɛ ɛ korobie atoro mɔɔ dɛ kaa o bwɛ.
         57 Ɛlesabɛt lola aa tela la, o lolɛ bibaa.
         58 O nɛra ne o bala aa no gɛ Korowii aa na o sum dɛ ɛ wedɛɛga tɛo la, o ne ba bwa sie
         lɛo.
         59 Bie la aa dɔ yawanyoa la, ba balɔ ŋɔ ba ba teŋe o pen, dɛ fe ɛɛ nyin ba kpɔ o mɛɛ
         Sakaria sɔn pao.
         60 Anee o nya Ɛlesabɛt ŋɔ, "Akai! A chɛ kɛ ya pao Jɔn!"
         61 Belaa ba ŋɔ o be ŋɔ, "Aah, he lole bɛlbwa ta gɛ sɔn nɔ dii yɔ!"
         62 Asɛ ba kpɔ nɔɔra dɛ bagle waa Sakaria be, dɛ bɔɔro sɔn waa dɛ nyin kɛŋɔ ba kpɔ pa
         o bie la.
         63 Belaa Sakaria gel ba nyin dapɛga tɛo, asɛ o chwerɛ o ta dɛ bagle kɛŋɔ, "Bie la sɔne
         Jɔn." Nɛra baa lɔ bela la ŋɔ ba ta nyokpowaa nɔ dɔŋa nae bwa.
         64 Bug la ta la, Sakaria o faa wola won bol waa la nyoa chaarɔ, o won bol wa, dɛɛ kpɛɛ
         Korowii kɛŋɔ waa ɛ wejena tɛo la.
         65 Belaa ɔmee lawɛ nɛra baa lɔ bela la bwa, asɛ ba kpɔ gɛ waa nɔ perɛ Judia bwe harɛ
         bwɛɛre la bwa ta.
         66 Nomɛlbwa waa no waa nɔ la, o liira o nyu bini ŋɔ, "Ɛrɛɛ gɛ bie nɔ ɛɛ ba doe yɔ?"
         Ba nao kɛŋɔ Korowii teŋɛ bie la nɛ.
         67 Jɔn mɛɛ Sakaria ge la, Korowii Domadɛɛge la baa so o nɛ, asɛ o won bol waa aa dɛ
         ba bala kerekere, dɛ ŋɔ,
         68 "Hé gel ya jam Israel tena Korowii, dɛkalkɛŋɔ o cha o nɛra dɛ lɛ ya le wahala ta.
         69 O tɛ yaa nɛnjen o le o bonɔɔ Devid dea dɛ ŋɔ ó ba lɛ yaa.
         70 O chegɛ o keamere la nɛɛ dɛ bol wubwa
         71 ŋɔ wɛɛ lɛ yaa le ya dɔma ne nɛra baa hah yaa bwa sekwaraa nɔn taa,
         72 dɛ na ya sum gɛ waa bagɛ ya naanar nyoa la, dɛ lii o fɔo o ne baa fɔwa la.
         73 O ne ya naa Abrahamee fɔwɛ fɔo la, asɛ o ŋwɛɛ ntam baglo
         74 kɛŋɔ wɛɛ lɛ yaa le ya dɔma nɔn taa ásɛ ya tomɔ yaa wola ɔmɛ,
         75 ásɛ ya ɛ nɛndɛɛga ne nɛŋkaihre o sie ya soga bini bwa."
         76 Anee Sakaria bol waa o bie la be ŋɔ, "N bie, baa yerɛɛ Korowiijen keamee, dɛkalkɛŋɔ
         hɛɛ tɔ ya Dɔɔ siee dɛ kwaa bɔr tɛo ásɛ o ba,
         77 ásɛ dɛ ŋɔ o nɛra be ŋɔ, dɛ ba charɛ ba liire dɛ le ba wechɔga ta naa, wɛɛ kpɔɔ kɛ
         ba dɛ lɛɛ ba.
         78 N Naa Korowii tea aa dɛ domɛ nɛn nɛɛ kohona nomanta, wɛɛ geloo o wee ɛɛ chaah yaa,
         79 asɛ dɛ chaah ya banɔ la yaa lɔ biro ta dɛɛ ɔmɛ seo la, dɛ chagle yaa deŋnesɔɔhna
         ŋwɛnɛ."
         80 Kenii a do asɛ Jɔn kpeg, dɛ dɔ nomonliire. O soge pua waa ɛ hɛŋle gbo dɛ ka tel kɛŋɔ
         tɔpere waa pa o toma mun Israel tena bini aa tela.

1 A gɛ saŋ la Room koojen bɛl baa dɛ yerɔ Ɔgɛstas la do mmara ŋɔ bá kure nɛra baa
         lɔ harɛ bobɛlbwa.
         2 A gɛ nɛra kura nɔɔ tɔ sie. Dɛ Kwiriniosii dɛɛ nyiŋi Siiria harɛ ta a gɛ saŋ.
         3 Anomanta dɛ nomɛlbwa dɛ kaa o bwɛɛ dɛ́ ka chwerɛ o sɔn.
         4 Anee Josef le Nasarɛt waa lɔ Galilia harɛ ta la, dɛ chig ŋwɛnɛ ta kaa Bɛtlɛham waa
         ɛ Devid bwɛɛ dɛ do Judia harɛ ta la dɛ́ ka chwerɛ o sɔn, dɛkalkɛŋɔ belaa ɛ o naa Devid
         bwɛ.
         5 Josef ne Mɛɛre ba bwa nɛra aa sɛah ŋɔ ba so la bwaa la Bɛtlɛham sɔna chwera la ta.
         Dɛ Mɛɛre kpoŋe tea gɛ saŋ.
         6 Baa lɔ bela la, lol lɔɔ,
         7 asɛ o lolɛ o binyoa, o ɛ bibaa. O kpɔ yal fɔrɔwo dɛ kpɔɔ bil kon jagre aa dɛ di kwaa
         o bini la bini, dɛkalkɛŋɔ dɛ bɔr toole bela hɔɔhra aa dɛ chɔ bwɛɛ la ta la kwara bá
         chɔ.
         8 A gɛ saŋ la, dɛ petegra bane tegɛ ba peera kaa dibɔr, asɛ bɔr jo, asɛ ba chɔ bela
         dɛɛ daah ba peera la.
         9 Belaa nyundua torome bɛl forɛ le ba nɛ, asɛ Korowii jirima chaah bela. Ɔmee lag ba
         taeh.
         10 Anee nyundua torome la ŋɔ ba be ŋɔ, "Hɛ́ɛ berɛ ɔma! Amanesoma aa dɛ ba silɛɛ ne bala
         ba tɛ nɛra bwa la nee n ba.
         11 Jwaana nɔ ne, ba lolɛ he Lɛɛ. He Dɔɔ Kristo Korowii aa bagɛ nyoa ŋɔ wɛɛ tomɔɔ ó
         ba lɛ heyaa laanee ba lole Devid bwɛɛ la.
         12 Waa haa che a ta jemɔ laanee nɔ: Hɛɛ na bie laanee kɛŋɔ baa kpɔ yal fɔrɔwo o chɔ
         kon jagre aa dɛ di kwaa o bini la bini."
         13 Bug la ta dɛ nyundua toroma bane denɔ warɛ dɛ ja onɔ la nɛ, dɛ go yela dɛɛ kpɛɛ Korowii,
         dɛɛ ŋɔ,
         14 "Hé tɛ Korowii waa lɔ nyundua la sɔn, asɛ dɛ gel nɛwɛnyina baa lɔ harɛ ta Korowii
         siwi aa su ba la ge dɔ bosɔɔhna."
         15 Nyundua toroma la aa le petegra la be dɛ kaa nyundua la, ba ŋɔ dɔŋa be ŋɔ, "Hé gel
         ya la Bɛtlɛham dɛ ka na waa aa chig bela asɛ N Naa Korowii che nyundua toroma nɔ nɛɛ
         dɛ ba bol ya be nɔ."
         16 Ba chig ŋwɛnɛ ta dɛ la bela warane, dɛ ka na Mɛɛre ne Josef, dɛ na bie la ge kɛ waa
         chɔ kon jagre aa dɛ di kwaa o bini la bini.
         17 Belaa petegra la aa na bie la la, ba bol nɛra baa cheme bela la be gɛ nyundua torome
         la aa baa bol bie la waa ba be la.
         18 Nɛra baa cheme bela aa no waa nɔ la, ba bwa nyoa kpo waa petegra la aa bola la ta.
         19 Asɛ Mɛɛre kpɔ waa la bwa do o nyu bini dɛɛ kari.
         20 Petegra la berɔ dɛɛ kaa. Gɛ nyundua torome la aa bol ba be la tentenee ba ka na.
         Anomanta ba go yela dɛɛ kpɛɛ Korowii.
         21 Bie la aa dɔ yawanyoa la, ba kpɔ kere chɔgɔ, dɛ pa o sɔn Yeesu, gɛ tenten nyundua
         torome la aa ŋɔa mɔɔ o nya kpoŋe o tea la.
         22 Tɔpere aa tela kɛŋɔ Mɛɛre sɔ o lola doŋa ta gɛ Mosis Mmara la aa bagla la, o ne Josef
         kpɔ ba bie Yeesu ja ba nɛɛ dɛ la Korowii Dea Jerusalam dɛ́ kpɔɔ ka bagle Korowii,
         23 gɛ Mmara la aa bagla kɛ bie baa tɔ sie lolɔ o ɛ bibaa la, bá kpɔɔ tɛ Korowii la.
         24 Ba laŋɔ asɛ dɛ ka ɛ saraha tɛ Korowii gɛ Mmara la aa bagla ŋɔ bá kpɔ brɔnomare anɛ
         kɛɛ kulukukure anɛ la Korowii Dea dɛ ka jaamo la.
         25 A gɛ saŋ la dɛ baa bɛl lɔ Jerusalam baa yerɔ Semeɔn. O ɛ nɛndɛɛge, dɛɛ ɔmɛ Korowii,
         dɛ o dɛ nyiŋi naate waa dɛ ba ó ba lɛ Israel tena ŋwɛnɛ. Dɛ Korowii Domadɛɛge ir
         o nɛ,
         26 dɛ gel o jemɛ kɛŋɔ o siwi ɛɛ na Kristo la Korowii aa bagɛ nyoa ŋɔ wɛɛ tomɔɔ ó ba
         lɛ Israel tena la mɔɔ dɛ sewɛ.
         27 Awola la Korowii Domadɛɛge la kpɔ Semeɔn kaa Korowii Dea, asɛ Josef ne Mɛɛre ge kpɔ
         Yeesu la bela ásɛ ba ɛo ba we-ɛɛla gɛ Mmara la aa bagla la.
         28 Baa joa la, Semeɔn kaa kpɔ Yeesu pɛl o bambile dɛ jam Korowii dɛ kpɛɛro,
         29 dɛ ŋɔ, "N Naa Korowii, he teŋɛ he nyobaga ta. Name te hɛɛ wonoo gel men maa ɛ he
         bonɔɔ sewɛ sɔnɔnɔɔ,
         30 dɛkalkɛŋɔ n siwi na ya Lɛɛ,
         31 haa leo tɛ yaa ŋɔ nɛ́ra bwa nao la.
         32 On dɛɛ ba he waa kpɔe dɛ bagle nɛnhɔɔhra, ásɛ he nɛra Israel tena dɔ jirima la."
         33 Gɛ Semeɔn aa bol Yeesu waa la kpo Yeesu nya ne o mɛɛ nyoa.
         34 Semeɔn soŋe wedɛɛga tɛ Yeesu nya ne o mɛɛ, dɛ ŋɔ o nya be ŋɔ, "Hé no waa nɔ! Bie
         nɔ chegɔ tɛ Israel tena bane kwaara ne bane chɔga. Wɛɛ berɔɔ che tɛ Korowii, asɛ nɛra
         bol waa yagɔ,
         35 asɛ nomɛlbwa bambile bini waa chɔ baŋ. Gɛ baa dɛ ba o ɛɛ la, aa we he nɛɛ kɛŋɔ baa
         kpɔ kere dɛɛ tɔge he bambile ken."
         36 A gɛ saŋ la, dɛ luhaah bɛl lole dɛ ɛ Korowii keame, baa yerɔ Hana. Dɛ baa bɛl baa
         dɛ yerɔ Fanoɛl la bihaahnee on, asɛ o le Aasa dea. Dɛ o hwɛɛhrɔ. O yalɔ o toli saŋ,
         o ne o jaa so bene anuanɛ asɛ o jaa la ba sewɛ.
         37 O ta yalɛ kpa, dɛ ba di bene fifranuatoro dɛ anaarɛ. O ta o Korowii toma kpɔe bil
         harɛ. Chɔɔ ne jwaana dɛ o lɔ Korowii Dea, dɛ yon dɛɛ vɔwɛ nyoa dɛɛ soŋe Korowii.
         38 Bug la ta Yeesu nya ne o mɛɛ aa lɔ Korowii Dea la, Hana ge jo bela dɛ ka che ba jwɛh,
         dɛ kpɔ jam ne kpɛɛra tɛ Korowii, dɛ bol Yeesu waa bagle nɛra baa soga dɛɛ kpa Korowii
         kɛ ó ba lɛ Jerusalam tena ta la.
         39 Josef ne Mɛɛre aa tona gɛ Korowii Mmara la aa bagla la, ba berɔ kaa ba bwɛɛ Nasarɛt
         waa lɔ Galilia harɛ ta la.
         40 Yeesu kpego, dɛ do kpegri, dɛ dɔ liire, asɛ Korowii chao wɛɛ ɛ wedɛɛga.
         41 Bena nyoa bɛlbwaa Yeesu nya ne o mɛɛ la Jerusalam dɛ kaa di ba tɔpejen baa dɛ yerɔ
         Galekaa la.
         42 Gɛ saŋ Yeesu aa di bene fi dɛ anɛ la, o ne o nya ne o mɛɛ la Jerusalam dɛ ka di a
         gɛ tɔpere la, gɛ ba yon dɛɛ ɛ wubwa la.
         43 Baa di tɔpere la tonɛ dɛ berɛ dɛɛ kaa ba bwɛɛ la, Yeesu pere o te le ba nɛ, dɛ ka
         mun so Jerusalam, dɛ o nya ne mɛɛ ta jemɛ.
         44 Dɛ ba dɛ lii kɛŋɔ o lɔ nɛra baa pɛa dɛɛ kaa la bini. Anomanta ba valɔ tɔpebir mɔɔ
         dɛ ta kaa nyin o bɔr ba lolanar ne ba jerema be.
         45 Baa nyin o bɔr kahonɛ la, ba berɔ la Jerusalam dɛ kaa gaage o bɔr.
         46 A tɔpetooro wee la, ba kaa nao Korowii Dea, dɛ o ne Juda tena baa dɛ bagle Korowii
         waa sogo, wɛɛ no ba wa, dɛɛ bɔɔ ba wa.
         47 Nɛra baa lɔ bela dɛɛ no waa la bwa nyoa kpo gɛ waa jemɛ waa kohona, ne gɛ baa dɛ
         bɔɔro waa asɛ o won dɛɛ bagle a bini kɛrɛdɛ la ta.
         48 O nya ne o mɛɛ aa nao la, ba nyoa kpoo, anee o nya bɔɔro ŋɔ, "N bidɛɛge, bɔkwa waa
         he ɛ yaa ken? N ne he mɛɛ bwa siwi swɛɛrɔ, ya kpɔ sibegra dɛɛ gaage he bɔr."
         49 Belaa o ŋɔ ba be ŋɔ, "Ɛrɛɛ he gaage dɛɛ nyin n bɔr nɔɔ? He ta wone jemɛ kɛŋɔ n Mɛɛ
         Korowii deemii n do kɛɛ?"
         50 Waa ŋɔ gɛ la, ba ta a mun noɛ.
         51 Belaa Yeesu ir ba chig ŋwɛnɛ ta dɛ kaa Nasarɛt. Waa lɔ o nya ne o mɛɛ be la, dɛ o
         dɛ no ba deŋna wa. O nya kpɔ waa la bwa do o nyu bini dɛɛ kara.
         52 Dɛ Yeesu dɛ kpeg dɛɛ jemɛ wa, asɛ o we-ɛɛla ɛɛ lɛ Korowii ne nɛra sie.

1 Gɛ saŋ Siisa Tibeereɔs aa di Room kora bene fi dɛ anue la, dɛ Pɔnteɔs Paelet ɛ Judia
         harɛ nomoa, asɛ Hɛrɔd ɛ Galilia harɛ kooro, asɛ o dɔɔ Felep ɛ Ituria ne Trakonaetes
         kooro. Dɛ Laiseenias ɛ Abilini kooro,
         2 asɛ Anas ne Kaefas ɛ Sɔfonomonome Jerusalam. Gɛ saŋee Korowii kpɔ o waa do Jɔn waa
         ɛ Sakaria bie la nyoa pua waa ɛ hɛŋle gbo harɛ ta la,
         3 asɛ o ir dɛ bol Korowii Waa la bwɛɛre aa bar Jɔɔdan Moo la bwa ta dɛɛ ŋɔ nómɛlbwa
         charɛ o liire dɛ le o wechɔga ta ásɛ ba sɔɔ Korowii nee ásɛ Korowii kpɔ o wechɔga
         kɛo.
         4 Gɛ waa nɔɔ Korowii keame Aesaya chwerɛ o tɔn bini ŋɔ, "Nomɛl dɛ bol waa takpeg ne
         pua waa ɛ hɛŋle gbo ta dɛ ŋɔ nɛ́ra gel ba we-ɛɛla togre, dɛ kpɔ ba te dɛɛ kpa ba Dɔɔ
         bala.
         5 Fɛlembɔɔ te bɛlbwa chɛ kɛŋɔ he tɔɔ, dɛ bur deŋgare ne bwe te bɛlbwa. Ŋwɛnɛ bɛlbwa
         waa gola la chɛ kɛŋɔ he togro, dɛ kwaa ŋwɛnɛ bɛlbwa bɔɔne bɔɔnere aa lɔ o ta ó chɔ
         kpantalaŋ.
         6 Nɛwɛnyina bwa ɛɛ nao gɛ lɛɛ Korowii aa dɛ ba yaa lɛɛ la aa doa."
         7 Belaa Jɔn ŋɔ nɛra baa lea ba o be ŋɔ ó sɔ ba nee la be ŋɔ, "Nɛnchɔga kɛŋɔ harɛkwaa
         baa do nii kpɔg ta asɛ a le dɛ chwa dɛɛ kaa! Umee ŋɔ he be ŋɔ hɛɛ wonoo chwa le Korowii
         bandia ta nɔ?
         8 Hɛ́ɛ ɛ waa aa dɛ chagle kɛŋɔ he charɛ he liire le he wechɔga ta kpela. He bɛ he hwɛga
         kpɔ do Abraham nɛɛ kɛ o ɛ he nabaa nomanta hɛɛ wonoo chwa Korowii bandia. Hé gel
         n ŋɔ he be ŋɔ, Korowii ɛɛ wonoo gel bwea nɔ begre Abraham naanar.
         9 He do kɛŋɔ daa. Daa bɛlbwa waa wola nɔndɛɛga nɔnɛ la, baa teŋo ta dɛ fuuh. Gɛɛ Korowii
         ge gɔɔ o kpanfɛ nɛra baa wola ba liire charɛ la nɛɛ dɛɛ ba ba teŋna ta, dɛ kpɔ ba
         do nii ta ba fuh."
         10 Anee nɛnlaa la aa baro cheme la bɔɔro ŋɔ, "Aah, ɛrɛɛ yá ɛɔ?"
         11 Asɛ o chaŋ ba ŋɔ, "Nomɛlbwa waa dɔ batakaani bele anɛ la, ó kpɔ bɛl tɛ nɛn waa wola
         bɛl dɔe kwaraa, asɛ nomɛlbwa o ge aa dɔ kondikwaa dɛ́ di la ge ɛ gɛ tenten."
         12 Belaa lampoo lɛɛra baa dɛ bɔ apoo bane ba ŋɔ ó sɔ ba Korowii ne, dɛ bɔɔro ŋɔ, "Nomoa,
         ɛrɛɛ chɛ kɛŋɔ ya ɛɔ?"
         13 Anee o chaŋ ba ŋɔ, "He bɛ suuga lɛ dɛɛ gwaa gɛ aa chɛ kɛŋɔ hɛɛ lɛ."
         14 Soojare bane ge ba o be dɛ ba bɔɔro ŋɔ, "Asɛ ya ge sɛh? Ɛrɛɛ chɛ kɛŋɔ ya gee ɛɔ?"
         Asɛ o ŋɔ ba ge be ŋɔ, "He bɛ nɛra ɛgre dɛɛ lɛ suuga ba be, dɛ bɛ nomɛlbwa ge suuga
         lɛ dɛ tɔ o wechɔga ta. Hé gel he kembɔa ɛɛ su he siwi."
         15 Nɛnlaa la hɛgra den ir waa aa dɛ ba bala la ta, baa lii ba nyu bini kɛŋɔ Jɔn kenii
         Kristo la Korowii aa bagɛ nyoa ŋɔ wɛɛ tomɔɔ ásɛ o ba lɛ yaa la.
         16 Anomanta Jɔn ŋɔ ba be ŋɔ, "Nee tenten nee mɛɛ sɔ heya. Kɛ nomɛl ta dɛ ba dɛ gwaa
         mɛ, maa wola o napaa teera kwaraa dɔ. O te, Korowii Domadɛɛge ne nii nee wɛɛ ba heyaa
         sɔe.
         17 O do kɛŋɔ paa waa chegɛ o pɛla ta dɛ kpɔ o te dɛɛ ba kwaa pala. Wɛɛ palɛ a bwaa kɛrɛdɛ
         ken, asɛ dɛ pa do kon ta ka cheg. Kɛ a pɛga la te, wɛɛ kpɔ nii aa wola dime bwaa fuah."
         18 Waa Jɔn aa bola dɛ kpɔ ja nɛra dɛ gel baa no Amanesoma la te ta nyoa dɔe.
         19 Jɔn ŋɔ Galilia kooro Hɛrɔd be ŋɔ moe waa mo o nime haah Hɛrɔdeas la, ne wechɔga bwa
         waa ɛa ja la ta magrɛ.
         20 Gɛ waa nɔ Jɔn aa bol o be la nomanta, o gelɔ ba lawɔ do dea dɛ den do anam kwara.
         21 Gɛ saŋ Jɔn faa dɛ sɔ nɛra la bwa Korowii nee la, o sɔ Yeesu ge. Yeesu nee sɔe ta,
         waa dɛ soŋe Korowii la, nyundua pilo,
         22 asɛ Korowii Domadɛɛge la tu ba o nɛɛ dɛ do kɛŋɔ brɔnoma, asɛ ba no taa bɛl nyundua
         kɛŋɔ, "Henee n bie maa dɛ nyin he wa, he waa ɛɛ su n siwi."
         23 Gɛ saŋ Yeesu aa pa mun dɛɛ ɛ o toma la, dɛ o di bene dɛ ɛ fifraatoro, dɛ nɛra dɛ
         lii kɛŋɔ Josef biee. Josef ge mɛɛɛ Heli, Heli ge mɛɛɛ Matat, Matat ge mɛɛɛ Lewi, Lewi
         ge mɛɛɛ Mɛlke, Mɛlke ge mɛɛɛ Janai, asɛ Janai la ge mɛɛɛ Josef. Josef ge mɛɛɛ Matateas,
         Matateas ge mɛɛɛ Emɔs, Emɔs ge mɛɛɛ Neehum, Neehum ge mɛɛɛ Esli, Esli ge mɛɛɛ Nagae,
         asɛ Nagae la ge mɛɛɛ Maat. Maat ge mɛɛɛ Matateas, Matateas ge mɛɛɛ Semein, Semein
         ge mɛɛɛ Josek, Josek ge mɛɛɛ Jɔda, Jɔda ge mɛɛɛ Jɔhanan, asɛ Jɔhanan la ge mɛɛɛ Risa.
         Risa ge mɛɛɛ Sɛrubabɛl, Sɛrubabɛl ge mɛɛɛ Sealteɛl, Sealteɛl ge mɛɛɛ Nɛre, Nɛre ge
         mɛɛɛ Mɛlke, Mɛlke ge mɛɛɛ Adi, asɛ Adi la ge mɛɛɛ Kosam. Kosam ge mɛɛɛ Elmadam, Elmadam
         ge mɛɛɛ Er, Er ge mɛɛɛ Josua, Josua ge mɛɛɛ Eliesa, Eliesa ge mɛɛɛ Jorim, asɛ Jorim
         la ge mɛɛɛ Matat. Matat ge mɛɛɛ Lewi, Lewi ge mɛɛɛ Semeɔn, Semeɔn ge mɛɛɛ Judas, Judas
         ge mɛɛɛ Josef, Josef ge mɛɛɛ Jonam, asɛ Jonam la ge mɛɛɛ Eliakim. Eliakim ge mɛɛɛ
         Mɛlea, Mɛlea ge mɛɛɛ Mɛna, Mɛna ge mɛɛɛ Matata, Matata ge mɛɛɛ Netan, Netan ge mɛɛɛ
         Devid, asɛ Devid la ge mɛɛɛ Jese. Jese ge mɛɛɛ Obɛd, Obɛd ge mɛɛɛ Boas, Boas ge mɛɛɛ
         Sala, Sala ge mɛɛɛ Naasɔn, Naasɔn ge mɛɛɛ Aminadab, asɛ Aminadab la ge mɛɛɛ Admin.
         Admin ge mɛɛɛ Aani, Aani ge mɛɛɛ Hɛsrɔn, Hɛsrɔn ge mɛɛɛ Pɛrɛs, Pɛrɛs ge mɛɛɛ Juda,
         Juda ge mɛɛɛ Jekɔb, asɛ Jekɔb la ge mɛɛɛ Aesek. Aesek ge mɛɛɛ Abraham, Abraham ge
         mɛɛɛ Tɛɛra, Tɛɛra ge mɛɛɛ Neehɔ, Neehɔ ge mɛɛɛ Sɛrɔg, Sɛrɔg ge mɛɛɛ Reu, asɛ Reu la
         ge mɛɛɛ Pɛlɛg. Pɛlɛg ge mɛɛɛ Iba, Iba ge mɛɛɛ Sala, Sala ge mɛɛɛ Keinan, Keinan ge
         mɛɛɛ Afaksad, Afaksad ge mɛɛɛ Sɛm, asɛ Sɛm la ge mɛɛɛ Nowa. Nowa ge mɛɛɛ Lamɛk, Lamɛk
         ge mɛɛɛ Mɛtusala, Mɛtusala ge mɛɛɛ Inɔk, Inɔk ge mɛɛɛ Jarɛd, Jarɛd ge mɛɛɛ Mahalalel,
         asɛ Mahalalel la ge mɛɛɛ Keinan. Keinan ge mɛɛɛ Enos, Enos ge mɛɛɛ Sɛt, Sɛt ge mɛɛɛ
         Adam, asɛ Korowiirii ge ta Adam.

1 Yeesu aa le o Korowii nee sɔe la bɔr dɛɛ kaa dem la, Korowii Domadɛɛge la ir o nɛ,
         dɛ kpɔɔ kaa pua waa ɛ hɛŋle gbo ta, asɛ o ka do bela tɔpera fifraanaarɛ.
         2 Asɛ Bɔnsam ka daahno na a gɛ tɔpera nɔ ta. Dɛ waa komɛlbwa di, anomanta a habɔɔ la,
         dɛ lɔr lawɔ.
         3 Bela la, Bɔnsam ŋɔ o be ŋɔ, "Dɛ henee Korowii Bie la kpela aa, gel bwe nɔ berɛ paanoo
         hé di."
         4 Anee Yeesu chaŋo ŋɔ, "Korowii Tɔn baglɔ ŋɔ, ’Kondikwaa gbo laa dɛɛ tɛ nɛn mkpa.’
         "
         5 Asɛ Bɔnsam berɛ kpɔɔ ka cheg bobɛl kɛŋɔ bwejeŋ bɛl doa ken, dɛ ka kpɔ harɛ nɔ bobɛlbwa
         baa dɛ di kora gale o sie ta,
         6 dɛ ŋɔ o be ŋɔ, "Dɛ he kpɔ duure tɛ mɛ naa, mɛɛ kpɔ a kpegri ne a kondɔɔh bwaa tɛɛ,
         dɛkalkɛŋɔ a bwa sekwaraa lɔ n nɔn ta. Nɛn maa dɛ nyin laanee ń kpɔ dɛɛ tɛ.
         7 Dɛ he kpɔ duure tɛ mɛ naa, a bwa dɛ ba he kwaa ɛɛ, he di a kpegri."
         8 Anee Yeesu ŋɔ o be ŋɔ, "Korowii Tɔn baglɔ ŋɔ, ’Dɛɛ duu N Naa Korowii dɛɛ tomɛ o gbo.’
         "
         9 Belaa Bɔnsam kpɔɔ kaa Jerusalam, dɛ kpɔɔ ka cheg Korowii Dea nyundujagla, dɛ ŋɔ o
         be ŋɔ, "Dɛ henee Korowii Bie la kpela aa, che bonɔ dɛ jah le harɛ,
         10 dɛkalkɛŋɔ Korowii Tɔn baglɔ ŋɔ, ’Korowii ɛɛ geloo o nyundua toroma ɛɛ nyiŋi he nɛɛ
         kɛrɛdɛ.
         11 Baa lawɛɛ haa wola nakpala kwaraa lɔ.’ "
         12 Anee Yeesu chaŋo ŋɔ, "Korowii Tɔn baglɔ ŋɔ, ’Bɛ N Naa Korowii daah na.’ "
         13 Bɔnsam aa daah Yeesu ŋwɛnɛ bɛlbwa ta kɛ ó fe ɛ wechɔga dɛ kahonɛ la, o gelo dɛ kaa
         tama mɔɔ.
         14 Dɛ Korowii Domadɛɛge kpegri lɔ Yeesu nɛ, asɛ o berɛ la Galilia harɛ. Belaa o waa
         perɛ baah bela bwɛɛre la bwa ta.
         15 O la ba cheremi deene bini dɛ ka bol Korowii Waa nɛra be, ba bwa kpɛɛro.
         16 Asɛ o ba Nasarɛt bela baa dɛɛro la asɛ, gɛ o yon dɛɛ ɛ Ona Tɔpere bɛlbwa la, o la
         cheremi dea, dɛ ir che ŋɔ o kure Korowii Tɔn la.
         17 Asɛ ba kpɔ Korowii keame Aesaya tɔn la ba do o nɔn ta. O pili tɔn la, dɛ na bela
         baa chwera ŋɔ,
         18 "Korowii Domadɛɛge la ir n nɛ, dɛ lee mɛ ŋɔ ń ba bol amanesoma bagle nyaara, dɛ
         ŋɔ nɛra baa do ba dea la be ŋɔ ba Lɛɛ balɔ, dɛ gel nyoŋa sibie pili ba won dɛɛ na,
         dɛ lɛ nɛra baa dɛ ɛɛ ba hɔhɔrɔwa la ba dɔma nɔn ta,
         19 asɛ dɛ gel nɛra bwa jemɛ kɛ tɔpere ya Dɔɔ aa dɛ ba o nɛra lɛɛ la telo."
         20 Yeesu kure tɔn la tonɛ dɛ laa tɔ, dɛ kpɔ do nɛn waa dɛ nyiŋi cheremi dea bela la
         nɔn ta, dɛ so harɛ. Asɛ nɛra baa lɔ cheremi dea bela la bwa kpɔ sie pa o nɛɛ dɛɛ nyiŋu
         fuuu ken.
         21 O berɔ ŋɔ ba be ŋɔ, "Fini, waa haa noa le Korowii Tɔn bini nɔ chigo gɛ Korowii aa
         bola ŋɔ aa ɛo la."
         22 Belaa nɛra la bwa kpɛɛro. Ba nyoa kpo gɛ o nyoa ne wobol aa soma la, asɛ ba ŋɔ, "Josef
         bie la laa nɔ naa?"
         23 Anee Yeesu ŋɔ ba be ŋɔ, "N jemɔ kɛŋɔ hɛɛ sɛg mɛɛ ŋɔ, ’Tɛɛga te, chah he te. Gɛ yaa
         noa kɛ he ɛ Kapeeneɔm la, ɛ ane he gbagba bwɛɛ bonɔ ge.’ "
         24 Dɛ ŋɔ ba be ŋɔ, "Kasinteŋ, n dɛ ŋɔ he be kɛ Korowii keame ta sɔn dɔe o gbagba bwɛ.
         25 Gɛ saŋ Korowii keame Elaeja faa lole hwel che bene atoro korobie anumɛl bwaala aa
         wola nɛ asɛ lɔr chole harɛ la bwa ta la, dɛ luhaahna warɔ dɛ do Israel tena bini,
         26 kɛ Korowii ta Elaeja tomɛ ba bini bɛlbwa be. Luhaah bɛl waa lɔ Sidon harɛ bwɛɛ bɛl
         baa yerɔ Sarɛpta la gbo bee o tomɔ.
         27 Gɛ saŋ Korowii keame Elaesa faa lole la, dɛ Israel tena weechɔga ane aa chɔg ba bwadabii
         warɔ. Kɛ o ta ba bɛlbwa chaeh. Siiria harɛ baa bɛl baa dɛ yerɔ Naaman la gboo o chah."
         28 Nɛra baa lɔ cheremi dea bela la aa no waa nɔ la, dɛ bwaawee lag ba.
         29 Dɛ ba bwɛɛ la chɔŋɛ bwe ta. Ba iro dɛ tɛgre Yeesu le bwɛɛ la ta, dɛ kpɔɔ ka che bwe
         la doa bobɛl waa wila su, dɛ fee tagɔ ta, ásɛ o nyu ba yagɛ harɛ.
         30 Anee o valɛ jo nɛra la baah dɛ valɛ o tetoora kaa.
         31 Yeesu la Galilia harɛ bwɛɛ bɛl baa dɛ yerɔ Kapeeneɔm la ta, dɛ kaa bag ba Korowii
         Waa Ona Tɔpera ta,
         32 asɛ gɛ waa dɛ bagle Korowii Waa la ɛ ba bwa nyokpoa, dɛkalkɛŋɔ dɛ o dɛ bol waa kpegri
         ne.
         33 Cheremi dea bela la, dɛ baa bɛl lɔ bela, kwaa ɛɛ ir o nɛ, asɛ o do lɔŋɔ ŋɔ,
         34 "Aa! Yeesu Nasarɛt te, bɔkwaa hɛɛ nyin ya be nɔ? Ya chɔgaa he ba kɛɛ? N jemɛ he nɛnsoo.
         Henee Korowii bikaih la waa ŋɔa ŋɔ o dɛ ba bala la."
         35 Anee Yeesu kɔr kwaa la aa lɔ baa la nɛɛ la ŋɔ, "Hé tɔ nyoa dɛ le o nɛ!" Belaa a
         lɔ baa la bil nɛra la siwi ta. A ta on wobɛlbwa ɛɛ, dɛ le o nɛɛ dɛ kaa.
         36 Nɛra baa lɔ bela la bwa nyoa kpoo, ba ŋɔ dɔŋa be ŋɔ, "Bɔkwa waa nɔɔ! Hé na gɛ baa
         nɔ aa kpɔ kpegri bol waa bagle kwaa aa dɛ ir nɛra nɛɛ asɛ a kaa!"
         37 Anomanta Yeesu waa perɛ baah bela bwɛɛre la bwa ta.
         38 Yeesu le cheremi dea bela dɛ la Seemɔn dem, dɛ Seemɔn helahaah bwara wɔrɔbɔ tenten,
         asɛ ba bol o waa Yeesu be ŋɔ ó chaoh.
         39 Belaa o la weela te la be o chɔɔbɔr, dɛ ka che o jwɛh, dɛ kɔr o weela la, asɛ a le
         o nɛ, o dɔ bokpega bug la ta dɛ nyiŋ ba.
         40 Wee aa dɛ jo la, nɛra baa dɔ chamenetena baa we weela bwa soosiwi la kpɔ ba ba Yeesu
         be, asɛ o kpɔ o nɔɔra dawɛ ba nɛɛ dɛ chah ba bwa sekwaraa.
         41 Kwaa aa dɛ ir nɛra nɛɛ la le ba nɛɛ pirim. Aa dɛ le dɛ a dɛ dooge lɔŋɔre dɛɛ ŋɔ,
         "Henee Korowii Bie la!" Yeesu kah kwaa la, o ta gelɛ a bol wa, dɛkalkɛŋɔ a jemɔ kɛŋɔ
         onee Kristo la Korowii aa bagɛ nyoa ŋɔ wɛɛ tomɔɔ ó ba lɛ o nɛra la.
         42 Bɔr aa dɛ chaah la, Yeesu le bwɛɛ la ta dɛ ka so bela nomɛlbwa aa wola toole. Dɛ
         nɛra iro dɛɛ nyin o bɔr. Baa nao la, ba ta on ŋwɛnɛ tɛɛ kɛ o kaa bobɛlbwa, dɛ ŋɔ o
         be ŋɔ bá ne o so.
         43 Anee o ŋɔ ba be ŋɔ, "A chɛ kɛŋɔ n bol Korowii Kora Amanesoma la bwɛɛre ane ge ta,
         dɛkalkɛŋɔ anee Korowii tom mɛ ŋɔ ń ba ɛ."
         44 Anomanta o valɔ dɛɛ bol Amanesoma la dɛɛ bagle nɛra cheremi deene bini Judia harɛ
         bwa.

1 Awola bɛl dɛ Yeesu chegɛ Gɛnɛsarɛt Moo la nyoa, asɛ nɛnlaa bane ba baro cheme, dɛ
         tagɛ dɔŋa dɛɛ ba o be dɛ́ ba no Korowii Waa waa dɛ bol la.
         2 Yeesu na gbeni anɛ ane nɛra bane baa dɛ ɛ nee toma aa lawa vɔwɛ dɛ le kaa chɛgɛ ba
         asauri.
         3 Belaa o ka jo gbera la bɛl bini. Dɛ Seemɔn konee. O ŋɔ Seemɔn be ŋɔ ó tagɛ gbera
         la do tama. Anee o tagɛ do tama, asɛ Yeesu so o bini dɛ bol waa bagle nɛnlaa la.
         4 Waa bol waa bagle nɛra la tonɛ la, o ŋɔ Seemɔn be ŋɔ, "Hé ne he bala la pa he asauri
         la do gbera nɔ bini dɛ ɛgɛ do baah ta dɛ ka ta."
         5 Anee Seemɔn ŋɔ, "E! N Dɔɔ, jwaana ne bwaa ya le ta asauri nɔ, ya ta komɛlbwa dɔe.
         Kɛ haa dɔa ŋɔ gɛ nɔ te naa, mɛɛ geloo ya ka ta."
         6 Baa tagɛ gbera la do nebaah ta la, ba kaa ta asau la bɔle pɛŋedamanta ane nɛ, asɛ
         wɛɛ ba kɛɛra.
         7 Anomanta ba laa nɔn ir ba bala bane ba ne baa dɛ ɛ tonsiwi beŋkpoŋ dɛ do gbera bɛl
         bini la ŋɔ bá ba, asɛ ba ba dɛ ba cha ba, dɛ tɛgre pɛŋa la do gbeni anɛ la bwa bini
         a su dɛ fe ɛɛ nyin dɛ morɛ.
         8 Seemɔn Pita aa na a gɛ waa nɔ la, o kaa guŋi Yeesu sie dɛ ŋɔ, "Oo, n Dɔɔ, wechɔg-ɛɛree
         men! N poori, le n be."
         9 Pɛŋedamanta Seemɔn ne nɛra baa ja o nɛɛ la aa dɔa la ɛ ba bwa nyokpoa.
         10 Gɛ tentenee a ɛ ba bala Sebedii bii Jɔn ne Jems la nyokpoa. Belaa Yeesu ŋɔ Seemɔn
         be ŋɔ, "Dɛɛ berɛ ɔma. Le fini dɛɛ kaa, hɛɛ gel pɛŋa nyinaa dɛ baa teŋɛ n nɛ, asɛ n
         bagle heyaa gɛ baa nyin nɛra baa tɛ Korowii."
         11 Baa tawɛ ba gbeni la ba chuge dɛ lawa vɔrɔwe la, ba gel wobɛlbwa dɛɛ teŋɛ Yeesu nɛ.
         12 Awola bɛl dɛ Yeesu lɔ bwɛɛ bɛl ta, dɛ baa bɛl lɔ bela asɛ weechɔga ɛ o bwara bwa.
         Waa na Yeesu la, o baa guŋi o sie dɛ soŋo ŋɔ, "N Dɔɔ, dɛ he sɛoh ŋɔ hɛɛ chaah mɛɛ
         yaa, hɛɛ wonoo gel n bwara kwaa."
         13 Anee Yeesu tɛr nɔn lego, dɛ ŋɔ, "N sɛoh. He bwara kwaarɔ." Bug la ta dɛ o weela la
         denɔ le o nɛ, o bwara kwaa.
         14 Asɛ Yeesu kaoh ŋɔ, "Bɛ nomɛlbwa be ŋɔ, kɛ la Sɔfo be ó ka pɛne, asɛ hé kpɔ kwaa
         ka tɛo ó kpo, gɛ Mosis aa bagla la, ásɛ nɛra bwa na dɛ jemɛ kɛ he weela la toole
         he nɛɛ kpa."
         15 Waa ŋɔ o be ŋɔ o bɛ nomɛlbwa be ŋɔ la, name tenee a ɛ anam. Yeesu waa perɔ kohona,
         asɛ nɛra ɛɛ ba o be pirim dɛ́ baa no o waa la, wɛɛ chah ba weela.
         16 Dɛ ba dɛ ba o be gɛ naa, gɛɛ o yon laa o te kpɔ ba bini dɛ kaa bela nomɛlbwa aa wola
         toole dɛ kaa soŋe Korowii.
         17 Awola bɛl dɛ Yeesu dɛ bagle nɛra Korowii Wa, asɛ Farisii tena bane ne Tɔn Jerema
         baa le Galilia harɛ ne Judia harɛ bwɛɛre la bwa ta ne Jerusalam ba dɛ ba so bela,
         dɛ Korowii tɛo kpegri asɛ wɛɛ chah weela tena.
         18 Belaa baala bane che baa bɛl waa kuuga ne o kalaŋ ba, asɛ dɛ fe ɛɛ nyin bɔr dɛ kpɔɔ
         jo dem bela Yeesu aa lole la dɛ́ kpɔɔ ka bil o sie.
         19 Bɔr aa fara la, ba ta wone kpɔ baa la ba o be, anee ba teeh dea la dɛ ka forɛ sal
         la bela Yeesu aa chega la dɛ kpɔ baa la ne o kalaŋ waa chɔ o ta la dɛ che bela kpɔɔ
         bil Yeesu sie nɛra la baah ta.
         20 Yeesu aa na gɛ baa yaradao la, o ŋɔ baa la waa kuuga la be ŋɔ, "Baa, n kpɔ he wechɔga
         kɛɛ."
         21 Asɛ Tɔn Jerema la ne Farisii tena baa soge bela la lii ba nyu bini ŋɔ, "Ɛrɛɛ o do
         dɛɛ bol nɛnhɛlwaa gɛ nɔɔ? Dɛ Korowii laa aa, umee dɛ won kpɔ nɛn wechɔga kɛo wɔ?"
         22 Yeesu aa na waa baa dɛ lii la, o bɔɔ ba ŋɔ, "Ɛrɛɛ hɛɛ lii gɛ waa nɔ nɔɔ?
         23 Maa ŋɔ o be ŋɔ n kpɔ o wechɔga kɛo nɔ, ne kɛŋɔ maa ŋɔ o be ŋɔ ó ir dɛ valɛ, a bini
         umee kpega ɔ?
         24 Mɛɛ chagle heyaa kɛŋɔ n Nɛn Bie dɔ kpegri harɛ nɔ ta kɛ n kpɔ nɛra wechɔga kɛ ba."
         Waa ŋɔ gɛ la, o ŋɔ weela te la be ŋɔ, "Men ŋɔ he be, ir dɛ kpɔ he kalaŋ kaa dem!"
         25 Asɛ baa la ir bug la ta dɛ kpɔ o kalaŋ nɛra la bwa siwi ta bela, dɛ kpɛɛ Korowii
         dɛɛ kaa.
         26 Yeesu aa ɛ gɛ la, nɛra la bwa nyoa kpoo, ɔmee lag ba, asɛ baa kpɛɛ Korowii dɛɛ ŋɔ,
         "Bɔkwa nyokpowaa ya na fini ken?"
         27 Anɔ habɔɔ la, Yeesu valɔ baa kaa dɛ na lampoo lɛɛ bɛl kɛŋɔ waa soge o toma ta dɛɛ
         lɛ lampoo. Dɛ o sɔne Lewi. Yeesu aa nao la, o ŋɔ o be ŋɔ, "Ir ba teŋɛ n nɛ."
         28 Anee Lewi gel wobɛlbwa dɛ ir teŋɛ o nɛ.
         29 Lewi gelɔ ba ɛ kondikonjena o dem dɛ hɔɔh Yeesu, asɛ o ne Yeesu ne lampoo lɛɛra pirim
         ne nɛra bane ka so dɛɛ di kwaa la.
         30 Belaa Farisii tena ne ba bini Tɔn Jerema la pwah o habɔteŋra la ŋɔ, "Ɛrɛɛ he ne lampoo
         lɛɛra baa dɛ bɔ nɛra apoo ne wechɔg-ɛɛra pɛ dɛɛ di kwaa nɔɔ?"
         31 Yeesu aa no gɛ waa nɔ la o ŋɔ ba be ŋɔ, "Weela tenaa dɛɛ gaage tɛɛga te bɔr, bokpega
         tena laa."
         32 Dɛ ŋɔ, "Nɛra baa dɛ lii ba te nɛndɛɛga waa laa n ba. Wechɔg-ɛɛra waa n ba ásɛ ba
         charɛ ba liire."
         33 Asɛ ba bɔɔro ŋɔ, "Ɛrɛ waa Jɔn habɔteŋra la ne Farisii tena la yon vɔwɛ nyoa dɛɛ soŋe
         Korowii, asɛ he habɔteŋra nɔ te aa wola gɛ ɛ nɔɔ?"
         34 Anee Yeesu sɛg ba dɛ ŋɔ, "Baa laa dɔa kpɔ hanfale dɛ yerɛ o daamanar ŋɔ bá ba bá
         lɛ ba sie nɔ, baa berɔɔ so lɔr aa? Baa lɔree so.
         35 Kɛ tɔpere bɛl ɛɛ bao kɛŋɔ baa lawɛ men hanfale jaa laanee le ba bini. Gɛ saŋ la te,
         baa vɔwɛ nyoaa."
         36 Belaa o berɛ sɛg ba ŋɔ, "Baa yafale mɔnɛ dɛ kpɔ dɛɛ tɔ yabene bɔɔ. Dɛ he ɛ gɛ naa,
         dɛ he chɔg onfale la, o ne ombene la ge aa dɔŋaa le."
         37 Yeesu berɔ ŋɔ, "Baa senfala kpɔe dɛɛ do loŋbena aa kɔɔhna bini dɛɛ tɔ a nyoa. Dɛ
         he ɛ gɛ naa, senfala la baa peraa, aa do kpegrii dɛ pere loŋa la a chɔg, asɛ sen la
         fuge.
         38 Senfala chɛ loŋfala.
         39 Nomɛlbwa aa sen aa peraa nyɔ dɛ berɛ kaa nyin anɔ la aa wola pere bɔr kpa, dɛkalkɛ
         ampera la wer tɛo."

1 Awola Ona Tɔpere bɛl, Yeesu ne o habɔteŋra kpɔ mea koo bɛl ta, asɛ o habɔteŋra la
         kuugi mea la ane dɛ fɔga dɛɛ chwe.
         2 Baa dɛ ɛ gɛ la, Farisii tena bane na dɛ bɔɔ ba ŋɔ, "Ɛrɛɛ hɛɛ ɛ toma dɛɛ to ya Ona
         Tɔpere mmara nɔɔ?"
         3 Belaa Yeesu ŋɔ, "He ta gɛ ya naa Devid aa ɛa saŋ la lɔr aa dɛ kpo o ne nɛra baa ja
         o nɛɛ la kure kɛɛ?
         4 O la Korowii Dea dɛ ka di paanoo aa ɛ Korowii kwa, nomɛlbwa fe aa wola ŋwɛnɛ dɔe
         kɛ o di atane kɛ Sɔfore gbo la. O diu, dɛ tɛ o nɛra ge ba di."
         5 Anee Yeesu ŋɔ, "N Nɛn Bie laanee dɔ Ona Tɔpere kpegri."
         6 Awola Ona Tɔpere bɛl, Yeesu la cheremi dea dɛ ka bagle wa. Dɛ baa bɛl lɔ bela, asɛ
         o nɔndig sewɛ.
         7 Dɛ Tɔn Jerema ne Farisii tena lole dɛɛ nyiŋi Yeesu kɛ wɛɛ chah baa laanee Ona Tɔpere
         la ta, ásɛ ba dɔ o waa dɛ bol.
         8 Dɛ Yeesu te jemɛ waa baa dɛ lii, anee o yerɛ baa la o nɔndig aa sewa la, dɛ ŋɔ ó
         ir ba che ba sie. Asɛ o ir dɛ ba che ba sie.
         9 Anee Yeesu ŋɔ ba be ŋɔ, "N dɛ bɔɔ heya. Ɛrɛɛ Korowii Waa la ɛɛ bagle yaa ŋɔ yaa ɛ
         Ona Tɔpere ta laɔ? Dɛ́ a ɛ a ŋwɛnɛ ta kɛ yaa ɛ nɛra wedɛɛga kɛɛ ya fig baɔ? A ɛ a
         ŋwɛnɛ ta kɛ ya lɛ nɛra mkpa kɛɛ ya chɔg baɔ?"
         10 Yeesu nyiŋi nɛra la bwa, asɛ dɛ ŋɔ baa la be ŋɔ ó tɛr o nɔn. Waa tɛr o nɔn la, dɛ
         o nɔn la berɔ do kpegri.
         11 Belaa Tɔn Jerema la ne Farisii tena la baah di baa bol dɔŋa be gɛ aa chɛ kɛ ba ɛ
         Yeesu.
         12 Yeesu aa le bela la, o la deŋgare bɛl ta bela nomɛlbwa aa wola toole, dɛ ka do bela
         dɛɛ soŋe Korowii jwaana la bwa.
         13 Tɔ aa pera la, o yerɛ o habɔteŋra la, asɛ dɛ kpɔ ba bini fi dɛ banɛ dɛ ŋɔ o toromaa
         ban.
         14 O kpɔ Seemɔn waa pao Pita la, ne Pita nime Andriu, dɛ Jems ne Jɔn ne Felep ne Batolomeo,
         15 dɛ kpɔ Maatiu ne Tɔmas ne Alfeɔs bie Jems, dɛ Seemɔn baa dɛ yerɔ Sɛlɔt la,
         16 dɛ kpɔ Jems bie Judas ne Judas Eskareɔt waa leo tɛ ba kpoo la.
         17 Waa kpɔ o toroma la tonɛ la, o ne ba le deŋgare la doa dɛɛ tu harɛ, dɛ ba pu o habɔteŋra
         la bane, asɛ o ne ba che bobɛl waa chɔ harɛ. Ba warɔ pirim dɛ le Judia harɛ, ne Jerusalam,
         ne mpo nyoa bwɛɛre baa dɛ yera Taaya ne Sidon,
         18 dɛ ba o be dɛ́ ba no o wa, asɛ ó chaah ba weela. Nɛra kwaa aa dɛ ir ba nɛɛ a ɛɛ
         ba weela bwa ba bela, asɛ o doŋa ta ba.
         19 Dɛ nɛra la bwa siwi swɛɛrɔ baa nyin dɛ lego, dɛkalkɛŋɔ kpegri bɛl le o bini dɛɛ chah
         ba bwa.
         20 Yeesu nyiŋi o habɔteŋra la, dɛ ŋɔ, "He nɛra haa ɛ nyaara la, he na som, dɛkalkɛ heyaa
         dɛɛ ba Korowii koobii ɛɛ.
         21 He banɔ la lɔr aa dɛ kpo heyaa taraken la, he na som, dɛkalkɛŋɔ hɛɛ ba vagɔɔ. He
         banɔ la haa dɛ wi taraken la, he na som, dɛkalkɛ hɛɛ ba mamɔɔ.
         22 Dɛ nɛra koh n Nɛn Bie nɔ waa dɛ hah heya, dɛ vɛh heya, dɛ chɛgre heya, dɛ yerɛ he
         sɔnchɔge aa, he na som.
         23 Dɛ a ba gɛ naa, hé gel he sie lɛ kohona asɛ he hɛgre, dɛkalkɛ he kembɔr warɔ taeh
         Korowii be. Gɛ tentenee ba naanar ɛ Korowii keamere ba faa lole la.
         24 He banɔ la haa ɛ kondɔɔhna la, hé bwɛɛlɛ! He silɛɛ bwaa hɛɛ na la.
         25 He banɔ nɔ haa vagra taraken nɔ, hé bwɛɛlɛ! Lɔr ɛɛ ba kpo heyaa taeh. He banɔ nɔ
         haa dɛ mamɛ taraken nɔ, hé bwɛɛlɛ! Hɛɛ ba wiu.
         26 He banɔ la nɛra aa dɛ bol he bwara wedɛɛge nɔ, hé bwɛɛlɛ! Gɛ tentenee ba naanar
         kpɛɛ keamechɔga baa wola Korowii nyoa waa bolɛ la.
         27 "He banɔ la haa dɛ no n waa nɔ, n dɛ ŋɔ he be ŋɔ hɛ́ɛ nyin he dɔma wa, dɛɛ ɛɛ ba
         wedɛɛga.
         28 Hé swee andɛɛga dɛɛ tɛ banɔ la baa dɛ taah heya, dɛ soŋe Korowii dɛɛ tɛ banɔ la
         baa dɛ ɛ heyaa wechɔga la ge.
         29 Dɛ nomɛl kpaa he lwɛɛma aa, berɛ baŋ bɛl ge tɛo ó kpaa ja. Dɛ nomɛl lɛ he yal he
         be naa, kpɔ he batakaare ge jao.
         30 Dɛ nomɛl soŋe komɛl aa, tɛo. Dɛ nomɛl kpɔ he komɛl aa, bɛ o be lɛ kpa.
         31 Gɛ haa dɛ nyin kɛ nɛra ɛ dɛɛ tɛ heyaa la, hé ge ɛ gɛ tenten dɛɛ tɛɛ ba.
         32 "Dɛ he dɛ nyin nɛra baa dɛ nyin he waa gbo aa, dɛ he wedɛɛga haa dɛ ɛ a gwaa la,
         anee ameo? Wechɔg-ɛɛra gba dɛ nyin nɛra baa dɛ nyin ba wa.
         33 Dɛ he ɛ wedɛɛga dɛɛ tɛ nɛra baa dɛ ɛ heyaa wedɛɛga gbo aa, dɛ he chɛ jam aa? Wechɔg-ɛɛra
         gba aa gɛ ɛa?
         34 Dɛ nɛra baa dɛ bɔ heyaa gboo hɛɛ kemɛ kwaa aa, bɔkwa kembɔree hɛɛ ba dɔe yɔ? Wechɔg-ɛɛra
         gba dɛ kemɛ ba bala wechɔg-ɛɛra kwa, ásɛ ba baa dɔ aa, ba bɔ ba.
         35 Hɛ́ɛ nyin he dɔma wa, dɛ ɛ wedɛɛga dɛɛ tɛɛ ba. He dɛ kemɛ nɛra kwaa aa, he bɛ a lɛɛ
         waa dɛɛ lii. Dɛ he dɛ ɛ gɛ naa, anee hɛɛ ba kembɔr dɔe kohona dɛ ɛ he Mɛɛ waa lɔ nyundua
         la bii. O te dɛ nyiŋi wechɔg-ɛɛra ne boniayɛ tena bwa.
         36 Hɛ́ɛ sune nɛra nɛ, gɛ he Mɛɛ waa lɔ nyundua la aa dɛ sune nɛra nɛɛ la.
         37 "He bɛ dɔŋa dɛɛ pwah, asɛ Korowii ge bɛ heyaa pwah. He bɛ dɔŋa bolchɔge dɛɛ pa, asɛ
         Korowii ge bɛ heyaa bolchɔge pa. Hé kpɔ he dɔŋa wechɔga dɛɛ kɛ ba, asɛ Korowii ge
         kpɔ he wechɔga dɛɛ kɛ heya.
         38 Hɛ́ɛ tɛ dɔŋa kwa, asɛ Korowii gee tɛ heyaa a do kan kohona. Korowii dɛ ba he tɛɛ
         yaa, wɛɛ magaa, dɛ jwiira, dɛ ɛgra a jo kɛrɛdɛ dɛ su porrr ken dɛɛ ta. Kon haa kpɔa
         magɛ kwaa tɛ he dɔŋ la tentenee baa ba kpɔe magɛ tɛ he ge."
         39 Yeesu berɔ sɛg ba ŋɔ, "Nyoŋe ɛɛ wonoo lawɛ o dɔŋ nyoŋe daa a magre aa? Ba bwa aa
         bɔɔ taa ka le dɛ chogli aa?
         40 Nɛn waa dɛ hweli toma la ta o dɔɔ gwaalɛ, kɛ dɛ o dɔɔ hweli toma dɛ jemɛ tonɛ kwaraa
         naa, o ne o dɔɔ ɛ kɛrɛdɛ.
         41 "Ɛrɛɛ hɛɛ bol he dɔŋ wechɔga tama waa haa wola he te wechɔgdamanta waa dawɛ nɔɔ?
         42 A do kɛŋɔ dabor aa lɔ he siwi ta haa wola on kpɔe, dɛ ŋɔ he dɔŋ be ŋɔ, ’N dam, gel
         n laa dapugri kpɔ he siwi ta.’ Nɛra haa nyiŋi nɛra sie mɔɔ dɛɛ ɛ waa la! Tɔ sie laa
         dabor la kpɔ he siwi ta mɔɔ dɛ́ won na kɛrɛdɛ dɛ laa dapugri waa lɔ he dɔŋ siwi ta
         la kpɔ.
         43 "Dadɛɛge aa won nɔnɛ nɔnchɔga, gɛɛ dachɔge ge aa wola won nɔnɛ nɔndɛɛga.
         44 Daa bɛlbwa nɔna waa nɔna la taa ba che dɛɛ jemɔ. Sɔɔh da aa pur nɔna nɔnɛ, gɛɛ kontromoo
         ge aa wola lomporo nɔnɛ.
         45 Nɛndɛɛge wedɛɛga ɛɛ taa a che baa jemɛ wedɛɛga aa lɔ o bambile bini. Gɛɛ ba che nɛnchɔge
         ge wechɔga ɛɛ ta dɛɛ jemɛ wechɔga damanta aa lɔ o bambile bini, dɛkalkɛ waa aa lɔ
         nɛn bambile ta laanee o nyoa ɛɛ bol.
         46 "Ɛrɛ waa hɛɛ yer mɛ he dɔɔ, haa wola waa maa dɛ bol he be ɛ nɔɔ?
         47 Nomɛlbwa waa dɛ ba n be dɛ baa no n waa nɔ dɛɛ ɛa la, mɛɛ chagle heyaa gɛ waa doa.
         48 Naate do kɛŋɔ nɛn waa dɛ ba o dea doe, dɛ kwi o mun pae bɔɔ ka jagɛ bwetal ta mɔɔ
         dɛ ma dea la. Asɛ nee palɛ ba jo dea la mun, o ta chole, dɛkalkɛ o doo kɛrɛdɛ.
         49 Nomɛlbwa ge waa no n waa nɔ, waa wola gɛ aa bagla la ɛ la, o do kɛŋɔ nɛn waa do o
         dea, o ta o mun pae bɔɔ kwii ka jagɛ bwetal ta mɔɔ dɛ den doo la, asɛ nee aa pala
         ba jo dea la mun ta la, o chole dɛ chɔg kwaraa."
         
            

         
      
   
      
         7
1 Yeesu aa bol a gɛ waa nɔ bwa bagle nɛra la tonɛ la, o le bela dɛ kaa Kapeeneɔm.
         2 Dɛ Room sooja nomoa bɛl lɔ bela dɛ dɔ bonɔɔ bɛl dɛɛ nyin o waa kɛrɛdɛ. Dɛ bonɔɔ la
         bwara dɛ weo, a ka jɛɛ ken o sewɛ.
         3 Sooja nomoa la aa no Yeesu waa la, o tomɛ Juda tena nomonome bane ŋɔ bá ka soŋo
         o ba chah o bonɔɔ la tɛo.
         4 Baa la Yeesu be la, ba soŋo kohona ŋɔ ó ba chah nomoa la bonɔɔ la tɛo, dɛ ŋɔ o be
         ŋɔ, "A wer kɛŋɔ he cha nomoa nɔ,
         5 dɛkalkɛ o dɛ nyin ya Juda tena wa, hale o do cheremi dea tɛ yaa kwara."
         6 Baa ŋɔ gɛ la, Yeesu iro, o ne baa kaa. Aa ka tama o tel dem bela la, sooja nomoa
         la tomɛ o daamanar o be ŋɔ bá ba ŋɔ o be ŋɔ o ta chɛɛ kɛ Yeesu ba o dem, anomanta
         o bɛ o te koh,
         7 dɛ ŋɔ o gbagba ge ta chɛɛ kɛŋɔ o ba Yeesu be. Kɛ Yéesu bol waa waa ba o dem dɛ ba
         bol la ásɛ o bonɔɔ la gbaŋre.
         8 O bolɔ ŋɔ, "N ɛ nɛn maa lɔ nomonome bane lɔga, dɛ dɔ soojare ba do n ge lɔga. Mɛɛ
         wonoo ŋɔ bɛl be ŋɔ, ’Ba,’ o ba, dɛ berɛ ŋɔ onfale be, ’Kaa,’ o ge kaa. Mɛɛ wonoo ŋɔ
         n bonɔɔ be ŋɔ, ’Ɛ ken tɛ mɛ,’ asɛ o ɛ."
         9 Yeesu aa no waa nɔ la, o nyoa kpoo yarada waa yaradao la wa, asɛ o berɛ habɔɔ dɛ
         ŋɔ nɛnlaa baa teŋɛ o nɛɛ la be ŋɔ, "Kasinteŋ, n ta nɛn waa yarada mɛ ken nae bwa.
         N ta o yarada dɔŋ nae Israel tena kwaraa bini."
         10 Belaa nɛra sooja nomoa la aa tom ba la berɛ kaa o be. Baa tel o dem la, ba nao kɛŋɔ
         o bonɔɔ la gbaŋrɔ.
         11 Aa ɛ tama la, Yeesu leɔ dɛɛ kaa bwɛɛ bɛl baa dɛ yerɔ Neen la ta. Waa dɛ kaa la, dɛ
         o habɔteŋra ne nɛnlaa bane ja o nɛ.
         12 Waa dena dɛɛ tel bwɛɛ la ta la, dɛ ba chegɛ baa bɛl waa sewa dɛɛ kaa ka huge. Dɛ
         gɛ nɛn waa sewa la ɛ luhaah bɛl bibeŋkpoŋ waa dɔa. Dɛ bwɛɛ la tena bane teŋɛ luhaah
         la nɛɛ pirim.
         13 Belaa Yeesu aa na haah la la, o waa do o sum, asɛ o ŋɔ o be ŋɔ, "Dɛɛ berɛ wii."
         14 Waa ŋɔ gɛ la, o kaa lege lale la baa fɔrɔwo la, asɛ nɛra baa chegɔɔ la jagɛ che bobeŋkpoŋ,
         asɛ o ŋɔ, "Bonɔɔ, n ŋɔ hé ir!"
         15 Belaa bonɔɔ la fugri ir so, dɛ den dɛɛ bol wa. Asɛ Yeesu ŋɔ haah la be ŋɔ, "He biee
         la."
         16 Ɔmee lawɛ nɛra baa lɔ bela la bwa, asɛ baa kpɛɛ Korowii dɛɛ ŋɔ, "Korowii keamejen
         bɛl ba ya bini bonɔ! Korowii balɔ dɛ́ ba lɛ o nɛra!"
         17 Yeesu waa waa ɛa la perɛ Judia harɛ ne harɛre aa baro cheme la bwa ta.
         18 Anee Jɔn waa dɛ sɔ nɛra Korowii nee la habɔteŋra ba Jɔn be dɛ ka bol a gɛ waa nɔ
         bwa baglo.
         19 Asɛ o yerɛ ba bini banɛ, dɛ tom ba Yeesu be ŋɔ bá ka bɔɔro ŋɔ onee nɛn Korowii aa
         bagɛ nyoa ŋɔ wɛɛ geloo o ba la aa, kɛɛ o laa ɔ, asɛ báa nyiŋi naate habɔɔ?
         20 Jɔn habɔteŋra la aa ba Yeesu be la, ba ŋɔ o be ŋɔ, "Jɔn waa dɛ sɔ nɛra Korowii nee
         laanee tomɛ yaa he be dɛ ŋɔ yá ba bɔɔre ŋɔ, henee naate Korowii aa bagɛ nyoa ŋɔ wɛɛ
         geloo o ba la aa, kɛɛ he laa ɔ, asɛ yáa nyiŋi naate habɔɔ?"
         21 A gɛ saŋ la dɛ Yeesu chah weela tena taeh, dɛ doŋi kwaa aa dɛ ir nɛra nɛ a le ba
         nɛ, asɛ dɛ gel nyoŋa gee na bɔr.
         22 Anee Yeesu ŋɔ Jɔn toroma la be ŋɔ, "Hé ka bagle Jɔn be waa haa baa na ne anɔ la
         haa baa no. Hé ŋɔ o be ŋɔ nyoŋa dɛ na bɔr, boobie ɛɛ valɛ, asɛ nɛra weechɔga aa chɔg
         ba bwadabii la ge bwara kwaa. Hé ŋɔ o be ŋɔ amumure dɛ no wa, lala ir seo ta, asɛ
         nyaara ge dɔ Amanesoma la dɛɛ no.
         23 He naate haa wola men tɔŋle la, he na som."
         24 Jɔn toroma la aa kaala la, Yeesu bol Jɔn waa nɛnlaa la be ŋɔ, "Haa la pua waa ɛ hɛŋle
         gbo la ta bela la, bɔkwaa he fe ɛɛ nyin kɛ he na laɔ? Kpɔg bɛl peu aa dɛ ta wɛɛ yiigi
         waa he la bela kɛɛ?
         25 Dɛ gɛ laa ge aa, dɛ bɔkwa tenee he la ŋɔ he ka nyiŋi ɔ? Nɛn waa do laaladɛɛgaa he
         la ka nyiŋi kɛɛ? Nɛra baa dɛ do laaladɛɛga dɛɛ di ba tetookondikwaa la, koodemii ba
         do.
         26 Hé den bag mɛ, bɔkwa tenee he la bela ka nyiŋi ɔ? Korowii keamee kɛɛ? Kasinteŋ,
         Korowii keamee he na la, kɛ o gwaa Korowii keame kwara.
         27 Jɔn nɔ waa ba chwerɛ Korowii Tɔn bini ŋɔ, ’Korowii ŋɔ, "Mɛɛ tomɛ n toromee ó tɔ
         he sie dɛ kwaa ŋwɛnɛ tɛɛ" ’ la.
         28 N dɛ ŋɔ he be, ba lolɛ nɛnjena harɛ nɔ ta, kɛ Jɔn gwaa ba bwa. Kɛ nomɛlbwa waa ɛ
         bechala Korowii Kora la ta te berɔ gwaalo."
         29 Nɛmpɛɛne la ne lampoo lɛɛra la kwaraa baa dɛ bɔ nɛra apoo aa no Yeesu waa la, ba
         sɛoh ŋɔ Korowii waa dɔ kasinteŋ. Gɛ nɛra nɔɔ Jɔn faa sɔ Korowii nee la.
         30 Kɛ ba nomonome ne Farisii tena la ne Tɔn Jerema la te vɛh Korowii waa aa wera tɛɛ
         ba la. Dɛ ba te fa ta gelɛ Jɔn sɔ ba Korowii ne.
         31 Yeesu berɔ ŋɔ, "Bɔkwa konee mɛɛ ba fini nɛra nɔ kpɔe dɛ magɔɔ? Bɔkwa nɛraa ban ɔ?
         32 Ba do kɛŋɔ bechale bane aa dɛ hɛlɛ fɔgbaah, asɛ bane ŋɔ ba bala be ŋɔ, ’Ɛrɛɛ ya go
         silɛɛ yela asɛ he sie ta lɛɛ hé sa, ya berɛ ta wiile ge, he loo ta kui hé wi nɔɔ?’
         33 Jɔn waa dɛ sɔ nɛra Korowii nee la aa bala la, dɛ waa sen nyɔ, dɛ yon lawɛ o nyoa
         vɔwɛ, asɛ he ŋɔ kwaa dɛ ir o nɛ!
         34 Asɛ n Nɛn Bie ge aa bala nɔ, n dɛ di kwaa dɛɛ nyɔ sen, asɛ he ŋɔ, ’Hé na baa nɔ!
         Kondikondidii ne sennyɔɔree on. Lampoo lɛɛra baa dɛ bɔ nɛra apoo ne wechɔg-ɛɛraa o
         daamanar.’ " Yeesu aa bol gɛ tonɛ la, o ŋɔ,
         35 "Wejereme bɛlbwa we-ɛɛla taa a che baa jemɛ kɛ o ɛ wejereme."
         36 Farisii te bɛl yerɛ Yeesu ŋɔ ó ba ó ne o di kwa, asɛ Yeesu la o dem ba ka so tig
         ta, dɛɛ ba kwaa dii.
         37 Bwɛɛ la ta la, dɛ haah bɛl dɛ bɔ jwamane dɛ do bela. Waa noa kɛ Yeesu lɔ Farisii
         te la dem dɛɛ di kwaa la, anee o ka kpɔ nosɔɔhsoma loŋjega bɛl del
         38 dɛ ba guŋi Yeesu jwɛh dɛ wi ta o napaala ta, dɛ kpɔ o nyumpona fee o sinii la waa
         wia ta Yeesu napaala ta la, dɛ mo o napaala, dɛ fuge nosɔɔhsoma la fɔgla.
         39 Belaa Farisii te la waa yerɛ Yeesu ŋɔ ó ba di kwaa la aa na a gɛ waa nɔ la, o lii
         o nyu bini ŋɔ, "Baa nɔ fe ɛ Korowii keame tenten naa, o fe jemɛ haah nɔ hahsoo waa
         dɛ lego nɔ. O fe jemɛ o wechɔga waa lɔ a ta bwɛɛ nɔ ta."
         40 Anee Yeesu ŋɔ o be ŋɔ, "Seemɔn, n dɔ waane dɛ́ bol he be." Asɛ baa la ŋɔ, "Nomoa,
         bol."
         41 Belaa Yeesu ŋɔ, "Nɛra banɛ banee di baa bɛl kem. Ba bwa di o kem te, kɛ bɛl kwaa
         gwaa o dɔŋ kwaa kera fi.
         42 A gɛ kema la nɛra banɛ la aa dia la, ba bɛlbwa ta wone bɔ, asɛ o kpɔ kɛ ba. A gɛ
         waa nɔ aa do gɛ nɔ, ba bini umee hɛɛ lii kɛŋɔ wɛɛ nyin baa la waa kohonaa yɔ?"
         43 Anee Seemɔn chaŋo ŋɔ, "N dɛ lii kɛ naate o kem aa kana la, onee dɛ nyin baa la waa
         kohona." Asɛ Yeesu ŋɔ, "Kpelaa he ŋɔ."
         44 Yeesu aa ŋɔ gɛ la, o berɛ sie ta haah la be, dɛ ŋɔ Seemɔn be ŋɔ, "Kɛ he na haah nɔ
         kenɛ? Maa ba he dem bonɔ la, he ta men nee tɛɛ ń sarame n nakpale. Kɛ haah nɔ te
         wio ta n nakpale ta dɛ kpɔ o nyumpona feera kɛrɛdɛ ken.
         45 He ta men lɛɛ silɛɛ ne dɛ mo n lwɛɛma. Kɛ maa baa so nɔ bwa, o ta n napaala moe gelɛ
         bwa.
         46 He ta men nee tɛɛ ń sarame n nakpale gɛɛ mɛɛ bol noo maa kpɔ fɔgle n nyu wa aa?
         Kɛ o te fuge nosɔɔhsoma fɔgle n nakpale.
         47 Anomanta mɛɛ dii kasinteŋii. Nyina haah nɔ aa nyin n waa kohona nɔ baglɔ kɛ Korowii
         kpɔ o wechɔga damanta waa ɛa la bwa kɛo. Naate waa wola wechɔga ɛɛ kohona a ɛ kɛŋɔ
         he kpɔa kɛo la, nyina waa dɛ nyin he waa la aa kan do. Waa Korowii jam kohona kɛ nɛn
         waa ɛ anjena la."
         48 Belaa Yeesu ŋɔ haah la be ŋɔ, "Korowii kpɔ he wechɔga kɛɛ."
         49 Waa ŋɔ gɛ la, anee nɛra baa soge tig ta bela dɛ ja o nɛɛ la ɛɛ lii ba nyu bini ŋɔ,
         "Nɛn besoo baa nɔ o kpɔ wechɔga dɛɛ kɛ nɛra nɔɔ?"
         50 Asɛ Yeesu ŋɔ haah la be ŋɔ, "He yarada haa yarada mɛ nɔ lɛɛ. Ir dɛɛ la. Kórowii
         tɛɛ bosɔɔhna."

1 Aa ɛ tama la, Yeesu jo bwɛjena ne bwɛjegre ta dɛɛ bol Amanesoma la kɛ Korowii Kora
         la dii telo. Dɛ o habɔteŋra fi dɛ banɛ la,
         2 ne haahna bane waa doŋi kwaa ba nɛɛ dɛ chaah ba weela la ja o nɛ. Gɛ haahna nɔ bɛlee
         Mɛɛre waa le Magdala Yeesu faa doŋi kwaa bele anuanɛ le o nɛɛ la.
         3 Bɛl gee Joana waa ɛ Kusa waa ɛ nomoa dɛɛ nyiŋi Kooro Hɛrɔd dem la haah, ne Susaana
         ne ba bala bane baa wara dɛ teŋɛ Yeesu ne o habɔteŋra la nɛ, dɛ kpɔ ba gbagba suuga
         dɛ yawɛ kwaa tɛɛ ba baa di la.
         4 Dɛ nɛra teŋo le bwɛɛre aa teŋɛ dɔŋa nɛɛ la ta dɛɛ ba Yeesu be. Nɛnlaa la aa wara
         dɛ bar Yeesu cheme la, o kpɔ sɛgla dɛ bol waa bag ba ŋɔ,
         5 "Baa bɛlee ira dɛ kaa merɛ mea o koo ta. Waa dɛ merɛ mea la la, ane lee ŋwɛnɛ ta,
         asɛ nɛra tigri a ta, jumbii ge ba tɔɔ di.
         6 Mea la ane ge lee bwetala ta. Aa lea la, a jwalɔ dɛ serewe, dɛkalkɛŋɔ sɔn toole bela.
         7 Mea la ane lee sɔɔhne baah dɛ le, sɔɔhne la kpeg dɛ lawa a serewe.
         8 Ane ge lee harɛdɛɛge la ta dɛ le, dɛ do wer kɛrɛdɛ, asɛ mendaa bɛlbwa ɛ bie lafa."
         Yeesu aa bol waa nɔ tonɛ la, o kpɔ takpeg ŋɔ, "Nomɛlbwa waa no la, ó no!"
         9 Yeesu aa tonɛ o wobol la o habɔteŋra la bɔɔro sɛgla la mun.
         10 Anee o ŋɔ ba be ŋɔ, "Korowii ta o Kora bini wobɛlbwa kpɔe sɔh he te. Kɛ nɛra baa
         kaa la te, sɛgla nee mɛɛ ba waa ba be bola, ásɛ a ɛ gɛ baa chwera ŋɔ, ’Ba dɔ sibie,
         kɛ baa na, dɛ dɔ deŋna kɛ baa no, baa waa mun jemɛ.’
         11 "Hé no sɛgla la mun. Mea la chegɔ tɛ Korowii Waa la.
         12 Asɛ anɔ la aa lee ŋwɛnɛ nyoa asɛ jumbii ba tɔɔ di la chegɔ tɛ nɛra baa no Korowii
         Waa la, asɛ bug ta dɛ Bɔnsam baa laa kpɔ ba nyu bini asɛ ba bɛ ba te kpɔ tɛ Korowii
         o lɛɛ ba la.
         13 Anɔ la ge aa lee bwetala ta bela teera aa wola toole kohona asɛ a lune aa wola wone
         kaa bini asɛ a jwalɛ dɛ sewɛ la, a do kɛ nɛra ba yon no waa la, dɛ ba sie lɛo, kɛ
         aa wola won ban jooge dɛɛ ka ba nyu bini la. A chegɛ Korowii Waa ta waane puu ba aa,
         dɛ ba horɔ.
         14 Asɛ anɔ la ge aa lee sɔɔhne baah, sɔɔhne la lawa a sewɛ la gee nɛra baa no Korowii
         Waa la, asɛ ba soga bini ne kondɔɔh waa ne wepuu aa lɔ harɛ nɔ ta begre ba sie, baa
         gelɛ waa la ɛɛ dɔ tɔnɔ la.
         15 Anɔ la ge aa lee harɛdɛɛge ta dɛ le dɛ do wer dɛ ma kohona la gee nɛra baa no waa
         la dɛ kpoŋe a bini kɛrɛdɛ, dɛ dɔ bambile dɛ teŋɛ a ta, dɛ gel a dɔ tɔnɔ la.
         16 "Nomɛlbwa aa kandea choŋi dɛ kpɔ kon dɛɛ pi o ta, kɛɛ dɛ kpɔ dɛɛ do mpa lɔga. Ba
         choŋi kandea aa, kon taa ba kpɔɔ dɛɛ chɔŋɛ ásɛ wɛɛ chaah nɛra bwa.
         17 Komɛlbwa waa sɔah la ɛɛ le bochaahnee ba nao. Waa bwa baa tɔ a ta la ɛɛ ba leo nɛra
         jemɛ.
         18 Anomanta hé no kɛrɛdɛ dɛ jemɛ waa nɔ mun. Dɛ he wono no a mun aa, mɛɛ ja heyaa anee,
         dɛkalkɛŋɔ naate waa dɔa la, baa jao anee, asɛ nɛn waa wola komɛlbwa dɔe la, tama kwaraa
         waa dɔa la ɛɛ le o nɔn taa."
         19 Yeesu nya ne o nimanar la bela waa lole la, kɛ nɛnlaa la nomanta, ba ta wone tel
         o be.
         20 Anee nomɛl ŋɔ o be ŋɔ, "He nya ne he nimanar chegɛ buse dɛɛ nyin ba nae."
         21 Belaa Yeesu ŋɔ ba be ŋɔ, "N nya ne n nimanaree nɛra baa dɛ no Korowii Waa dɛɛ teŋɛ
         a ta la."
         22 Awola bɛl, Yeesu ne o habɔteŋra la kaa jo gbera bini, asɛ o ŋɔ ba be ŋɔ bá kaa moo
         baŋ le, asɛ ba tagɛ gbera la do.
         23 Baa tawa dɛɛ kaa la, Yeesu chɔ dom gbera la bini. Bug la ta dɛ peujen bɛl dɛ ta dɛ
         kpɔ nehaŋma dɛɛ jo ba gbera la bini, asɛ gbera la ɛɛ ba mora.
         24 Anee o habɔteŋra la chumu dɛ ŋɔ, "Nomoa, ya serewɔ tonɛ!" Belaa o ir dɛ kɔr peu la
         ne nehaŋma la, asɛ a hel, asɛ bɔr hel kerker ken.
         25 Bɔr aa hela la, o bɔɔ o habɔteŋra la ŋɔ, "Ɛrɛɛ haa wola men yarada nɔɔ?" Ba ɔmɔ,
         ba bwa bwara hwah, asɛ baa bɔɔ dɔŋa ŋɔ, "Nɛn besoo siwii nɔ, wɛɛ bol waa peu ne nehaŋma
         ɛɛ no o wobol nɔɔ?"
         26 Yeesu ne o habɔteŋra la tawɛ gbera kaa Galilia Moo la baŋ, Gerasa harɛ ta.
         27 Yeesu aa le gbera la bini la, baa bɛl waa ɛ bwɛɛ la te kwa aa dɛ ir o nɛɛ baa chemo.
         Dɛ kwaa la aa ir o nɛɛ bigro, asɛ o foo o laala ta, dɛ chwa le dem dɛ ka so lala hugribɔr.
         28 Gɛ baa nɔ aa na Yeesu la, o chwao dɛ ba guŋi o sie, dɛ kpɔ takpeg ŋɔ, "Yeesu, Korowiijen
         Bie, bɔkwaa hɛɛ nyin n be nɔ? N dɛ soŋe, bɛ men weweele do."
         29 Pɛɛ laa baa la do lɔŋɔ la, dɛkalkɛŋɔ dɛ Yeesu tɔ sie ŋɔ kwáa la le o nɛ. Gɛɛ kwaa
         la yon dɛɛ ir o nɛ, asɛ baa lawɔ dɛɛ doo kpɛɛ. Ba doo kpɛɛ aa, gɛɛ o yon kuuga, asɛ
         kwaa la yon kaa o ne pua waa ɛ hɛŋle gbo ta.
         30 Belaa Yeesu bɔɔro ŋɔ, "He sɔne ɛrɔɔ?" Asɛ o ŋɔ, "N sɔne Dɔm." Dɛ kwaa la warɔ pirim
         dɛ do o nɛ, a waa o ŋɔ o sɔne Dɔm la.
         31 Anee kwaa la soŋe Yeesu ŋɔ o bɛ an doŋi ka ta bela baa dɛ ba wechɔg-ɛɛra bwa hɔhɔrɔwa
         doe la.
         32 Bela la, dɛ prakooni damanta ane lɔ diŋgoŋ bɛl ta dɛɛ di. Anee kwaa la soŋe Yeesu
         ŋɔ ó gel a kaa prakooni la nɛ, asɛ o tɛa ŋwɛnɛ.
         33 A le baa la nɛɛ dɛ ka jo prakooni la nɛ, asɛ prakooni damanta la bwa chwa biribiri,
         dɛ wili diŋgoŋ la dɛ ka lee moo ta dɛ serewe kwaraa.
         34 Belaa nɛra baa dɛ tegɛ prakooni la aa na waa aa chiga la, ba chwa dɛ la bwɛɛ la ta
         ne bwɛjegre ne daamune aa bɛne bela la ta, dɛ ka bol waa aa chiga la bela tena be.
         35 Bela tena aa noa la, ba le ba bwɛɛre ta dɛ́ ba na waa aa chiga la. Baa ba Yeesu be
         la, dɛ baa la kondamanta faa lɔ o nɛɛ la, dɛ o kwaa la bwa kaalɔ, o liire ba harɛ,
         o do laala dɛ so Yeesu sie. Baa na gɛ waa nɔ la, ba ɔmɔ.
         36 Nɛra baa lɔ bela dɛ na gɛ Yeesu aa chah baa la kwaa faa lɔ o nɛɛ la bol a waa ba
         bwɛɛ tena la aa ba bela la be.
         37 Yeesu aa ɛ gɛ la, nɛra baa le baah bela la soŋo ŋɔ ó le ba harɛ ta dɛ kaa, dɛkalkɛ
         dɛ ɔmee tenten chole ba nɛ, asɛ o jo gbera bini dɛ kaa.
         38 Yeesu aa dɛ kaa la, anee baa la kwaa faa lɔ o nɛɛ la soŋo ŋɔ, "Gel n ne he kaalɔ."
         Waa ŋɔ gɛ la, Yeesu ŋɔ o be ŋɔ,
         39 "Kaa he nɛra be dem dɛ ka bol wejena Korowii aa ɛa tɛɛ la." Baa la laŋɔ dɛ ka bol
         waa Yeesu aa ɛa tɛo la bwɛɛ la bwa ta.
         40 Yeesu aa bera kaa moo la baŋ le la, nɛra baa lɔ bela la jaamo silɛɛ ne, dɛkalkɛ dɛ
         ba sogo dɛɛ kpao.
         41 Belaa cheremi dea nomoa bɛl baa dɛ yerɔ Jaerɔs la ba dɛ ba guŋi Yeesu sie dɛ soŋo
         ŋɔ o dɛ nyinu o dem.
         42 Dɛ gɛ baa nɔ bibeŋkpoŋ waa dɔɔ, o ɛ bihaah dɛ di bene fi dɛ anɛ la bwara dɛ weo wɛɛ
         ba sewa. Yeesu aa dɛ kaa la, dɛ nɛnlaa bane teŋɛ o nɛ, dɛ fiilo do baah ta dɛɛ tagɔ.
         43 Dɛ haah bɛl ge lole chal ɛɛ fugo bene fi dɛ anɛ, o chah, o komɛlbwa tonɛ tɛɛga tena
         be. Kɛ nomɛlbwa ta wone chaoh.
         44 O jo nɛra la baah ta dɛ ka che Yeesu habɔɔ dɛ lege o batakaare nyoa. Bug la ta dɛ
         chal la aa dɛ fugo la teŋo.
         45 Asɛ Yeesu bɔɔ ŋɔ, "Umee leg mɛ nɔɔ?" Waa bɔɔra la, nomɛlbwa ta sɛɛh. Anee Pita ŋɔ,
         "N Dɔɔ, nɛnlaa nɔ aa bare cheme dɛɛ tagɛ dɔŋa nɔ, anee he berɛ dɛɛ bɔɔ naate waa lege
         naa?"
         46 Anee Yeesu ŋɔ, "N nao kɛ nomɛl leg mɛ, dɛkalkɛ kpegri ane le n bini."
         47 Belaa haah la aa naa kɛŋɔ waa won kpɔ o te sɔh la, o kpɔ bochela dɛ ka guŋi Yeesu
         sie nɛra la bwa siwi ta, dɛ bagle wee la aa bala o lego la, ne gɛ o weela la aa kaala
         bug la ta la.
         48 Anee Yeesu ŋɔ o be ŋɔ, "Tolo, he yarada haa yarada mɛ la gelɔ he gbaŋre. Dɛɛ la.
         Korowii tɛɛ bosɔɔhna."
         49 Yeesu nyoa taa lɔ waa waa dɛ bol la ta la, torome le cheremi dea nomoa la dem dɛ
         ba ŋɔ nomoa la be ŋɔ, "He bihaah la sewɔ. Bɛ berɛ ha nomoa la kpa."
         50 Ajaah Yeesu no waa la torome la aa baa bol la, anomanta o ŋɔ Jaerɔs be ŋɔ, "Bɛ ɔmɛ,
         kɛ yarada mɛ. Wɛɛ berɔɔ dɔ bokpega ja."
         51 Yeesu aa tel dem bela la, o ta gelɛ nomɛlbwa ja o nɛɛ dɛ jo bela bie la aa chɔa la,
         nemenɛ Pita ne Jɔn ne Jems ne bie la nya ne o mɛɛ gbosoroo.
         52 Dɛ nɛra baa lɔ bela la koh bie la waa dɛɛ wi. Anee Yeesu ŋɔ ba be ŋɔ, "He bɛ wi.
         Bie la ta sewɛ, domii o chɔ!"
         53 Yeesu aa ŋɔ gɛ la, dɛ ba dɛ mamɔ, dɛkalkɛ dɛ ba jemɔ kɛ o sewɔ.
         54 Waa ba bie la jwɛɛh la, o lawɛ o nɔn dɛ kpɔ takpeg ŋɔ, "Bie, ir!"
         55 Waa ŋɔ gɛ la, bie la hweera berɔ ba ja, asɛ o fugri ir bug la ta, asɛ Yeesu ŋɔ bá
         nyin kwaa tɛo o di.
         56 Bie la nya ne o mɛɛ bwa bwara yɔrɔ, asɛ Yeesu kah ba ŋɔ ba bɛ nomɛlbwa be waa aa
         chiga la bol.

1 Yeesu yerɛ o habɔteŋra fi dɛ banɛ la ba cheme o sie, dɛ tɛɛ ba kpegri ne ŋwɛnɛ ŋɔ
         bá doŋi kwaa nɛra nɛ, dɛ chah weela ge,
         2 dɛ tom ba ŋɔ bá ka bol Korowii Kora la wa, dɛ chah weela tena.
         3 Waa dɛ tom ba la, o ŋɔ ba be ŋɔ, "He bɛ komɛlbwa kpɔ kpoŋe he ŋwɛnɛ nɔ kaala ta.
         He bɛ daŋgbale kpɔ, dɛ bɛ pure kpɔ, dɛ bɛ kondikwaa kpɔ, dɛ bɛ suuga kɛɛ batakaare
         bele anɛnɛ kpɔ.
         4 Bwɛɛ bɛlbwa haa la o ta la, dem haa ka jo o ta la, hé so bela ka tel kɛŋɔ haa le
         bwɛɛ la ta.
         5 Dɛ bwɛɛ la tena ta heyaa lɛɛ silɛɛ ne naa, hé jwii he napaala teera ta bela mɔɔ
         dɛ le bela, ásɛ a bagle kɛŋɔ he kpɔ Korowii Waa ba ba be ba vɛah."
         6 Asɛ ba le kaa, dɛ kaa bol Amanesoma la bela bwɛɛre la ta, dɛɛ chah weela tena bobɛlbwa.
         7 Kooro Hɛrɔd waa dɛ nyiŋi Galilia harɛ ta aa no waa Yeesu aa dɛ ɛ la bwa la, o liire
         ɛo sakaa ken, dɛkalkɛŋɔ dɛ nɛra bane dɛ bol ŋɔ Jɔn o faa dɛ sɔ nɛra Korowii nee la
         ir seo ta.
         8 Bane ŋɔ Korowii keame Elaejaa ir seo ta, asɛ bane ge ŋɔ Korowii keamebena la bɛlee
         weera.
         9 Anee Kooro Hɛrɔd ŋɔ, "Jɔn te, n gelɔ ba teŋe o nyu, aah nɛn besoo ge waa mɛɛ no ken
         nɔɔ?" Asɛ dɛ swɛɛ siwi kɛŋɔ wɛɛ na Yeesuu.
         10 Yeesu habɔteŋra la balɔ dɛ ba bol waa baa kaa ɛ o be, asɛ o kpɔ ba le nɛnlaa la bini
         ba kaa bwɛɛ bɛl baa dɛ yerɔ Bɛtsaeda la ta.
         11 Nɛra aa no o waa la, ba tiu bela, asɛ o lɛɛ ba silɛɛ ne dɛ bol Korowii Kora la waa
         bag ba, dɛ chah ba bini banɔ la ba bwara aa dɛ wee ba la.
         12 Wee aa dɛ jo la, o habɔteŋra fi dɛ banɛ la la o be dɛ ka ŋɔ o be ŋɔ, "Tɛ nɛnlaa nɔ
         ŋwɛnɛ ba kaa bwɛɛre aa bar bonɔ nɔ dɛ́ ka nyin kondikwaa ne chɔɔbɔra, dɛkalkɛ bonɔ
         ɛ kpɔg baah."
         13 Anee Yeesu ŋɔ o habɔteŋra la be ŋɔ, "Hé tɛɛ ba kwaa bá di." Waa ŋɔ gɛ la, ba chaŋo
         ŋɔ, "Paanoo anue ne pɛŋa anɛɛ ya dɔ. Nemenɛ ya la dɛ ka yawɛ kondikwaa ba tɛ nɛra
         nɔ bwa nɔ."
         14 Dɛ nɛra baa lɔ bela la, ba baala ɛɛ ɛ nɛra kagboŋa banuee. Asɛ Yeesu ŋɔ o habɔteŋra
         la be ŋɔ, "Hé ŋɔ ba be ŋɔ bá pɛɛge so fifraanunue."
         15 Anee o habɔteŋra la gel nɛra la pɛɛge dɛ so gɛ.
         16 Asɛ Yeesu kpɔ paanoo anue la ne pɛŋa anɛ la, dɛ ha sie dɛ nyiŋi nyundua dɛ jam Korowii,
         dɛ mɔne do o habɔteŋra la nɔɔra ta ŋɔ bá bɔne tɛ nɛra la.
         17 Baa bɔne paanoo la tɛ nɛra la la, ba bwa diu dɛ vagre, ane ka. O habɔteŋra la tɔɔ
         anɔ la baa dia ka la pɛ, asɛ a su wɛgrɛjena fi dɛ anɛ.
         18 Awola bɛl, dɛ Yeesu gbo lɔ bobɛl dɛɛ soŋe Korowii, asɛ o habɔteŋra la la o be. Anee
         o bɔɔ ba ŋɔ, "Nɛn besoo nɛra ɛɛ lii mɛ nɔ?"
         19 Anee ba ŋɔ, "Bane ŋɔ Jɔn o faa dɛ sɔ nɛra Korowii nee laanee hen. Bane ŋɔ Elaejaa
         hen, asɛ bane ge ŋɔ Korowii keamebena la bɛlee weera."
         20 Asɛ o bɔɔ ba ge ŋɔ, "Nɛn besoo he gee lii mɛ nɔ?" Anee Pita chaŋo ŋɔ, "Henee Kristo
         la Korowii aa ŋɔa wɛɛ tomɔɔ ó ba lɛ yaa la."
         21 Belaa Yeesu kah ba kohona ŋɔ ba bɛ gɛ nomɛlbwa be bol.
         22 Asɛ o berɛ ŋɔ, "Men Nɛn Bie la chɛ kɛŋɔ n na waa nomonome ne Sɔfonomonome ne Tɔn
         Jerema nɔn ta, asɛ ba vɛɛh mɛ, dɛ kpo mɛ, asɛ a tɔpetooro wee la, n ir seo ta."
         23 O berɛ ŋɔ ba bwa be ŋɔ, "Dɛ nomɛlbwa dɛ nyin kɛ o teŋɛ n nɛ aa, ó gel o tetookwaa
         nyina, dɛ kpɔ o te tɛ tɔpere bɛlbwa kɛ wɛɛ sɛh wahala nae ne seo bwaa, dɛ ba teŋɛ
         n nɛɛ kɛŋɔ nɛn waa kpɔ dagagre che bá ka kpaaro pɛl o ta la,
         24 dɛkalkɛ nomɛlbwa o sie aa swɛɛ harɛ nɔ ta kwaa ta la, wɛɛ paŋɛ o nyuu. Asɛ nomɛlbwa
         ge o sie aa wola harɛ nɔ ta silɛɛ kwaa ta lɛ la, wɛɛ dɔ o nyuu.
         25 Dɛ nɛn dɔ harɛ nɔ ta kwaa bwa dɛ paŋɛ o nyu aa, bɔkwa tɔnɔɔ o dɔɔ?
         26 Nomɛlbwa sihiih aa dɛ kpoo n ne n webagla nɔ ta la, awola men Nɛn Bie ne nyundua
         toromedɛɛga aa ba n Mɛɛ jirima ne la, maa naatee heeh awola tɔpere.
         27 Kasinteŋ, Korowii ɛɛ ba di o Kora harɛ nɔ taa, dɛ he bini bane ta soge le dɛ nao."
         28 Yeesu aa bol a gɛ waa nɔ la, a yawa nyoa la, o kpɔ Pita ne Jɔn ne Jems, o ne ba teeh
         bwe bɛl dɛ kaa o doa, dɛ ka soŋe Korowii.
         29 A gɛ saŋ Yeesu aa dɛ soŋe Korowii la, o sie bɔr begrɔ, asɛ o laala waa doa la to
         dɛɛ nyɛgle al-al ken.
         30 Ba ne ŋɔ ba nyiŋi, dɛ o ne nɛra banɛ dɛ bol wa. Dɛ Korowii keamebena Mosis ne Elaejaa.
         31 Baa bala dɛ Korowii jirima lɔ ba nɛ, baa bol gɛ Yeesu aa dɛ ba sewa Jerusalam ásɛ
         Korowii waa la ɛ kpela.
         32 Dɛ Pita ne o bala la dɛ chɔ doromi. Ba iro dɛ na Yeesu kɛŋɔ o laala aa toa dɛɛ nyɛgle
         al-al ken. Ba na nɛra banɛ la baa ja Yeesu nɛɛ la ge.
         33 Nɛra banɛ la aa le Yeesu be dɛɛ kaa la, Pita ŋɔ o be ŋɔ, "N Dɔɔ, a wer kɛŋɔ yaa lɔ
         bonɔ nɔ. Gel ya do kukure atoro, hé kpɔ bɛl, Mosis kpɔ bɛl, asɛ Elaeja ge kpɔ bɛl."
         Dɛ waa jemɛ waa waa dɛ bol.
         34 Pita taa dɛ bol waa nɔ la, bam bɛl denɔ ba tɔ ba nɛ, asɛ ɔmee lag ba kɛŋɔ bam la
         chunchule aa baa tɔ ba nɛɛ la.
         35 Belaa taa bɛl le bam la bini ŋɔ, "N Bie maa leo laanee la. Hé no o be!"
         36 Wobol la aa chiga la, dɛ a ka Yeesu gbo, asɛ o habɔteŋra la hel jeiih ken gɛ waa
         nɔ ta, ba ta nomɛlbwa be waa baa naa la bolɛ gɛ saŋ.
         37 Tɔ aa pera la, Yeesu ne o habɔteŋra batoro la le bwe la doa tu harɛ, asɛ nɛnlaa bane
         ba chemo.
         38 Belaa baa bɛl kpɔ takpeg bol waa nɛra la bini ŋɔ, "Nomoa! N dɛ soŋe, nyiŋi n bie
         nɔ nɛɛ tɛ mɛ. O gboo n bie.
         39 Kwaa dɛ ir o nɛ. A ir o nɛ aa, gɛɛ o pigri do lɔŋɔ, asɛ a won kpɔɔ go harɛ o beŋri
         chɔ, asɛ fufug ɛɛ le o nyoa. A dɛ ɛo hɔhɔrɔwa mɔɔ dɛ le o nɛ.
         40 N soŋe he habɔteŋra la ŋɔ bá doŋa o nɛɛ tɛ mɛ, kɛ ba ta wone."
         41 Anee Yeesu chaŋe ŋɔ, "Oo! Fini nɔ nɛra wechɔga aa lɔ he nɛɛ nɔ, he ta yarada dɔe!
         Tɔpera aŋwɛnɛɛ hɛɛ nyin kɛ n lawɛ bambile dɛ so he be mɔɔ he yarada Korowii ɔ? Maa
         tɔpere bɛl dii ba he be kpa oo! Kpɔ he bie la ba bonɔ."
         42 Bie la aa dɛ ba la, kwaa la goo harɛ dɛ gel o beŋri. Yeesu kɔr kwaa la, dɛ chah bie
         la, dɛ kpɔɔ tɛ o mɛɛ.
         43 Nɛra la bwa nyoa kpo Korowii kpegri la nɛ. Ba nyoa aa kpoa ba taa kooga la, Yeesu
         ŋɔ o habɔteŋra la be ŋɔ,
         44 "Hé cheg deŋne dɛ no waa nɔ maa dɛ ba he be bola nɔ, asɛ dɛ bɛ soh! Ba dɛ ba men
         Nɛn Bie lee do nɛra nɔn ta."
         45 O habɔteŋra la ta waa la mun noɛ, dɛkalkɛŋɔ Korowii kpɔɔ sɔɔh ba. Dɛ ba ge dɛ ɔmɛ,
         anomanta ba bɔɔro waa la mun kahonɛ.
         46 Wetɔŋla chole o habɔteŋra la baah ta, asɛ baa nyin ba jemɛ ba bini onɔ la waa ɛ ba
         bwa nomoa.
         47 Baa wola a ne baŋ leɛ mɔɔ la, dɛ Yeesu jemɛ waa baa dɛ lii. Belaa o lawɛ bechala
         bɛl ir che o jwɛh,
         48 dɛ ŋɔ ba be ŋɔ, "Nomɛlbwa waa koh n waa dɛ nyiŋi bie nɔ nɛɛ la, dɛ menee o nyiŋi
         la. Nomɛlbwa ge waa nyiŋi n nɛɛ la, dɛ naate waa tom mɛ laanee o nyiŋi la. Naate waa
         ɛ o te bechala he bini la, onee nomoa."
         49 Belaa Jɔn ŋɔ, "N Dɔɔ, ya na baa bɛl waa kpɔ he sɔn dɛɛ doŋi kwaa nɛra nɛ, asɛ ya
         kaoh ŋɔ ó gel, dɛkalkɛŋɔ o ta ya bini bɛl ɛɛ."
         50 Belaa Yeesu ŋɔ Jɔn ne o bala la be ŋɔ, "He bɛ on kah ŋɔ ó gel. Nomɛlbwa waa wola
         he nɛɛ chegɛ la, he somee on."
         51 Tɔpere aa dɛ tel kɛ Korowii kpɔ Yeesu kaa o be nyundua la, Yeesu kpɔ o te, dɛ den
         chig ŋwɛnɛ ta dɛ pa sie dɛɛ kaa Jerusalam.
         52 O tomɛ nɛra bane ŋɔ bá tɔ o sie dɛ la Samaria harɛ bwɛɛ bɛl ta dɛ́ ka nyin bɔr tɛo
         ó chog.
         53 O sie aa chagɛ Jerusalam la nomanta, bela tena ta on lɛɛ.
         54 Yeesu habɔteŋra Jems ne Jɔn aa na gɛ waa nɔ la, ba ŋɔ o be ŋɔ, "N Dɔɔ, he dɛ nyin
         kɛ ya gel nii le nyundua ba dɛ ba fuuh ba kɛɛ?"
         55 O habɔteŋra la aa ŋɔ gɛ la, o ta ban gelɛ. O laa o te berɛ dɛ do ba nee ba samɛ.
         56 Asɛ o ne o habɔteŋra la kaa ba sie bwɛɛ bɛl ta.
         57 Baa vala dɛɛ kaa la, baa bɛl ŋɔ Yeesu be ŋɔ, "Bobɛlbwa haa dɛ la la, mɛɛ teŋɛ he
         nɛɛ kaa."
         58 Anee Yeesu ŋɔ o be ŋɔ, "Manyajegre kwaraa dɔ bɔɔne dɛɛ chɔ a bini, asɛ jumbii aa
         dɛ gah nyundua ge dɔ a kɔne, kɛ n Nɛn Bie la te ta bobɛlbwa dɔe ń chɔ dɛ onɛ."
         59 Asɛ o berɛ ŋɔ baa bɛl ge be ŋɔ, "Teŋɛ n nɛ." Anee baa la ŋɔ, "N Dɔɔ, gel n la, asɛ
         n mɛɛ baa sewaa, ń hugo mɔɔ dɛ ba."
         60 Asɛ Yeesu chaŋo ŋɔ, "Gel nɛra baa wola Korowii mkpa dɔe la huge ba dɔŋa, asɛ hé
         ka bol Korowii Kora la bini waa bagle nɛra."
         61 Asɛ baa bɛl ge ŋɔ o be ja ŋɔ, "N Dɔɔ, mɛɛ teŋɛ he nɛ, kɛ gel n ka kal n haahna ne
         bii mɔɔ dɛ ba."
         62 Anee Yeesu ŋɔ o ge be ŋɔ, "Nomɛlbwa waa pa mun dɛɛ ba para dɛ ka kpɔ par, o nyu bini
         berɛ dɛɛ ɛo anɛnɛ la aa won parɛ a magre. Gɛɛ a do kɛŋɔ nomɛlbwa waa kpɔ o te kɛŋɔ
         wɛɛ ja Korowii Kora la taa la bɛ berɛ dɔ liire anɛ kpa."

1 Anɔ habɔɔ la Yeesu yerɛ o habɔteŋra fifraanuanɛ dɛ banɛ bane, dɛ pɛ ba banɛnɛ, dɛ
         tom ba ŋɔ bá tɔ sie bwɛɛre ne bela waa dɛ ba a ta laŋa la ta.
         2 O kpɔ nɛwɛnyini magɛ konduula, dɛ ŋɔ ba be ŋɔ, "Koo kondikwaa la kan, kɛ tom-ɛɛra
         la lɔ tamaa ken dɛɛ ba a koma. Anomanta hé soŋe Koo Te la ásɛ o kpɔ tom-ɛɛra la
         bane ba ja bá ka ɛ a toma.
         3 Hé kaa. N dɛ tomɛ heyaa he ka koo he dɔma baah ta.
         4 He bɛ suuga pure kpɔ, he bɛ pure haa kpɔ laala dɛɛ do a bini gba kpɔ, he bɛ naŋgawa
         bele anɛnɛ kpɔ. He bɛ ka jagɛ che ŋwɛnɛ ta dɛɛ jam nɛra wobohweeh ne.
         5 Dem haa ka chog o ta la, hé tɔ sie ŋɔ, ’Kórowii tɛ dem nɔ tena bosɔɔhna!’
         6 Dɛ nɛn Korowii aa ŋɔa o dɔ bosɔɔhna lɔ bela aa, Korowii ɛɛ tɛo wedɛɛga haa soŋa laanee.
         Dɛ gɛ nɛn toole ge aa, he wedɛɛga haa soŋa la ɛɛ berɔɔ ba he gbagba be.
         7 Hé so a gɛ dem la ta, dɛɛ di ba kondikwaa baa dɛ di dɛ tɛ heyaa la ane, dɛkalkɛŋɔ
         tom-ɛɛ kembɔr chɛo. A gɛ dem la te habɔɔ, he bɛ le ka so dem bɛlbwa ta kpa.
         8 "Bwɛɛ bɛlbwa haa la o ta asɛ bela tena lɛ heyaa la, kwaa baa tɛ heyaa ŋɔ hé di la,
         hé lɛ dɛ di.
         9 Hé chah bela tena ba bwara aa dɛ wee ba la weela, asɛ dɛ ŋɔ ba be ŋɔ, ’Korowii Kora
         la pu heya.’
         10 Dɛ he la bwɛɛ bɛl ta, ba ta heyaa lɛɛ yaa, he bɛ o ta so. Haa dɛɛ le la, hé ŋɔ,
         11 ’Hale ya jwii he bwɛɛ nɔ teera aa ɛ ya napaala la ta, dɛ́ bagle kɛŋɔ ya kpɔ Korowii
         Waa ba he be he vɛah. Kɛ a chɛ kɛ he jemɛ kɛŋɔ Korowii Kora la pu heya.’
         12 Kasinteŋ, Sodom tena baa ɛ wechɔga asɛ Korowii fuuh ba la, baa bɔ gɛ bwɛɛ la tenaa
         awola Korowii aa ba dɛ ba pa bole la.
         13 "Korasen tena, hé bwɛɛlɛ! Bɛtsaeda tena ge, hé bwɛɛlɛ! Dɛ nomɛl fe ɛ gɛ nyokpowaa
         nɔ maa ɛa he siwi ta nɔ Taaya ne Sidon aa, ba fe charɛ ba liire le ba wechɔga ta bigri.
         Ba fe ta lwe yale tɔe dɛ so sibegra ta naa?
         14 Awola Korowii aa ba pa bole la, wɛɛ na Taaya ne Sidon tena sumii gwaa heya.
         15 Asɛ he Kapeeneɔm tena ge, ɛrɛɛ chɛ kɛŋɔ n bol he waɔ? He dɛ nyin kɛ he ir kaa Korowii
         be nyundua kɛɛ? Hɛɛ ba harɛɛ Bɔnsam nii taa."
         16 Yeesu ŋɔ ba be ŋɔ, "Nomɛlbwa waa ka no he be la, n bee o no, asɛ nomɛlbwa waa ka
         vɛh he waa la, n waa o vɛh. Nomɛlbwa waa vɛh n waa la, naate waa tom mɛ la waa o vɛh."
         17 Yeesu habɔteŋra fifraanuanɛ dɛ banɛ la la o toma la dɛ ba silɛɛ ne, asɛ ba ne o cheme.
         Ba ne waa chema la, ba ŋɔ o be ŋɔ, "Ya Dɔɔ, yaa kaa che he sɔn ta dɛ bol waa la, kwaa
         aa dɛ ir nɛra nɛɛ kwaraa ɔmɛ yaa."
         18 Belaa Yeesu chaŋ ba ŋɔ, "He pɔ Bɔnsam nɛ. N nao kɛŋɔ waa le nyundua ba le harɛ kerabeŋkpoŋ
         kɛŋɔ bwaala aa nyɛgla ken.
         19 Hɛ́ɛ no! N tɛ heyaa kpegri kɛŋɔ he tigri harɛkwaare ne nɔrɔme nɛ, dɛ pɔ ya dɔm ne
         o toroma bwa nɛ, wobɛlbwa aa wola won ɛ heya.
         20 He bɛ gel a do he som kɛŋɔ kwaa aa dɛ ir nɛra nɛɛ aa no he wobol nɔ. Waa aa chɛ kɛ
         he koh a waa dɛ gel he sie lɛ laanee kɛŋɔ ba chwerɛ he sɔna nyundua ja Korowii bii
         nɛ."
         21 Gɛ saŋ dɛ Korowii Domadɛɛge la ir Yeesu nɛɛ dɛ gel o sie lɛ, asɛ o ŋɔ, "N Mɛɛ, nyundua
         ne harɛ bwa Dɔɔ! N dɛ jaame kɛŋɔ haa kpɔ waa nɔ sɔh sipila tena ne wejerema, dɛ kpɔ
         bagle nɛra baa wola wobɛlbwa jemɛ nɔ. Jam, n Mɛɛ. Gɛɛ wera he be."
         22 Yeesu berɔ ŋɔ, "N Mɛɛ kpɔ wobɛlbwa do n nɔn ta. Nomɛlbwa aa men Korowii Bie jemɛ
         nemenɛ n Mɛɛ la gbo, asɛ nomɛlbwa ge aa n Mɛɛ la jemɛ nemenɛ n ne nɛra maa dɛ nyin
         kɛ n gel ba jemɔ la."
         23 Yeesu ne o habɔteŋra la gbo aa baa so la, o berɛ sie ta ba be, dɛ ŋɔ ba be ŋɔ, "He
         nɛra he siwi aa na wejena maa dɛ ɛ nɔ la, he na som.
         24 Kasinteŋ, Korowii keamere ne koranar kɛrɛdɛ fe dɛ nyin waa haa dɛ na dɛɛ no nɔ, dɛ
         no dɛ na, kɛ ba ta dɔe."
         25 Tɔn Jereme bɛl balɔ dɛ ba kpɔ wobol kɛ wɛɛ daah Yeesuu dɛ jemɛ o liire, dɛ bɔɔro
         ŋɔ, "Nomoa, ɛrɛɛ mɛɛ ba ɛɛ dɛ́ dɔ Korowii mkpa aa wola jaga dɔe bwa nɔ?"
         26 Anee Yeesu chaŋo ŋɔ, "Ɛrɛɛ Korowii Tɔn la bagle ɔ? Ɛrɛɛ hɛɛ no a mun ɔ?"
         27 Asɛ baa la ŋɔ, "Dɛ́ hé nyin N Naa Korowii he bambile bwa, he hweera, he bokpega
         ne he liire bwa ne, dɛ nyin he dɔŋ kɛ he gbagba."
         28 Anee Yeesu ŋɔ o be ŋɔ, "Kpelaa he ŋɔ. Dɛɛ ɛ gɛ, hɛɛ dɔ gɛ mkpa laanee."
         29 Dɛ Tɔn Jereme la dɛ nyin kɛ o bagle kɛ o te dɛ ɛ waa Yeesu aa bɔɔra la bwa, dɛ ŋɔ
         Yeesu be ŋɔ, "Umee n dɔŋ ɔ?"
         30 Anee Yeesu chaŋo ŋɔ, "Baa bɛlee le Jerusalam dɛɛ kaa Jeriko, dɛ ka pu ŋwɛɛra ŋwɛnɛ
         baah ta, ba den gugru, dɛ lɔɔro, dɛ pirao, tamaa kaa o sewɛ, dɛ laa o laala bwa lɛ
         o be, dɛ gelo o chɔ ŋwɛnɛ baah ta bela dɛɛ ba sewa.
         31 Dɛ Sɔfo bɛl ge kpɔ ŋwɛnɛ la ta dɛ baa kaa, dɛ na baa la, dɛ fɛrɔ ba kaa.
         32 Dɛ Lewi te bɛl waa dɛ ɛ toma Korowii Dea ge kpɔ ŋwɛnɛ la tenten ta dɛ ba pu baa la,
         dɛ ge fɛrɔ kaa.
         33 Dɛ Samaria tena ba ne Juda tena aa wola jo la bɛl kpɔ a gɛ ŋwɛnɛ la tenten ta dɛ
         baa kaa, dɛ ba pu baa la, dɛ o chɔ o bug ta bela. Waa nao la, dɛ o waa sum o be.
         34 O chog o bone cheg, dɛ nyiŋi a bini, dɛ laa noo ne tɛɛga kpɔ dɛ suuh tel o be, dɛ
         kpɔ noo la ne tɛɛga la do o ŋwɛra la ta. O vɔrɔwa, dɛ gɔɔro so o konteehne waa soge
         o ta la ta, dɛ kpɔɔ kaa bela dem bɛl hɔɔhra yon dɛɛ chog o ta la ta, dɛ ka nyiŋu.
         35 Tɔ aa pera la Samaria te la kpɔ suugapoŋa anɛ tɛ naate waa dɛ nyiŋi hɔɔhra dem la
         ta la, dɛ berɛ ŋɔ o be ŋɔ ó nyiŋi weela te la nɛ, dɛ ŋɔ wɛɛ berɔɔ ba kaa, asɛ dɛ
         ba bɔɔ komɛlbwa waa chɔg o nɛɛ la kem."
         36 Yeesu aa bol waa nɔ tonɛ la, o bɔɔ Tɔn Jereme la ŋɔ, "Nɛra batoro nɔ, ba bini umee
         nyiŋi baa la ŋwɛɛra aa lɔɔro dɛ pirao la kɛŋɔ o dɔŋ ɔ?"
         37 Belaa Tɔn Jereme la chaŋe ŋɔ, "Onɔ la waa na o sum dɛ nyiŋu laanee." Anee Yeesu ŋɔ
         o be ŋɔ, "Kaa dɛ kaa ɛ gɛ tenten."
         38 Yeesu ne o habɔteŋra la aa dɛ kaa la, ba kaa tel bwɛɛ bɛl ta, belaa haah bɛl baa
         dɛ yerɔ Maata lɛo dɛ kaa o ne o dem.
         39 Dɛ Maata dɔ o nime bihaah bɛl baa dɛ yerɔ Mɛɛre. Dɛ gɛ Mɛɛre nɔ, dɛ o soge Yeesu
         be dɛɛ no o webagla la.
         40 Dɛ Yeesu ne o habɔteŋra la kondikwaa toma gwaa Maata nɛ, anee o la Yeesu be dɛ ka
         ŋɔ, "N Dɔɔ, he ta nae kɛŋɔ n nime aa kpɔ toma la bwa ta n gbo nɛ aa? Anomanta ŋɔ o
         be ó ba cha mɛ!"
         41 Anee Yeesu chaŋo ŋɔ, "Eei, Maata! Wedamanta begre he sie, a lɛ he liire bwa. Kɛ webeŋkpoŋ
         gee hiaah.
         42 Waa aa weraa Mɛɛre kpɔ la, anomanta maa won ŋɔ o be ŋɔ ó gel."

1 Awola bɛl, dɛ Yeesu lɔ bobɛl dɛɛ soŋe Korowii. Waa tona la, o habɔteŋra la bɛl ŋɔ
         o be ŋɔ, "N Dɔɔ, bagle yaa Korowii soŋa, gɛ Jɔn aa bagle o habɔteŋra la."
         2 Anee Yeesu ŋɔ ba be ŋɔ, "Dɛ he dɛ soŋe Korowii aa, hé ŋɔ, ’Ya Mɛɛ haa lɔ nyundua,
         henee chɛ duura. Bagle he Kora dii harɛ nɔ ta.
         3 Tɛ yaa ya fini kondikwa,
         4 dɛ kpɔ ya wechɔga kɛ yaa, gɛ yaa kpɔ ya dɔŋa wechɔga dɛɛ kɛ ba la. Dɛɛ ke yaa wechɔga
         lugri ta.’ "
         5 Asɛ Yeesu ŋɔ o habɔteŋra la be ŋɔ, "He kpɔ kɛŋɔ he bini bɛl dɔ o dam, dɛ la ka chumu
         harambaŋa, dɛ ŋɔ o be ŋɔ, ’N dam, kem mɛ pea atoro.
         6 N dam bɛl le bobɛl ba chog mɛ taraken, n ge ta komɛlbwa dɔe dɛ́ tɛo ó di.’
         7 Dɛ he soŋo gɛ naa, wɛɛ wonoo ŋɔ hé gelo, ŋɔ he bɛ o dom chɔg ŋɔ o karɛ o gbera o
         ne o bii chɔ, anomanta waa won ir dɛ tɛɛ komɛlbwa naa? Akai! Waa won ŋɔ gɛ.
         8 Kasinteŋ, dɛ a ka darame la gbo wa aa, o fe aa ir dɛ tɛɛ komɛlbwa. Kɛ haa wola kaalɛ,
         dɛ ta che dɛɛ soŋo la nomanta, wɛɛ tɛɛ komɛlbwa haa dɛ nyin laanee.
         9 "Anomanta gɛɛ a do hɛ́ɛ soŋe Korowii, wɛɛ tɛ heyaa. Hɛ́ɛ nyin he konnyina o be, hɛɛ
         dɔɔ. Hé swɛɛ siwi dɛɛ lɔ gbera, wɛɛ ya heyaa.
         10 Nomɛlbwa waa dɛ soŋo la dɛ dɔ, asɛ nomɛlbwa waa dɛ nyin o konnyina dɛɛ le o be la,
         o dɛ tɛo. Gɛɛ Korowii ɛɛ ba gbera yae dɛ tɛ nomɛlbwa waa dɛ lɔ la.
         11 "He bini umee o bie ɛɛ nyin pɛŋe, ó ka lawɛ harɛkon ba tɛo wɔ?
         12 Kɛɛ dɛ o dɛ nyin jahal aa, ó ka lawɛ nɔm ba tɛo wɔ?
         13 Dɛ he wechɔg-ɛɛra nɔ kwaraa jemɔ dɛ kpɔ kondɛɛga dɛɛ tɛ he bii aa, ɛrɛ waa he Mɛɛ
         waa lɔ nyundua la te aa wola nɛra baa dɛ soŋo o Domadɛɛge la tenee tɛo!"
         14 Dɛ Yeesu dɛ doŋi kwaa aa lɔ baa bɛl nɛɛ o berɛ amumu. Kwaa la aa le baa la nɛɛ la,
         o bol wa. Nɛnlaa la aa lɔ bela la nyoa kpoo.
         15 Bane te ŋɔ, "Kwaa aa dɛ ir nɛra nɛɛ bwa nomoa baa dɛ yerɔ Bɛlsebul la, onee tɛo kpegri
         wɛɛ doŋi kwaa la."
         16 Dɛ bane ge dɛ nyin dɛ daahno na dɛ ŋɔ o be ŋɔ ó ɛ we-ɛɛla ane asɛ dɛ bagle kɛ onee
         nɛwɛnyini Lɛɛ la.
         17 Yeesu aa jemɛ waa baa dɛ lii la, o ŋɔ ba be ŋɔ, "Dɛ harɛ bɛl ta tena bini pere anɛ
         ba gbo ɛɛ yo aa, harɛ la dɛ pagre. Gɛɛ dɛ waane ba lola bɛl bini asɛ ba pere anɛ dɛ
         gbo ɛɛ yo aa, lola la aa won ɛ lola.
         18 Anomanta dɛ Bɔnsam kora bini pero baa yo aa, o kora la aa won ɛ kora. Heyaa ŋɔa ŋɔ
         Bɛlsebulee tɛ mɛ kpegri n won kwaa aa dɛ ir nɛra nɛɛ doŋa.
         19 Dɛ Bɛlsebul nɛɛ n che dɛɛ doŋa aa, a wer. Aah dɛ he ge, umee tɛ he habɔteŋra nɔ kpegri
         ba won a doŋa ɔ? He gbagba habɔteŋra la we-ɛɛlaa dɛɛ bagle kɛŋɔ he kono kwara!
         20 Korowii kpegri nee mɛɛ doŋi kwaa aa dɛ ir nɛra nɛɛ la. Anomanta hé jemɛ kɛŋɔ Korowii
         Kora dii la telo tonɛ.
         21 "Dɛ bokpega te kpɔ o dɔmkwaa dɛɛ daah o dem kɛrɛdɛ naa, o komɛlbwa aa chɔg.
         22 Kɛ dɛ bɛl ge berɔ do kpegri gwaalo dɛ ka puu dɛ pɔ o nɛ aa, o dɛ kpɔ o dɔmkwaa waa
         kpɔ o sie dawɛ a ta la, dɛ kpɔ o kondɔɔh ja.
         23 "Nomɛlbwa waa wola n nɛɛ jae la aa n waa nyin. Nomɛlbwa waa wola men chae dɛɛ boa
         n nɛra nyoa dɛɛ pɛ la lɔ ba dɛɛ pegre.
         24 "Fini nɔ nɛra do kɛŋɔ nɛn Bɔnsam aa gela o torome bɛl do o nɛɛ dɛ chɔg o da. A habɔɔ
         la naate charɛ o liire, asɛ Bɔnsam torome la le o nɛɛ dɛ kaa ka nyin bofale dɛ́ so.
         O gaagaa, o ta wone dɔ bɔr dɛ́ so onɛ, dɛ berɛ ŋɔ, ’Mɛɛ kaa n bug ta bela maa lea
         ba laanee,’
         25 dɛ berɛ ka na kɛ baa la liire bini chaahnɔ kɛŋɔ dea baa chaaro dɛ kwaaro kɛrɛdɛ ba
         ta nɛn kpɔe do o ta dɛ gel o chɔ pɛɛ la.
         26 Gɛɛ o yon la ka kpɔ o bala anuanɛ aa gwaalo kwara. A bwa won ba so naate la nɛ, dɛ
         chɔg o da gwaa gɛ o faa doa wubwa la. Gɛɛ aa ba doe fini nɔ nɛra baa ɛ nɛnchɔga nɔ
         nɛ."
         27 Yeesu aa bol gɛ waa nɔ tonɛ la, haah bɛl bol waa o be takpeg ne nɛra la baah ta,
         dɛ ŋɔ, "Haah waa lolɛ dɛ dɛɛre la na som."
         28 Anee Yeesu ŋɔ, "Nɛra baa dɛ no Korowii Waa dɛɛ teŋɛ a ta laanee na som."
         29 Nɛra la aa bar Yeesu cheme pirim la, o ŋɔ ba be ŋɔ, "Ɛrɛɛ fini nɔ nɛra ɛ nɛnchɔga
         ken?" Ba dɛ nyin nyokpowaa dɛ na mɔɔ dɛ yarada kɛ Korowii bee n le, kɛ baa dɔ na.
         Waa aa pu Korowii keame Jona la dɔŋa gboo dɛɛ ba n ge pui ásɛ he che a ta dɛ jemɛ
         n nɛnsoo.
         30 Gɛ Korowii aa ɛ Jona dɛ bagle Niniwe tena kɛ on tomɔ la, gɛ tentenee wɛɛ ba men Nɛn
         Bie la ge ɛɛ dɛ bagle fini nɔ nɛra kɛ on tom mɛ.
         31 Awola nɛra bwa aa ir seo ta dɛ ba che Korowii sie asɛ o bol ba waa dɛ pa bole la,
         Seba kooro waa ɛ haah la ɛɛ bol waa bɔ fini nɔ tena, dɛkalkɛŋɔ o valɔ le o harɛ ta
         bojaŋ le dɛ́ ba no Kooro Solomɔn wejemwa. Kɛ kasinteŋ, naate waa gwaa Kooro Solomɔn
         lɔ bonɔ, asɛ he ŋɔ haa o bee no.
         32 Niniwe tena gba ɛɛ bol waa bɔ fini nɔ tena, dɛkalkɛ ba te no Korowii Waa Jona aa
         bola la mun dɛ charɛ ba liire le ba wechɔga ta. Kɛ kasinteŋ, naate waa gwaa Jona lɔ
         bonɔ, asɛ he ŋɔ haa o bee no.
         33 "Nomɛlbwa aa kandea choŋi asɛ dɛ kpɔ dɛɛ sɔh dea bini, bela nomɛlbwa aa wola on na,
         kɛɛ dɛ kpɔ kon pi o ta. Ba choŋi kandea aa, ba kpɔɔ dɛɛ chɔŋɛ kon ta asɛ wɛɛ chaah
         nomɛlbwa waa dɛ ba bela.
         34 Sibie do kɛ kandea dɛ tɛ nɛwɛnyini. He sibie wer aa, he dɛ na bɔr. Dɛ a chɔgɔ ge
         aa, amɔ dɛ he lɔ biro ta. Gɛɛ a do, dɛ he sie begre Korowii waa ta naa, dɛ he wobɛlbwa
         ta chaahnɔ. Kɛ dɛ he sie begre harɛ nɔ ta kwaa ta naa, he lɔ biro ta.
         35 Anomanta hé nyiŋi kɛrɛdɛ ásɛ he sie won chaah waa Korowii aa kpɔa tɛ heyaa la ta,
         he bɛ biro ta so.
         36 Dɛ he sie begre Korowii waa ta, asɛ he gel wetɔŋla ne dachɔge bɛlbwa dɛ lɛ Korowii
         wa aa, gɛɛ he sie ɛɛ ba chaahna kɛrɛdɛ Korowii waa la ta, kɛŋɔ baa choŋi kandea asɛ
         wɛɛ chaah bɔr kohona la."
         37 Yeesu aa bol waa tonɛ la, Farisii te bɛl yerɔ ŋɔ ó ba di kwaa o dem. Anee o la baa
         la dem dɛ ka so dɛɛ ba kwaa dii.
         38 A ɛ Farisii te la nyokpoa kɛ waa dɛ ba kwaa dii la, o ta nɔɔra samɛ gɛ ba nawee wa
         aa dɛ bagle la.
         39 Asɛ Yeesu ŋɔ o be ŋɔ, "He Farisii tena do kɛŋɔ baa loo numoli ne hɛne bwara dɛ gel
         a bini la. Nɛra sie ta waa gboo hɛɛ ɛ, kɛ he bambile bini te, wechɔga ne kwaa ta sibegra
         gboo he bwa.
         40 Gɛna! Korowii waa ta yaa nɔ, o laa ɛ ya bini ne ya baŋ bwa kɛɛ?
         41 Hé kpɔ kwaa haa nyina cheg la dɛɛ kɛ nyaara he bambile bwa ne ásɛ komɛlbwa do wer
         tɛ heya.
         42 "He Farisii tena, hé bwɛɛlɛ kɛ haa dɛ tɛ Korowii o bɔr he par nyoa kondikonjegre
         kwaraa ta, kɛ dɛ vɛh kasinteŋ ne Korowii nyina te la. Anɔ nɔɔ chɛ kɛ hɛɛ ɛ, kɛ he
         bɛ anɔ la aa jaa la gel.
         43 Farisii tena, hé bwɛɛlɛ kɛ haa dɛ nyin sobɔrdɛɛga cheremi deene bini, dɛɛ nyin kɛ
         baa duu heyaa nɛra baah ta nɔ.
         44 Hé bwɛɛlɛ! He do kɛŋɔ ŋwama nɛra aa wola a waa jemɛ dɛɛ valɛ a ta ken."
         45 Belaa Tɔn Jerema la bɛl ŋɔ Yeesu be ŋɔ, "Nomoa, dɛ he ŋɔ gɛ naa, dɛ he jo ya gba
         nɛ."
         46 Anee Yeesu chaŋo ŋɔ, "He Tɔn Jerema haa dɛ bagle Korowii Waa la ge, hé bwɛɛlɛ. He
         kpɔ wekpega aa do kɛŋɔ bone dɛ dawɛ nɛra nɛ, kɛ dɛ te berɛ laa nɔn kpɔ a ta.
         47 Hé bwɛɛlɛ. Heyaa ma kwaa chɔŋre Korowii keamere ŋwama ta la. Gɛ nɛra nɔ laa he naanar
         kpoo la aa?
         48 Kwaa haa maa chɔŋre Korowii keamere la ŋwama la ta la baglɔ kɛŋɔ he gbabir sɛh waa
         he naanar aa ɛa la ta.
         49 Anɔ waa Korowii bol o Tɔn la baa dɛ yerɔ Wejema la bini ŋɔ, ’Mɛɛ tomɛ n keamere ne
         toroma ba bee, baa kpoo banee dɛ fiigi bane’ la.
         50 Anomanta Korowii ɛɛ pɛɛ fini nɔ nɛra o keamere nɛra aa kpoo ba le harɛ mumpar la
         bwa waa.
         51 Dɛ le Abɛl kpoe ta ka tel Sakaria baa kpoo bela baa dɛ fuh kwaa dɛɛ tɛ Korowii ne
         Korowii Dea la tenten baah ta la. Kasinteŋ, n dɛ ŋɔ he be, Korowii ɛɛ pɛɛ fini nɔ
         nɛra ba bwa waa.
         52 Hé Tɔn Jerema ge bwɛɛlɛ! He do kɛŋɔ nɛra baa laa dea Korowii wejema aa lɔ o bini
         karɛ, dɛ laa koŋkare la kpɔ haa wola o binii jo, he ge aa nɛra ŋwɛnɛɛ tɛ ba jo dɛ
         ka hweli."
         53 Yeesu aa le bela kaa la, Tɔn Jerema la ne Farisii tena la mugli o baah taeh, dɛ gel
         o bol waa kohona,
         54 dɛ hagro bela dɛ́ lawɛ o nyoa.

1 Aa ɛ tama la, nɛra kagboŋa baa cheme Yeesu sie. Baa wara nomanta, dɛ ba dɛ tigri
         dɔŋa nakpale ta. Belaa Yeesu tɔ sie bol waa o habɔteŋra la be dɛ sɛg ba ŋɔ, "Hé nyiŋi
         he te kɛrɛdɛ Farisii tena iisi wa. Nɛra sie baa nyiŋi dɛɛ ɛ wa.
         2 Wobɛlbwa nɛra aa tɔ a ta la ɛɛ le baŋee, asɛ waa aa sɔah bwa ge le nɛra jemɛ.
         3 Taraken waa haa bola biro ta la, aa le bochaah taa ba no, asɛ waa haa sɔah bol nɛn
         be dea he ne o gbo la, baa bola nɛnlaa baahnee.
         4 "Yabala, n dɛ ŋɔ he be ŋɔ, he bɛ nɛra baa dɛ ba wona kpo heyaa baa wola won ɛ waane
         kpa la ɔmɛ.
         5 Kɛ mɛɛ bagle heyaa naate aa chɛ kɛŋɔ hɛɛ ɔmɛɛ. Hɛ́ɛ ɔmɛ Korowii waa dɛ ba wona kpo
         heya, dɛ berɛ won kpɔ heyaa kaa Bɔnsam nii ta la. Onee chɛ kɛŋɔ he ɔmɛ.
         6 He nao kɛ pɛtoprɛ ta yog dɔe, kɛ Korowii ta beŋkpoŋ kwaraa waa soɛh.
         7 He nyumpona kwara, Korowii jemɛ a nyoa. He bɛ dɛɛ ɔmɛ. He ta pɛtoprɛ gwaalɛ wobɛlbwa
         ta naa?
         8 "Hé gel n ŋɔ he be, nomɛlbwa waa won che nɛra baah ta dɛ sɛh ŋɔ o ja n nɛɛ la, awola
         Korowii aa ba dɛ ba bol nɛra bwa waa dɛ pa bole la, n Nɛn Bie la gee yerɛ naate sɔn
         nyundua toroma siee kɛ o ja n nɛ.
         9 Nomɛlbwa ge waa vɛɛh mɛ nɛra baah ta, dɛ ŋɔ o ta n nɛɛ jae la, awola Korowii aa ba
         dɛ ba bol nɛra bwa waa dɛ pa bole la, n gee vɛh naatee nyundua toroma sie ŋɔ n ne
         o laa.
         10 Nomɛlbwa waa bol waa yagɛ n Nɛn Bie la, Korowii ɛɛ kpɔɔ kɛo, kɛ naate waa ɛ Korowii
         Domadɛɛge la nɛnhɛla la te, Korowii aa o wechɔgaa kpɔ kɛo.
         11 "Dɛ ba yerɛ heyaa ka che cheremi deene bini ne harɛ nɔ ta nomonome sie naa, he bɛ
         gel gɛ haa bol dɛ lɛ he te la hiah heya,
         12 dɛkalkɛŋɔ Korowii Domadɛɛge la ɛɛ bagle heyaa bug la ta gɛ haa dɛ ba bola."
         13 Belaa baa bɛl waa ja nɛnlaa la nɛɛ ŋɔ Yeesu be ŋɔ, "Nomoa, ŋɔ n dɔɔ be ásɛ o gel
         ya bɔne kpanjogo ya mɛɛ aa sewa dɛ gel tɛ yaa a do o be la bini."
         14 Asɛ Yeesu ŋɔ o be ŋɔ, "Nɛmbaa, umee kpɔ mɛ cheg ŋɔ ń bol he waa dɛ bɔne he kapɛrɛ
         ɔ?"
         15 O ŋɔ ba be ŋɔ, "Hé gel he sie chɔ harɛ he nyiŋi kɛrɛdɛ dɛ bɛ kwaa dɛɛ kam, dɛkalkɛŋɔ
         nɛwɛnyini kondɔɔh kohona laa o mkpa."
         16 Yeesu sɛg ba ŋɔ, "Suuga te bɛlee fa lole o koo kondikwaa ɛ taeh.
         17 Belaa o so dɛ lii o nyu bini ŋɔ, ’Ɛrɛɛ mɛɛ ba ɛɛ yɔ? Bela maa chea do la aa kanɛ,’
         18 dɛ ŋɔ, ’Mɛɛ pagre n dɔndɔŋre nɔɔ dɛ ɛa a do kan ásɛ n mea ne n kwaa bwa dɔ bɔr jo
         a bini.’
         19 O lii waa o nyu bini dɛ ŋɔ, ’N dɔ kwaa dɛ́ di la sie, mɛɛ diu dɛ lɛ n sie dɛ so dɛɛ
         onɛ.’
         20 Anee Korowii ŋɔ o be ŋɔ, ’Gɛne! Fini jwaana nɔ ne hɛɛ sewɔɔ, asɛ kwaa haa kwaara
         cheg la, lee hɛɛ ba a bɔr nae jaɔ?’ "
         21 Waa Yeesu aa bola dɛ kpɔ teŋe gɛ waa la ta laanee kɛ, "Gɛɛ aa ba nɛra la baa kwaa
         kondɔɔh dɛɛ cheg ba te harɛ ta bonɔ baa wola kembɔr bɛlbwa dɔe Korowii be la nɛɛ doe."
         22 Yeesu ŋɔ o habɔteŋra la be ŋɔ, "Anomanta, n dɛ ŋɔ he be ŋɔ, he bɛ gel he sie begre
         he soga bini kwaa haa di ne kwaa haa tɔ wa.
         23 He mkpa gwaa kondikwa, he bwadabii ge gwaa yal.
         24 Hé ta sie nyiŋi jumbii na. Aa kwaa du, aa komɛ, a ta bela aa komɛ kwaa dɛɛ do dɔe.
         Korowiirii dɛɛ tɛa kondikwa. He gwaa jumbii bam!
         25 He bini umee dɛ won kpɔ sibegra ŋwɛnɛ bɛl dɛ kpɔ tɔpebeŋkpoŋ ja o mkpa ta nɔ?
         26 Dɛ haa won ɛ a gɛ wetamaa nɔ gba naa, ɛrɛɛ he gel he sie ɛɛ begre anɔ la aa kaa waɔ?
         27 "Hé ta sie nyiŋi kpɔg bini koŋkwaa aa dɛ fe a fee yon do wer la dɛ na. Aa toma ɛɛ
         dɛɛ koh, aa yabi ta. Kɛ n dɛ ŋɔ he be ŋɔ, Kooro Solomɔn gba ne o kondɔɔh bwa, o laala
         ta wer doe kɛ a gɛ kwaa nɔ bwa.
         28 Kpɔga haa naa a do wer fini, asɛ kere gbo dɛ a serewɔ ba fuah nɔ, dɛ Korowii gelɔ
         a do wer ken naa, ɛrɛɛ waa wola won tɔ heyaa yal gwaala ɔ? He yarada aa kanɛ kwara!
         29 Anomanta he bɛ gel he sie begre hɛɛ nyin anɔ la haa di ne anɔ la haa nyɔ.
         30 Nɛra baa wola Juda tena ɛɛ baa wola Korowii tomɛ la liiree dɛɛ do a gɛ kwaa nɔ ta.
         He Mɛɛ waa lɔ nyundua la jemɔ kɛ he dɛ nyin anɔ bwa.
         31 Hé gel he sie begre Korowii Kora la ta, asɛ ó kpɔ anɔ haa dɛ nyin nɔ bwa tɛ heya.
         32 "Anomanta, Korowii toroma, haa kanɛ, kɛ he bɛ dɛɛ ɔmɛ, dɛkalkɛ a dɛ ɛ he Mɛɛ waa
         lɔ nyundua la silɛɛ kɛ he ja o Kora la ta.
         33 Hé yog kwaa haa dɔa asɛ dɛ kpɔ a suuga la kɛ nyaara. He ɛ gɛ naa, hɛɛ dɔ pure aa
         wola chɔg ne kondɔɔh aa wola tonɛ bwa Korowii doa. Belaa kondɔɔh aa wola mule, dɛkalkɛ
         ŋwɛɛra aa won la ka ŋwɛa, kwaa ge aa wola won chwea.
         34 Bela he kondɔɔh aa lole laanee he liire ge do.
         35 "Hé kpɔ he te dɛɛ kpa toma ɛɛ. Hé kpɔ he te dɛ gel he kandere ɛɛ hɔ,
         36 kɛŋɔ bonɔɔna ba dɔɔ aa kaa hanfale chema asɛ ba so kpao, ásɛ dɛ o balɔ dɛ ba lɔ
         gbera aa, bug la ta ba yao la.
         37 Bonɔɔna baa soga kpa ba dɔɔ, ba ta dom chɔe o ba puu ba la, ba sie dɛ lɛ. Kasinteŋ,
         n dɛ ŋɔ he be, wɛɛ kpɔ o tenee dɛ yer ba so tig ta, asɛ dɛ tɛɛ ba kwaa ba di.
         38 Dɛ ba dɔɔ la balɔ jwaana kɛɛ harambaŋa dɛ ba puu ba kɛ ba sogo kpao waa, ba sie ɛɛ
         lɛo.
         39 Hɛ́ɛ no. Dɛ dem te fe jemɛ gɛ saŋ ŋwɛɛ aa ba ŋwɛo waa, o fe aa gel o won ba jo o
         dem dɛ ŋwɛo.
         40 Gɛɛ chɛ kɛŋɔ hé ge kpɔ he te dɛ so kpa, dɛkalkɛ pigraa n Nɛn Bie la ɛɛ ba ba pigri
         heya."
         41 Anee Pita ŋɔ, "N Dɔɔ, yanee hɛɛ sɛgle nɔ kɛɛ nomɛlbwa jao wɔ?"
         42 Asɛ Yeesu chaŋo ŋɔ, "Bonɔɔ waa dɔ kasinteŋ dɛ dɔ liire la nɔn taa o dɔɔ kpɔ o dem
         tena la dɛɛ do, dɛ ŋɔ bɔr dɛ magre aa, ó tɛɛ ba kondikwa.
         43 Dɛ bonɔɔ la dɔɔ la baa puu, dɛ o dɛ ɛ gɛ waa kpɔa do o nɔn ta la aa, bonɔɔ la sie
         ɛɛ lɛo.
         44 Kasinteŋ, n dɛ ŋɔ he be, o dɔɔ la ɛɛ kpɔ o komɛlbwaa do o nɔn ta ŋɔ wɛ́ɛ nyiŋi a
         ta.
         45 Kɛ dɛ bonɔɔ la ta gɛ liire, dɛ ŋɔ, ’N dɔɔ ŋwɛnɛ nɔ waa kaala nɔ, waa ba taraken,’
         dɛ do o dɔŋa bonɔɔna la ne toli baa kaa la nɛɛ dɛɛ lɔɔ, dɛ di kwaa dɛ nyɔ sen dɛɛ
         dɛɛ raa, amɔ wɛɛ na waa.
         46 Tɔpebeŋkpoŋii o dɔɔ ɛɛ ba bala ba pigru, asɛ dɛ ba tɛr o deŋne taeh kɛŋɔ baa dɛ ɛ
         nɛra baa wola Korowii yarada la ken.
         47 "Bonɔɔ waa jemɛ gɛ o dɔɔ raa dɛ nyin, kɛ dɛ vɛh o te kpɔe dɛ ɛ gɛ tɛo la, o dɔɔ ɛɛ
         geloo ba lɔɔro taeh.
         48 Kɛ bonɔɔ waa wola gɛ o dɔɔ raa dɛ nyin jemɛ, dɛ ɛ lɔɔra waa la, baa lɔɔroo tamaa
         ken dɛ́ kpɔ dɛɛ tɛr o deŋne. Nɛn Korowii aa chao o jemɛ waa kohona la nɛɛ o kpɔ wedamanta
         ɛɛ dawɛ. Nɛn baa kpɔ waa do o nɔn ta kohona la bee baa bɔɔ waa kohona.
         49 "N balɔ dɛ́ ba kpɔ nii ta harɛ nɔ ta ó fuh. Dɛ nii la fe dɔɔ dɛɛ hɔ aa, a fe ɛɛ
         do n somee taeh.
         50 Wahala ane chɔ n sie a chɛ kɛŋɔ ba do mɛ a ta kɛŋɔ ba dɛ sɔ nɛn Korowii ne aa, ba
         yon doo nee ta la. Dɛ n ta a gɛ wahala la nae tonaa, n bambile ta men sɔɔhnɛ.
         51 He dɛ lii kɛ n ba nyopɛo ne harɛ nɔ ta kɛɛ? Akai, n balɔ ásɛ nɛra ne ba lolanar
         dɔm.
         52 Le fini dɛɛ kaa, dem beŋkpoŋ nɛra banue aa lɔ o ta la, ba baah dɛ ba pera asɛ batoro
         hah banɛ, asɛ banɛ la ge hah batoro la.
         53 Mɛɛnanar dɛ ba ba bibaala haeh, asɛ bibaala ge hah ba mɛɛnanar. Nyare ɛɛ hah ba bihaahnaa,
         asɛ bihaahna hah ba nyare. Haahna ɛɛ hah ba bii haahnaa, asɛ ba bii haahna hah ba."
         54 Yeesu berɔ ŋɔ nɛnlaa la be ŋɔ, "Dɛ he na baama dɛ kaa mun ta naa, gɛɛ he ŋɔ bwaala
         dɛ ba nɛɛ, dɛ o nɛo.
         55 He jemɛ bela peu aa le dɛɛ ta he ŋɔ bɔwɔb ɛɛ bao, dɛ o balɔ kpela.
         56 Nɛra haa dɛ nyiŋi nɛn sie bɔr mɔɔ dɛɛ ɛ wa, he won nyundua ne harɛ nyiŋa dɛ jemɛ
         waa aa dɛ ba chiga, aah ɛrɛ waa haa wola won jemɛ waa aa dɛ chig taraken nɔ te mun
         nɔɔ?
         57 "He te aa won nyiŋi dɛ na waa aa wera dɛɛ teŋɛ a ta naa?
         58 Dɛ he ne he dɔŋ dɔɔ, asɛ o kpɔe dɛɛ kaa kɔɔto aa, larawe naate hé ne o pɛ. Dɛ gɛ
         laa, o tel he ne bela aa, kɔɔto nomoa waa dɛ pa bole la dɛ ba he kpɔe dɛ tɛ prosiri,
         asɛ ba ka doe dea.
         59 Belaa hɛɛ ba doe ka tel kɛ haa bɔ suuga baa dɛ lɛɛ la bwa ka tonɛ, kapɛrɛ gba aa
         wola ka."

1 Gɛ saŋ la dɛ nɛra bane lɔ bela dɛ ŋɔ Yeesu be ŋɔ Galilia tena bane fa kpoo kwaa dɛɛ
         tɛ Korowii, asɛ Paelet kpoo ba, asɛ ba chal koo kwaa baa kpoa tɛ Korowii la chal ta.
         2 Asɛ Yeesu chaŋ ba ŋɔ, "He dɛ lii kɛŋɔ waa aa pu a gɛ Galilia tena nɔ dɛ bagle kɛ
         ba wechɔga gwaa Galilia tena baa kaa la kwaa kɛɛ?
         3 N dɛ ŋɔ he be ŋɔ, gɛ laa a do. Dɛ he ta he liire charɛ le he wechɔga ta naa, he bwa
         gee serewoo."
         4 Yeesu berɔ ŋɔ, "Asɛ nɛra fi dɛ banuatoro bane dejaŋ bɛl aa kua chole ba nɛɛ Siloam
         ba bwa serewe la geɔ? He liire dɛ ɛ heyaa kɛ ba wechɔga gwaa nɛra baa lɔ Jerusalam
         bwa kwaa kɛɛ?
         5 N dɛ ŋɔ he be ŋɔ, gɛ laa a do. Dɛ he ta he liire charɛ dɛ le wechɔga ta naa, he bwa
         gee serewoo."
         6 Yeesu sɛg ba ŋɔ, "Baa bɛlee fa lole dɛ du daa bɛl o koo ta. O laŋɔ ŋɔ ó ka nyin
         o nɔna togri, o ta nɔn beŋkpoŋ kwaraa dɔe o ta.
         7 Anee o ŋɔ nɛn waa kpɔɔ wɛɛ nyiŋi koo la ta la be ŋɔ, ’Na, bene atoroo nɔ maa dɛ ba
         bonɔ dɛ baa nyin daa nɔ nɔna, kɛ maa ane dɔ. Anomanta teŋo ta! Ɛrɛɛ o che bonɔ dɛ
         lɛ bɔr dɛɛ ɛɔ?’
         8 Asɛ nɛn waa dɛ nyiŋi koo la ta la ŋɔ, ’N Dɔɔ, gel o che benanyoa beŋkpoŋ ja yá na.
         Mɛɛ kwi o munii dɛ che nabena do o mun ta.
         9 Dɛ benanyoa chemo o nɔnaa, amɔ te dɛ anee. O ta wone nɔnɛ ge aa, asɛ hé teŋo ta.’
         "
         10 Awola Ona Tɔpere bɛl, dɛ Yeesu dɛ bagle waa ba cheremi dea bɛl ta.
         11 Dɛ haah bɛl kwa aa dɛ ir o nɛɛ dɛ kpɔ weela ta o nɛɛ bene fi dɛ anuatoro dɛ guro
         waa wola won pee o te kwaraa lɔ bela.
         12 Yeesu aa nao la, o yerɔ dɛ ŋɔ o be ŋɔ, "Haah, le fini dɛɛ kaa, he weela kaalɔ, aa
         ba kpa."
         13 Yeesu kpɔ nɔɔra dawɛ haah la nɛ, asɛ bug la ta o won pee o te, dɛ jam Korowii.
         14 Cheremi dea bela nomoa la baah diu kɛ Yeesu aa chah nɛn Ona Tɔpere ta la, dɛ ŋɔ nɛra
         la aa lɔ bela la be ŋɔ, "Tɔpera anumɛlee chɛ kɛŋɔ ya kpɔ dɛɛ ɛ toma. Anomanta a gɛ
         tɔpera la taa chɛ kɛ he baa chah he weela, kɛ Ona Tɔpere te ta laa!"
         15 Anee Yeesu ŋɔ, "Nɛra haa dɛ nyiŋi nɛn sie bɔr mɔɔ dɛɛ ɛ wa! Haa he nae ne keegore
         yae dɛɛ ta Ona Tɔpere dɛ tega la nee ta á kaa nyɔ ne aa?
         16 Haah nɔ, Abraham naa on. Bene fi dɛ anuatoroo la Bɔnsam aa soge o nɛɛ dɛ chɔgo, aah
         aa were kɛ ba doŋi Bɔnsam la le o nɛɛ Ona Tɔpere dɛ lɛo ta aa?"
         17 Yeesu aa bol gɛ la, sihiih kpo o dɔma la. Kɛ nɛnlaa baa kaa la te sie lɛ nyokpowaa
         waa ɛa la ta.
         18 Anee Yeesu berɛ ŋɔ, "Ɛrɛ tenee Korowii Kora waa la doɔ? Bɔkwa konee mɛɛ ba o kpɔe
         dɛ magɔɔ?
         19 O waa tamaa bɛlbwa won yɛɛra kɛŋɔ baa bɛl aa ira dɛ kpɔ mastad bii waa do jegaa gwaa
         daa bɛlbwa bi, dɛ kpɔ ka du, asɛ o le dɛ ɛ da, jumbii sɔh kɔne do o kpala ta."
         20 Yeesu berɔ ŋɔ, "Bɔkwa konee ń berɛ kpɔ Korowii Kora waa la magɛ jaɔ?
         21 A won komɛlbwa begra kɛŋɔ haah bɛl aa ira dɛ kpɔ iisi tama ka koo men logbaa del
         ta, asɛ a won gel men la bwa uge."
         22 Yeesu chig ŋwɛnɛ ta dɛɛ kaa Jerusalam. Waa dɛ kaa la, o kpɔ bwɛjena ne bwɛjegre ta
         dɛɛ bagle nɛra wa.
         23 Anee nomɛl bɔɔro ŋɔ, "N Dɔɔ, nɛra tama kenii Korowii ɛɛ ba lɛɛ yaa?" Asɛ Yeesu ŋɔ
         ba be ŋɔ,
         24 "Hé takapɔ dɛ kpɔ doonyoa waa do feelɔɔ o ta joe do kpegri la ta dɛ jo ka ja Korowii
         Kora la ta, dɛkalkɛŋɔ nɛra ɛɛ warɔɔ dɛɛ nyin dɛ jo bela, kɛ baa won dɔ bɔr jo.
         25 Dem te la ɛɛ iruu dɛ ba laa gbera la tɔ, a ka heyaa che baŋ, asɛ hɛɛ lɔ gbera dɛɛ
         soŋo ŋɔ, ’N poori, nomoa! Laa gbera ya yaa ásɛ ya jo.’ Asɛ o ŋɔ he be ŋɔ, ’Maa heyaa
         jemɛ bobɛlbwa.’
         26 Belaa hɛɛ ba ŋɔe ŋɔ, ’Ya ne he fa pɛ nɔn di kwa, asɛ he bol waa bagle yaa ya bwɛɛ
         ka.’
         27 Asɛ o berɛ ŋɔ he be ja ŋɔ, ’N ŋɔ maa heyaa jemɛ bobɛlbwa. Hé le n nɛɛ kaa, nɛnchɔga
         bane!’
         28 "Bela la, hɛɛ na Abraham ne Aesek ne Jekɔb ne Korowii keamere la bwa Korowii Kora
         la taa, asɛ Korowii doŋi he te ta. Belaa aa ba he nɛɛ wee, asɛ hɛɛ wi.
         29 Nɛra ɛɛ le wee leebɔr ne wee cholibɔr ne harɛ nɔ ta bobɛlbwaa dɛ ba ja Korowii Kora
         la ta, asɛ dɛ pɛ nɔn di kwaa dɛ lɛ sie.
         30 Hé jemɛ kɛŋɔ nɛra baa ka mun taraken ɛɛ ba tɔ siee, asɛ nɛra baa tɔ sie la ge ba
         kaa mun ta."
         31 Yeesu taa chegɛ bug la ta la, Farisii tena bane ba o be dɛ ba ŋɔ o be ŋɔ, "A chɛ
         kɛ he le bonɔ dɛ kaa bobɛl, dɛkalkɛŋɔ Kooro Hɛrɔd dɛ nyini dɛ́ kpoe."
         32 Anee Yeesu ŋɔ ba be ŋɔ, "Hé ka ŋɔ baradeɛre te la be ŋɔ, ’Mɛɛ so lee dɛɛ doŋi kwaa
         aa dɛ ir nɛra nɛ, dɛɛ chah weela tena tɔpera anɛ mɔɔ dɛ tonɛ n toma.’
         33 Mɛɛ sewɔɔ te, kɛ a chɛ kɛ n valɛ ŋwɛnɛ tɔpera anɛ dɛ kaa Jerusalam. Bela laa baa
         kpoo Korowii keamere aa?
         34 "Oo, Jerusalam tena! Korowii tomɛ o keamere he be naa, gɛɛ he kpoo ba, o tomɛ toroma
         he be naa, gɛɛ he fog ba bwea. Saŋ bɛlbwaa mɛɛ nyin kɛ n kpɔ nɔn tɔ he nɛɛ kɛ jal
         aa lawɛ o bii dɛɛ do o kena lɔgre la, kɛ haa nyin kɛ n lawɛ heyaa pɛ.
         35 Taraken te, Korowii ta he waa tɛ heya. Kasinteŋ, n dɛ ŋɔ he be, haa men na kpa ka
         tel gɛ saŋ maa ba ja, asɛ he ŋɔ, ’Woowo! Korowii Biee chegɛ o sɔn ta dɛɛ ba la!’ "

1 Awola Ona Tɔpere bɛl, Yeesu la Farisii tena nomonome la bɛl dem dɛɛ la ka di kwa,
         asɛ nɛra baa lɔ bela la ɛɛ nyiŋu dɛɛ kari waa waa dɛ ɛ bwa.
         2 Dɛ baa bɛl waa suuga soge Yeesu sie bela,
         3 anee Yeesu bɔɔ Tɔn Jerema la ne Farisii tena la ŋɔ, "Ya mmarare la dɛ tɛ ŋwɛnɛ kɛ
         ba chah nɛn Ona Tɔpere aa?"
         4 Asɛ ba bwa hel. Anee o lawɛ baa la dɛ chaoh dɛ kpɔɔ ta o kaa.
         5 Asɛ o bɔɔ ba ŋɔ, "He bini umee o bie kɛɛ o nao le kɔlɔŋ bini Ona Tɔpere, waa wola
         on lawɛ le kɔlɔŋ la bini warane Ona Tɔpere la tenten ta nɔ?"
         6 Ba ta wone dɔ waane chaŋo a gɛ waa la ta.
         7 Nɛra baa yer ba ŋɔ bá ba di kwaa la aa bala la, dɛ ba dɛ pɛne sobɔrdɛɛga dɛ́ so.
         Anee Yeesu aa na ba gɛ la, o kpɔ sɛgla bol waa bag ba ŋɔ,
         8 "Dɛ nomɛl baa yerɛ heyaa hanfale kondikwaa mun ŋɔ hé ba di kwaa aa, he bɛ nomonsobɔra
         ka pɛne dɛɛ so. Aa bao kɛ o ken ka yerɛ nomɛl o nomonome aa gwaale.
         9 Dɛ o balaa, naate waa yerɛ he bwa la ɛɛ ba ŋɔ he bee ŋɔ hé ir dɛ kpɔ nomombɔr la
         tɛ nomoa la. Belaa hɛɛ ba sihiih kpɔe dɛ ir ka so bechasobɔr nɛra la bwa habɔɔ.
         10 Dɛ ba yerɛ a gɛ yer nɔ dɔŋ bɔr aa, ka so bechasobɔr, asɛ dɛ naate waa yerɛ la balaa,
         ó ba ŋɔ he be ŋɔ, ’N dam, ir kaa sie nomombɔr bela ka so.’ An dɛ tɛɛ jirima nɛra
         baa yerɛ he ne ba bwa la siwi ta.
         11 Nomɛlbwa waa dɛ maŋkura o te la, Korowii ɛɛ ba o ne harɛɛ, asɛ nomɛlbwa waa dɛ pwɛr
         o te la, Korowii ɛɛ ɛo nɛnjenii."
         12 Yeesu aa bol gɛ waa nɔ tonɛ la, o ŋɔ baa la waa yer ba ŋɔ bá ba di kwaa la be ŋɔ,
         "Dɛ he ɛ kondikonjena webaŋa kɛɛ jwaana dɛɛ yerɛ nɛra ŋɔ bá ba di aa, bɛ he daamanar,
         he nimanar, he lola, kɛɛ he dɔŋa kondɔɔhna gbo yerɛ, dɛkalkɛŋɔ ba gee ɛ anee dɛ yerɛ,
         amɔ dɛ he kwaa la kemee ba bɔe la.
         13 Dɛ he ɛ gɛ kondikwaa nɔ soosiwi aa, yerɛ nyaara ne boobie ne nɛra ba nakpale aa teŋna,
         ne nyoŋa bá ba di,
         14 ásɛ Korowii ɛɛ andɛɛga, dɛkalkɛ ba ta komɛlbwa dɔe dɛ́ kpɔ bɔe kem. Awola nɛndɛɛga
         aa ir seo ta la, Korowii ɛɛ bɔe a kemee."
         15 Belaa nɛra Yeesu ne baa soge kondibɔr la bɛl no gɛ waa la, dɛ ŋɔ Yeesu be ŋɔ, "Nɛra
         baa ba ja Korowii Kora la ta dɛ di kwaa la, ba sie ɛɛ lɛo kɛrɛdɛ!"
         16 Anee Yeesu sɛg ba ŋɔ, "Baa bɛlee fa lole dɛ ɛ kondikonjena, dɛ yerɛ nɛra pirim ŋɔ
         bá ba di.
         17 Bɔr magrɔ kɛ bá ba kondikwaa la dibɔr, asɛ o tomɛ bonɔɔ ŋɔ ó ka yerɛ nɛra waa yer
         ba la ŋɔ bá ba, kɛ o tonɛ komɛlbwa.
         18 Bonɔɔ la aa la ba be la, ba bwa ŋɔ ba ta bɔr dɔe, dɛ vɛh. Sitɔte la ŋɔ bonɔɔ la be
         ŋɔ o yawɛ harɛ bɛl a chɛ kɛ o la dɛ ka nao, anomanta bónɔɔ la ka ŋɔ o dɔɔ be ŋɔ o
         bɛ gel a ɛ waane kɛ waa wola bɔr dɔe dɛ ba la.
         19 Bɛl ge ŋɔ o yawɛ nae fi dɛ vɔrɔwe kwaa doa dɛɛ kaa a ne koo dɛ́ ka parɛ a ne dɛ na,
         kɛ tórome la ka ŋɔ o dɔɔ be ŋɔ o bɛ gel a ɛ waane kɛ waa wola bɔr dɔe dɛ ba la.
         20 Bɛl ge ŋɔ waa mo haah ta bigre, anomanta waa won ba.
         21 "Asɛ bonɔɔ la la dɛ ka ŋɔ o dɔɔ la be gɛ baa bola la. Anee o dɔɔ la baah di, o ŋɔ
         o bonɔɔ la be ŋɔ, ’Ɛ warane kaa fɔgbaah ne lomoola ta dɛ ka yerɛ nyaara ne boobie
         ne nyoŋa ne nɛra ba nakpale aa teŋna ásɛ ba ba di kwaa la.’
         22 A ta bigre bɛlbwa bonɔɔ la ba dɛ ba ŋɔ o dɔɔ la be ŋɔ, ’N la he tom la, kɛ sobɔra
         ane ta chɔ le pɛɛpɛɛ.’
         23 Anee o berɛ ŋɔ bonɔɔ la be ŋɔ, ’La ŋwɛnɛre ta ne dahare, nomɛlbwa haa nao la, lawɔ
         ba ásɛ n dem bonɔ su.
         24 Kasinteŋ, n dɛ ŋɔ he be, nɛra n faa yer ba la bini bɛlbwa aa n kondikwaa nɔɔ di kpa!’
         "
         25 Awola bɛl, nɛnlaa bane ja Yeesu nɛɛ o ne baa kaa, asɛ o ka berɛ o te dɛ ŋɔ ba be
         ŋɔ,
         26 "Dɛ nomɛlbwa ba n be o ta men nyine gwaa o mɛɛ ne o nya, ne o haah ne bii, o dɔɔranar
         ne nimanar ne nimambii dɛ o gbagba aa, waa won ɛ n habɔteŋre.
         27 Nomɛlbwa waa wola won kpɔ o te tɛ, dɛ sɛh wahala nae ne seo bwa, dɛ teŋɛ n nɛɛ kɛŋɔ
         nɛn waa kpɔ dagagre che bá ka kpaaro pɛl o ta la waa won ɛ n habɔteŋre.
         28 Dɛ he bini bɛl dɛ nyin kɛ o do abrɔsane aa, waa nyiŋi na kɛŋɔ o dɔ suuga aa dɛ ba
         wona tel la aa?
         29 O ta nyiŋe kɛrɛdɛ mɔɔ dɛ pa dea la mun, dɛ o ta ba wone tonɛ dea la doe yaa, nɛra
         ɛɛ mamɔɔ,
         30 dɛ ŋɔ, ’Baa nɔ laa fe dɛ do dem la aa? O laa hora naa?’
         31 "Dɛ kooro ne o koodɔŋ bɛl dɔ yoi, o dɔ nɛra kagboŋa fi o dɔŋ la ge dɔ nɛra kagboŋa
         fifraanɛ naa, waa so dɛ lii kɛ wɛɛ wonoo kpɔ o nɛra la ka pu o dɔŋ la waa dɔ nɛra
         gwaalo la mɔɔ dɛ le ka puu wa?
         32 O ne o dɔŋ la baah taa jaŋa o na kɛŋɔ waa won puu yo la, wɛɛ do toromaa bá ka larawo
         ásɛ ba pɛ.
         33 Gɛ tentenee a chɛ kɛ he so lii mɔɔ. Nomɛlbwa ta o komɛlbwa gelaa, waa won ɛ n habɔteŋre.
         34 "Yar wer, kɛ dɛ aa somɛ kpa a, ɛrɛɛ bá berɛ dɛɛ ba a ɛɛ á do som jaɔ?
         35 A ta wejema bɛlbwa dɔe kpa. Aa harɛ gba kwaa. Fugaa a den chɛ kɛŋɔ ba fuga ta. He
         naate haa no la, no."

1 Awola bɛl lampoo lɛɛra baa dɛ bɔ apoo ne wechɔg-ɛɛra teŋɔ dɛ ba bar Yeesu cheme dɛ́
         no o wa.
         2 Anee Farisii tena ne Tɔn Jerema bane ŋwalɔ dɛ ŋɔ, "Gɛ baa nɔ dɛ lɛ wechɔg-ɛɛra o
         ne ba yon pɛ nɔn dɛɛ di kwa."
         3 Belaa Yeesu sɛg ba ŋɔ,
         4 "He bini umee dɛ dɔ peera lafa, asɛ beŋkpoŋ nyograa, waa wola o bɔree gaage ɔ? Wɛɛ
         gel fifraanuanaarɛ dɛ anuanaarɛ laanee a dibɔr tama dɛ ka gaage beŋkpoŋ waa nyogra
         la bɔr ka tel kɛŋɔ waa nao.
         5 Dɛ naate na a gɛ pee nɔ naa, silɛɛ kohona nomanta, wɛɛ kpɔɔ dawɛ vam ba dem.
         6 O ba dem aa, wɛɛ ŋɔ o daamanar ne nɛra o ne baa soga bwa bee ŋɔ, ’N sie lɛo kohona
         kɛŋɔ maa na n pee waa nyogra nɔ. Anomanta hé ba yá lɛ ya sie.’
         7 Kasinteŋ, gɛɛ aa ba Korowii doa ge doe. Wechɔg-ɛɛ beŋkpoŋ charɛ o liire dɛ le o wechɔga
         ta naa, Korowii ne o nyundua toroma sie ɛɛ lɛ o nɛɛ dɛ gwaa nɛra fifraanuanaarɛ dɛ
         banuanaarɛ baa dɛ lii kɛ ba ɛ nɛndɛɛga baa wola chɛɛ kɛŋɔ ba charɛ ba liire dɛ le
         ba wechɔga ta.
         8 "Gɛ laa ge aa, haah besoo lole dɛ dɔ suugapoŋa fi, asɛ dɛ beŋkpoŋ nyograa, waa wola
         niinii choŋi dɛ chaa o dea dɛ gaage o bɔr sibegra ne ka tel kɛŋɔ waa nao wɔ?
         9 O nao waa, wɛɛ yerɛ o daamanar ne nɛra o ne baa soga laanee dɛ ŋɔ, ’N sie lɛo kohona
         kɛŋɔ maa na n suugapoŋ waa nyogra nɔ. Anomanta hé ba yá lɛ ya sie.’
         10 Kasinteŋ, gɛɛ aa ba Korowii doa ge doe. Wechɔg-ɛɛ beŋkpoŋ charɛ o liire dɛ le o wechɔga
         ta naa, Korowii ne o nyundua toroma sie ɛɛ lɛ o nɛɛ taeh."
         11 Yeesu berɔ sɛg ba ŋɔ, "Baa bɛl fa dɔ bibaala banɛ.
         12 O bii la bini ombechala la ŋɔ o be ŋɔ ó bɔne o kpanjogo bini, asɛ dɛ tɛo o bɔr.
         Asɛ baa la bɔne o kpanjogo la bini tɛ o bii la, dɛ kpɔ o bie bechala la bɔr tɛo.
         13 A ta tɔpere bɛl dii, o bie bechala la yog o te kwaa la bwa, dɛ kpɔ o suuga jo pua
         bojaŋ kaa. Waa laŋa la, o kaa ɛ suuga la sagasaga ken.
         14 Waa baa di suuga la bwa la, a ta tɔpere bɛl dii, asɛ lɔrjen bɛl chole harɛ la ta
         bela waa lole la, dɛ o ta suuga dɔe, o ta kondikwaa ge dɔe dɛ́ di.
         15 Aa do gɛ la, o kpɔ o te ka pɛl bela te bɛl, asɛ o gel o kaa nyiŋi o prakooni nɛ.
         16 Lɔr la nyoa baa do kpegri kohona, asɛ o baa pɛlɛ prakooni la kondikwaa kwaraa nɛ,
         kɛ nomɛlbwa ge ta on komɛlbwa tɛɛ.
         17 "Asɛ o sie aa baa ba harɛ la, o sogo dɛ lii o mɛɛ waa dɛ ŋɔ, ’N mɛɛ bonɔɔna kwaraa
         baa lɔ o sie la di kwaa dɛɛ ka, asɛ n do bonɔ lɔr ɛɛ kpo mɛ la.
         18 Mɛɛ iruu dɛ la n mɛɛ be dɛ ka ŋɔ, "N mɛɛ, n ɛ wechɔga dɛ jo he ne Korowii bwa nɛ.
         19 N ta chɛɛ kɛŋɔ he yer mɛ he bie kpa. Kɛ n poori, lɛɛ mɛ dɛ kpɔ mɛ ɛ he bonɔɔna la
         bɛl." ’
         20 Bie la aa lii gɛ la, o iro chig ŋwɛnɛ ta dɛɛ kaa o mɛɛ be. Waa dɛ kaa o mɛɛ be la,
         o mɛɛ lɔ dem dɛ nao bojaŋ, asɛ o tea domɔ, o chwa dɛɛ chemo dɛ ka gbaaro pɛl o bambile.
         21 Belaa bie la ŋɔ, ’N mɛɛ, n jo he ne Korowii nɛ. N ta chɛɛ kɛŋɔ he yer mɛ he bie kpa.’
         22 Bie la nyoa ta lee mɔɔ dɛ o mɛɛ yerɛ o bonɔɔna ŋɔ, ’Hé chwa ka nyiŋi n yale la bwa
         bini ondɛɛge ba tɛo ó tɔ, dɛ kpɔ nonisegdɛɛge ba doo, dɛ nyin naŋgawa ba tɛo ó do.
         23 He tonaa, hé ka lawɛ nabie la bwa bini ondɛɛge dɛ ba kpo, ásɛ ya di kwa dɛ lɛ ya
         sie,
         24 dɛkalkɛŋɔ n fa liiro kɛŋɔ n bie nɔ sewɔ, asɛ o berɛ ba nɔ. O faa nyogra la, taraken
         te n nao.’ Ate ba ɛ kondikwaare dɛɛ di dɛɛ lɛ ba sie tenten.
         25 "Waa nɔ bwa aa dɛ ɛ la, dɛ binomoa la le koo dɛɛ ba. Waa dɛ tel ba dem la, o no gboŋri
         ne yela ne sae gbɔga dem bela.
         26 Anee o yerɛ o mɛɛ bonɔɔna la bɛl dɛ bɔɔro ŋɔ, ’Bɔkwa waa chig deemɔ?’
         27 Anee o ŋɔ, ’He nime la waa joa kaa la, onee bala, asɛ he mɛɛ gel ya kpo nabie la
         bwa bini ondɛɛge la dɛ ɛ kondikwaa dɛ di dɛɛ lɛ ya sie, dɛkalkɛŋɔ wobɛlbwa ta on ɛɛ.’
         28 Asɛ binomoa la baah di, o kire ŋɔ waa deemii jo. Asɛ o mɛɛ ba larawo ŋɔ ó ba dem.
         29 Belaa bie la ŋɔ o mɛɛ be ŋɔ, ’N mɛɛ, n ge aa dena dɛɛ tomɛ saŋ la bwa, n ta he toma
         vɛɛh bwa, bɔkwa konee he tɛ mɛ nɔ? He ta bombie kwaraa lawɛ tɛ mɛ ŋɔ ń kpo, n ge
         ne n daamanar kpɔ lɛ sie bwa.
         30 Kɛ he bie nɔ waa kaa chɔg o suuga haahna nɛɛ dɛ ba nɔ, he berɔ garɛ kpo nabidɛɛge
         tɛo.’
         31 Anee baa la ŋɔ, ’N bidɛɛge, n ne haa lole nɔ, n komɛlbwa maa dɔa la, hen dɔa.
         32 He nime nɔ aa nyogra dɛ berɛ ba nɔ, a chɛ kɛŋɔ ya gel ya sie lɛ, dɛkalkɛŋɔ ya ŋɔ
         o sewɔ, o berɛ ba nɔ, ya ŋɔ o nyogrɔ, kɛ taraken ya nao.’ "

1 Yeesu ŋɔ o habɔteŋra la be ŋɔ, "Baa bɛlee fa lole dɛ ɛ kondɔɔh, dɛ kpɔ o kwaa bwa
         do o bonɔɔ bɛl nɔn ta ŋɔ wɛ́ɛ nyiŋi a ta. Belaa nɛra ka ŋɔ suuga te la be ŋɔ o bonɔɔ
         la dɛ di o suuga sagasaga.
         2 Anee suuga te la tomɛ nɛn o ka yerɛ o bonɔɔ la, asɛ o ŋɔ o be ŋɔ, ’N dɛ no waane
         kɛ he dɛ di n suuga. Ka kpɔ he tɔn ba dɛ ba bag mɛ suuga aa jo he nɔn ta, ne gɛ haa
         ɛ a ne, asɛ dɛ kpɔ n kwaa do n nɔn ta, dɛkalkɛ maa gel he nyiŋi n kwaa ta kpa.’
         3 "Asɛ bonɔɔ la kaa dɛ ka lii o nyu bini ŋɔ, ’N dɔɔ dɛ ba men toma ta lee. Ɛrɛɛ mɛɛ
         ba ɛɛ yɔ? N ge aa kpege dɛ́ parɛ di, asɛ n sie ge garɔ ne kwaa soŋa.
         4 N jemɛ gɛ maa ɛ, asɛ dɛ ba lee mɛ toma ta naa, ń dɔ daamanar baa nyiŋ mɛ.’
         5 O yerɛ nɛra baa di o dɔɔ kema la beŋkpoŋa beŋkpoŋa, dɛ bɔɔ sitɔte la ŋɔ, ’Aŋwɛnɛɛ
         he di n dɔɔ kem ɔ?’
         6 Anee o ŋɔ, ’N di kem ŋgo garare lafa.’ Anee bonɔɔ la ŋɔ, ’Lɛ tɔn warane, dɛ so harɛ
         dɛ chwerɛ fifraanue.’
         7 Asɛ o berɛ bɔɔ nɛɛte ge ŋɔ, ’Kem aŋwɛnɛɛ he ge dio?’ Asɛ o ŋɔ, ’N di kem mea baagere
         kagboŋ.’ Anee bonɔɔ la ŋɔ, ’Lɛ tɔn dɛ so harɛ dɛ chwerɛ lafraanuatoro.’
         8 Anee bonɔɔ naŋgarawa te nɔ dɔɔ la aa noa la, o kpɛɛro ŋɔ o ɛa wejema ta." Yeesu aa
         sɛg ba tonɛ la, o ŋɔ, "Nɛra baa dɔ harɛ nɔ ta liire la, ba dɔ wejema ba ne ba bala
         kpoŋa dɛ gwaa nɛra ba sie aa chaah Korowii waa ta la."
         9 Yeesu berɔ ŋɔ ja ŋɔ, "Hé kpɔ he laala ne suuga aa ɛ harɛ nɔ ta kondɔɔh la dɛɛ nyin
         daamanar, asɛ dɛ a baa hiah heya aa, bá won lɛ heyaa silɛɛ ne bwɛɛ waa wola chɔg
         bwa la ta.
         10 "Naate waa wona dɔ kasinteŋ kontamaa ta la, wɛɛ wonoo dɔ kasinteŋ anjena ge ta. Naate
         waa wola wone dɔ kasinteŋ kontamaa ta la, waa won dɔ kasinteŋ anjena ge ta.
         11 Dɛ he ta wone nyiŋi harɛ nɔ ta kondɔɔh a kwara aa ɛ konsale nɔ ta naa, ɛrɛɛ hɛɛ ba
         wona nyiŋi kondɔɔh tenten ta nɔ?
         12 Dɛ he ta wone nyiŋi nomɛl kon ta naa, umee dɛɛ ba he gbagba kwaa kpɔe dɛ do he nɔn
         ta nɔ?
         13 "Nomɛlbwa aa won tomɛ dɔɔranar banɛ. Dɛ a ba gɛ naa, wɛɛ dɛɛ nyin bɛl waa dɛ gwaa
         bɛl. A laa ge aa, o sie ɛɛ dɛɛ lɛ bɛl bee dɛ gwaa bɛl. Haa won tomɛ Korowii dɛ berɛ
         won nyin harɛ nɔ ta kondɔɔh a magre."
         14 Farisii tena la aa no gɛ la, ba chwee Yeesu, dɛkalkɛ dɛ ba dɛ nyin suuga taeh.
         15 Anee Yeesu ŋɔ ba be ŋɔ, "He dɛ ɛ he te kɛ he ɛ nɛndɛɛga he waa aa su Korowii siwi,
         kɛ Korowii jemɛ gɛ he liire aa doa. Kon waa ɛ konjen nɛwɛnyini sie ta la, Korowii
         te aa on komɛlbwa bu.
         16 "Mosis Mmara la ne Korowii keamere la waa la baa chwera laanee lole baa bagle mɔɔ
         dɛ ka tel gɛ saŋ Jɔn o faa dɛ sɔ nɛra Korowii nee la aa bala. Le gɛ saŋ waa bala dɛ
         baa bol Korowii Kora la Amanesoma la, nomɛlbwa siwi swɛɛrɔ wɛɛ nyin bɔr dɛ ja Korowii
         Kora la ta.
         17 Kɛ, nyundua ne harɛ ɛɛ chɔgoo, dɛ ba ta Mmara la bini wejegaa bɛlbwa berɛ.
         18 "Nomɛlbwa waa vɛh o haah dɛ berɛ ka mo hanfale la, o ɛ wechɔga dɛ bɔ jwamane, asɛ
         nomɛlbwa ge waa mo haah o jaa raa vɛoh la, o ge bɔ jwamane.
         19 "Baa bɛlee fa lole dɛ dɔ suuga, dɛɛ do laaladɛɛga dɛ dɔ kwaa nɔ bwa, asɛ dɛɛ di kondɛɛga
         tɔpere bɛlbwa, dɛɛ lɛ o sie tenten.
         20 Dɛ baa bɛl ge lole dɛ nya, asɛ ŋwɛra ɛ o bwa baa yerɔ Lasorɔs. Ba yon kpɔɔ ka bil
         suuga te la dem doonyoa,
         21 asɛ wɛɛ do hwɛga kondikwaa suuga te la aa di ka asɛ o bonɔɔna kpɔ ba ta la ta. Hale
         dɛ nyootena ba dɛ kpɛle o ŋwɛra la.
         22 "Nyaa la baa sewɛ, asɛ nyundua toroma ba kpɔɔ kaa nyundua o ka so Abraham be. Suuga
         te la ge baa sewɛ, asɛ ba hugo,
         23 asɛ o ka jo Bɔnsam nii ta. Dɛ o dɛ na nii taeh. On ŋɔa o nyiŋi, dɛ na Abraham bojaŋ
         le, asɛ Lasorɔs so o be.
         24 Anee o ha nyoa yerɛ Abraham dɛ ŋɔ, ’N Naa Abraham! Na n sum, asɛ dɛ tomɛ Lasorɔs
         ásɛ o kpɔ o nonii ka lege nesɔn dɛ kpɔ ba lege n nyondoŋe. N lɔ nii ta n bwara ɛɛ
         nyɛg mɛ.’
         25 Anee Abraham ŋɔ, ’N bie, lii kɛŋɔ gɛ saŋ he faa lɔ harɛ ta la, he di yɛɛ kɛrɛdɛ,
         asɛ Lasorɔs na wahala. Taraken nɔ o dɛ di yɛɛ, asɛ he gee na wahala.
         26 Hale n ŋɔ o ba bela kwaraa noo, waa won ba, dɛkalkɛŋɔ bɔjen bɛl lɔ ya ne he baah
         ta, nomɛlbwa waa lɔ bonɔ dɛɛ nyin o ba bela haa lole la aa wola won ba, asɛ nɛra baa
         lɔ he be bela dɛɛ nyin dɛ ba bonɔ la ge aa won ba.’
         27 "Anee suuga te la ŋɔ, ’Amɔ te n dɛ soŋe, n Naa, tomɔ ó la n mɛɛ dem,
         28 dɛ ka kah n nimanar banue bane baa lɔ bela la ŋɔ, gɛ maa ɛa la, ba bɛ gɛ ɛ asɛ dɛ
         ba ba bonɔ maa lole dɛɛ na wahala nɔ.’
         29 Asɛ Abraham ŋɔ, ’He nimanar la dɔ tɔne Mosis ne Korowii keamere la aa chwera la á
         ja ba. A chɛ kɛ ba kura dɛ no waa baa dɛ bol.’
         30 Anee suuga te la ŋɔ, ’Akai, baa no, n Naa. Kɛ dɛ nomɛl iro le seo ta dɛ ka ŋɔ ba
         be te naa, anee ba no dɛ charɛ ba liire dɛ le ba wechɔga ta.’
         31 Anee Abraham ŋɔ, ’Dɛ baa tɔne Mosis ne Korowii keamere la aa chwera la waa no aa,
         nomɛl iro le seo ta dɛ la ba be kwara noo, baa no.’ "

1 Yeesu ŋɔ o habɔteŋra la be ŋɔ, "A ɛ wobɛlbwa, waa aa dɛ ba gela nɛn ɛ wechɔga la
         ɛɛ bao. Kɛ naate aa che o nɛɛ dɛ ba la, bwɛɛlɛ.
         2 Dɛ ba vɔwɛ nambwe do naate baŋa dɛ kpɔɔ ka ta moo vil ta kwara naa, a fe bɔ kɛŋɔ
         waa gela bechajegre nɔ dɔŋ bɛlbwa ɛ wechɔga.
         3 Anomanta hé nyiŋi he te kɛrɛdɛ! "Dɛ he dɔŋ ɛɛ wechɔga aa, ŋɔ o be. Dɛ o no a mun
         dɛ charɛ o liire aa, kpɔ o wechɔga kɛo.
         4 Dɛ tɔpere bɛlbwa o ɛɛ wechɔga kera anuanɛ, asɛ dɛ ba he be dɛ ba ŋɔ waa waa ɛɛ la,
         o kon chɔgaa, kpɔ kɛo."
         5 Yeesu habɔteŋra la ŋɔ o be ŋɔ, "Ya Dɔɔ, cha yaa dɛ gel ya dɔ yarada kohona."
         6 Asɛ Yeesu chaŋe ŋɔ, "Dɛ he yarada fe kan kɛŋɔ sipon gba aa, he fe ɛɛ wonoo ŋɔ dajen
         nɔ aa chega nɔ be ŋɔ ó chugri ka che moo ta, asɛ o no dɛ ɛ gɛ."
         7 Yeesu berɔ bɔɔ ba ŋɔ, "He bini umee dɛ dɔ bonɔɔ wɛɛ parɛ he koo kɛɛ wɛɛ nyiŋi he
         peera ta, asɛ waa le toma ta ba dem la, he den ŋɔ o be ó ba di kwaɔ?
         8 Akai! Haa o be gɛɛ ŋɔ. Hɛɛ ŋɔ o bee ŋɔ, ’Ɛ n kondikwaa ka cheg mɛ, asɛ dɛ kpɔ he
         te ba che n be tig ta dɛ ɛ n wobɛlbwa tɛ mɛ ń di kwaa tonɛ mɔɔ he ge ka di he kwa.’
         9 Bonɔɔ la ɛɛ dɔ jaamee waa o dɔɔ la aa doo a ta laanee yaa? Akai.
         10 Gɛ tentenee he waa do. Dɛ he ɛ waa Korowii aa do heyaa a ta ŋɔ hé ɛ aa, he bɛ he
         te kpɛɛ. Hé ŋɔ, ’Ya ɛ bonɔɔna yaa wola tɔnɔ dɔe. Toma aa chɛ kɛŋɔ ya ɛ la gboo ya
         ɛ la.’ "
         11 Yeesu aa dɛ kaa Jerusalam la, o kpɔ Samaria harɛ ne Galilia harɛ jwɛh ta.
         12 Asɛ waa dɛ jo bwɛjega bɛl ta la, baala fi bane bwadabii weechɔga ane aa lɔ ba nɛɛ
         pa sie o be dɛɛ ba dɛ ba chemo. Ba chegɛ bojaŋ,
         13 dɛ ha nyoa ŋɔ, "Ya Dɔɔ Yeesu, na ya sum!"
         14 Belaa Yeesu aa na ba la, o ŋɔ ba be ŋɔ, "Hé kpɔ he te ka bagle Sɔfore la ásɛ ba
         nyiŋi heyaa na." Baa chig ŋwɛnɛ ta dɛɛ kaa la, ba weela la kaalɔ, ba bwara kwaa.
         15 Ba bini beŋkpoŋ aa naa kɛŋɔ o weela la kaalɔ o bwara kwaa la, o laa berɛ dɛ baa jam
         Korowii takpeg ne,
         16 dɛ ba guŋi Yeesu sie dɛ jaamo. Dɛ gɛ baa la ɛ Samaria tee.
         17 Anee Yeesu bɔɔro ŋɔ, "He lɔ nɛra fi n chah heya, leperaa banuanaarɛ la te dɔɔ?
         18 Ɛrɛɛ baa nɔ waa wola Juda te ɛɛ nɔ gbo won kpɔ jam ba tɛ Korowii nɔɔ?"
         19 Yeesu ŋɔ o be ŋɔ, "Ir kaa, yarada haa yarada mɛ nɔɔ gela he dɔ he te."
         20 Awola bɛl Farisii tena bane bɔɔ Yeesu ŋɔ, "Bɛweeree Korowii Kora la ɛɛ ba bala ɔ?"
         Anee o ŋɔ, "Korowii Kora la ta komɛl haa dɛ ba o nae ɛɛ.
         21 O ta komɛl yaa dɛ ba ŋɔe ŋɔ, ’Onee nɔ, kɛɛ onee ka lɔ le nɔ’ ɛɛ. Bambile binii o
         do."
         22 Asɛ Yeesu ŋɔ o habɔteŋra la be ŋɔ, "Aa ba tel saŋ bɛlee asɛ hɛɛ nyin dɛ fe dɔ n Nɛn
         Bie la kɛŋɔ n ne haa soga tɔpebeŋkpoŋ gbo gba, kɛ haa gɛɛ dɔ.
         23 Nɛra bane ɛɛ ba ŋɔ he bee ŋɔ n lɔ bonɔ kɛɛ le nɔ. He bɛ ka nyiŋi.
         24 Gɛ bwaala yon nyɛgle nyundua bwa chaah la, gɛɛ n Nɛn Bie la bala ɛɛ ba doe, nomɛlbwa
         na mɛ.
         25 Kɛ a chɛ kɛŋɔ n na wahala kohona asɛ fini nɔ nɛra vɛɛh mɛ, mɔɔ anɔ bɛlbwa ba ɛ.
         26 "Gɛ aa ɛa Nowa bere saŋ la, gɛɛ n Nɛn Bie la ge bala saŋ ɛɛ ba ɛɛ.
         27 Nowa bere saŋ la, dɛ ba dɛ di kwa, dɛɛ nyɔ sene, dɛɛ mo haahna, dɛ lawɛ haahna tɛ
         baala baa mo, dɛ ka tel kɛŋɔ awola Nowa aa jo o gberjen la bini, asɛ bwaala nɛ aaa,
         mpo ne neerare bwa su tɔ harɛ bwa, asɛ ba bwa serewe kwaraa.
         28 "Gɛ tenten aa ɛa Lɔt bere saŋ ge asɛ Sodom tena ɛɛ di kwa, dɛɛ nyɔ sene, dɛɛ di bona,
         dɛɛ parɛ, dɛɛ ma deene la, gɛɛ aa ba ɛɛ.
         29 Awola Lɔt aa le Sodom dɛɛ kaa la, Korowii gelɔ nii ne jebɔrɔwe aa dɛ fuh le nyundua
         dɛ ba fuh Sodom tena bwa kwaraa.
         30 "Gɛ tentenee aa ba ɛɛ awola n Nɛn Bie la aa ba ja la.
         31 Awola tɔpere la, nomɛlbwa waa lɔ sal dea doa o laala do dea la, o bɛ tu ba kpɔ kpa.
         Gɛ tentenee nomɛlbwa ge waa do koo ta la, o ge bɛ dem ba dɛ́ ba kpɔ komɛlbwa kpa.
         32 Hé lii waa aa pu Lɔt haah la.
         33 Nomɛlbwa o siwi aa swɛɛ harɛ nɔ ta silɛɛ kwaa ta la, wɛɛ paŋɛ o nyuu. Asɛ nomɛlbwa
         ge o siwi aa wola harɛ nɔ ta silɛɛ kwaa ta lɛ la, wɛɛ dɔ o nyuu.
         34 Kasinteŋ, awola jwaana la, nɛra banɛ ɛɛ pɛo dɛ chɔ kalaŋ beŋkpoŋ ta, asɛ Korowii
         ba kpɔ beŋkpoŋ kaa dɛ gel bɛl.
         35 Haahna banɛ ɛɛ pɛo dɛɛ tuge kwa, asɛ Korowii ba kpɔ bɛl kaa, dɛ gel bɛl.
         36 Baala banɛ ɛɛ do koo taa, asɛ o ba kpɔ bɛl kaa dɛ gel bɛl."
         37 Anee o habɔteŋra la bɔɔro ŋɔ, "Ya Dɔɔ, leperaa aa ba chiga ɔ?" Asɛ o ŋɔ ba be ŋɔ,
         "Bela konlale aa lole la, belaa kokosakiri ɛɛ cheme."

1 Yeesu kpɔ sɛgla bol waa bagle o habɔteŋra la, dɛ ŋɔ a chɛ kɛ baa soŋe Korowii saŋ
         bɛlbwa, dɛ bɛ bɔhwaah dɛɛ ɛ.
         2 O ŋɔ ba be ŋɔ, "Nomoa bɛlee fa lole dɛɛ bol waa dɛɛ pa bole kɔɔto, dɛ do bwɛɛ bɛl
         ta. Dɛ waa Korowii ɔmɛ, waa nɛn ge heeh.
         3 Dɛ bwɛɛ la tenten ta la, dɛ luhaah bɛl ge lɔ bela, o yon dɛɛ la nomoa la be dɛ kaa
         ŋɔ o be ŋɔ, ’Cha mɛ asɛ dɛ lɛɛ mɛ le n dɔm nɔn ta.’
         4 Dɛ kɔɔto nomoa la aa sie do o be, dɛ gel a bigri. A habɔɔ la o lii o nyu bini ŋɔ,
         ’Maa Korowii ɔmɛ, maa nɛn ge heeh,
         5 kɛ luhaah nɔ mare nɔ waa dɛ ɛɛ mɛ nɔ nomanta, mɛɛ nyiŋuu, dɛ gel o di bole, ásɛ
         o laa o melee waane kpɔ n nɛ.’ "
         6 Yeesu ŋɔ o habɔteŋra la be ŋɔ, "He no gɛ kɔɔto nomonchɔge la aa bola aa?
         7 Dɛ nɛn waa do ken wono lɛ nɛn aa, ɛrɛɛ Korowii aa wola won cha o nɛra baa wia dɛɛ
         noo chɔɔ ne jwaana la dɛ lɛɛ ba le ba dɔma nɔn ta nɔ? Aa bigruu mɔɔ o cha ba aa?
         8 N dɛ ŋɔ he be ŋɔ, Korowii ɛɛ wonoo cha ba. Wɛɛ ɛa warane gee. Dɛ n Nɛn Bie la balaa,
         mɛɛ ba pu nɛra baa dɔ yarada harɛ nɔ taa te naa?"
         9 Yeesu sɛgle nɛra baa dɛ lii ba te kɛŋɔ ba ɛ nɛndɛɛga gwaa nɛra bwa la ŋɔ,
         10 "Awola bɛl nɛra banɛ bane la Korowii Dea dɛ kaa soŋe Korowii. Dɛ bɛl ɛ Farisii te
         asɛ bɛl ge ɛ nɛnchɔga baa dɛ lɛ lampoo la bɛl.
         11 Belaa Farisii te la ir che dɛ soŋe Korowii o nyu bini ŋɔ, ’Korowii, n dɛ jaame kɛŋɔ
         maa wola doe kɛ n bala baa dɛ bɔ apoo, baa wola kasinteŋ bol, dɛɛ bɔ jwamane nɔ. N
         dɛ jaame kɛŋɔ maa wola doe kɛŋɔ banchɔge nɔ waa dɛ lɛ lampoo nɔ.
         12 N dɛ vɔwɛ nyoa tɔpera anɛ yawanyoa bɛlbwa ta, dɛɛ bɔne kwaa maa dɛ dɔ bwa bini bɔre
         fi dɛ kpɔ beŋkpoŋ dɛ baa tɛ hen Korowii.’
         13 "Lampoo lɛɛ la te chegɛ bojaŋ, o ta sie hae dɛ nyiŋi nyundua kwara, kɛ dɛ kpɔ nɔɔra
         dawɛ nyu dɛ ŋɔ, ’Oo, N Naa Korowii, wechɔg-ɛɛree men. Na n sum dɛ kpɔ n wechɔga kɛ
         mɛ.’ "
         14 Anee Yeesu ŋɔ, "N dɛ ŋɔ he be ŋɔ, lampoo lɛɛ la bee Korowii no dɛ kpɔ o wechɔga kɛo
         dɛ doo nɛndɛɛga bini, asɛ o kaa o dem. Farisii te la te, o ta o be noɛ. Nomɛlbwa waa
         dɛ gɔɔ o te la, Korowii dɛ ba o ne harɛ, asɛ nomɛlbwa waa ɛ o te nɛŋgwɛgre la, Korowii
         dɛ gɔɔro."
         15 Nɛra bane kpɔ ba bii ba o be ŋɔ ó kpɔ o nɔɔra dawɛ ba nɛɛ dɛ swee andɛɛga tɛɛ ba.
         O habɔteŋra la aa na ba la, ba kɔr ba kɛŋɔ baa dɛ ɛ gɛ la.
         16 Belaa Yeesu yerɛ bechale la ba o be, asɛ dɛ ŋɔ, "He bɛ bechale la ŋwɛnɛ tɔ. Hé gel
         ba ba n be, dɛkalkɛŋɔ banɔ dɔŋa nɔɔ Korowii koobii la.
         17 Kasinteŋ, naate waa wola o te kpɔe tɛ Korowii dɛ yaradao kɛŋɔ bechale nɔ la, waa
         Korowii Kora la ta dɔe ba dɛ ja bwa."
         18 Asɛ Juda tena nomoa bɛl bɔɔ Yeesu ŋɔ, "Nomondɛɛge, ɛrɛɛ chɛ kɛŋɔ n ɛ dɛ dɔ Korowii
         mkpa waa wola jaga dɔe bwa nɔ?"
         19 Anee Yeesu bɔɔro ŋɔ, "Ɛrɛɛ he yer mɛ nɛndɛɛge nɔɔ? Nomɛlbwa toole dɛ ɛ nɛndɛɛge,
         nemenɛ Korowii gbo.
         20 Kɛ he jemɛ Korowii mmarare la aa dɛ bagle kɛ, ’Bɛ jwamane bɔ, bɛ nɛn kpo, bɛ ŋwɛ,
         bɛ nyosone teŋe dawɛ he dɔŋ nɛ, dɛɛ duu he nya ne he mɛɛ’ laɔ?"
         21 Anee baa la ŋɔ, "Gɛ saŋ maa ɛ bechala la bwaa n le dɛ teŋɛ anɔ bwa ta."
         22 Yeesu aa no gɛ la, o ŋɔ o be ŋɔ, "A ta kae webeŋkpoŋ. Ka yog kwaa haa dɔa, asɛ dɛ
         kpɔ a suuga kɛ nyaara. He ɛ gɛ naa, hɛɛ dɔ kwaa cheg Korowii doa. Ka ɛ gɛ asɛ dɛ ba
         teŋɛ n nɛ."
         23 Baa la aa no gɛ waa nɔ la, o tea bini chɔgɔ, dɛkalkɛŋɔ dɛ o dɔ suuga taeh.
         24 Yeesu nyiŋu dɛ na kɛŋɔ o tea bini chɔgɔ, asɛ o ŋɔ, "A kpegri kɛŋɔ dɔɔh dɔ bɔr ja
         Korowii Kora la ta.
         25 Aa do pwɛree tɛ nyogma kɛŋɔ o won jo tɔɔge bɔɔ ta gwaa kɛŋɔ dɔɔh naa wona jo Korowii
         Kora ta."
         26 Nɛra baa no waa nɔ la ŋɔ, "Amɔ te umee dɛɛ ba o nyu dɔe yɔ?"
         27 Anee Yeesu ŋɔ, "Waa aa kpega tɛ nɛn, waa wola won ɛ la, aa kpege Korowii te be. Wɛɛ
         wonoo ɛ."
         28 Asɛ Pita ŋɔ, "Nyiŋi na, ya te, ya gel komɛlbwa yaa dɔa dɛ baa teŋɛ he nɛɛ la."
         29 Anee Yeesu ŋɔ ba be ŋɔ, "Kasinteŋ, nomɛlbwa waa koh Korowii Kora nɔ waa dɛ gel o
         dem, kɛɛ o haah ne bii, kɛɛ o nya ne mɛɛ, kɛɛ o dɔɔranar ne o nimanar la,
         30 wɛɛ dɔ banee dɛ gwaa gɛ harɛ ta bonɔ. A bwa habɔɔ la, wɛɛ dɔ Korowii mkpa aa wola
         jaga dɔe nyundua laanee ja."
         31 Yeesu kpɔ o habɔteŋra fi dɛ banɛ la le bokɛre asɛ dɛ ŋɔ ba be ŋɔ, "Hé no! Ya dɛ
         kaa Jerusalam. Belaa men Nɛn Bie wobɛlbwa Korowii keamere la aa chwera la ɛɛ ba kpela
         ɛɛ.
         32 Baa kpɔ mɛɛ do nɛnhɔɔhra baa wola Korowii tomɛ la nɔn ta, asɛ ba di n loro, dɛ chɛg
         mɛ, asɛ dɛ ta nentane ta n nɛ.
         33 Baa lɔɔ mɛɛ dɛ kpo mɛ, asɛ a tɔpetooro wee la, n ir seo ta."
         34 Yeesu aa bol gɛ waa la ba be la, ba ta a bɛlbwa mun noɛ, dɛkalkɛŋɔ dɛ Korowii kpɔ
         a mun noe sɔɔh ba. Ba ta gɛ waa dɛ bol la mun noɛ.
         35 Baa dɛ tel Jeriko la, dɛ baa bɛl waa nyoŋa soge ŋwɛnɛ nyoa dɛɛ soŋe kwa.
         36 Waa no nɛnlaa la gbɔga ba baa kaa la, o bɔɔ waa aa bala.
         37 Anee ba ŋɔ o be ŋɔ, "Yeesu waa le Nasarɛt laanee ba dɛɛ kaa."
         38 Belaa o kpɔ takpeg ŋɔ, "Devid Naa Yeesu, na n sum dɛ cha mɛ!"
         39 Asɛ nɛra baa tɔ sie la kaoh ŋɔ ó tɔ nyoa. Dɛ name tenee o taa bola kohona kwara,
         dɛɛ ŋɔ, "Devid Naa, na n sum dɛ cha mɛ!"
         40 Anee Yeesu jagɛ che, dɛ ŋɔ bá lawɛ baa la waa nyoŋa la ba tɛo. Baa ba o ne o be
         la, Yeesu bɔɔro ŋɔ,
         41 "Bɔkwaa hɛɛ nyin kɛ n ɛ tɛɛ nɔ?" Asɛ baa la ŋɔ, "N Dɔɔ, n poori, gel n berɛ dɛɛ na
         ja."
         42 Belaa Yeesu ŋɔ o be ŋɔ, "He yarada lɛɛ. N chaeh. Na bɔr."
         43 Ate bug la ta dɛ o dɛ na bɔr, dɛ teŋɛ Yeesu nɛ, dɛɛ jam Korowii. Asɛ nɛra la bwa
         aa naa la, ba kpɛɛ Korowii.

1 Yeesu la Jeriko dɛ kaa valɛ bwɛɛ la bini.
         2 Dɛ lampoo lɛɛra nomoa bɛl lɔ bwɛɛ la ta dɛ ɛ suuga te baa yerɔ Sakeos.
         3 Dɛ o dɛ nyin dɛ na gɛ Yeesu aa doa, kɛ nɛnlaa la nomanta o ta on nae, dɛkalkɛ o ɛ
         nɛmbora.
         4 Anee o chwa tɔ nɛnlaa la sie, dɛ ka teeh daa bɛl waa chegɛ bela Yeesu aa dɛ ba kpɔe
         ba kaa la, ásɛ dɛ dɔɔ na.
         5 Yeesu aa baa tel daa la mun la, o ha sie dɛ nyiŋi o doa dɛ ŋɔ Sakeos be ŋɔ, "Ɛ warane
         dɛ tu harɛ ba. He deaa mɛɛ ba choga fini."
         6 Asɛ Sakeos tu harɛ warane dɛ ba kpɔ Yeesu kaa o dem silɛɛ ne.
         7 Nɛra baa lɔ bela dɛ na la ŋwalɛ Yeesu ŋɔ o kaa chog wechɔg-ɛɛ dea.
         8 Sakeos iro che dɛ ŋɔ Yeesu be ŋɔ, "Nomoa! N dɛ soŋe, no. Mɛɛ bɔne n laala bini bɔre
         anɛɛ, dɛ kpɔ beŋkpoŋ kɛ nyaara. Dɛ n kpɔ apoo ŋwɛnɛ ta dɛ lɛ nomɛl kwaane aa, mɛɛ
         bɔ kwaa la bele anaarɛɛ tɛ naate."
         9 Anee Yeesu ŋɔ o be ŋɔ, "Fini tɔpere nɔ Korowii lɛ dem nɔ tena, dɛkalkɛŋɔ Abraham
         naaa Sakeos gba.
         10 Nɛra baa nyogra waa n Nɛn Bie ba dɛ́ ba nyin ba bɔr dɛ lɛɛ ba."
         11 Dɛ ba dɛ tel Jerusalam, asɛ nɛra la ɛɛ lii kɛŋɔ Korowii Kora dii tɔpere la denɔ dɛɛ
         ba bala. Baa dɛ no o be la, Yeesu berɔ bol waa sɛgla ne ba be.
         12 O ŋɔ, "Koobie bɛlee fa lole dɛɛ ba bojaŋ bwɛɛ bɛl ta kaala bá ka chego kora ásɛ
         o ba dɛ ba ɛ kooro.
         13 Waa dɛ ba kaala la, o yerɛ o bonɔɔna fi, dɛ tɛ bɛlbwa suugaswɛm bwe, dɛ ŋɔ ba be
         ŋɔ bá kpɔ dɛɛ di bona ka tel gɛ saŋ waa ba.
         14 "Waa kaala la, o waa ta o bwɛɛ tena tea toorɛ, asɛ ba tomɛ toroma bá tiu dɛ ka ŋɔ,
         ’Yaa baa nɔ nyin kɛ o ɛ ya kooro.’
         15 "Kɛ ane a bwa o dɔ o kora la, dɛ laa berɛ ba. Waa bala la, o gelɔ ba yerɛ o bonɔɔna
         waa tɛɛ ba suuga la tɛo, ásɛ o na suuga baa dɔa.
         16 Sitɔte la aa bala la, o ŋɔ nomoa la be ŋɔ, ’Nomoa, suugaswɛm bwe haa kpɔa tɛ mɛ la,
         n kpɔɔ di bona dɛ dɔ suugaswɛm bwea fi dɛ ja onɔ la haa kpɔa tɛ mɛ la ta.’
         17 Anee nomoa la ŋɔ, ’Jam, bonɔndɛɛge, he ɛ wa! Gɛ haa di kasinteŋ tamaa nɔ ta nɔ, mɛɛ
         geloo he nyiŋi bwɛɛre fi ta.’
         18 "Belaa bonɔn-nɛɛte ba, dɛ ba ŋɔ o dɔɔ la be ŋɔ, ’Nomoa, n dɔ suugaswɛm bwea anue
         dɛ ja onɔ la haa kpɔa tɛ mɛ la ta.’
         19 Anee nomoa la ŋɔ o ge be ŋɔ, ’Mɛɛ geloo he nyiŋi bwɛɛre anue ta.’
         20 "Asɛ bɛl ge ba dɛ ba ŋɔ, ’Nomoa, suugaswɛm bwe haa tɛ mɛ laanee la. N kpɔɔ vɔwɛ duku
         ta dɛ kpɔ sɔh.
         21 N ɔmɔ, dɛkalkɛŋɔ he bambile kpegri, he ɛ nɛn haa dɛ kpɔ kwaa aa wola he kwaa ɛɛ,
         dɛɛ komɛ kwaa haa wola due.’
         22 Anee nomoa la ŋɔ o be ŋɔ, ’Bonɔnchɔge kohona! He gbagba nyoa wobol taa mɛɛ ba chega
         dɛ pae bolchɔge. He jemɔ kɛ n ɛ bambikpeg te, dɛɛ kpɔ kwaa aa wola n kwaa ɛɛ, dɛɛ
         komɛ kwaa maa wola due kenɛ?
         23 Aah ɛrɛɛ haa wola n suuga kpɔe ka cheg mɛ baŋge ásɛ n fee ba lɛ a ne a nee bwa nɔ?’
         24 "Belaa nomoa la ŋɔ bonɔɔna la kar baa chegɛ o be la be ŋɔ, ’Hé laa suuga la lɛ o
         be dɛ kpɔ ka tɛ bonɔɔ la waa dɔ suugaswɛm bwea fi dɛ ja o kon ta la.’
         25 Anee ba ŋɔ ba dɔɔ la be ŋɔ, ’Nomoa, kɛ o dɔ suugaswɛm bwea fi ɔɔ?’
         26 Asɛ nomoa la ŋɔ ba be ŋɔ, ’Hé gel n ŋɔ he be ŋɔ, nomɛlbwa waa dɔ kwaa la, baa berɔɔ
         jao ane ja. Nomɛlbwa ge waa wola komɛlbwa dɔe la, tama kwara waa dɔa la, aa le o nɔn
         taa.
         27 N dɔma la baa ŋɔa baa men nyin kɛ n ɛ ba kooro la ge, hé lag ba ba n siwi ta bonɔ
         dɛ ba kpoo ba!’ "
         28 Yeesu aa bol a gɛ waa nɔ tonɛ la, o tɔ sie ba nɛɛ dɛɛ kaa Jerusalam.
         29 Baa dɛ tel Bɛtfej ne Bɛtani bwɛɛre ta, Ɔlevere Bwe bɔr la, o tomɛ o habɔteŋra la
         bini banɛ ŋɔ bá tɔ sie,
         30 dɛ ŋɔ, "Hé la bwɛɛ nɔ waa lɔ he sie nɔ ta. Haa dɛɛ tel bela la, hɛɛ nao kɛŋɔ baa
         vɔwɛ keego bie bɛl baa wola o ta soge bwa. Hé lao pur dɛ kpɔɔ ba.
         31 Dɛ nomɛl bɔɔ heyaa ŋɔ bɔkwaa hɛɛ puru dɛ ɛ aa, hé ŋɔ naate be ŋɔ he Dɔɔ dɛ nyinu."
         32 Asɛ ba la, dɛ ka na gɛ waa la tenten Yeesu aa ŋɔ ba be la.
         33 Baa dɛ pur keego la la, kontena bɔɔ ba ŋɔ, "Bɔkwaa hɛɛ pur keego bie nɔ dɛ́ ka ɛɔ?"
         34 Anee ba ŋɔ, "Ya Dɔɔ dɛ nyinu."
         35 Asɛ ba kpɔ keego la ba tɛ Yeesu, dɛ kpɔ ba yale darawe o nyaŋ ta dɛ gɔɔ Yeesu so
         o ta.
         36 Waa soge keego la ta baa kaa la, nɛra pa ba yale pa ŋwɛnɛ ta dɛ tɛo jirima, asɛ o
         kpɔ keego la valɛ a ta.
         37 Baa wili Ɔlevere Bwe la dɛɛ tel Jerusalam la, Yeesu habɔɔ nɛra la bwa sie lɛo, baa
         kpɛɛ Korowii kohona kɛŋɔ waa ɛ nyokpowaa ba na la.
         38 Dɛ ba dɛ ŋɔ, "Korowii jam! Korowii swee andɛɛga tɛ Kooro waa chegɛ o sɔn ta dɛɛ ba
         nɔ, dɛ gel nyundua tena bwa bwara sɔɔh ba. Ó jam!"
         39 Bela la, dɛ Farisii tena lɔ nɛnlaa la bini. Ba ŋɔ Yeesu be ŋɔ, "Nomoa, kah he habɔɔ
         nɛra nɔ ásɛ ba hel!"
         40 Anee Yeesu ŋɔ ba be ŋɔ, "Dɛ ba helaa, bwea kwara ɛɛ mooluu."
         41 Baa dɛ ba Jerusalam tela la, Yeesu nyiŋi bwɛɛ la dɛ wi tɛ o tena.
         42 O wio ŋɔ, "Alako he fe jemɛ gɛ haa ɛ dɛ dɔ bosɔɔhna fini! Korowii kpɔɔ sɔh heya,
         anomanta haa won jemɛ.
         43 Tɔpere bɛl ɛɛ bao asɛ he dɔma ba ma danjwɛɛ bar he bwɛɛ nɔ, dɛ tɔ heyaa do haa wola
         won le.
         44 Baa wuruu jo he bwɛɛ nɔ ta, dɛ pagre he deene dɛ kpoo heya. Baa kuugi he deene bwaa
         buruburu ken, bwe beŋkpoŋ kwara aa wola ka dɛ dawɛ o dɔŋ ta kpa. Anɔ bwa ɛɛ ɛo, dɛkalkɛŋɔ
         he lɛɛ tɔpere aa tela la, he ta sie doe."
         45 Asɛ Yeesu la Korowii Dea dɛ den kaa doŋi nɛra baa kpɔ bela berɛ bona dibɔr la.
         46 O ŋɔ ba be ŋɔ, "Korowii Tɔn bini o ŋɔ, ’N dea ɛ Korowii soŋebɔr,’ gɛɛ he te berɛ
         kpɔ bela berɛ ŋwɛɛra sɔɔhbɔr aa?"
         47 Dɛ o dɛ la Korowii Dea tɔpere bɛlbwa dɛ kaa bagle wa. Dɛ Sɔfonomonome ne Tɔn Jerema
         ne nɛra la bini nomonome la dɛ nyinu dɛ́ kpo,
         48 kɛ ba ta gɛ baa ɛ dɛ dɔɔ nae, dɛkalkɛŋɔ dɛ o wobol dɛ do nɛra bwa som, baa wola won
         kaa dɛ gel o wobol la, dɛ che dɛɛ no.

1 Awola bɛl dɛ Yeesu lɔ Korowii Dea dɛɛ bagle nɛra wa, dɛɛ bol Amanesoma la, asɛ Sɔfonomonome
         ne Tɔn Jerema ne nɛra la bini nomonome ba,
         2 dɛ ba bɔɔro ŋɔ, "Umee tɛɛ ŋwɛnɛ ŋɔ hé ɛ gɛ waa nɔ haa dɛ ɛ nɔɔ? Umee tɛɛ kpegri
         te nɔ?"
         3 Anee Yeesu ŋɔ ba be ŋɔ, "Hé gel n bɔɔ heyaa webeŋkpoŋ. Hé bag mɛ,
         4 Jɔn kpegri waa dɔa dɛ kpɔ dɛɛ sɔ nɛra nee la, Korowiirii tɛo waa, kɛ nɛnee?"
         5 Waa bɔɔ ba gɛ la, dɛ ba gbo dɛ tɔŋle dɔŋa ŋɔ, "Ɛrɛɛ yaa ba ŋɔe yɔ? Dɛ ya ŋɔ a le
         Korowii be naa, wɛɛ bɔɔ yaa waa aa bala ya ta Jɔn yaradae.
         6 Dɛ ya berɔ ŋɔ nɛn bee a le ge aa, nɛra nɔ baa lɔ bonɔ nɔ bwa ɛɛ fogre yaa bwea dɛ
         kpoo yaa, dɛkalkɛŋɔ ba te bwa jemɔ kɛŋɔ Jɔn fa ɛ Korowii keame."
         7 Anee ba ŋɔ, "Yaa jemɛ bela kpegri la aa lea."
         8 Asɛ Yeesu ŋɔ, "N ge aa kpegri maa dɔa dɛ kpɔ dɛɛ ɛ waa nɔ leebɔree bagle he be."
         9 Yeesu kpɔ sɛgla bol waa bagle nɛra la, dɛ ŋɔ, "Baa bɛlee fa lole dɛɛ parɛ kwaane
         baa kpɔa dɛɛ daa sen. O kpɔ nɛra báa ɛ koo la toma, a koma telaa, ba dɔ ba bɔr. A
         habɔɔ la, o kpɔ koo la tɛɛ ba bá nyiŋi o ta dɛɛ tɛo, dɛ kaa harɛ bɛl ta, dɛ ka bigri.
         10 Kwaa la koma saŋ aa baa tel la, o tomɛ o bonɔɔ bɛl ŋɔ ó ka lɛ o dibɔr ba tɛo. Belaa
         nɛra la lɔɔ bonɔɔ la dɛ doŋu, ba ta on komɛlbwa tɛɛ o kaa.
         11 Belaa koo te la berɛ tomɛ bonɔn-nɛɛte, asɛ ba lɔɔ o ge dɛ ɛo wilewile ken, dɛ doŋu
         o kaa, ba ta on komɛlbwa tɛɛ.
         12 Anee koo te la berɛ tomɛ o bonɔn-tooro te ja, asɛ nɛra la pira o ge dɛ kpɔɔ ta koo
         la baŋ.
         13 "Belaa koo te la ŋɔ, ’Ɛrɛɛ ń ɛ jaɔ? Mɛɛ tomɛ n bibeŋkpoŋ maa dɛ nyin o waa nɔɔ.
         O te ba nao baa heehroo!’
         14 Nɛra la aa na o bie la la, ba den ŋɔ, ’Yoowa, baa la gbagba bie la. O mɛɛ toole naa,
         on dɛɛ ba o kpanjogo dii. Hé gel ya kpoo ásɛ dɛ o mɛɛ baa sewaa, dɛ kwaa la ɛ ya
         kwa.’
         15 Anee ba lawɛ bie la dɛ kpoo dɛ kpɔɔ vigri koo la baŋ." Anee Yeesu bɔɔ ba ŋɔ, "Ɛrɛɛ
         hɛɛ lii kɛŋɔ koo te nɔ dɛ ba ba ɛɛ yɔ?
         16 Wɛɛ ba kpoo a gɛ nɛra laanee dɛ kpɔ koo la do nɛnfala nɔn ta." Nɛra la aa no gɛ la,
         ba ŋɔ, "Korowii ɛɛ la a ne bojaŋ!"
         17 Yeesu nyiŋ ba dɛ bɔɔ ba ŋɔ, "Amɔ ɛrɛ tenee hɛɛ no Korowii Tɔn bini waa mun ɔ? ’Bwe
         la mamaala faa vɛoh dɛ liiru konsala laanee baa lawɛ dea kpoŋe la.’
         18 Nomɛlbwa waa chole Bwe la waa lawɛ dea la kpoŋe la ta la, wɛɛ kuuguu. O berɔ le ba
         le nomɛlbwa nɛɛ ge aa, wɛɛ pweremoo."
         19 Dɛ Tɔn Jerema la ne Sɔfonomonome la siwi swɛɛrɔ kɛŋɔ baa lawɔɔ bug la ta, dɛkalkɛŋɔ
         dɛ ba jemɔ ŋɔ banee o sɛgle. Kɛ dɛ ba dɛ ɔmɛ nɛnlaa la.
         20 Anomanta ba sie lɔ o nɛɛ baa kpaahno dɛ́ dɔɔ. Ba tɛ nɛra bane suuga, dɛ tom ba ŋɔ
         bá ka hagre Yeesu bela webɔɔre ne, a do kɛŋɔ siswɛm waa baa bɔɔ, ásɛ dɛ dɔɔ lawɛ,
         dɛ kpɔɔ do ba harɛ la Room nomoa nɔn ta.
         21 A gɛ nɛra la ba Yeesu be dɛ ba ŋɔ o be ŋɔ, "Nomoa, ya jemɔ kɛŋɔ he dɛ bol kasinteŋ.
         Haa nɛra sie nyiŋe mɔɔ dɛɛ bol wa. Korowii ŋwɛnɛɛ hɛɛ bagle nɛra kasinteŋ ne ásɛ
         ya won jemɛ gɛ waa dɛ nyin kɛŋɔ ya ɛ.
         22 Webeŋkpoŋii yaa nyin kɛŋɔ ya jemɛ. Onee kɛŋɔ ya mmarare dɛ tɛ yaa ŋwɛnɛ kɛ ya bɔ
         lampoo dɛɛ tɛ Room Koojen Siisa kɛɛ ya bɛ dɛɛ bɔɔ?"
         23 Dɛ Yeesu jemɛ ba webɔɔre la mun, dɛ ŋɔ,
         24 "Hé kpɔ suuga bwe ba n na." Anee ba kpɔ bɛl ba, asɛ o bɔɔ ba ŋɔ, "Ume nyu ne o sɔnee
         dawɛ o ta nɔ?" Asɛ ba chaŋe ŋɔ Koojen Siisaa.
         25 Anee Yeesu ŋɔ ba be ŋɔ, "Oo. Amɔ hé kpɔ kwaa aa ɛ Koojen Siisa kwaa tɛo, dɛ kpɔ
         kwaa aa ɛ Korowii kwaa la tɛ Korowii."
         26 Ba ta wone dɔ wobɛlbwa dɛ́ che a ta lawɔ nɛra siwi ta, asɛ ba nyoa kpo ba che surumm
         ken.
         27 Belaa Saduki tena bane ba Yeesu be. Dɛ Saduki tena la aa yarada kɛŋɔ kerekere nɛra
         ɛɛ ir seo taa.
         28 Ba baa bɔɔro ŋɔ, "Nomoa, Mosis fa chwerɛ mmara bɛl tɛ yaa ŋɔ, dɛ baa sewɔ gel o haah
         dɛ ba ta bii dɔe yaa, a chɛ kɛŋɔ o nime kɛɛ o dɔɔ kpɔ haah la mo dɛ logle bii, ásɛ
         a gɛ bii la ɛ lale la bii.
         29 Hahbeŋkpoŋ bibaala banuanɛɛ fa lole, asɛ binomoa la mo haah dɛ sewɛ, dɛ o ta bie
         dɔe.
         30 Asɛ onɔ la waa teŋɛ binomoa la nɛɛ la kpɔ haah la mo dɛ ba sewɛ, dɛ o ge ne o ta
         bie lolɛ.
         31 Asɛ bitooro te la ge mo haah la dɛ sewɛ, dɛ o ta bie dɔe. Gɛ tentenee ba bwa mo haah
         la ka lɔ nyoa ta dɛ ba serewe, dɛ ba ta bii dɔe.
         32 A habɔɔ la, haah la ge baa sewɛ.
         33 Aah taraken dɛ nɛra bwa seo ta ira tɔpere la baa tel asɛ bibaala la bwa iraa, ba
         bini umee dɛɛ ba haah la jaa ɛɛ yɔ?"
         34 Anee Yeesu chaŋ ba ŋɔ, "Fini nɔɔ baala ne haahna ɛɛ mo dɔŋa nɔ,
         35 kɛ nɛra baa dɛ ba seo ta ira dɛ won dɔ bɔr ja Korowii Kora la ta la te aa haahna
         moe ba, baa jaranar ge yala ba.
         36 Baa sewɛ kpa bwa. Baa doo kɛŋɔ Korowii toroma baa lɔ nyundua la, dɛ ɛ Korowii bii,
         dɛkalkɛŋɔ ba iro le seo ta.
         37 Mosis gba fa bol seo ta ira nɔ waa kaih ken. Hé nyiŋi bela waa chwerɛ dawii fuih
         wa, dɛ bol Korowii waa ŋɔ onee Abraham Korowii ne Aesek Korowii ne Jekɔb Korowii la.
         38 Lala laa dɛɛ tomɛ Korowii, weeraa dɛɛ tomɔ. Korowii te be, nomɛlbwa ɛ wee."
         39 Asɛ Tɔn Jerema la bane ŋɔ, "Nomoa, he bola a ŋwɛnɛ ta!"
         40 Ba ta wone bɔɔro wobɛlbwa kpa.
         41 Yeesu bɔɔ ba ŋɔ, "Aah Devid gbabir bol waa Korowii Kpɛɛra Tɔn la bobɛl ŋɔ, ’N Naa
         Korowii ŋɔ n Dɔɔ be ŋɔ ó so nomombɔr o dig ta ka tel kɛŋɔ waa ba o dɔma ne harɛ asɛ
         o tigri ba nɛ.’ Waa bol gɛ nɔ, dɛ ɛrɛ waa ba ŋɔ Devid naa dɛ ɛ Kristo la nɔɔ?
         44 Devid faa dɛ yerɔ o Dɔɔ nɔ, aah dɛ ɛrɛɛ Kristo la berɛ ɛ dɛ ɛ Devid naa ɔ?"
         45 Yeesu chegɛ nɛra la bwa siwi ta dɛ ŋɔ o habɔteŋra la be ŋɔ,
         46 "Hɛ́ɛ nyiŋi Tɔn Jerema la kɛrɛdɛ. Ban yon do laalajena ásɛ nɛra bwa na ba dɛɛ guŋ
         ba harɛ yawa ta la. Ba dɛ nyin nomombɔra soga cheremi deene ne bela nɛra aa chema
         dɛɛ di tɔpejena.
         47 Ba sie begre kwa, dɛ yon kpɔ Korowii soŋa wobojaŋa ne tɔ sie dɛɛ kam kwaa luhaahna
         deremi. Korowii ɛɛ tɛr ba deŋnee taeh."

1 Yeesu aa lɔ Korowii Dea la, o nao kɛŋɔ dɔɔhna ta ba suugare dɛɛ do suuga log bini.
         2 Belaa luhaah nyaa bɛl ge ba do suuga bwejegre anɛ.
         3 Asɛ Yeesu ŋɔ, "Kasinteŋ, n dɛ ŋɔ he be, luhaah nyaa nɔ do suugajena dɛ gwaa nɛra
         nɔ bwa,
         4 dɛkalkɛŋɔ o dea suuga bwaa o kpɔ ba do log nɔ bini la. Kɛ dɔɔhna nɔ te suuga bini
         tama baa naa kɛŋɔ a waa aa ba nɛɛ we la, anee ba kpɔ ba do la."
         5 Belaa Yeesu habɔteŋra la bane ɛɛ bol Korowii Dea la waa o be, gɛ bwea baa kpɔa mao,
         ne kondɛɛga nɛra aa ɛa tɛ Korowii ba kpɔ kwaa o danjwɛɛ la wer aa doa. Anee Yeesu
         ŋɔ,
         6 "Tɔpere bɛl ɛɛ bao asɛ anɔ haa naa nɔ, ba ta ɛɛ pagre a bwaa asɛ bwe beŋkpoŋ bɛlbwa
         aa wola lee do dɛ chɔŋɛ o dɔŋ nɛɛ kpa."
         7 Anee ba bɔɔro ŋɔ, "Nomoa, saŋ besoo aa ba chiga ɔ? Bɔkwaa dɛɛ ba bagla kɛ gɛ waa
         nɔ dɛ ba chiga ɔ?"
         8 Anee Yeesu ŋɔ ba be ŋɔ, "Hé nyiŋi kɛrɛdɛ asɛ nomɛlbwa bɛ heyaa negre. Nɛra pirim
         ɛɛ kpɔ n sɔnee ba dɛ ba ŋɔ banee men, dɛ ŋɔ tɔpere la telo. He bɛ ba nɛɛ teŋɛ.
         9 Dɛ he baa no laa yoi waa ne harɛ vuuga waa bobɛlbwa naa, he bɛ ɔmɛ. A chɛ kɛ gɛ waa
         nɔ bwa chig. Kɛ dɛ wobɛlbwa jaga la ta tele mɔɔ."
         10 Yeesu berɔ ŋɔ, "Harɛre ne ba dɔŋa harɛre ɛɛ yo laalee, asɛ koranar ne ba dɔŋa koranar
         ge yo dɔŋa laa.
         11 Harɛ ɛɛ jigri bobɛlaa taeh, asɛ lɔr ne weela bwa soosiwi ba bobɛla. Hɛɛ na ɔmewaa
         aa wola balɛ bwa nyunduaa.
         12 "Mɔɔ gɛ waa nɔ bwa chig la, baa tɔ sie larawe heya, dɛ ɛ heyaa hɔhɔrɔwa, dɛ lawɛ
         heyaa la cheremi deene bini dɛ ka bol he waa dɛ do heyaa dea. Baa koh n waa dɛ lawɛ
         heyaa ka che nomonome ne koranar siini.
         13 Belaa hɛɛ ba ŋwɛnɛ dɔe dɛ bol Amanesoma la bag ba.
         14 Ba baa lawɛ heya aa, he bɛ gel waa haa ka bol la hiah heya.
         15 Menee dɛɛ ba n tɛ heyaa waa haa ka bol la, dɛ tɛ heyaa wejema asɛ he dɔma bɛ won
         di bɔ heyaa kɛɛ dɛ tɔŋle heya.
         16 He mɛɛnanar ne nyare, ne he dɔɔranar ne nimanar, ne he lolanar ne daamanar ɛɛ le
         heyaa tɛ ásɛ ba kpoo he bane.
         17 N nomanta nɛra ɛɛ hah heyaa.
         18 Mɛɛ cha heyaa asɛ he nyumpon beŋkpoŋ kwara aa harɛɛ le.
         19 He lawɛ bambile aa, hɛɛ dɔ he nyuu.
         20 "He baa na kɛŋɔ soojare bar Jerusalam cheme aa, amɔ te hé jemɛ kɛŋɔ o pagra telo.
         21 Amɔ a chɛ kɛŋɔ nɛra baa lɔ Judia harɛ gɛ saŋ la chwa kaa bwea dor dɛ ka sɔh. Nɛra
         baa lɔ Jerusalam la chɛ kɛŋɔ ba le warane, asɛ bɛlbwa waa wola toole bwɛɛ la bini
         a gɛ saŋ la bɛ o bini jo.
         22 A gɛ saŋee Korowii ɛɛ ba o nɛra deŋne tɛra, asɛ waa Korowii Tɔn la aa bagla la bwa
         ɛ kpela.
         23 Tekpoŋra ne haahna baa dɔ bii baa ɔr la, bwɛɛlɛ! Dɛkalkɛŋɔ nɛra ɛɛ na wahala harɛ
         nɔ ta kohonaa, asɛ Korowii baah di ba nɛɛ o tɛr ba deŋne.
         24 Baa kpɔ kerii kpoo bane, asɛ dɛ larawe bane dɛ kpɔ ba kaa harɛ nɔ ta bobɛlbwa, asɛ
         nɛra baa wola Juda tena ɛɛ ɛ Jerusalam bwa posaposa ken ka tel kɛŋɔ ba ge saŋ aa ba
         kaa.
         25 "Hɛɛ na nyokpowaa wee ne korobie ne weweela taa. Harɛ ta ge, mpo ɛɛ jigruu dɛɛ lɔ
         nehaŋma kohona, asɛ nɛra bwa ɔmɛ, ba bwara yɔr.
         26 Nɛra bambile ee teŋoo kohona, ba lii waa aa dɛ ba bala la wa, ba hwaahge, dɛkalkɛ
         Korowii doa bwa ɛɛ yiiguu dɛ chɔg.
         27 Belaa baa ba n Nɛn Bie nae kɛŋɔ maa lɔ baama ta dɛɛ ba kpegri ne jirima a dɔŋ aa
         wola toole ne.
         28 Dɛ gɛ waa nɔ baa pa mun dɛɛ ɛ aa, hé kpɔ he te dɛɛ kpa, dɛkalkɛ he lɛɛ tɔpere la
         telo."
         29 Yeesu berɔ kpɔ sɛgla bol waa ba be ŋɔ, "Hé ta sie nyiŋi pur daa ne daa aa kaa nɔ
         dɛ na.
         30 O ba dɛ fogre aa, hé jemɛ kɛŋɔ bɔwɔb saŋ telo.
         31 Gɛ tentenee dɛ he ba dɛ na a gɛ waa nɔ naa, hé jemɛ kɛŋɔ Korowii Kora la dii telo.
         32 "Hé jemɛ kɛŋɔ fini nɔ nɛra bwa laa dɛɛ ba serewa mɔɔ waa nɔ bwa chig.
         33 Nyundua ne harɛ ɛɛ chɔgoo, kɛ n waa la te aa begre bwa. Aa che gɛɛ saŋ bɛlbwa.
         34 "Hé nyiŋi he te kɛrɛdɛ! He bɛ gel bodia kondikwaa dii ne sen nyɔe ne he weliira
         gwaa he nɛ, asɛ tɔpere la bɛ heyaa ba pigri kɛŋɔ nɛn yon gbarɛ bel la,
         35 dɛkalkɛ o bala tɔpere la ɛɛ pigri nɛra baa lɔ harɛ nɔ ta bobɛlbwaa.
         36 Hé gel he sie chɔ harɛ hɛɛ kpa dɛɛ soŋe Korowii tɔpere bɛlbwa dɛ́ dɔ bokpega dɛ
         le a gɛ waa aa chig la nyoa, asɛ dɛ won che n Nɛn Bie sie."
         37 Dɛ tɔpere bɛlbwaa Yeesu bol waa dɛɛ bag ba Korowii Dea, asɛ bɔr baa jo aa, o yon
         kaa bwe bɛl baa dɛ yerɔ Ɔlevere Bwe la doa dɛ ka chɔ.
         38 Asɛ tɔɔ perɔ chɔmbibi aa, o yon fel ba Korowii Dea bela, asɛ nɛra yon la o be dɛ́
         ka no o waa la.

1 Aa ka tama ba tɔpejen baa dɛ yerɔ Galekaa baa kpɔ paanoo baa wola iisi a ta do dɛ
         kpɔ dɛɛ diu la tel la,
         2 dɛ Sɔfonomonome ne Tɔn Jerema la dɛ nyin ŋwɛnɛ bɛl dɛ́ che o ta kpo Yeesu, kɛ dɛ
         ba dɛ ɔmɛ bela tena la.
         3 Belaa Bɔnsam ba so Judas baa dɛ yerɔ Eskareɔt la nɛ. Dɛ o ɛ Yeesu habɔteŋra fi dɛ
         banɛ la bɛl.
         4 O la Sɔfonomonome ne nɛra baa dɛ daah Korowii Dea bela la nomonome be, o ne ba ka
         vɔrɔwe gɛ waa dɛ ba ɛɛ dɛ́ le Yeesu tɛɛ ba.
         5 Ba sie lɛo taeh, ba bagɔ nyoa ŋɔ dɛ o wono gel ba dɔɔ waa, baa tɛo suugaa.
         6 O sɛh dɛɛ nyin saŋ waa wera nɛnlaa la aa wola Yeesu be do ásɛ o leo tɛɛ ba.
         7 Ba tɔpere baa dɛ kpo pebiiri dɛ kpɔ di Galekaa la telo,
         8 asɛ Yeesu tomɛ Pita ne Jɔn dɛ ŋɔ ba be ŋɔ, "Hé kaa dɛ ka ɛ Galekaa kondikwaa ásɛ
         ya ba di."
         9 Anee ba bɔɔro ŋɔ, "Leperaa hɛɛ nyin kɛŋɔ ya ɛa chegɔ?"
         10 O ŋɔ ba be ŋɔ, "Haa dɛɛ jo bwɛɛ la ta la, hɛɛ nao kɛŋɔ baa bɛl chegɛ vii ne ne. Hé
         teŋɛ o nɛɛ kaa dem waa dɛ kaa o ta la ta,
         11 asɛ dɛ ka ŋɔ dem te la be ŋɔ, ’Ya nomoa ŋɔ dea haa dɛ ba kpɔe tɛ o ne o habɔteŋra
         ásɛ ba ba so o bini dɛ di Galekaa kondikwaa la sɛ?’
         12 Wɛɛ bagle heyaa abrɔsane doa dea bɛl waa kwaa o bini dɛ kpɔ kane ne teeburre cheg
         bela. Belaa hɛɛ ba kwaa la ɛɛ cheg."
         13 Pita ne Jɔn laŋɔ dɛ ka na wobɛlbwa gɛ tenten Yeesu aa ŋɔ ba be la, asɛ ba ɛ kondikwaa
         la cheg bela.
         14 Bɔr aa magra kɛŋɔ bá di Galekaa kondikwaa la, Yeesu ne o habɔteŋra la kaa so dɛɛ
         ba kwaa dii.
         15 Belaa Yeesu ŋɔ o habɔteŋra la be ŋɔ, "A gɛ Galekaa kondikwaa nɔ waa fa lɔ n bambile
         bini wubwa, asɛ mɛɛ nyin kɛ n ne he dia mɔɔ ba ɛɛ mɛ hɔhɔrɔwa.
         16 N gelɔ hɛɛ no kɛŋɔ maa a gɛ kondikwaa nɔ anee di kpa, nemenɛ waa Galekaa nɔ aa chega
         tɛ la aa ɛa Korowii Kora la ta."
         17 Belaa Yeesu kpɔ numol ne sen dɛ jam Korowii dɛ kpɔ tɛ o habɔteŋra la ŋɔ, "Hé nyɔ
         ka tɛ dɔŋa."
         18 Waa ŋɔ gɛ la, o ŋɔ ba be ŋɔ, "Fini habɔɔ, maa sen nɔ anee nyɔ kpa ka tel gɛ saŋ Korowii
         aa ba di kora."
         19 Asɛ o berɛ kpɔ paanoo dɛ jam Korowii dɛ mɔne tɛɛ ba, dɛ ŋɔ ba be ŋɔ, "Anɔ chegɔ tɛ
         n bo-ol maa koh he waa dɛ kpɔ tɛ nɛra bá kpo mɛ. Hɛ́ɛ ɛ gɛ dɛ kpɔ dɛɛ lii mɛ."
         20 Gɛ tentenee baa di kwaa la tonɛ la, o kpɔ numol ne sen la tɛɛ ba dɛ ŋɔ, "Sen nɔɔ
         chega tɛ n chal maa dɛ ba he waa koeh dɛ fuge ta. Aa ɛ fɔofalee dɛ chɔ Korowii ne
         nɛwɛnyini baah ta."
         21 O berɔ ŋɔ ba be ŋɔ, "Hé no! Naate waa lee mɛ tɛ la lɔ bonɔ n ne o pɛ nɔn dɛɛ di
         kwa.
         22 Gɛ Korowii aa bagla la taa aa ba chega n Nɛn Bie la sewɛ, kɛ naate waa lee mɛ tɛ
         ba kpo mɛ la, ó bwɛɛlɛ."
         23 Ate dɛ ba dɛ bɔɔ dɔŋa ŋɔ, "Ya bini umee su baah dɛɛ ba ó ɛ gɛ waa nɔ nɔɔ?"
         24 Webegra berɔ ba chole o habɔteŋra la baah ta kɛ ba bini umee ɛ ba nomoa ɔ?
         25 Anee Yeesu ŋɔ ba be ŋɔ, "Nɛnhɔɔhra baa wola Korowii tomɛ la, ba koranaree yon dɛɛ
         nyin kɛŋɔ baa di kpegri ba nɛra nɛ, ba nomonjena gee nyin baa yer ba nomonjena.
         26 He te ne gɛ waa la jaŋne. He bini nomoa la, ó ɛ o te kɛ bechala, asɛ ónɔ la waa
         dɛɛ nyiŋi he nɛɛ la ge ɛ o te kɛŋɔ somanji.
         27 Nɛn waa soga o dɔŋ ɛɛ bɔne kwaa ne naate waa dɛ bɔne kwa, ba bini umee ɛ nomoa ɔ?
         Naate waa soga la laa aa? Kɛ n te aa lɔ he bini nɔ, n ɛ n te kɛ somanji.
         28 Heyaa ja n nɛɛ n wahala bwa bini.
         29 Anomanta n dɛ tɛ heyaa kora hé di, gɛ n Mɛɛ aa tɛ mɛ la.
         30 N ne hɛɛ pɛ nɔnee di kwaa n kora ta, asɛ he so kookane ta dɛ bol Israel deene fi
         dɛ banɛ la bwa waa dɛ pa bole.
         31 "Seemɔn, no! Bɔnsam soŋe Korowii ŋwɛnɛ dɛ́ daah heyaa dɛ́ fe vuugi heyaa sagasaga
         ken.
         32 Kɛ n soŋe Korowii tɛɛ asɛ he yarada nyoa bɛ sɔɔh. Dɛ he berɔ berɛ he liire ba n be
         naa, hé lawɛ he bala la bá do wɔrɔbe."
         33 Anee Pita chaŋo ŋɔ, "N Dɔɔ, n chegɔ kɛ bá do n nee dea. Seo kwaraa yaa, n ne hɛɛ
         sewɔɔ."
         34 Belaa Yeesu ŋɔ, "Ae, Pita! Jabal logle ne sii fini dɛ he tɔɔh kera atoro ŋɔ haa men
         jemɛ."
         35 Asɛ Yeesu bɔɔ o habɔteŋra la ŋɔ, "N faa tomɛ heyaa ŋɔ hé ka bol Amanesoma la, dɛ
         ŋɔ he bɛ suuga kpɔ, he bɛ bone ne naŋgawa kpɔ la, komɛl nya heya aa?" Asɛ ba ŋɔ, "Komɛlbwa
         sese ta yaa nyae."
         36 Anee Yeesu ŋɔ, "Name te nomɛlbwa waa dɔ suuga kɛɛ bone la, ó kpɔ, asɛ nómɛlbwa
         waa wola dɔmkon dɔe la ge yog o yal dɛ kpɔ yawɛ bɛl.
         37 Ba chwerɛ Korowii Tɔn bini ŋɔ, ’Ba kuro ja wechɔg-ɛɛra bini.’ N waa baa chwera la
         bwa dɛ ba chiga taraken."
         38 Belaa o habɔteŋra la ŋɔ, "Ya Dɔɔ, tokobie anɛɛ la." Anee Yeesu ŋɔ, "A magrɔ."
         39 O le bwɛɛ la ta dɛ kaa Ɔlevere Bwe la ta, gɛ o yon dɛɛ ɛ la, asɛ o habɔteŋra la teŋɛ
         o nɛɛ kaa.
         40 Baa tel bela la, o ŋɔ ba be ŋɔ, "Hɛ́ɛ soŋe Korowii asɛ Bɔnsam bɛ won negre heya."
         41 Waa ŋɔ gɛ la, o le ba jwɛɛh dɛ kaa sie tama, dɛ ka guŋi dɛɛ soŋe Korowii,
         42 dɛ ŋɔ, "N Mɛɛ, hɛɛ sɛoh waa, bɛ gel n na a gɛ wahala haa ŋɔa ń na nɔ. Kɛ ɛ he tetoora
         dɛ gel n tetoora."
         43 Asɛ nyundua torome den ba o be dɛ ba doo gbemba.
         44 O tea bini aa chɔga kohona la, o soŋe Korowii siswɛm ne, asɛ bɔwɔb le o nɛɛ dɛ kor
         dɛɛ lee kɛŋɔ chal ken.
         45 Waa soŋe Korowii tonɛ dɛ berɛ la o habɔteŋra la be la, lokua kohona nomanta dɛ ba
         chɔɔge doromi.
         46 Anee o ŋɔ ba be ŋɔ, "Ɛrɛɛ he chɔɔge nɔɔ? Hé ir dɛ soŋe Korowii asɛ Bɔnsam bɛ won
         negre heya."
         47 Yeesu nyoa taa lɔ waa ta wɛɛ bol la, dɛ Judas waa ɛ o habɔteŋra la bini bɛl la kaa
         tɔ nɛnlaa bane sie dɛ ba ba ne Yeesu be dɛ fe gbaaro pɛl o bambile dɛ mo o lwɛɛma.
         48 Anee Yeesu ŋɔ o be ŋɔ, "Lwɛɛma moe nee hɛɛ ba n Nɛn Bie la lee dɛ tɛ aa?"
         49 O habɔteŋra o ne baa lɔ bela la aa na waa aa dɛ ba bala la, ba ŋɔ o be ŋɔ, "Nomoa,
         yá kpɔ ya tokobie nɔ ya ne ba yo aa?"
         50 Asɛ ba bini bɛl kpɔ o tokobi dɛ ŋwɛnɛ Sɔfore Nomoa bonɔɔ dig deŋne dɛ laa cha.
         51 Anee Yeesu ŋɔ, "Hé gel," dɛ kpɔ nɔn ka lege bonɔɔ la deŋne la bug la ta dɛ chaoh.
         52 Belaa Yeesu bɔɔ Sɔfonomonome ne nɛra baa dɛ daah Korowii Dea nomoa ne ba bwɛɛ nomonome
         baa bala dɛ́ ba lawɔ la ŋɔ, "Ŋwɛɛree men he kpoŋe tokobie ne gule dɛ́ ba lag mɛ naa?
         53 N ne haa lɔ Korowii Dea tɔpere bɛlbwa la, ɛrɛɛ haa wola men lawɛ bela ɔ? Taraken
         nɔ bɔr aa bira nɔ he dɔ ŋwɛnɛ kɛ he ba lag mɛ."
         54 Ba lawɔ dɛ kpɔɔ dɛɛ kaa Sɔfore Nomoa dem, dɛ Pita ne ba baah tɛrɔ, asɛ o teŋɛ ba
         nɛ.
         55 Dɛ ba mar nii dem baah bela, asɛ Pita ka pu gɛ nɛra la so a jwɛh.
         56 Pita aa soge nii la jwɛɛh la, Sɔfore Nomoa la tolo bɛl nao, dɛ nyiŋu jeiih ken, dɛ
         ŋɔ, "Yeesu habɔteŋree baa nɔ."
         57 Anee Pita tɔh pelepele ken dɛ ŋɔ tolo la be ŋɔ, "Maa on jemɛ kwara!"
         58 Aa bera la sie tama ken la, baa bɛl na Pita dɛ ŋɔ o be ŋɔ, "Ba bini bɛlee he gba!"
         Anee o ŋɔ, "Akai, n ta ba bini jae!"
         59 A habɔɔ dɛ ɛ dɔŋhwere beŋkpoŋ la, baa bɛl ge berɔ dalwe Pita jae waa ja Yeesu nɛɛ
         la ta ja, dɛ ŋɔ, "Galilia tee baa nɔ, anomanta tɔŋla bɛlbwa toole kɛŋɔ o ta Yeesu
         nɛɛ jae!"
         60 Belaa Pita ŋɔ baa la be ŋɔ, "Maa waa haa dɛ bol nɔ bini jemɛ!" O nyoa taa lɔ waa
         la ta wɛɛ bol la jabal den si.
         61 Asɛ Yeesu ke nyiŋi Pita siwi ta, asɛ o lii waa Yeesu faa ŋɔ o be ŋɔ jabal logle ne
         sii dɛ o tɔɔh kera atoro ŋɔ waa on jemɛ la.
         62 Ate Pita le buse dɛ ka wi kɛrɛdɛ.
         63 Nɛra baa lawɛ Yeesu la mugli o baah dɛ lɔɔro.
         64 Ba kpɔ kon vɔwɛ o sie dɛɛ tɔɔ kande dɛ ŋɔ, "Dɛɛ jemɛ, umee lɔe nɔɔ?"
         65 Dɛ bolo nɛnhɛlwaa kohona.
         66 Tɔ aa pera la, ba kpɔ Yeesu ka cheme Juda tena nomonome baa dɛ bol waa dɛ pa bole
         ne Sɔfonomonome ne Tɔn Jerema sie,
         67 dɛ ŋɔ o be ŋɔ, "Dɛ henee Kristo Korowii aa bagɛ nyoa ŋɔ wɛɛ tomɔɔ ó ba lɛ yaa la
         aa, bol ya no!" Anee o ŋɔ ba be ŋɔ, "Dɛ n ŋɔ he be gɛ noo, haa men yarada,
         68 n berɔ bɔɔ heyaa waane ge oo, haa men chaŋe.
         69 Le taraken dɛɛ kaa la, n Nɛn Bie la ɛɛ so nomombɔree Korowii waa dɔ kpegri bwa dig
         ta."
         70 Asɛ ba bwa ŋɔ, "Amɔ he ɛ Korowii Bie kɛɛ?" Anee Yeesu ŋɔ, "Anee he bol la."
         71 Belaa ba ŋɔ, "Amɔ o gbagba aa bola nɔ, danseɛ besoo yá berɛ dɛɛ nyin jaɔ?"

1 Nɛra la tagɛ ba kane ta dɛ ir, ba kpɔɔ la harɛ nomoa Paelet be,
         2 dɛ ka haŋɛ o nyoa ŋɔ, "Ya lawɛ baa nɔ kɛ waa dɛ chɔg ya harɛ. O dɛ do nɛra dochɔga
         ŋɔ ba bɛ lampoo bɔ dɛɛ tɛ Room Koojen Siisa kpa, dɛ berɛ dɛɛ ɛ o te ya Juda tena kooro
         Kristo la Korowii aa bagɛ yaa nyoa ŋɔ wɛɛ geloo o ba ba lɛ yaa la."
         3 Anee Paelet bɔɔ Yeesu ŋɔ, "Henee Juda tena kooro ɛ?" O ŋɔ, "Anee he bol la."
         4 Asɛ Paelet ŋɔ Sɔfonomonome ne nɛnlaa baa cheme o sie la be ŋɔ, "N ta wechɔga baa
         nɔ aa ɛa nae."
         5 Dɛ nɛra la nyoa ta kpegri, ba bol ane dɛɛ dawɛ Yeesu ŋɔ, "O kpɔ o webagla dɛɛ chɔg
         nɛra liire Juda tena harɛ bwa ta taraken. Galilia harɛ taa o pa mun, dɛ kpɔ ba le
         bonɔ!"
         6 Paelet aa no gɛ la, o bɔɔ ba ŋɔ, "Galilia tee yaa?"
         7 Baa bola ŋɔ Galilia tee la, dɛ Hɛrɔd waa ɛ Galilia kooro gɛ saŋ la ba Jerusalam,
         asɛ o gel ba kpɔɔ la o be.
         8 Waa na Yeesu la, dɛ o sie lɛo taeh. Waa no o waa dɛ fe ɛɛ nyinu o ɛ nyokpowaa ó
         na bigro, anomanta dɛ o dɛ nyinu dɛ́ na.
         9 Kooro Hɛrɔd bɔɔro waa taeh, asɛ o mwaa o ne.
         10 Belaa Sɔfonomonome ne Tɔn Jerema la bol waa takpeg ne dɛɛ dawɛ o nɛ.
         11 Asɛ Kooro Hɛrɔd ne o soojare ɛɛ mugli o baah dɛɛ mamɔ, dɛ ka kpɔ koowur ba doo dɛ
         berɛ kpɔɔ ka tɛ Paelet.
         12 Dɛ Kooro Hɛrɔd ne Paelet faa somɛ, kɛ le awola la, ba kpɔ darame.
         13 Paelet yerɛ bela tena ne Sɔfonomonome ne bwɛɛ nomonome ba cheme,
         14 dɛ ŋɔ ba be ŋɔ, "Heyaa lawɛ baa nɔ ba n be dɛ ŋɔ o dɛ do nɛra dochɔga ŋɔ bá lɛ gaeh
         harɛ nɔ ta. N bɔɔro a bini he bwa siwi ta bonɔ dɛ na kɛŋɔ o ta wechɔga ɛɛ. Kpɔe he
         kpɔ waa la dɛɛ dawɔ.
         15 Gɛɛ Kooro Hɛrɔd ge aa wola wechɔga bɛlbwa o nɛɛ nae dɛ berɛ kpɔɔ ba tɛ yaa. Wobɛlbwa
         ta baglɛ kɛŋɔ yá kpoo.
         16 Kɛ mɛɛ geloo ba lɔɔro bampɔrɔ ŋwɛɛra ne dɛ kpɔɔ ta."
         17 Dɛkalkɛŋɔ gɛ ba tɔpejen baa dɛ yerɔ Galekaa la we-ɛɛla aa doa la, o telaa, ba yon
         le wechɔg-ɛɛra baa do ba dea la beŋkpoŋ ta ó kaa.
         18 Belaa nɛnlaa la bwa kpɔ takpeg ŋɔ, "Kpoo! Le Barabas ta ó kaa!"
         19 Gɛ Barabas nɔ ɛ nomɛl waa ja waane ba faa ir a ne dɛ vuugi Room Koojen nomonome ba
         faa dɛ nyiŋi ba harɛ la ta, asɛ dɛ kpoo nɛra ge ja, asɛ ba lawɔ ka do dea.
         20 Paelet bambile bini la, dɛ o dɛ nyin kɛ o gel Yeesu o kaa, asɛ o berɛ bol waa bagle
         nɛnlaa la ja.
         21 Ane a bwa ba ta noɛ, dɛ kpɔ takpeg ŋɔ, "Kpaaro pɛl dagagre ta! Kpaaro pɛl dagagre
         ta!"
         22 O bɔɔ ba tooro tena ŋɔ, "Wechɔga besoo o ɛɔ? N ta wechɔga waa ɛa a chɛ kɛ ba kpoo
         nae! Mɛɛ geloo ba lɔɔro chweema ne dɛ kpɔɔ ta."
         23 Dɛ gɛ baa dɛ bol la taa ba ta do, dɛ kpɔ takpeg dɛɛ ŋɔ o chɛ kpaara pɛl dagagre ta.
         Ba nyoa baa gwaa Paelet nɛ,
         24 asɛ o sɛh gɛ baa dɛ nyin tɛɛ ba, dɛ kpɔ waa la dawɛ Yeesu nɛ.
         25 Paelet le baa la waa ja waane ba faa ir a ne dɛ vuugi Room Koojen nomonome dɛ kpoo
         nɛra ba doo dea la ta la o kaa, asɛ dɛ kpɔ Yeesu tɛɛ ba ŋɔ bá ka ɛo gɛ bwa baa dɛ
         nyin.
         26 Soojare la aa kpɔɔ dɛɛ kaa dɛ́ ka kpoo la, ba kaa cheme baa bɛl baa dɛ yerɔ Seemɔn.
         Sairini tee. Dɛ o le koo dɛɛ ba, asɛ soojare la lawɔ dɛ lɛ dagagre Yeesu aa dɛ chegɔɔ
         la, dɛ gel Seemɔn cheo teŋɛ Yeesu nɛ.
         27 Dɛ nɛnlaa tenten teŋɛ o nɛ, ba bini bane ɛ haahna dɛ kpɔ nɔɔra dawɛ nyu dɛɛ dooge
         lɔŋɔre dɛ wi dɛɛ tɛo.
         28 Asɛ Yeesu berɛ o te dɛ ŋɔ, "Jerusalam haahna, he bɛ wi tɛ mɛ. He wi tɛ he nyuune
         ne he bii,
         29 dɛkalkɛŋɔ tɔpere bɛl dɛ ba bala asɛ he ŋɔ, nɛra baa wola lolɛ bwa ne banɔ la baa
         wola bii ɔrɛ bwa la na som.
         30 A gɛ saŋee ’nɛra ɛɛ ba bwea ne deŋgarere be ŋɔe ŋɔ á ba tɔ ba nɛɛ bá sɔh a lɔgre.’
         31 Da-lwɛɛ dɛ fuh aa, dahole te ta pɔeh yaa?"
         32 Soojare la kpɔ wechɔg-ɛɛra banɛ bane ja o nɛɛ dɛɛ la ka kpoo ba.
         33 Ba kaa tel bobɛl baa dɛ yerɛ bela Nyuhog Bɔr. Belaa ba kpaa Yeesu pɛl dagagre ta,
         dɛ kpaa wechɔg-ɛɛra la ge pɛl dagagra ta, dɛ kpɔ bɛl pa Yeesu dig ta, bɛl ge pa o
         gal.
         34 Yeesu ŋɔ, "N Mɛɛ, kpɔ ba wechɔga kɛ ba. Baa waa baa dɛ ɛ nɔ jemɛ." Soojare la kpɔ
         o laala bil dɛɛ ta chacha ŋɔ naate waa di la, ó kpɔ onɔ la waa dɛ nyin.
         35 Nɛnlaa chegɛ bela dɛɛ nyiŋu. Juda tena nomonome mugli o baah ŋɔ, "Kɛ he wono lɛ bane
         oo? Dɛ he ŋɔ henee Kristo la Korowii aa leo la aa, lɛ he te yá na!"
         36 Gɛɛ soojare la ge mamɔ dɛ mugli o baah, dɛ tuuh tel o jwɛh, dɛ kpɔ sennyɛga tɛo ŋɔ
         ó nyɔ,
         37 dɛ ŋɔ, "Dɛ he ŋɔ henee Juda tena kooro la aa, lɛ he te!"
         38 O nyundua bɔr dagagre la ta la, ba chwerɔ ka pɛl bela ŋɔ, |scJUDA TENA KOORO LAANEE
         LA|d.
         39 Wechɔg-ɛɛra baa ja o nɛɛ la bɛl bol waa yagɔ ŋɔ, "He laa Kristo la kɛɛ? Lɛ he te
         dɛ lɛ ya geo."
         40 Asɛ nɛɛte la aa jaa la kaoh ŋɔ, "Jamɔ haa Korowii ɔmɛ kɛɛ? Gɛ baa ɛ yaa nɔ, gɛɛ ba
         ɛ o ge.
         41 O te kwara wechɔga bɛlbwa toole o nɛ. Kɛ ya te, waa yaa ɛa la, kenii a chɛ kɛ ya
         na."
         42 Dɛ ŋɔ Yeesu be ŋɔ, "Yeesu, he baa di he kora aa, asɛ hé lii n wa."
         43 Anee Yeesu chaŋo ŋɔ, "Kasinteŋ, hale fini, hɛɛ ja n nɛɛ nɛndɛɛga silɛɛ bwɛɛ nyundua
         belaa."
         44 Dɛ wee gel lɔe dɛ ka tel wekee saŋ,
         45 asɛ yal baa kpɔa teŋe Korowii Dea bini la baah pere anɛ.
         46 Yeesu kpɔ takpeg do lɔŋɔ dɛ ŋɔ, "N Mɛɛ, he nɔn taa n lileo do!" Waa bol gɛ tonɛ la,
         o doma le, o sewɛ.
         47 Sooja nomoa waa lɔ bela dɛ na waa aa chiga la, o ŋɔ, "Kpelaa, wechɔga toole baa nɔ
         nɛ," dɛ kpɛɛ Korowii.
         48 Nɛra baa bala dɛ́ ba nyiŋi la loo kuu, ba kpɔ nɔɔra dawɛ nyu dɛ kaa dem.
         49 Kɛ nɛra baa jemɔ kɛrɛdɛ la ne haahna baa teŋɛ o nɛɛ dɛ le Galilia harɛ la te ta chegɛ
         bojaŋ dɛɛ nyiŋu.
         50 Dɛ baa bɛl sɔne Josef, o ɛ Juda te dɛ le bela bwɛɛ bɛl baa dɛ yerɔ Arimatea. Dɛ o
         ja nomonome baa bol Yeesu waa la ne, dɛ o dɛ ɔmɛ Korowii dɛ ɛ nɛndɛɛge.
         51 O te fe ta sɛɛh teŋɛ ba nɛɛ kɛ bá kpo Yeesu.
         52 Gɛ baa la la Paelet be dɛ ka soŋe Yeesu lale,
         53 dɛ lao kpɔ le dagagre la ta, dɛ kpɔ yapoŋ baago dɛ kpɔɔ ka bil bwe bɔɔ baa komɔ kɛŋɔ
         dea bini. Dɛ ba ta lale kpɔe do o bini bwa.
         54 Dɛ awola ɛ Fiara, asɛ baa kpɔ ba te dɛ́ di Ona Tɔpere la.
         55 Haahna baa teŋɛ Yeesu nɛɛ le Galilia harɛ la la bwe bɔɔ la ta bá ka na bela ne gɛ
         baa kpɔ lale la bil bɔɔ la bini.
         56 Asɛ ba berɛ kaa dem dɛ ka ɛ kwaane a sɔɔh aa soma dɛɛ ba kpɔe ka ɛ lale la. Ona Tɔpere
         la, ba onɔ gɛ mmara la aa bagla la.

1 Tɔɔ aa pera Kwasie tomun aa dɛ kpɔ la, haahna la kpɔ kwaa a sɔɔh aa soma la la bwe
         bɔɔ la ta,
         2 dɛ ka na kɛŋɔ nomɛl gbili bwe baa kpɔa tɔ bɔɔ la le o nyoa,
         3 asɛ ba jo dɛ na kɛŋɔ ba Dɔɔ Yeesu lale la toole.
         4 Ba nyoa aa kpoa ba che bela la, dɛ baala banɛ bane baa do laalapoŋa aa nyɛgle al-al
         ken denɔ ba che ba jwɛh.
         5 Ɔmee lag ba taeh, asɛ ba gure nyuune suugi harɛ. Anee baala la ŋɔ ba be ŋɔ, "Ɛrɛɛ
         he baa nyin nɛnwee lala bɔr ɔ?
         6 Waa o faa bol he be Galilia harɛ la, he soɔh kɛɛ? O toole bonɔ, o iro.
         7 O fa ta ŋɔe ŋɔ a chɛ kɛŋɔ ba le o Nɛn Bie tɛ nɛnchɔga, ba kpaaro pɛl dagagre ta asɛ
         a tɔpetooro wee la o ir seo ta naa?"
         8 Belaa haahna la ta lii gɛ waa la,
         9 dɛ laa berɛ kaa dem dɛ ka taa bagle Yeesu habɔteŋra fi dɛ beŋkpoŋ la ne nɛra baa
         ja ba nɛɛ la.
         10 Mɛɛre waa le Magdala la ne Joana ne Jems nya Mɛɛre ne haahna bane baa jaa laanee
         bol waa la bagle o habɔteŋra la.
         11 Yeesu habɔteŋra la kpɔ waa la ɛ mola, ba ta kpɔe ɛ wobɛlbwa.
         12 Belaa Pita te kpɔ chwae dɛ la bwe bɔɔ la ta, dɛ ka boŋɛ dɛ haah o bini dɛ na yapoŋ
         baa kpɔa baage lale la gbo chɔe. Dɛ kpɔ nyokpoa kaa dem.
         13 Awola tenten la, Yeesu habɔɔ nɛra la bini banɛ bane chig ŋwɛnɛ ta dɛ le Jerusalam
         dɛɛ kaa Emɛyas. Bela ne Jerusalam ɛɛ ɛ kwansini anuanɛɛ.
         14 Dɛ ba dɛ bol waa dɔŋa be, dɛɛ bagle dɔŋa waa aa chiga.
         15 Baa dɛ bol waa sibegra ne dɛ bɔɔ dɔŋa dɛɛ kaa la, Yeesu gbagba kaa puu ba, ba ne
         wɛɛ kaa.
         16 Ba nao, kɛ ba ta wone jemɔ.
         17 Belaa Yeesu bɔɔ ba ŋɔ, "Bɔkwa waa he valɛ dɛɛ ba dɛɛ bol dɔŋa be nɔɔ?" Asɛ ba jagɛ
         che sum ne surumm ken.
         18 Asɛ ba nɛra banɛ la bini bɛl baa dɛ yerɔ Kliopas la chaŋo ŋɔ, "He te ta waa aa chig
         bonɔ tɔperaanɛ nɔ noɛ kɛɛ? Jerusalam nɛnhɔɔhree hen kɛɛ?"
         19 Anee Yeesu bɔɔ ba ŋɔ, "Bɔkwa waa yɔ?" Asɛ ba ŋɔ, "Waa aa pu Yeesu waa le Nasarɛt
         la waa yaa bol. O ɛ Korowii keame dɛ dɔ kpegri wobol ne we-ɛɛla ta, Korowii ne nɛra
         bwa jemɛ o wa.
         20 Ya Sɔfonomonome ne ya bela nomonome kpɔɔ tɛ ŋɔ bá di o wa, dɛ kpaaro pɛl dagagre
         ta dɛ kpoo.
         21 Kɛ ya te, ya fa dɔ hwɛga kɛ onee naate o fe aa dɛ ba dɛ́ ba lɛ Israel tena la. Waa
         nɔ aa chiga tɔpera atoroo la.
         22 Anɔ la ge aa jaa, haahna bane baa ɛ ya bini bane la gelɔ ya nyoa kpo. Ba felo dɛ
         la bela baa hugo,
         23 kɛ ba ta o lale nae. Asɛ ba ba dɛ ba ŋɔ ba na nyundua toroma bela, ba chagle kɛŋɔ
         Yeesu ir seo ta.
         24 Belaa yabala la bane baa ɛ o habɔteŋra la bane la bela baa hugo la, dɛ ka na a gɛ
         waa la tenten, dɛ a ɛ kpela gɛ haahna la aa bola la. Kɛ Yeesu gbagba te, ba ta on
         nae."
         25 Anee Yeesu ŋɔ ba be ŋɔ, "Nfɛrɛ nyaara! Ɛrɛɛ haa wola Korowii keamere waa baa bola
         la yarada nɔɔ?
         26 A ta chɛɛ kɛŋɔ Kristo la Korowii aa ŋɔa ŋɔ wɛɛ tomɔɔ ó ba lɛ yaa la na gɛ wahala
         nɔ bwa mɔɔ asɛ dɛ dɔ Korowii Kora la di kɛɛ?"
         27 Asɛ Yeesu bag ba o bwara waa aa lɔ Korowii Tɔn la bwa bini. O pa mun le anɔ la aa
         lɔ Mosis Tɔne la bini dɛ bagle kaa anɔ la aa lɔ Korowii keamere kwaa la ta.
         28 Baa tel bwɛɛ la baa dɛ kaa o ta la, Yeesu ɛo kɛŋɔ waa dɛ kaa sie,
         29 kɛ ba ta on ŋwɛnɛ tɛɛ, dɛ soŋo ŋɔ, "Wee joɔ, bɔr dɛ bir, anomanta ba yá chɔ." Asɛ
         o sɛh o ne ba ka so.
         30 Kondiiga saŋ aa tela ba ka cheme tig ta la, o kpɔ paanoo dɛ jam Korowii dɛ kuugi
         do ba nɔɔra ta.
         31 Belaa ba sie ta chole o nɛɛ kɛŋɔ Yeesuu. Bug la ta o den nyogre ba siwi ta.
         32 Asɛ ba ŋɔ, "A waa laa wɛɛ bagle Korowii Tɔn la waa ŋwɛnɛ ta asɛ a jo ya bini gɛ la
         aa?"
         33 Bug la taa ba ir dɛ berɛ kaa Jerusalam a wola jɔmɔra la ne, dɛ ka na Yeesu habɔteŋra
         fi dɛ beŋkpoŋ la.
         34 Dɛ ba ne nɛra baa jaa la pɛo so dɛɛ bol ŋɔ, "Ya Dɔɔ la iro kpela! O kpɔ o te bagle
         Seemɔn!"
         35 Gɛ nɛra banɛ la bagle waa aa chig Emɛyas ŋwɛnɛ ta gɛ saŋ baa dɛ kaa asɛ Yeesu ka
         puu ba la bini chag ba, dɛ bagle gɛ aa ɛa o kuugi paanoo tɛɛ ba mɔɔ ba ta jemɔ.
         36 A gɛ saŋ nɛra banɛ la aa bol gɛ waa la dɛɛ bag ba la, bug la ta dɛ Yeesu denɔ ba
         che ba baah ta dɛ ŋɔ, "Kórowii tɛ heyaa bosɔɔhna."
         37 Ba jarɔ, ɔmee lag ba, ba lii kɛŋɔ lalee ba ken na.
         38 Asɛ o bɔɔ ba ŋɔ, "Bɔkwaa gela he bambile chɔg nɔɔ? Bɔkwa waa hɛɛ ɛ aahna-aahna nɔɔ?
         39 Hé nyiŋi n nɔɔra ne n napaala, asɛ dɛ jemɛ kɛŋɔ menee. Hé lag mɛ dɛ na, dɛkalkɛŋɔ
         lale ta bwadabii ne hoga dɔe gɛ haa na mɛ n che nɔ."
         40 Yeesu bol gɛ waa nɔ dɛ kpɔ o nɔɔra ne o napaala bag ba.
         41 Ba sie lɛo, kɛ dɛ ba bwara hwaoh, asɛ ba taa tɔŋle. O bɔɔ ba ŋɔ, "He dɔ kondikwaa
         ane bonɔ naa?"
         42 Asɛ ba tɛo pɛŋe baa ŋwiiro pera,
         43 asɛ o lɛ dɛ chwe ba siwi ta,
         44 dɛ ŋɔ ba be ŋɔ, "Anɔ waa gɛ saŋ n ne haa lole la, n yon dɛɛ bol he be ŋɔ a chɛ kɛ
         n bwara wobɛlbwa baa chwera Mosis Mmara la bini ne Korowii keamere tɔne la bini ne
         Korowii Kpɛɛra Tɔn bini la ɛ kpela la."
         45 Anee o kpɔ lii ba, ba no Korowii Tɔn la mun.
         46 Dɛ berɛ ŋɔ ba be ŋɔ, "Ba chwerɔ ŋɔ Kristo la chɛ kɛŋɔ o na wahala nɛra nɔn ta ba
         kpoo, asɛ o seo habɔɔ tɔpera atoro la, o ir seo ta,
         47 ásɛ ba che o sɔn ta dɛ bol Amanesoma la dɛ ŋɔ nɛ́ra charɛ ba liire dɛ le wechɔga
         ta ásɛ Korowii kpɔ ba wechɔga kɛ ba, dɛ pa mun le Jerusalam dɛ bagle gɛ waa nɔ harɛ
         bobɛlbwa.
         48 Heyaa waa nɔ danseɛ tena.
         49 Kɛ hé no, n gbabir ɛɛ tomɛ kon n Mɛɛ aa bagɛ heyaa nyoa laanee he be. Anomanta hé
         so bwɛɛ nɔ ta ka tel kɛŋɔ kpegri la aa le nyundua ba he be."
         50 Belaa o kpɔ ba le Jerusalam kaa Bɛtani dahare dɛ ka laa o nɔɔra ir dɛ soŋe Korowii
         tɛɛ ba.
         51 O Korowii soŋa dɛ tɛɛ ba ta la, o le ba jwɛh, asɛ Korowii kpɔɔ kaa nyundua.
         52 Ba berɛ kpɔ silɛɛ kaa Jerusalam,
         53 dɛ yon ka jo Korowii Dea dɛɛ jam Korowii tɔpere bɛlbwa.JnJnJnJnJn

1 Wobɛlbwa mumpar Korowii aa wola nyundua ne harɛ tae mɔɔ la, dɛ Korowii Nyoa Wobol
         la lole. Dɛ o ne Korowiirii lole, asɛ o ne o bwa ɛ beŋkpoŋ.
         2 Dɛ onee ja Korowii nɛɛ mumpar la.
         3 O nɛɛ Korowii che dɛ ta komɛlbwa. Kontaale bɛlbwa toole waa wola o nɛɛ chegɛ dɛ tao.
         4 Korowii Nyoa Wobol la bee Korowii mkpa do, asɛ gɛ mkpa nɔ ge ɛ kɛŋɔ nii dɛɛ chaah
         nɛwɛnyini sie.
         5 Nii nɔ lole dɛɛ chaah biro ta, kɛ biro ta wone tɔɔ ŋwɛnɛ ó chaah bɔr kahonɛ bwa.
         6 Dɛ baa bɛl lole baa yerɔ Jɔn. Korowiirii tomɔ
         7 ŋɔ ó ba bol nii la waa dɛ chaah nɛwɛnyini sie la waa nɛra be, ásɛ ba no dɛ yarada.
         8 Dɛ Jɔn gbagba laa gɛ nii la. Balaa o ba dɛ ba bol nɛn waa ɛ nii tenten la waa ásɛ
         nɛra jemɛ o wa.
         9 Korowii Nyoa Wobol laanee nii kasinteŋ waa dɛ ba harɛ nɔ ta dɛ ba pili nɛwɛnyini
         sie la.
         10 O nɛɛ Korowii che dɛ ta nɛwɛnyini, kɛ waa ba harɛ ta bonɔ la, nɛwɛnyini ta on jemɛ.
         11 O ba o gbagba harɛ ta, asɛ o gbagba nɛra vɛoh.
         12 Kɛ nɛra la te bwa baa lɛo dɛ yaradao la, o tɛɛ ba kpegri kɛŋɔ bá ɛ Korowii bii.
         13 Ŋwɛnɛ nɛwɛnyini aa chegɛ o ta dɛɛ lolɛ bii la, kɛɛ nɛwɛnyini pɛla, kɛɛ nɛwɛnyini
         tetoora ta laa ba lol ba ba ɛ Korowii bii. Korowii kpegri taa a che ba berɛ o bii.
         14 Korowii Nyoa Wobol la baa berɛ nɛwɛnyini, dɛ ba so ya be. Ya na o jirima waa dɔa,
         dɛ jemɛ kɛŋɔ Korowii Bibeŋkpoŋ laanee on. Dɛ o wobɛlbwa wer, asɛ o dɔ kasinteŋ ge
         kohona.
         15 O waa Jɔn faa bol kohona dɛɛ ŋɔ, "Nɛn n faa dɛ bol o waa dɛ ŋɔ men tɔ sie o nɛɛ kɛ
         o gwaa mɛ, dɛkalkɛŋɔ o lole mɔɔ ba lol mɛ la, on la."
         16 Korowii chao kohona asɛ o ge na ya sum dɛɛ tɛ yaa andɛɛga saŋ bɛlbwa, waa wola gel
         bwa.
         17 Mosis nɛɛ Korowii che dɛ ba Mmara la ne. Yeesu Kristo ge nɛɛ nɛn nɛɛ suna ne kasinteŋ
         bwa che dɛ ba harɛ ta.
         18 Nomɛlbwa ta Korowii nae bwa. O Bibeŋkpoŋ waa pɛlo la, on gela nɛwɛnyini jemɔ.
         19 A wola bɛl, Juda tena nomonome baa lɔ Jerusalam la tomɛ ba Sɔfore ne Tɔn Jerema bane
         ŋɔ bá ka bɔɔ Jɔn o nɛnsoo. Waa waa bola dɛ kpɔ di Yeesu danseɛ laanee nɔ.
         20 Baa bɔɔro gɛ la, o ta nyoa tɔe. O bol kasinteŋ ŋɔ, "Kristo la Korowii aa bagɛ nyoa
         ŋɔ wɛɛ tomɔɔ ó ba lɛ yaa la laa men."
         21 Anee ba bɔɔro ŋɔ, "Aah dɛ umee hen ɔ? Elaejaa hen kɛɛ?" Asɛ o ŋɔ, "O laa men." Anee
         ba ŋɔ, "Korowii keame laanee hen kɛɛ?" Asɛ o ŋɔ, "Akai."
         22 Belaa ba ŋɔ, "Bagle he nɛnsoo yá jemɛ, dɛ won dɔ wobɛl ka bol nɛra baa tomɛ yaa
         la be. Nɛn besoo hɛɛ lii he te nɔ?"
         23 Belaa Jɔn kpɔ Korowii keame Aesaya waa o faa bola la chaŋ ba ŋɔ, "Menee naate waa
         dɛ bol waa takpeg ne pua waa ɛ hɛŋle gbo harɛ ta dɛɛ ŋɔ, ’Hé gel he we-ɛɛla togre,
         dɛ kpɔ he te dɛɛ kpa he Dɔɔ bala’ la."
         24 Anee nɛra Farisii tena la aa tom ba la
         25 bɔɔ Jɔn ŋɔ, "He ŋɔ Kristo la laa hen, Elaeja ge laa hen, Korowii keame la ge laa
         hen, aah dɛ ɛrɛɛ he ɛ dɛ won dɛɛ sɔ nɛra Korowii ne ɔ?"
         26 Belaa Jɔn ŋɔ, "Nee n te kpɔ dɛɛ sɔ nɛra Korowii ne. Nomɛl lɔ he bini taraken haa
         wola on jemɛ.
         27 Men bala mɔɔ o ba, kɛ o gwaa mɛ. Maa o napaa tee kwaraa dɔ."
         28 Bwɛɛ baa dɛ yerɔ Bɛtani o do Jɔɔdan Moo la wee leebɔr pera la, belaa a gɛ waa nɔ
         chig. Dɛ belaa Jɔn ɛɛ sɔ nɛra Korowii ne.
         29 Tɔ aa pera la, Jɔn na Yeesu kɛŋɔ waa dɛ ba o be. Belaa Jɔn ŋɔ nɛra o ne baa chega
         la be ŋɔ, "Hé na Korowii Pebie waa dɛ ba nɛra bwa wechɔga laa dɛ kpɔ ba nɛɛ la!
         30 O waa n faa bol ŋɔ, ’Nomɛl lɔ n habɔɔ dɛɛ ba, dɛ gwaa mɛ, dɛkalkɛ o lole mɔɔ ba lol
         mɛ’ la.
         31 Dɛ n gbabir faa on jemɛ, kɛ o waa n ba dɛ baa sɔ nɛra Korowii nee ásɛ Israel tena
         jemɔ."
         32 Jɔn bol Yeesu waa ja ŋɔ, "N na Korowii Domadɛɛge la aa le nyundua kɛŋɔ brɔnoma, dɛ
         ba so o nɛ.
         33 N te fe aa jemɛ kɛ onee, kɛ Korowii waa lee mɛ ŋɔ ń ba kpɔ nee dɛɛ sɔ nɛra Korowii
         nee laanee gela n jemɔ. O ŋɔ n be ŋɔ, ’Hɛɛ na n Domadɛɛge laanee o ba so naate nɛ.
         On dɛɛ ba n Domadɛɛge kpɔe dɛ sɔ nɛra la.’
         34 A gɛ waa nɔ chigo n na, anomanta n dɛ ŋɔ he be ŋɔ Korowii Biee on."
         35 Tɔ aa pera la, dɛ Jɔn ne o habɔteŋra banɛ chegɛ bela ja.
         36 O na Yeesu o baa kaa, asɛ dɛ ŋɔ, "Hé na Korowii Pebie la!"
         37 Waa ŋɔ gɛ la, o habɔteŋra banɛ la noɔ, dɛ ka teŋɛ Yeesu nɛ.
         38 Belaa Yeesu ke nyiŋi dɛ na kɛ baa teŋɛ o nɛ, asɛ o bɔɔ ba ŋɔ, "Bɔkwaa hɛɛ nyin ɔ?"
         Asɛ ba bɔɔro ŋɔ, "Rabae, lee he dem doɔ?" (Rabae munii nɛn waa dɛ chagle wa.)
         39 Belaa o ŋɔ, "Hé ba na." Asɛ ba la dɛ ka na o dem. Dɛ a bɔ jɔmɔra dɔŋ anaarɛ, asɛ
         ba so o be bela wee ba jo.
         40 Dɛ Andriu ɛ nɛra banɛ la Jɔn aa bol waa ba no dɛ teŋɛ Yeesu nɛɛ la bini bɛl. Seemɔn
         Pita nimee on.
         41 Waa waa tɔ sie ɛ laanee kɛŋɔ o kaa nyin o dɔɔ Seemɔn bɔr, dɛ ŋɔ o be ŋɔ, "Ya na Mɛsaya
         la." (Mɛsaya munii Kristo.)
         42 O la Seemɔn ne Yeesu be. Belaa Yeesu nyiŋu dɛ ŋɔ, "He sɔne Seemɔn. Jɔn biee hen.
         Taraken baa dɛɛ yerɛɛ Sefas." (Grik tena ge dɛ yerɛ Sefas Pita. O munii Bwe.)
         43 Tɔ aa pera la, Yeesu ɛo kɛŋɔ wɛɛ la Galilia harɛ taa. O kaa na baa bɛl baa dɛ yerɔ
         Felep dɛ ŋɔ o be ŋɔ, "Baa teŋɛ n nɛ!"
         44 Dɛ Felep bwɛɛ Bɛtsaeda, belaa Andriu ne Pita ge le.
         45 Felep ge kaa na baa bɛl baa dɛ yerɔ Nataaneɛl, dɛ ŋɔ o be ŋɔ, "Ya na naate Mosis
         aa chwerɛ o waa Korowii Tɔn bini la. O waa Korowii keamere la ge chwerɛ la. O sɔne
         Yeesu. Josef waa le Nasarɛt la biee."
         46 Belaa Nataaneɛl ŋɔ, "Nasarɛt ge, kondɛɛge besoo dɛ won le bela ɔ?" Anee Felep ŋɔ,
         "Ba ba na nɔ!"
         47 Yeesu aa na Nataaneɛl wɛɛ ba o be la, o ŋɔ, "Israel te tentenee nɔ. O waa dɔ kasinteŋ
         kɛrɛdɛ!"
         48 Belaa Nataaneɛl bɔɔro ŋɔ, "Ɛrɛɛ he ɛ jem mɛ nɔ?" Asɛ Yeesu chaŋo ŋɔ, "Haa lɔ pur
         la mun la, n nae mɔɔ Felep ka yerɛ la."
         49 Anee Nataaneɛl ŋɔ, "Nomoa, Korowii Biee hen. Henee Israel tena Kooro la."
         50 Asɛ Yeesu ŋɔ o be ŋɔ, "Maa ŋɔ he be ŋɔ n nae pur la mun la waa he den yarada mɛ nɔ
         naa? Hɛɛ na wejenaa a gwaa anɔ!"
         51 Yeesu ŋɔ ba be ŋɔ, "Kasinteŋ, n dɛ ŋɔ he be, hɛɛ nao nyundua aa pila, asɛ nyundua
         toroma che bela tu dɛɛ ba men Nɛn Bie be, dɛ berɛ teeh dɛɛ kaa."

1 A habɔɔ tɔpetooro wee la, dɛ ba dɛ ɛ hanfalewaa bwɛɛ bɛl baa dɛ yerɔ Keena o do Galilia
         harɛ ta la. Dɛ Yeesu nya Mɛɛre lɔ bela.
         2 Ba yerɛ Yeesu ne o habɔteŋra la bane ge hanfale waa la bɔr bela.
         3 Dɛ ba dɛ tɛ nɛra la aa cheme bela la sen, asɛ a bo. Belaa Yeesu nya ŋɔ o be ŋɔ, "Ba
         sen bwa tonɔ."
         4 Anee Yeesu bɔɔ o nya ŋɔ, "N nya, aah ɛrɛ waa he berɛ dɛɛ nyiŋi n te siwi ta nɔɔ?
         Gɛ saŋ maa dɛ ba n toma ɛɛ la ta tele mɔɔ."
         5 O nya berɔ ŋɔ bonɔɔna baa dɛ do sene la be ŋɔ, "Dɛ o baa ŋɔ hé ɛ wobɛlbwa naa, hé
         ɛ."
         6 Dɛ vɛɛhna anumɛl chegɛ bela asɛ ba kpɔ dɛɛ ɛ ba nawee bɛl. Ba yon ɛ nee do a bini
         ásɛ nɛra yon dɛɛ sarame ba sarama bɛl soo mɔɔ dɛɛ di kwa. Dɛ vɛɛhna la bɛlbwa won
         nee haŋkorɔ fah lɛɛ.
         7 Yeesu ŋɔ ba be ŋɔ bá do nee vɛɛhna la bini á su, asɛ ba do nee a su laŋlaŋ ken.
         8 Baa do nee vɛɛhna la bini la, o ŋɔ ba be ŋɔ, "Hé ɛ ane la ka tɛ hanfale dea nomoa
         la." Waa ŋɔ gɛ la, ba la nee la ne ka tɛo. Baa tɛo la, dɛ senee.
         9 Nomoa la aa dagɛ nee aa berɛ sen la na la, o ta wone jemɛ bela aa lea ba, kɛ dɛ bonɔɔna
         baa dɛ do sen la te jemɔ.
         10 Anomanta o yerɛ hanfale jaa la dɛ ŋɔ o be ŋɔ, "Nomɛlbwa dɛ ba nɛra sen tɛɛ yaa, andɛɛga
         nee o yon tɔ sie le, asɛ nɛra bwa aa baa nyɔ vagɛ la, mɔɔ o yon le anɔ la aa wola
         somɛ la ne asɛ baa nyɔ. Ɛrɛɛ he te tɔ sendɛɛga cheg dɛ ka mun dɛɛ ba a ne nɔɔ?"
         11 Yeesu nyokpowaa waa tɔ sie ɛa laanee la. Keena waa lɔ Galilia harɛ ta laanee o ɛa,
         dɛ chagle o nɛnsoo ne kpegri waa dɔa, asɛ o habɔteŋra la na dɛ yaradao.
         12 A habɔɔ la, Yeesu ne o nya ne o nimanar ne o habɔteŋra la la Kapeeneɔm dɛ ka so bela
         tɔpera anɛ.
         13 Dɛ Juda tena tɔpejen baa dɛ yerɔ Galekaa la joɔ tonɛ, anomanta Yeesu la Jerusalam.
         14 Bela la, o nao kɛŋɔ nɛra bane aa dɛ yog nae ne peera ne brɔnomare Korowii Dea bobɛl.
         Dɛ nɛra baa dɛ pegri suugare ge soge ba teeburre ta dɛɛ ɛ ba toma.
         15 Belaa Yeesu pɛrɛ bampɔrɔ ŋwɛɛra dɛ kpɔ doŋi peera ne nae ne kondɛɛra la bwa bela.
         O tagɛ nɛra baa dɛ pegri suugare la teeburre piigi, dɛ lɔ ba suugare merɛ,
         16 dɛ kɔr banɔ la baa dɛ yog brɔnomare la ŋɔ bá le a ne bela, dɛ ŋɔ ba bɛ o Mɛɛ dem
         kpɔ berɛ bonadibɔr.
         17 Bela la, o habɔteŋra la liiro kɛŋɔ baa chwerɛ Korowii Tɔn bini bobɛl kɛŋɔ, "Korowii
         Dea waa swɛɛ n siwi taeh" la.
         18 Belaa Juda tena nomonome la ŋɔ o be ŋɔ, "Bɔkwa nyokpowaa hɛɛ ba wona ɛ dɛ́ chagle
         kɛŋɔ he dɔ ŋwɛnɛ dɛ won ɛ a gɛ waa nɔ nɔ?"
         19 Anee Yeesu ŋɔ, "He kuugi Korowii Dea nɔ naa, n gee kpɔ tɔpera atoroo doo."
         20 Belaa ba bɔɔro ŋɔ, "Dea baa kpɔ bene fifraanaarɛ dɛ anumɛl mao la, hen dɛ won kpɔ
         tɔpera atoro gbo doo waa?"
         21 Dɛ Yeesu gbagba bwadabii waa wɛɛ bol dɛ kpɔ magɛ Korowii Dea la.
         22 Anomanta la, Korowii aa ir Yeesu seo ta la, belaa o habɔteŋra la lii kɛŋɔ Yeesu fa
         bol a gɛ waa nɔ. A gelɔ ba yarada waa baa chwera Korowii Tɔn bini la, ne waa Yeesu
         aa bola la.
         23 Yeesu taa lɔ Jerusalam dɛɛ di Galekaa la la, nɛra warɔ dɛ che o nyokpowaa waa ɛa
         ta dɛ yaradao kɛŋɔ onee Kristo la Korowii aa bagɛ nyoa ŋɔ wɛɛ tomɔɔ ó ba lɛ nɛwɛnyina
         la.
         24 Kɛ Yeesu ta ban yaradae kɛŋɔ ó kpɔ o te tɛɛ ba, dɛkalkɛŋɔ o jemɛ nɛwɛnyini da kɛrɛdɛ.
         25 A ta hiaih kɛ nɛn baglo gɛ nɛwɛnyini aa doa, dɛkalkɛŋɔ o gbagba jemɛ waa aa lɔ nɛn
         bambile bini.

1 Dɛ Juda tena nomoa bɛl lole baa yerɔ Nikodeemɔs. Dɛ o ɛ Farisii te.
         2 Awola bɛl jwaana, o ba Yeesu be dɛ ba ŋɔ o be ŋɔ, "Nomoa, nomɛlbwa jemɔ kɛŋɔ Korowiirii
         tomɛ ŋɔ hé ba bagle nɛra wa, dɛkalkɛ dɛ Korowii ta nɛn habɔɔ chegaa, waa won ɛ nyokpowaa
         nɔ haa dɛ ɛ nɔ."
         3 Belaa Yeesu chaŋo ŋɔ, "Kasinteŋ, n dɛ ŋɔ he be, nomɛlbwa waa dɛ nyin Korowii Kora
         la ta dɛ ja la, nemenɛ ba berɛ lolɔ ja."
         4 Anee Nikodeemɔs pɛɛro ŋɔ, "Nɛn waa kpega la, ɛrɛɛ bá ɛ dɛ berɛ won lolɔ jaɔ? Wɛɛ
         wonoo berɛ jo o nya tea bini ja asɛ o lolɔ waa?"
         5 Asɛ Yeesu ŋɔ, "Kasinteŋ, n dɛ ŋɔ he be, dɛ ba ta nomɛlbwa lolɛ nee ne Korowii Domadɛɛge
         ne naa, waa Korowii Kora ta jae ba.
         6 Nɛwɛnyini lola lole, asɛ Korowii Domadɛɛge ge lola do le. Nɛwɛnyini lola ɛ bwadabii
         wa, asɛ Korowii Domadɛɛge lola ge ɛ lileo wa.
         7 He bɛ gel waa maa bola ŋɔ a chɛ kɛ ba berɛ lolɛ heyaa la kpo he nyoa.
         8 Bela peu aa dɛ nyin laanee o ta dɛɛ kaa. O dɛ ta aa, he dɛ no o gbɔga kɛ haa on na,
         haa won jemɛ bela waa lea ne bela waa dɛ kaa. Gɛɛ nomɛlbwa Korowii Domadɛɛge aa lolɔ
         la do. Dɛ o we-ɛɛla laa aa, komɛlbwa toole dɛɛ bagle kɛ Korowii Domadɛɛge lolɔ."
         9 Belaa Nikodeemɔs pɛɛro ŋɔ, "Ɛrɛɛ waa nɔ ɛɛ ba ɛɛ dɛ won magre ɔ?"
         10 Anee Yeesu ŋɔ, "Ɛrɛɛ he ɛ Juda tena nomonjen dɛɛ bagle Korowii Wa, haa wola gɛ waa
         nɔ jemɛ nɔɔ?
         11 Kasinteŋ, n dɛ ŋɔ he be, waa yaa jema la, ne waa ya sie aa naa la, anee yaa bol,
         kɛ haa ya be no.
         12 Aah dɛ maa dɛ bol waa aa lɔ harɛ ta bonɔɔ haa wola men yarada nɔ, dɛ n bol waa aa
         lɔ Korowii doa aa, ɛrɛɛ hɛɛ ba ɛɛ dɛ won yarada a te nɔ?
         13 Dɛ n Nɛn Bie laa aa, nomɛlbwa ta Korowii be nyundua laŋɛ mɔɔ. N gboo le o be nyundua
         dɛ tu ba harɛ.
         14 Gɛ saŋ ya naanar aa lɔ pua la, Korowii keame Mosis la fa kpɔ buni dɛ logɛ harɛkon
         dɛ kpɔ do daa ta dɛ gɔɔro ásɛ nɛra nyiŋu dɛ bɛ dɛɛ sewɛ. Gɛɛ a chɛ kɛ ba gɔɔ n Nɛn
         Bie la.
         15 Dɛ ba baa gɔɔ mɛ gɛ naa, nomɛlbwa waa yarada n waa la, wɛɛ dɔ Korowii mkpa aa wola
         jaga dɔe bwa laanee.
         16 "Korowii dɛ nyin nɛwɛnyini taeh. A waa o gel men maa ɛ o Bibeŋkpoŋ gbo waa dɔɔ la
         ba harɛ nɔ ta, asɛ nomɛlbwa waa yarada n waa la bɛ sewɛ, kɛ ó dɔ o mkpa aa wola jaga
         dɔe bwa la.
         17 Korowii aa tom mɛ harɛ la, o ta ŋɔe ŋɔ ń ba bol he waa dɛ pa heyaa bolchɔge. Kɛ
         o tom mɛ ŋɔ ń ba nyin ŋwɛnɛ tɛ heyaa ásɛ o won lɛ heya.
         18 Nomɛlbwa waa yarada n waa la, Korowii aa o waa bol a ba ɛ kɛ wɛɛ di bolchɔgee. Kɛ
         nomɛlbwa waa wola n waa yaradae la, Korowii pao bolchɔge tonɛ, dɛkalkɛŋɔ o ta o Bibeŋkpoŋ
         la waa yaradae.
         19 Ba bolchɔge pae munii kɛŋɔ nii waa dɛ chaah bɔr la ba harɛ nɔ ta, kɛ nɛwɛnyini berɔ
         dɛɛ nyin biro gwaa nii la, dɛkalkɛŋɔ ba wobɛlbwa ɛ wechɔga.
         20 Nomɛlbwa waa dɛ ɛ wechɔga la, waa bochaah nyin, dɛkalkɛŋɔ o le bochaah ta naa, nɛra
         ɛɛ na o wechɔga laanee.
         21 Naate waa dɛ ɛ wedɛɛga la te, waa bochaah lee ɔmɛ. Wedɛg-ɛɛ bɛlbwa dɛ ɛ o waa bochaah
         ta ásɛ nɛra bwa na dɛ jemɛ kɛ o jemɛ Korowii."
         22 A habɔɔ la, Yeesu ne o habɔteŋra la la Judia harɛ ta, asɛ o ka di tɔpera anɛ ba be
         dɛɛ sɔ nɛra Korowii nee bela.
         23 Dɛ Jɔn ge dɛ sɔ nɛra Korowii nee bwɛɛ bɛl baa dɛ yerɔ Aenɔn o ne Salem aa wola jaŋɛ
         la ta. Dɛ nee lɔ Aenɔn taeh, asɛ nɛra ɛɛ ba Jɔn be wɛɛ sɔ ba Korowii ne.
         24 A gɛ saŋ la dɛ ba ta Jɔn lawɛ do dea mɔɔ.
         25 Dɛ nɛra baa teŋɛ Jɔn nɛɛ la ne Juda te bɛl dɛ tɔŋle dɔŋa ba bela Korowii toma waa
         aa ɛ nɔɔra ne naa sarama ne nee sɔe wa.
         26 Ba la Jɔn be dɛ ka pɛɛro ŋɔ, "Nomoa, he dɛ lii kɛ he ne baa bɛl faa chegɛ Jɔɔdan
         Moo la wee leebɔr pera la aa? O waa he faa bol la. O dɛ sɔ nɛra Korowii ne, asɛ nɛra
         bwa chwa dɛɛ kaa o be."
         27 Belaa Jɔn ŋɔ, "Nomɛlbwa toole dɛ won dɔ komɛl dɛ Korowii laa tɛo.
         28 Maa ŋɔa ŋɔ n laa Kristo la, dɛ ŋɔ tomaa ba tom mɛ ŋɔ ń tɔ o sie la, he ta noɛ yaa?
         29 Hanfale jaaree dɔ o haah. Kɛ, dɛ hanfale jaa la dam lɔ hanfale la waa bɔr dɛ no o
         nyoa bela aa, dɛ o sie lɛo. Gɛɛ n ge bwara sɔɔh mɛ kohona.
         30 A chɛ kɛ o sɔn ɛɛ le kohona asɛ n te sɔn ɛɛ ba harɛ.
         31 "Nɛn waa le nyundua la gwaa nomɛlbwa. Nɛn waa le harɛ bonɔ la, harɛ waa o jemɛ, a
         waa gee o won bola. Kɛ nɛn waa le Korowii be nyundua la te gwaa nomɛlbwa.
         32 Waa o siwi aa naa ne waa waa noa Korowii be laanee wɛɛ bol, kɛ nɛwɛnyini aa o be
         no.
         33 Nomɛlbwa sɛh Korowii wa aa, o gbagba wono dɛɛ jemɛ kɛ Korowii waa dɔ kasinteŋ.
         34 Nɛn Korowii aa tomɔ la, Korowii wobolee wɛɛ bol, dɛkalkɛ Korowii tɛo o Domadɛɛge
         la tɛɛ tenten.
         35 Korowii nyin o Bie la taeh, dɛ kpɔ wobɛlbwa kpegri do o nɔn ta.
         36 Nomɛlbwa waa yarada Korowii Bie la waa la, wɛɛ dɔ mkpaa aa wola jaga dɔe bwaa. Nomɛlbwa
         waa wola Korowii Bie la waa yaradae la, waa mkpa dɔe ba. Korowii bandia ɛɛ do o nɛɛ
         saŋ bɛlbwaa."

1 Farisii tena la noɔ kɛŋɔ Yeesu berɔ dɛɛ dɔ nɛra kohona dɛɛ sɔ nɛra Korowii nee kohona
         dɛɛ gwaa Jɔn.
         2 Kasinteŋ, dɛ Yeesu gbagba aa nɛra Korowii nee sɔ. Dɛ o habɔteŋra laanee dɛɛ sɔ ba
         Korowii ne.
         3 Yeesu aa no gɛ baa dɛ bol o waa la, o le Judia harɛ dɛ́ kaa Galilia harɛ ta.
         4 Dɛ Samaria harɛ taa chɛ kɛ o kpɔ dɛ won kaa Galilia harɛ ta.
         5 O baa le Samaria bwɛɛ bɛl baa dɛ yerɔ Seka la ta. Dɛ a gɛ bwɛɛ la ne harɛ la Jekɔb
         aa kpɔa tɛ o bie Josef la aa jaŋɛ.
         6 Dɛ Jekɔb kɔlɔŋ bɛl lɔ bela. Yeesu aa vala dɛ koh la, o kaa so kɔlɔŋ la nyoa. Dɛ wee
         chegɛ nyufala.
         7 Samaria haah bɛl balɔ ŋɔ ó ba dɔ ne, asɛ Yeesu ŋɔ o be ŋɔ, "Tɛ mɛ nee ń nyɔ."
         8 Dɛ Yeesu habɔteŋra la kaa bwɛɛ la ta dɛ́ ka nyin kondikwaa ba.
         9 Belaa haah la nyoa kpo, o chaŋo ŋɔ, "Fini te Juda te dɛ soŋe Samaria haah ne aa?"
         Dɛ Juda tena dɛ kɔgɛ Samaria tena taeh, dɛ baa sɛh ba ne baa pɛ numoli ne loga kwara.
         10 Anee Yeesu ŋɔ o be ŋɔ, "Dɛ he fe jemɛ kon Korowii aa dɛ nyin he tɛɛ nɔ, dɛ jemɛ naate
         waa dɛ soŋe nee nɔ naa, he fe ɛɛ soŋoo ásɛ o fee tɛɛ nee aa won tɛɛ mkpa."
         11 Belaa haah la ŋɔ, "Nomoa, bule nɔ aa luŋa, asɛ haa wola kon baa kpɔa dɛɛ ta kɔlɔŋ
         dɔe nɔ, lee hɛɛ ba a gɛ nee aa dɛ tɛ mkpa nɔ dɔe yɔ?
         12 He dɛ lii kɛ he gwaa ya naa Jekɔb waa tɛ yaa a gɛ bule nɔ la kɛɛ? O ne o bii ne o
         kondɛɛra bwaa fa dɛ nyɔ nee bule nɔ ta."
         13 Belaa Yeesu chaŋo ŋɔ, "Nomɛlbwa waa nyɔ nee nɔ la, nyɔgre ɛɛ kpoo ja.
         14 Kɛ nomɛlbwa waa nyɔ nee maa dɛ tɛo la te, nyɔgre aa on kpo bwa. Nee maa tɛo la ɛɛ
         ɛo kɛŋɔ bule o bini dɛɛ bule nee aa dɛ tɛ mkpa aa wola jaga dɔe bwa."
         15 Belaa haah la ŋɔ, "Nomoa, amɔ te, tɛ mɛ a gɛ nee la ane asɛ nyɔgre bɛ men kpo kpa,
         asɛ n bɛ bonɔ ba ba dɔ nee kpa."
         16 Anee Yeesu ŋɔ o be ŋɔ ó ka yerɛ o jaa ba.
         17 Asɛ o ŋɔ, "N ta jaa dɔe." Belaa Yeesu ŋɔ, "Dɛ he ŋɔ he ta jaa dɔe yaa, kpelaa he
         ŋɔ.
         18 He yalɛ baala banue bwa, kɛ onɔ la he ne waa lole taraken la, he jaa laa on, anomanta
         kpelaa he ŋɔ."
         19 Asɛ haah la ŋɔ, "Nomoa, maa naa nɔ, Korowii keamee hen.
         20 Bwe nɔ taa ya Samaria tena naanar faa tomɛ Korowii saŋ la. Aah ɛrɛ waa he Juda tena
         ŋɔ Jerusalamee chɛ Korowii toma nɔɔ?"
         21 Belaa Yeesu ŋɔ o be ŋɔ, "Kasinteŋ, aa ba tel saŋ bɛlee nɛra aa wola Korowii tomɛ
         bwe nɔ ta, baa on tomɛ Jerusalam ge.
         22 He Samaria tena te, ɛɛ he gee ɛ te, kɛ haa kon haa dɛ tomɛ jemɛ. Kɛ ya Juda tena
         te jemɛ kon yaa dɛ tomɛ, dɛkalkɛ ya nɛɛ aa ba chega asɛ Korowii lɛ nɛwɛnyina bwa.
         23 Korowii toma te lɔ bambile bini. Aa ba tel saŋ bɛlee, asɛ nɛra baa dɛ tomɛ Korowii
         kpela kpela la che o Domadɛɛge la ta dɛɛ tomɔ bambile bini, dɛɛ tomɔ kasinteŋ ne,
         dɛkalkɛ gɛɛ wɛɛ nyin kɛ baa tomɔ. A gɛ tɔpere la telo tonɛ.
         24 Korowii ɛ lileo. Anomanta dɛ ya dɛ tomɔ waa, yá che o Domadɛɛge kpegri ta dɛ kpɔ
         kasinteŋ dɛɛ tomɔ bambile bini."
         25 Anee haah la ŋɔ o be ŋɔ, "N jemɔ kɛŋɔ ya Lɛɛ la baa dɛ yerɔ Kristo la ɛɛ bao. O balaa,
         wɛɛ bagle yaa wobɛlbwaa."
         26 Asɛ Yeesu ŋɔ, "Onee he ne wɛɛ bol waa la. Kristo laanee men."
         27 Belaa Yeesu habɔteŋra la ba. Baa baa na o ne haah naa chega dɛɛ bol waa la, a ɛɛ
         ba anebɛlbwa. Kɛ ba bɛlbwa ge ta berɛ won bɔɔ haah la kon la waa dɛ nyin Yeesu be.
         Bɛlbwa ta wone bɔɔ Yeesu wee la aa bala o ne haah la ɛɛ bol waa la.
         28 Haah la gel o vii waa dɛ ba o ne nee dɔe la bela dɛ chwa la bwɛɛ la ta ka ŋɔ bela
         tena be ŋɔ,
         29 "Hé ba ba na noo! Baa bɛl wono bagle n waa maa dɛ ɛ bwa! Jamɔ Kristo laanee kɛɛ?"
         30 Haah la aa ŋɔ gɛ la, bela tena chwao le ba bwɛɛ la ta dɛɛ ba Yeesu be.
         31 Haah la aa kaa bwɛɛ la ta la, Yeesu habɔteŋra la soŋo jande jande ŋɔ, "Nomoa, lɛ
         kondikwaa di!"
         32 Belaa Yeesu ŋɔ, "N dɔ kondikwaa ane haa wola a waa jemɛ."
         33 Anee o habɔteŋra la ɛɛ pɛɛ dɔŋa ŋɔ, "Nomɛl baa tɛo kondikwaa o di gbaɔ?"
         34 Belaa Yeesu ŋɔ, "N kondikwaa kɛ maa dɛ ɛ n Mɛɛ waa tom mɛ la tetoora, ne kɛ maa ɛ
         o toma waa tɛ mɛ la bwa tonɛ.
         35 He laa yon ŋɔ ba du kwa aa, korobie anaarɛɛ aa di mɔɔ baa koma la aa? Kasinteŋ, he
         bɛ chɔ. Hé ta sie na koo kwaa bwa aa bea ne koma gɛ!
         36 Nɛn waa komɛ kwaa dɛɛ tɛ Korowii la dɛ dɔ o kembɔr. Nɛwɛnyinaa naate ɛɛ komɛ, dɛɛ
         lɛɛ ba ásɛ ba dɔ Korowii mkpa aa wola jaga dɔe bwa la, ásɛ naate ne nɛn waa dua
         la bwa sie lɛ.
         37 Baa ŋɔa, ’Bɛlee dɛɛ du, bɛl gee komɛ’ la, kpelaa.
         38 N waa nɔ maa gela hɛɛ bagle nɔ, a do kɛŋɔ maa gela hɛɛ komɛ kwaa bela haa wola parɛ
         la. Bane tɔ sie koh mɔɔ he baa na som la."
         39 Samaria tena baa lɔ bwɛɛ la ta kɛrɛdɛ yarada Yeesu, dɛkalkɛŋɔ haah la ŋɔ ba be ŋɔ,
         "O bol waa maa dɛ ɛ bwa n be."
         40 Anomanta Samaria tena la aa ba Yeesu be la, ba soŋo ŋɔ ó so ba be. O soge ba be
         tɔpera anɛ dɛɛ bag ba Korowii Wa.
         41 Yeesu waa waa dɛ bol la gelɔ nɛra pirim berɛ yarada o waa la ja,
         42 dɛ ŋɔ haah la be ŋɔ, "A ta ɛɛ kɛŋɔ he waa haa bola la gboo gela ya yaradao. Ya gbagba
         ge aa kpɔ deŋne no o waa la name la, anee gela ya yarada dɛ jemɛ kɛŋɔ nɛra bwa Lɛɛree
         nɔ kpela."
         43 Yeesu aa di tɔpere anɛ bela la, o le bela dɛɛ kaa Galilia harɛ.
         44 O gbabir fa bolɔ ŋɔ, "Korowii keame bɛlbwa ta sɔn dɔe o gbagba bwɛɛ bwa."
         45 Waa jo Galilia harɛ la, bela tena lɛo silɛɛ ne, dɛkalkɛŋɔ baa la Galekaa dii Jerusalam
         la, ba na waa waa ɛa Galekaa dii la ta bwa.
         46 Yeesu la Galilia bwɛɛ Keena. Belaa o faa kpɔ nee berɛ sen la. Waa la bela la, dɛ
         Abane nomoa bɛl bibaa bwara dɛ weo Kapeeneɔm.
         47 Nomoa la aa noa kɛŋɔ Yeesu le Judia harɛ ba Galilia harɛ la, o ba o be dɛ ba soŋo
         ŋɔ ó la Kapeeneɔm dɛ́ ka chah o bie waa dɛ ba sewa la.
         48 Belaa Yeesu ŋɔ o be ŋɔ, "He bɛlbwa ta nyokpowaa ne wekpega ane nae yaa, haa men yarada
         bwa."
         49 Asɛ nomoa la soŋo ŋɔ, "Nomoa, yá kaa. A waa laa aa, n bie la ɛɛ sewɔɔ."
         50 Anee Yeesu ŋɔ o be ŋɔ, "Dɛɛ la he bwɛ, he bie la ɛɛ gbaŋroo!" Baa la yarada Yeesu
         waa waa bola la, dɛ berɛ kaa o bwɛ.
         51 Waa dɛ kaa la, o bonɔɔna chemo ŋwɛnɛ ta, dɛ ŋɔ o be ŋɔ, "He bie la gbaŋrɔ!"
         52 Belaa o bɔɔ ba saŋ la yiso o bie la weela la nyoa aa ba harɛ, asɛ ba ŋɔ, "Dɛ ɛ webaŋa
         dɔŋ beŋkpoŋ saŋee o bɔwɔrɔba la le o nɛ."
         53 Belaa nomoa la lii kɛŋɔ a gɛ saŋ la tentenee Yeesu ŋɔ o be ŋɔ, "He bie la ɛɛ gbaŋroo"
         la. A taa a che o ne o dem tena bwa yarada Yeesu waa la, dɛ kpɔ ba te tɛo.
         54 Yeesu aa le Judia harɛ ba Galilia harɛ la, nyokpowaa nɔɔ jaa nɛɛ waa ɛa.

1 A habɔɔ la, dɛ Juda tena tɔpejen bɛl telo, asɛ Yeesu la Jerusalam.
         2 Dɛ tam bɛl chɔ Jerusalam asɛ Juda tena ɛɛ yerɔ Bɛtsata. O chɔɔ bɛne doonyoa bɛl baa
         dɛ yerɔ Peera Doonyojen la. Tam la nyoa la, ba ɛ soŋnibɔra bele anue dɛ tɔa.
         3 Soŋnibɔra bela la, weela tena kɛŋɔ nyoŋa, boobie ne banɔ la ba peri aa serewa warɔ
         dɛ chɔ bela.
         5 Dɛ baa bɛl ja weela tena la nɛɛ o weela do o nɛɛ bene fifraatoro dɛ anuatoro dɛ o
         ta chaeh dɔe.
         6 Yeesu aa baa na o chɔe la, o wono jemɛ kɛŋɔ weela la aa lɔ o nɛɛ bigro, anomanta
         o bɔɔro ŋɔ, "He dɛ nyin kɛ he dɔ bokpega aa?"
         7 Anee o ŋɔ, "Ɔɔh. Kɛ tam la poraa, maa nɛn dɔ ó kpɔ mɛ kaa do o ta. Maa takapɔ ŋɔ
         ń ka jo o ta, dɛ n dɔŋ tɔ n sie."
         8 Asɛ Yeesu ŋɔ o be ŋɔ, "Ir che dɛ kpɔ he kalaŋ dɛ kaa!"
         9 Yeesu aa ŋɔ gɛ la, baa la gbaŋrɔ dɛ ir che dɛ kpɔ o kalaŋ dɛ valɛ dɛɛ kaa. Ona Tɔpere
         taa a gɛ waa nɔ chig.
         10 Asɛ Juda tena nomonome ŋɔ weela te la Yeesu aa chaoh la be ŋɔ, "Fini ɛ Ona Tɔpere,
         anomanta he jo ya kii nɛɛ kɛŋɔ haa kpɔ he kalaŋ che la!"
         11 Asɛ o chaŋe ŋɔ, "Naate waa chaah mɛ laanee ŋɔa ŋɔ ń ir kpɔ n kalaŋ dɛ kaa."
         12 Anee ba bɔɔro ŋɔ, "Umee su baah ŋɔ hé ir dɛ kpɔ he kalaŋ che nɔɔ?"
         13 Baa la ta wone jemɛ naate la nɛnsoo waa chaoh la, dɛkalkɛ dɛ nɛnlaa tentenee lɔ bela
         asɛ Yeesu koo ba bini kaa.
         14 A habɔɔ la, Yeesu na baa la Korowii Dea asɛ dɛ ŋɔ o be ŋɔ, "He nao kenɛ, taraken
         haa dɔ bokpega nɔ, gel wechɔga ɛɛ, asɛ anɔ la aa gwaa logla kwaa la bɛ he nɛɛ ba chig
         kpa."
         15 Belaa baa la aa le bela la, o la Juda tena nomonome la be dɛ ka chagle kɛŋɔ Yeesuu
         chaoh la.
         16 Baa noa kɛŋɔ Yeesuu ɛ a gɛ waa nɔ Ona Tɔpere ta la, belaa ba pa mun haoh, dɛkalkɛ
         dɛ o chɔg ba Ona Tɔpere mmara.
         17 Anee Yeesu chaŋ ba ŋɔ, "N Mɛɛ te dɛ ɛ o toma saŋ te bɛlbwa, anomanta gɛɛ chɛ kɛŋɔ
         n gee ɛ."
         18 Gɛ waa nɔ Yeesu aa bola la ɛɛ ba bwaawee kohona dɛ gel baa nyinu dɛ́ kpo kwara, dɛkalkɛŋɔ
         dɛ Ona Tɔpere la gbo laa wɛɛ chɔg. O berɔ ŋɔ o Mɛɛ waa lolɔɔ Korowii, asɛ dɛ kpɔ o
         te dɛɛ magɔ kɛŋɔ o ne o ɛ kɛrɛdɛ.
         19 Belaa Yeesu chaŋ ba ŋɔ, "Kasinteŋ, n dɛ ŋɔ he be, toma Korowii aa dɛ ɛ laanee o Bie
         gee ɛ, dɛkalkɛ waa won kpɔ o gbo liire dɛɛ ɛ gɛ waa dɛ nyin. Anɔ la Korowii aa dɛ
         ɛ laanee o Bie ge nyiŋi dɛɛ ɛ.
         20 Dɛkalkɛ Korowii dɛ nyin o bie asɛ dɛɛ baglo waa wɛɛ ɛ o we-ɛɛla dɔŋa. Anomanta wɛɛ
         bagloo wɛɛ ɛ wejena aa gwaa anɔ kwara ásɛ a ɛ heyaa nyokpoa.
         21 Gɛ Korowii aa dɛ chum nɛra baa serewa asɛ dɛ gel baa dɔ mkpa la, gɛ tentenee o Bie
         la gee ba wona chum bɛlbwa waa dɛ nyin dɛ tɛo mkpa.
         22 Korowii gbagba aa nomɛlbwa waa bol dɛ pa bole. O tɛ o Bie la ŋwɛnɛ ŋɔ ó bol nomɛlbwa
         waa dɛ pa bole.
         23 Dɛ ŋɔ nómɛlbwa tɛ o Bie la jirima gɛ tenten baa dɛ tɛo jirima la. Anomanta nomɛlbwa
         waa wola o Bie la jirima tɛ la, dɛ gɛɛ waa wola o Mɛɛ la waa tomɔ la jirima tɛ.
         24 "Kasinteŋ, n dɛ ŋɔ he be, nomɛlbwa waa no n waa la dɛɛ teŋɛ a ta asɛ dɛ yarada n
         Mɛɛ waa tom mɛ la, onee dɔ mkpa aa wola jaga dɔe la. Maa naate waa bol dɛ pa bole
         kpa, dɛkalkɛ o le seo nɔn ta dɛ berɛ dɔ Korowii mkpa.
         25 Kasinteŋ, n dɛ ŋɔ he be ja kɛŋɔ saŋ bɛl ɛɛ bao asɛ nɛra baa serewa no men Korowii
         Bie la taa, asɛ banɔ la baa dɛ no la dɔ Korowii mkpa. Tɔpere la dɔɔ tel kwara.
         26 Gɛ Korowii aa dɔ mkpa dɛɛ tɛ la, gɛɛ o gel o Bie la ge dɔ mkpa dɛɛ tɛ,
         27 asɛ dɛ tɛo ŋwɛnɛ kɛ ó won dɛɛ bol nɛra waa dɛɛ pa bole, dɛkalkɛ o Bie laanee Nɛn
         Bie la.
         28 He bɛ gel anɔ ɛ heyaa nyokpoa, dɛkalkɛ tɔpere bɛl dɛ ba asɛ nɛra baa serewa la no
         n taa,
         29 asɛ bɛlbwa le o bɔɔ bini. Banɔ la baa ɛ wedɛɛga la te ɛɛ berɔɔ dɔ Korowii mkpa, asɛ
         banɔ la ge baa ɛ wechɔg-ɛɛra la, o berɛ chɔg ba.
         30 "N gbo aa won ɛ wobɛlbwa n bambile ta, nemenɛ anɔ la Korowii aa chag mɛ la. A taa
         n che dɛ bol nɛra waa dɛɛ pa bole. An gela n bole pae togre nɔ, dɛkalkɛ waa n Mɛɛ
         waa tom mɛ la aa kpɔa tɛ mɛ la gboo mɛɛ ɛ dɛ gel n bambile wa.
         31 Dɛ n ŋɔ mɛɛ di danseɛ tɛ n gbagba aa, nɛra ɛɛ ŋɔɔ nyosonee mɛɛ teŋe.
         32 Kɛ nomɛl lole dɛ di danseɛ dɛɛ tɛ mɛ, asɛ n jemɛ kɛŋɔ o danseɛ dii ɛ kpela.
         33 Jɔn bee he tomɛ he toroma asɛ o di mɛ kasinteŋ la danseɛ bagle heya.
         34 Maa n te kpɔe dɛɛ dawɛ nɛwɛnyini nɛɛ ó di mɛ danseɛ. N dɛ bol anɔ ásɛ he yarada
         Korowii ó won lɛ heya.
         35 A gɛ Jɔn nɔ fa do kɛ kandea baa choŋu wɛɛ chaah bɔr kohona, asɛ hɛɛ nyin o bɔr chaahna
         la som dɛ na tama mɔɔ.
         36 "Kɛ n dɔ danseɛ bɛl waa kpega dɛ gwaa Jɔn danseɛ waa baa di tɛ mɛ la kwara. Anee
         kɛ toma n Mɛɛ Korowii aa kpɔa do n nɔn ta ŋɔ ń ɛ la. Anee dɛɛ bagle kɛ onee tom mɛ.
         37 Asɛ n Mɛɛ la waa tom mɛ laanee dɛɛ di mɛ danseɛ. He ta o taa noɛ bwa a ba ɛ kɛŋɔ
         he na o sie bɔr ka,
         38 he ta o waa la ge kpɔe do he bambile bini, dɛkalkɛ he ta nɛn waa tomɔ he be la yaradae.
         39 He swɛɛ siwi dɛɛ kure Korowii Tɔn la, asɛ dɛɛ lii kɛŋɔ hɛɛ dɔ mkpa aa wola jaga dɔe
         le a ta. Asɛ gɛ tɔn nɔ bini waa gee di danseɛ dɛɛ tɛ mɛ.
         40 Kɛ haa nyin kɛ he ba n be dɛ́ ba dɔ mkpa la.
         41 Maa sɔn nyin nɛwɛnyini be.
         42 He te, n jemɛ heyaa dɛ jemɛ kɛŋɔ he bambile ta Korowii waa lawɛ.
         43 N Mɛɛ Korowii sɔn nee n ba he vɛɛh mɛ, kɛ dɛ nomɛlee fe bala o gbagba sɔn ta naa,
         he fe ɛɛ no o bee.
         44 He dɛ nyin sɔn dɔŋa be, kɛ a ta wehiah ɛɛ tɛ heyaa kɛŋɔ hé nyin sɔn Korowii te be.
         He do ken aa, ɛrɛɛ hɛɛ ba wona dɛ yarada mɛ nɔ?
         45 "He bɛ dɛɛ lii kɛŋɔ menee dɛ che Korowii sie dɛɛ bagle he wechɔga haa ɛa. Me laa.
         Mosis haa kpɔ he hwɛga bwa do o nɛɛ la, on dɛɛ bagla.
         46 He fe yaradao waa, he fe yarada n ge, dɛkalkɛ onee chwerɛ n waa o tɔn bini.
         47 Haa wola waa waa chwera yaradae nɔ, ɛrɛɛ hɛɛ ba wona yarada n waɔ?"

1 A habɔɔ la Yeesu le Galilia Moo baa dɛ yerɔ Tibeerias Moo la.
         2 Belaa nɛnlaa tenten teŋɛ o nɛ, dɛkalkɛ ba nao kɛ waa ɛ nyokpowaa weela tena chaeh
         ta ka.
         3 Belaa Yeesu ne o habɔteŋra la bwa deeh kaa bwe bɛl doa dɛ ka so bela.
         4 Dɛ a ka tama Juda tena tɔpejen bɛl baa dɛ yerɔ Galekaa la tel.
         5 Yeesu baa ha sie dɛ nyiŋi dɛ na kɛŋɔ nɛnlaa bane dɛ ba o be, asɛ dɛ bɔɔ o habɔteŋra
         la bɛl baa dɛ yerɔ Felep la ŋɔ, "Ɛrɛɛ yaa ba ɛɛ dɛ dɔ kondikwaa dɛ tɛ nɛndamanta nɔ
         bwa dɔŋa bá dio?"
         6 Yeesuu saahna bɔɔ Felep gɛ waa nɔ dɛ kpɔ dɛɛ daahno dɛ́ na. Kɛ o te la, dɛ o jemɛ
         anɔ la waa dɛ ba ɛɛ.
         7 Asɛ Felep ge ŋɔ, "Dɛ yaa dɔ suuga damanta kɛŋɔ denaarere lafraanɛɛ dɛ yawɛ paanoo
         kwaraa naa, bɛlbwa aa won dɔ tama tama kwaraa di."
         8 Anee Yeesu habɔteŋra la bini bɛl waa ɛ Seemɔn Pita nime baa yerɔ Andriu la ŋɔ Yeesu
         be ŋɔ,
         9 "Bibaa bɛl lɔ ya bini bonɔ dɛ dɔ paanoo anue ne pɛŋa anɛ. Aah ɛrɛɛ a gee ba wona
         ɛ nɛndamanta nɔ bwa nɔ?"
         10 Anee Yeesu ŋɔ ba be ŋɔ, "Hé gel ba bwa so harɛ." Dɛ kpɔglor warɛ bela, asɛ ba so
         a ta. Dɛ ba bini baala gbo ɛɛ ɛ kagboŋa banue.
         11 Belaa Yeesu kpɔ paanoo la dɛ jam Korowii dɛ bɔne tɛ nɛnlaa la. Gɛ tentenee o kpɔ
         pɛŋa la dɛ jam Korowii dɛ bɔne tɛɛ ba ja. Asɛ bɛlbwa dɔ gɛ aa magre o ne.
         12 Baa dia tonɛ dɛ bwa vagre la, o ŋɔ o habɔteŋra la be ŋɔ, "Hé tɔɔ anla baa dia ka
         la pɛ asɛ a bɛ chɔg ta."
         13 Asɛ ba tɔɔ paanoo anue la nɛnlaa la aa dia a ka la pɛ, asɛ a su wɛgrɛre fi dɛ anɛ.
         14 Nɛnlaa la aa na a gɛ nyokpowaa nɔ Yeesu aa ɛa la, ba ŋɔ dɔŋa be ŋɔ, "Kpelaa! Onɔɔ
         Korowii keame baa ŋɔa ŋɔ wɛɛ bao la."
         15 Belaa Yeesu na kɛŋɔ nɛra la dɛ nyin kɛ ba lawɔ dɛ chego kora kpegri ne ó di, asɛ
         o sɔh le ba bini dɛ gbo ka so bwe la doa ja.
         16 A jɔmɔra ne la, Yeesu habɔteŋra la bwa berɔ tu ba moo la nyoa
         17 asɛ dɛ ba jo gbera bini, dɛ berɛ gale moo la dɛ fe ɛɛ kaa Kapeeneɔm. Bɔr baa jo dɛ
         Yeesu ta ba be balɛ mɔɔ.
         18 Gɛ saŋ la ge, dɛ peujen bɛl dɛ ta dɛɛ begre nee la, asɛ nehaŋma tɔ o bwa.
         19 O habɔteŋra la aa tawa dɛ kaa dɛ ɛ kwansini atoro kɛɛ anaarɛ la, ba nao kɛŋɔ Yeesu
         aa valɛ nee la sie dɛɛ ba ba be, asɛ ɔmee lag ba taeh.
         20 Belaa waa na gɛ la, o ŋɔ ba be ŋɔ, "Menee! He bɛ ɔmɛ!"
         21 Baa naa kɛ Yeesuu la, ba sie lɛo, asɛ ba gel o ba jo gbera la bini. A ta bigre bɛlbwa
         ba tel bela baa dɛ la.
         22 Tɔ aa pera la, nɛnlaa la baa soge moo la nyoa la nao kɛŋɔ dɛ gbera beŋkpoŋ gboo fa
         chegɛ legbɔɔ bela. Yeesu habɔteŋra la gboo jo gbera la bini dɛ kaa, o te ta ba nɛɛ
         jae.
         23 Asɛ gbeni ane le bwɛɛ bɛl baa dɛ yerɔ Tibeerias la ta dɛ ba legbɔɔ la ta bela nɛra
         la aa soga Yeesu kpɔ paanoo dɛ jam Korowii a waa dɛ bɔne tɛɛ ba ba di la.
         24 Anomanta nɛnlaa la aa naa kɛŋɔ Yeesu ne o habɔteŋra la bini bɛlbwa toole bela la,
         ba jo gɛ gbeni la bini dɛ kaa o bɔr gaaga Kapeeneɔm.
         25 Nɛra la aa tel bela la, ba kaa na Yeesu kɛ waa lɔ moo la baŋ bela, asɛ dɛ bɔɔro ŋɔ,
         "Nomoa, saŋ besoo he ba bonɔ nɔ?"
         26 Belaa o chaŋ ba ŋɔ, "Kasinteŋ, paanoo la he dɛ aa dia vagɛ la waa hɛɛ gaage n bɔr
         la. Menɛkɛsɛ he no nyokpowaa la bɛlbwa mun.
         27 He bɛ kondikwaa aa won chɔga nɔ ta dɛɛ koh. Hɛ́ɛ koh kondikwaa aa wola chɔg dɛɛ tɛ
         mkpa aa wola jaga dɔe la ta. Gɛ kondikwaa nɔɔ n Nɛn Bie la ɛɛ ba heyaa tɛɛ, dɛkalkɛ
         menee Korowii tɛ kpegri kɛŋɔ kooro aa tomɛ o bie faahna ne la."
         28 Anee ba pɛɛro ŋɔ, "Ɛrɛɛ yaa ba ɛɛ asɛ dɛ won ɛ waa Korowii aa dɛ nyin ɔ?"
         29 Asɛ Yeesu chaŋ ba ŋɔ, "Gɛ Korowii aa dɛ nyin laanee kɛ nómɛlbwa yarada o Bibeŋkpoŋ
         waa tomɔ la asɛ dɛ kpɔ o te tɛo."
         30 Asɛ ba berɛ bɔɔro ja ŋɔ, "Aah bɔkwa nyokpowaa hɛɛ ba ɛɛ ásɛ ya na dɛ yaradae nɔ?
         Ɛ waane yá na.
         31 Ya naanar fa di kondikwaa ane soo aa le nyundua baa yera maana gɛ saŋ baa dɛ valɛ
         pua waa ɛ hɛŋle gbo harɛ ta la. Anee ba chwerɛ Korowii Tɔn bini kɛŋɔ ’O tɛɛ ba kondikwaa
         aa le nyundua ba asɛ ba di la.’ "
         32 Asɛ Yeesu ŋɔ, "Kasinteŋ, n dɛ ŋɔ he be, Mosis laa tɛ heyaa kondikwaa aa le nyundua
         la. N Mɛɛ gboo won kondikwaa tenten aa le nyundua la kpɔe dɛ tɛ.
         33 Kondikwaa la Korowii aa tɛ yaa laanee nɛn waa le o gbagba be nyundua dɛ ba mkpa ne
         ba tɛ nɛwɛnyini bwa la."
         34 Anee nɛnlaa la ŋɔ, "Nomoa, tɛ yaa gɛ kondikwaa nɔ tɔpere bɛlbwa yaa di."
         35 Asɛ Yeesu ŋɔ, "Menee kondikwaa aa dɛ tɛ Korowii mkpa la. Nomɛlbwa waa ba n be la,
         lɔr aa on kpo. Asɛ nomɛlbwa ge waa yarada mɛ dɛ kpɔ o te tɛ mɛ la, nyɔgre gba aa o
         kpoe ba bwa.
         36 N ŋɔ he be ŋɔ he na mɛ, kɛ he ta men yaradae dɛ kpɔ he te tɛ mɛ mɔɔ.
         37 Nomɛlbwa n Mɛɛ Korowii aa kpɔ tɛ mɛ la ɛɛ ba n bee dɛ ba teŋɛ n nɛ. Maa nomɛlbwa
         ge waa ba n be laanee doŋi ta bwa,
         38 dɛkalkɛŋɔ n gbagba tetoowaa waa laa n le nyundua ba. Naate waa tom mɛ la tetoowaa
         waa n ba.
         39 N Mɛɛ Korowii waa tom mɛ la tetoowaa kɛŋɔ nomɛlbwa waa kpɔa tɛ mɛ la bɛ n nɔn ta
         le, asɛ tɔpera bwa jaga wee la, ń iru seo ta.
         40 Dɛkalkɛ gɛ n Mɛɛ la aa dɛ nyin laanee kɛŋɔ nomɛlbwa waa na men maa ɛ o Bie la dɛ
         yarada mɛ dɛ kpɔ o te tɛ mɛ la ɛɛ dɔ mkpa aa wola jaga dɔe, asɛ ń iru seo ta, tɔpera
         bwa jaga wee."
         41 Belaa Juda tena la ɛɛ nagre o waa kɛŋɔ o ŋɔ onee kondikwaa tenten aa le nyundua ba
         la.
         42 Asɛ ba ŋɔ, "Amɔ Josef bie Yeesu la laa kɛɛ? Ya jemɛ o nya ne o mɛɛ bwa. Aah ɛrɛɛ
         o berɛ ŋɔ nyunduaa o te le ba nɔɔ?"
         43 Asɛ Yeesu ŋɔ, "Hé gel n waa nagra dɔŋa be gɛ.
         44 Nomɛlbwa aa won ba n be nemenɛ n Mɛɛ la gbagba waa tom mɛ la tɛro ba n be, asɛ tɔpera
         bwa jaga wee la, ń iru seo ta.
         45 Ba chwerɔ do Korowii keamere tɔne bini ŋɔ, ’Korowiirii dɛɛ ba nomɛlbwa waa bagla.’
         Anomanta nomɛlbwa Korowii aa dɛ baglo o waa la asɛ wɛɛ hweli la, wɛɛ ba n bee.
         46 A ta ɛɛ kɛŋɔ nomɛl na Korowii siwi ne ka, nemenɛ men maa le o be nyundua dɛ ba la
         gbo.
         47 Kasinteŋ, n dɛ ŋɔ he be, nomɛlbwa waa yarada mɛ la dɔ mkpa aa wola jaga dɔe.
         48 Menee kondikwaa waa dɛ tɛ Korowii mkpa la.
         49 He naanar fa di kondikwaa ane soo baa yera maana aa le nyundua, kɛ ba serewɔ.
         50 Kondikwaa nɔ maa dɛ bol o waa nɔ, nyunduaa o ge le, kɛ nomɛlbwa waa di a gɛ kondikwaa
         nɔ soo la waa sewɛ.
         51 Menee kondikwaa aa le nyundua ba dɛ dɔ mkpa la. Nomɛlbwa waa di gɛ kondikwaa nɔ la
         ɛɛ dɔ mkpa aa wola jaga dɔe. Asɛ kondikwaa maa kpɔ tɛ nɛwɛnyini bwa bá di dɛ dɔ mkpa
         laanee n bo-ol."
         52 Belaa Juda tena la berɛ dɛɛ tɔŋle dɔŋa ŋɔ, "Aah ɛrɛɛ wɛɛ ba wona tɛ yaa o bo-ol yaa
         di o?"
         53 Anee Yeesu ŋɔ, "Kasinteŋ, n dɛ ŋɔ he be, dɛ nomɛlbwa ta n Nɛn Bie la bo-ol dii asɛ
         dɛ nyɔ n chal aa, amɔ dɛ o ta mkpa la dɔe.
         54 Nomɛlbwa waa di n bo-ol asɛ dɛ nyɔ n chal ge la dɔ mkpa aa wola jaga dɔe, asɛ tɔpera
         bwa jaga wee la, ń iru seo ta.
         55 N bo-olii kondikwaa tenten, asɛ n chal gee nee tenten.
         56 Nomɛlbwa waa di n bo-ol asɛ dɛ nyɔ n chal la, n ne wɛɛ ɛ beŋkpoŋii, waa wola won
         dagre o te n nɛɛ kpa.
         57 N Mɛɛ waa tom mɛ laanee mkpa dɔɔ la, anomanta o gelɔ n ge dɔ mkpa. Gɛɛ nomɛlbwa waa
         di n bo-ol la, mɛɛ ba gela o dɔ mkpa.
         58 Kondikwaa aa le nyundua ba dɛɛ tɛ mkpa laanee nɔ, o ta do kɛŋɔ he naanarwa kondikwaa
         baa dia mkpa aa wola toole a ta ba serewe la. Nomɛlbwa waa di kondikwaa nɔ la ɛɛ dɔ
         mkpa aa wola jaga dɔe."
         59 Kapeeneɔm cheremi deaa Yeesu do dɛɛ bagle nɛra waa dɛ bol a gɛ waa nɔ.
         60 O habɔteŋra la aa no gɛ la, ba kɛrɛdɛ ŋɔ, "Waa nɔ te kpegri kohona to, yaa won ɛ
         gɛ."
         61 Yeesu aa naa kɛ o habɔteŋra la dɛ nagre waa la waa la, o pɛɛ ba ŋɔ, "Gɛ waa nɔ kpegri
         tɛ heyaa kɛɛ?
         62 Dɛ he fe na n Nɛn Bie la n berɛ dɛɛ kaa nyundua bela maa lea ba la ge sɛh?
         63 Hé jemɛ kɛŋɔ Korowii Domadɛɛge gbosoroo dɛɛ tɛ mkpa. Nɛwɛnyini bokpega te ɛ pɛɛpɛɛ.
         Waa maa dɛ bol he be nɔ dɛ ba Korowii Domadɛɛge la ne asɛ dɛɛ tɛ heyaa mkpa.
         64 Kɛ he bini bane ta yaradae." Mumpar la bwa dɛ Yeesu te jemɛ ba bini banɔ la baa wola
         yaradae dɛ kpɔ ba te tɛo ne naate waa leo tɛ bá kpoo la.
         65 Yeesu berɔ ŋɔ, "Anɔ waa n ŋɔ nomɛlbwa aa won ba n be nemenɛ n Mɛɛ Korowii leo tɛ
         mɛ la."
         66 A gɛ waa nɔ taa a che nɛra ba faa teŋɛ o nɛɛ la kɛrɛdɛ le mumur dɛ gel o nɛɛ teŋa.
         67 Anee o bɔɔ o habɔteŋra fi dɛ banɛ la ŋɔ, "He ge dɛ nyin kaala kɛɛ?"
         68 Asɛ Seemɔn Pita ŋɔ, "N Dɔɔ, dɛ ya le he be naa, ume bee yaa ba kaala ɔ? He wobol
         taa mkpa aa wola jaga dɔe do.
         69 Ya dɛ yaradae, dɛ jemɛ kɛŋɔ henee Korowii Bidɛɛge la."
         70 Belaa Yeesu chaŋe ŋɔ, "Menee le he nɛra fi dɛ banɛ nɔ, kɛ he bini bɛl ɛ Bɔnsam nɛn."
         71 Dɛ Seemɔn Eskareɔt bie Judas waa wɛɛ bol la. O habɔteŋra fi dɛ banɛ la bɛlee, kɛ
         onee dɛ ba leo tɛ.

1 Anɔ habɔɔ la, dɛ Galilia harɛ ta gboo Yeesu do dɛɛ gaage. Dɛ waa nyin kɛ o la Judia
         harɛ te ta, dɛkalkɛ dɛ bela nomonome la dɛ nyin o bɔr dɛ́ kpoo.
         2 Gɛ saŋ la dɛ a ka tama Juda tena tɔpejen bɛl ba yon dɛɛ do kukure dɛɛ so a bini tɔpera
         anuatoro la tel bá di.
         3 Anee Yeesu nimanar ŋɔ o be ŋɔ, "Le bonɔ dɛ kaa Judia harɛ ta ásɛ he habɔteŋra baa
         lɔ bela la ka na he nyokpowaa haa dɛ ɛ nɔ.
         4 Nomɛlbwa waa dɛ nyin kɛ nɛra jemɛ o waa la, waa o waa ɛɛ dɛɛ sɔh. Anomanta gel nɛra
         bwa na he we-ɛɛla nɔ."
         5 O nimanar la gbabir ta on yaradae.
         6 Yeesu ŋɔ ba be ŋɔ, "He te, tɔpere bɛlbwa wer tɛ heyaa kɛ he la bela, kɛ n te tɔpere
         ta tele mɔɔ.
         7 Heyaa harɛ nɔ ta nɛra aa wola haeh, kɛ ba hah n te, dɛkalkɛ saŋ bɛlbwaa mɛɛ bol ŋɔ
         ba we-ɛɛla aa were.
         8 Hé kaa ka di tɔpejen la. Tɔpere n te aa ba bela la ta tele mɔɔ."
         9 Waa bol gɛ la, o kwaarɔ so Galilia harɛ ta.
         10 Yeesu nimanar la aa kaa gɛ tɔpejen la dii la, a habɔɔ o ge ir dɛ la bela. O kpɔ o
         te sɔh, o ta nɛra baah valɛ.
         11 Dɛ Juda tena nomonome la dɛ gaage o bɔr tɔpejen la dii ta asɛ dɛɛ pɛɛ dɔŋa ŋɔ, "Leperaa
         baa la doɔ?"
         12 Dɛ nɛnlaa la kɛrɛdɛ dɛ ŋwalɛ o wa. Bane ŋɔ, "O ɛ nɛndɛɛge." Bane ge ŋɔ, "Akai, nɛra
         gboo wɛɛ negre."
         13 Bɛlbwa ta bolɛ asɛ a le baŋ nɛra no, dɛkalkɛ dɛ ba dɛ ɔmɛ Juda tena nomonome la.
         14 Baa di Kukure tɔpera la tel baah ta la, Yeesu kaa jo Korowii Dea dɛ pa mun dɛɛ bagle
         nɛra Korowii Wa.
         15 O webagla la ɛ Juda tena la nyokpoa kohona, asɛ baa bɔɔ dɔŋa ŋɔ, "Ɛrɛɛ gɛ baa nɔ
         won jemɛ anɔ bwa, dɛ o ta tɔnjereme ɛɛ nɔɔ?"
         16 Belaa o chaŋe ŋɔ, "Waa maa dɛ bagle nɔ ta n gbagba be leɛ, a bwa le Korowii waa tom
         mɛ la be.
         17 Dɛ nomɛlbwa sɛoh kɛ wɛɛ ɛ Korowii tetoowaa te naa, wɛɛ won jemɛ kɛŋɔ kasinteŋ waa
         aa le Korowii bee mɛɛ bol la. N gbagba webagla laa.
         18 Dɛ nɛn kpɔ o kpegri dɛɛ bagle wa aa, o nyin sɔn dɛɛ tɛ o gbagba. Nɛn waa nyin sɔn
         dɛɛ tɛ nɛn waa tomɔ la te la, o waa dɔ kasinteŋ, waa nɛra negre.
         19 "Mosis ta heyaa Korowii mmara la tɛɛ yaa? Asɛ he bini bɛlbwa toole dɛ teŋɛ a ta.
         Aah dɛ ɛrɛɛ he berɛ dɛɛ nyin mɛ dɛ kpo nɔɔ?"
         20 Belaa nɛnlaa la bane ŋɔ, "Dɛ kpoe nɛ? Jamɔ komɛl gale he sie. Umee dɛɛ nyini dɛ kpo
         ɔ?"
         21 Anee Yeesu ŋɔ ba be ŋɔ, "Webeŋkpoŋ gboo n ɛ asɛ he nyoa kpo gɛ la.
         22 Mosis bee he dɔ penteŋa mmara la. O be laa penteŋa le te, he naanaree pa a mun. Anomanta
         he won bie pen teŋa Ona Tɔpere kwaraa ta.
         23 Dɛ he lolɛ bie o yawanyoa chig Ona Tɔpere ta naa, he dɛ teŋe o pen, dɛkalkɛ haa nyin
         he chɔg Mosis Mmara la. Dɛ gɛɛ te naa, ɛrɛɛ he baah berɛ di n nɛɛ kɛ maa chah nɛn
         Ona Tɔpere ta nɔ?
         24 Hɛ́ɛ pese wobɛlbwa kɛrɛdɛ mɔɔ dɛɛ bola. He bɛ ŋɔ waane aa were dɛ he ta a bini nyiŋe."
         25 Bela la dɛ Jerusalam tena bane dɛ bol ŋɔ, "Baa nɔ laa baa nyin o bɔr dɛ́ kpo la kɛɛ?
         26 Na, onee chegɛ nɛra baah ta dɛɛ bol waa asɛ ba bwa tɔ nyoa che la. Nomonome ken nao
         kɛŋɔ onee Kristo la Korowii aa bagɛ nyoa ŋɔ wɛɛ tomɔɔ ó ba lɛ yaa la.
         27 Akai! Baa nɔ te, ya jemɔ dɛ jemɛ o lee bɔr, kɛ Kristo la te, dɛ o balaa, nomɛlbwa
         aa o leebɔree jemɛ."
         28 Dɛ Yeesu chegɛ Korowii Dea bela dɛɛ bol wa. Aa ba gɛ la o kpɔ takpeg ŋɔ, "He jem
         mɛ dɛ jemɛ bela maa lea. N gbagba kpegri ne laa n ba. Korowii waa ɛ kasinteŋ te laanee
         tom mɛ. Haa on jemɛ.
         29 N te jemɔ, dɛkalkɛ o bee n le, on tom mɛ n ba nɔ."
         30 Anɔ nomanta ba fe dɛ lawɔ, asɛ ba ta wone, dɛkalkɛ dɛ o tɔpere ta tele mɔɔ.
         31 Nɛnlaa la kɛrɛdɛ bwa yaradao, asɛ dɛɛ bol ŋɔ, "Amɔ dɛ Kristo la baa ba naa, wɛɛ won
         dɛɛ ɛ nyokpowaa kohona dɛ gwaa anɔ baa nɔ aa dɛ ɛ nɔ kenɛ?"
         32 Farisii tena la aa noa kɛŋɔ nɛnlaa la dɛ ŋwalɛ Yeesu waa dɔŋa be la, ba ne Sɔfonomonome
         la tomɛ nɛra baa dɛ daah Korowii Dea la ŋɔ bá ka lawɔ.
         33 Dɛ Yeesu dɛ bol ŋɔ, "Tɔpera anɛ bɛlee mɛɛ ba he be bonɔ soga. Maa bigri asɛ dɛ berɛ
         kaa naate waa tom mɛ la be.
         34 Hɛɛ baa nyin n bɔree, kɛ haa men na, dɛkalkɛ bela maa do la, haa won ba bela."
         35 Anee Juda tena nomonome la bɔɔ dɔŋa ŋɔ, "Amɔ leperaa baa nɔ ɛɛ nyin kaala asɛ yaa
         wola on ba na kpa nɔɔ? O ken ɛɛ kaa Juda tena baa jo pua ka so Grik tena harɛ ta la
         bee, dɛ́ kaa chagle Grik tena o waa la kɛɛ?
         36 O ŋɔ, yaa ba nyin o bɔree kɛ yaa on na, asɛ bela waa dɛ kaa ge la, bɛlbwa aa won
         ba o be. Aah dɛ ɛrɛɛ wɛɛ chagle nɔɔ?"
         37 Ba Kukure tɔpera la dii ta tɔpere waa baa ka mun dɛ ɛ tɔpejen tenten la, Yeesu iro
         che dɛ kpɔ takpeg ŋɔ, "Nomɛlbwa nyɔgre aa dɛ kpoo la, ó ba n be ń tɛo nee ó nyɔ.
         38 Nomɛlbwa waa dɛ yarada mɛ la, mɛɛ ɛo gɛ Korowii Tɔn aa bagla laanee. Dɛ́, ’Nee waa
         dɔ mkpa la ɛɛ dɛɛ le o nɛɛ saŋ bɛlbwaa kɛŋɔ moo aa dɛ palɛ la.’ "
         39 Nee nɔ waa bol o waa nɔ, Korowii Domadɛɛge la waa ba kpɔ do nɛra baa yaradao la nɛɛ
         la waa o bol la. Gɛ saŋ la dɛ Korowii Domadɛɛge la ta balɛ mɔɔ, dɛkalkɛ dɛ Yeesu ta
         o jirima dɔe mɔɔ.
         40 Nɛnlaa la bini bane no o waa waa bola la, dɛ ŋɔ, "Korowii keame laanee baa nɔ kpela."
         41 Bane ŋɔ, "Kristo la Korowii aa bagɛ nyoa ŋɔ wɛɛ tomɔɔ ó ba lɛ yaa laanee." Asɛ bane
         ge tɔŋle ŋɔ, "Galilia harɛ taa Kristo la ɛɛ ba lee ba naa?
         42 Korowii Tɔn ta baglɛ kɛŋɔ Kristo la ɛɛ ɛ Devid naanar la bɛlee dɛ le o bwɛɛ Bɛtlɛham
         aa?"
         43 Anomanta nyopɛo ta ba bini balɛ kpa, Yeesu gbosoroo wa.
         44 Asɛ bane ɛɛ nyin dɛ lawɔ, kɛ nomɛlbwa ta wone kpɔ nɔn lego.
         45 Belaa nɛra baa dɛ daah Korowii Dea la berɛ kaa Sɔfonomonome ne Farisii tena la be
         dɛ ka bol, asɛ ba ge bɔɔ ba ŋɔ, "Ɛrɛɛ he ta on lawɛ ba nɔ?"
         46 Anee ba ŋɔ, "Baa la waa waa dɛ bol la, nomɛlbwa ta o wobol dɔŋa bolɛ bwa."
         47 Asɛ Farisii tena la berɛ pɛɛ ba ŋɔ, "Jamɔ o wono negre he ge kɛɛ?
         48 He na ya nomonome nɔ bini bɛl kɛŋɔ waa dɛ yaradao waa? Kɛɛ he na Farisii tena la
         bɛl kɛ waa dɛ yaradao?
         49 A gɛ nɛnlaa nɔ te la, baa Mosis Mmara la jemɛ. Dɛ Korowii nyotaahna lag ba."
         50 Belaa Nikodeemɔs waa ɛ Farisii te dɛ faa la Yeesu be ka la bɔɔ ba ŋɔ,
         51 "Mosis Mmara ta, yaa wonoo pa nɛn bolchɔge dɛ ya ta on yerɛ dɛ bɔɔro dɛ jemɛ waa
         waa ɛa mɔɔ naa?"
         52 Anee ba bɔɔro ŋɔ, "Jamɔ he ge le Galilia harɛ kɛɛ? Dɛ he pese Korowii Tɔn la bini
         dɛ na naa, hɛɛ nao kɛŋɔ Korowii keame aa Galilia harɛ taa le ba bwa."
         53 Belaa ba bwa ir kaa ba deremi.

1 Asɛ Yeesu kaa bwe baa dɛ yerɔ Ɔlevere Bwe la ta.
         2 Bɔr aa dɛ chaah chɔmbibi la, o berɛ kaa Korowii Dea. Belaa nɛnlaa ba o be dɛ ba baro
         cheme, asɛ o so harɛ dɛɛ chag ba Korowii Wa.
         3 Asɛ Tɔn Jerema ne Farisii tena lawɛ haah bɛl waa dɛ bɔ jwamane dɛ ba o ne Yeesu be,
         dɛ gel o ba che ba bwa baah ta.
         4 Asɛ ba ŋɔ Yeesu be ŋɔ, "Nomoa, ya lawɛ haah nɔ dɛ o ne baa bɛl waa wola o jaa ɛɛ
         chɔɔ.
         5 Mosis Mmara dɛ bagle kɛŋɔ haah waa do ken la chɛ kɛŋɔ ba fogro bwea kpo. Amɔ taraken
         ɛrɛɛ he ge ŋɔɔ?"
         6 Ba pɛɛro gɛ waa nɔ dɛ́ kpɔ daahno dɛ na kɛŋɔ wɛɛ bol waanee ásɛ ba fee dɔ o nyoa
         lawɛ. Belaa Yeesu joŋi asɛ dɛ kpɔ o nonii dɛɛ chwerɛ harɛ.
         7 Ba taa chega dɛɛ pɛɛro waa gɛ la, o iro che asɛ dɛ ŋɔ ba be ŋɔ, "Hé bini bɛlbwa
         waa wola wechɔga ɛɛ bwa la tɔ sie ta bwe forɔ."
         8 Asɛ dɛ berɛ kwaa joŋi dɛɛ chwerɛ harɛ ja.
         9 Waa ŋɔ gɛ la, bɛlbwa lii o wechɔga waa ɛa. Bɛlbwa ta wone kpɔ kon forɔ kpa, dɛ bwa
         pegre. Ba nomonomee tɔ sie dɛ kaa beŋkpoŋa beŋkpoŋa a ba tel bechale nɛɛ dɛ ba tonɛ,
         a ba ka Yeesu ne haah la o ta che bela gɛ.
         10 Asɛ Yeesu ir che, dɛ pɛɛ haah la ŋɔ, "Leperaa ba kaalɔ? Ba bini bɛlbwa toole dɛ́
         pae bolchɔge kpaa?"
         11 Anee o ŋɔ, "Ɔɔh, n Dɔɔ, bɛlbwa toole." Asɛ Yeesu ŋɔ, "Ate n ge aa hen bolchɔgee pa
         kpa. Kaa, kɛ bɛ wechɔga ka ɛ kpa."
         12 Yeesu bol waa bagle Farisii tena la ja, dɛ ŋɔ, "N ɛ kandea dɛ chaah harɛ nɔ ta nɛra.
         Nomɛlbwa waa dɛ teŋɛ n nɛɛ la aa biro taa valɛ bwa, wɛɛ valɛ bochaah taa dɛ dɔ mkpa."
         13 Belaa Farisii tena la ŋɔ o be ŋɔ, "Henee bol he waa dɛ gbagba berɛ di he te danseɛ,
         anomanta nyosonee hɛɛ teŋe."
         14 Anee o ŋɔ, "Akai. A lole kɛ n dɛ di n gbagba danseɛ te, kɛ kasinteŋii mɛɛ bol, dɛkalkɛ
         n jemɛ bela maa lea ne bela maa dɛ kaa. Haa n leebɔr ne n kaabɔr jemɛ.
         15 Harɛ nɔ ta liiree he kpɔ nyiŋi nɛn dɛɛ bol wa, kɛ n te aa bole pa.
         16 Dɛ mɛɛ ɛ gɛ kwaraa yaa, mɛɛ ɛa a togre, dɛkalkɛ n gbo laa, n Mɛɛ waa tom mɛ la ja
         n nɛ.
         17 He mmarare la dɛ bagle kɛŋɔ webeŋkpoŋ nɛra banɛ bwa aa bol la ɛ kpela.
         18 N gbagbaa dɛɛ di n te danseɛ, asɛ n Mɛɛ la waa tom mɛ la ge ɛ danseɛ dɛ ja n nɛɛ
         wobɛlbwa maa dɛ ɛ ta."
         19 Asɛ ba pɛɛro ŋɔ, "Leperaa he mɛɛ nɔ doɔ?" Anee o ŋɔ, "Gɛ haa wola men jemɛ nɔ, gɛɛ
         haa wola n Mɛɛ la ge jemɛ," dɛ berɛ ŋɔ, "Dɛ he fe jem mɛ naa, he fe jemɛ n Mɛɛ la
         ge."
         20 Korowii Dea suuga tae dakare bɔr belaa Yeesu do dɛɛ bagle waa dɛ bol gɛ waa nɔ. Bɛlbwa
         ta wone lawɔ, dɛkalkɛ dɛ o tɔpere ta tele mɔɔ.
         21 Asɛ Yeesu berɛ bol waa bagle nɛra la ja ŋɔ, "Mɛɛ ba kaaloo he gaage dɛɛ nyin n bɔr,
         kɛ haa men na. He wechɔga taa hɛɛ ba sewa. Bela maa kaa la, haa won ba bela."
         22 Anee Juda tena nomonome la bɔɔ dɔŋa ŋɔ, "O ŋɔ yaa won la bela waa dɛ kaa! Jamɔ wɛɛ
         kpo o tenee kɛɛ?"
         23 Belaa Yeesu chaŋ ba ŋɔ, "Harɛ nɔ ta nɛraa heya, asɛ n ge le nyundua. He le harɛ nɔ
         ta, kɛ n te, harɛ nɔ ta laa n le.
         24 A waa n ŋɔ he be ŋɔ, hɛɛ sewɛ he wechɔga taa la. Dɛ nomɛlbwa ta men yaradae kɛŋɔ
         menee men te naa, hɛɛ sewɛ he wechɔga taa."
         25 Belaa ba bɔɔro ja ŋɔ, "Henee ume o?" Asɛ o chaŋe ŋɔ, "Anee n ŋɔ he be chɔɔ bwa la.
         26 N fe dɔ he waa dɛ́ bol kohona he di bolchɔge a ta, kɛ maa bol. Naate waa tom mɛ la
         waa dɔ kasinteŋ nomanta n wobɛlbwa maa bol la ɛ waa aa le o be."
         27 Waa ŋɔ gɛ la, ba ta o waa la mun noɛ kɛŋɔ o Mɛɛ Korowii la waa wɛɛ bol.
         28 Anomanta o ŋɔ ba be ŋɔ, "Awola haa gɔɔ n Nɛn Bie la nyundua la, belaa hɛɛ ba n nae
         kɛŋɔ menee men kpela, asɛ dɛ jemɛ kɛŋɔ n gbagba kpegri ne laa mɛɛ ɛ wa, kɛ anɔ la
         n Mɛɛ la aa ŋɔ n be laanee mɛɛ bol.
         29 Naate waa tom mɛ la ja n nɛ, o ta men tae, dɛkalkɛ n dɛ ɛ anɔ la aa dɛ too o tea."
         30 Nɛra baa no Yeesu waa la kɛrɛdɛ yaradao.
         31 Asɛ o ŋɔ Juda tena baa yaradao la be ŋɔ, "Dɛ he gelɔ n waa maa bagle heyaa la do
         he bambile bini hɛɛ teŋɛ a ta te naa, dɛ he ɛ n habɔteŋra kpela,
         32 dɛ won jemɛ kasinteŋ la asɛ kasinteŋ la gel he dɔ he te."
         33 Anee ba ŋɔ, "Abraham naanaree ya te, nomɛlbwa nɛndɔɔla laa yan. Aah, ɛrɛɛ hɛɛ bagle
         kɛŋɔ yaa dɔ ya tenee yaa wola nɛndɔɔlaa ɛ kpa nɔɔ?"
         34 Belaa Yeesu ŋɔ, "Kasinteŋ, n dɛ ŋɔ he be, nomɛlbwa waa dɛ ɛ wechɔga la ɛ nɛndɔɔle.
         Wechɔga yawɔ yom.
         35 Nɛndɔɔle aa o dɔɔ deemii do ka tonɛ, kɛ dem te bie te ɛɛ do dem belaa saŋ bɛlbwa.
         36 Anomanta dɛ men Korowii Bie la lɛ heyaa dɛ gel he dɔ he te naa, amɔ te dɛ he dɔ he
         te kɛrɛdɛ.
         37 "N gbabir jemɔ kɛŋɔ he ɛ Abraham naanar, kɛ he berɔ dɛɛ nyin mɛ dɛ kpo, dɛkalkɛ haa
         n webagla yarada.
         38 Waa n Mɛɛ aa bag mɛɛ mɛɛ bol he be la, asɛ he gee ɛ anɔ la he mɛɛ aa bola he no."
         39 Anee ba ŋɔ, "Ya mɛɛɛ Abraham." Belaa Yeesu ŋɔ, "Dɛ Abraham bii tentenee heya aa,
         he fe dɛ ɛ o we-ɛɛla siwi.
         40 N waa maa dɛ bol saŋ bɛlbwa la ɛ kasinteŋ waa maa noa le Korowii be, kɛ he dɛ nyin
         mɛ dɛ kpo. Gɛɛ Abraham ɛ aa?
         41 He ge mɛɛ toma siwii hɛɛ ɛ la." Anee ba ŋɔ, "Nyoasɛm bii laa yan oo, Korowii gboo
         ya Mɛɛ."
         42 Yeesu ŋɔ ba be ŋɔ, "Dɛ he mɛɛɛ Korowii kpela aa, he fe dɛ nyin n wa, dɛkalkɛ o bee
         n le ba dɛ do bonɔ taraken nɔ. N gbagba kpegri ne laa n ba, onee tom mɛ.
         43 Ɛrɛɛ haa wola n waa mun no nɔɔ? Haa wola nyin kɛ he teŋɛ a ta la waa.
         44 Bɔnsam biirii heya. Waa waa dɛ nyin ɛɛ laanee he gee nyin ɛɛ. Chɔɔ bwaa o le nɛŋkpoa
         we-ɛɛla ne, waa kasinteŋ ŋwɛnɛ kpɔ nemenɛ nyosone gbo. O ŋɔ o bol wa aa, nyosone gboo
         wɛɛ teŋe, dɛkalkɛ o daa. O ɛ nyosonteŋni, asɛ nyosone bwa kooro on.
         45 Kɛ n te maa dɛ bol kasinteŋ la waa haa wola men yarada la.
         46 He bini umee dɛ won chagle kɛ n ɛ wechɔga ka ɔ? Aah dɛ n dɛ bol kasinteŋ aa, ɛrɛɛ
         haa wola men yarada ɔ?
         47 Nomɛlbwa waa ɛ Korowii bie la dɛ no o wa. Haa wola o bii ɛɛ la waa haa wola o waa
         nyin dɛ no la."
         48 Belaa Juda tena la bɔɔro ŋɔ, "Nyosonee yaa teŋe kɛ yaa ŋɔa ŋɔ, he ɛ Samaria te kwaa
         do he nɛɛ la aa?"
         49 Anee o ŋɔ, "Kwaa toole n nɛ, n Mɛɛ sɔnee mɛɛ kwaa, asɛ he te ɛɛ chɔg mɛ.
         50 Sɔn laa mɛɛ nyin. Nɛn waa nyin sɔn dɛɛ tɛ mɛ la lole. Onee dɛ ba pa nomɛlbwa bole.
         51 Kasinteŋ, n dɛ ŋɔ he be, nomɛlbwa waa no n waa nɔ dɛ teŋɛ a ta la aa sewɛ bwa."
         52 Anee Juda tena la ŋɔ, "Ya ta ŋɔe yaa? Kwaa lɔ he nɛ. Ya nabaa Abraham ne Korowii
         keamere la gba serewɔ, gɛɛ he te ŋɔ nomɛlbwa waa no he waa nɔ dɛ teŋɛ a ta la aa sewɛ
         bwa naa?
         53 He gwaa ya nabaa Abraham waa sewa la kɛɛ? Korowii keamere la ge serewɔ. Aah dɛ ɛrɛɛ
         hɛɛ lii he te nɔ?"
         54 Anee Yeesu ŋɔ, "N gbagba dɛ nyin sɔn aa, a ɛ pɛɛpɛɛ, kɛ n Mɛɛ la haa dɛ bol o waa
         ŋɔ onee he Korowii laanee dɛɛ tɛ mɛ sɔn.
         55 Haa on jemɛ, kɛ n te jemɔ. Dɛ n ŋɔ maa on jemaa, dɛ n ɛ nyosonteŋni kɛ heya. N jemɔ
         asɛ dɛɛ no o deŋna wa.
         56 He nabaa Abraham sie lɛo wɛɛ tamane n bala wa. O nao o baah sɔɔhno."
         57 Asɛ ba ŋɔ o be ŋɔ, "He ta bene fifraanue gba dii mɔɔ, gɛɛ he na Abraham aa?"
         58 Anee o ŋɔ, "Kasinteŋ, n dɛ ŋɔ he be, baa wola Abraham lolɛ mɔɔ la dɛ n lole."
         59 Belaa ba pa bwea ŋɔ ba dɛ fogro, asɛ o sɔh dɛ le Korowii Dea bela kaa.

1 Yeesu ne o habɔteŋra aa dɛ valɛ la, o na baa bɛl baa lolɔ nyoŋe.
         2 Belaa o habɔteŋra la bɔɔro ŋɔ, "Nomoa, baa nɔ ne o nya ne o mɛɛ, ba bini ume wechɔgaa
         ba nyoŋa nɔ ne nɔɔ?"
         3 Anee Yeesu ŋɔ, "Baa nɔ ne o lolanar bini bɛlbwa wechɔga be laa a le. Gɛ Korowii aa
         chagle o kpegri o nɛɛ waa a ba gɛ la.
         4 A wer kɛŋɔ bɔr aa chaahna nɔ, ya swɛɛ siwi dɛɛ ɛ Naate waa tom mɛ la toma, dɛkalkɛ
         bɔr dɛ ba bira nomɛlbwa aa wola won ɛ toma bɛlbwa kpa.
         5 N taa lɔ harɛ nɔ ta bonɔ nɔ, menee kandea dɛɛ chaah nɛra bwa."
         6 Waa bol gɛ tonɛ la, o ta nentane ta harɛ dɛ tegɛ a ne teera, dɛ kpɔ fɔgɛ baa la sie.
         7 Asɛ dɛ ŋɔ, "La tam la baa dɛ yerɔ Siloam la ta dɛ ka samɛ he sie." Gɛ sɔn Siloam
         la munii kɛŋɔ "Ba tomɔ." Waa laŋa dɛ ka samɛ o sie la tonɛ la, dɛ o dɛ na, dɛ berɛ
         ba buse.
         8 Belaa o bala ne nɛra ba faa nao ka kɛ o fa nyoŋɔ dɛɛ soŋe kwaa la ŋɔ, "Baa nɔ laa
         fa yon so dɛɛ soŋe kwaa la aa?"
         9 Bane ŋɔ, "Onee," asɛ bane ge ŋɔ, "Akai, o laa, lee wɛɛ leo." Asɛ baa la ge gbagba
         ŋɔ, "Menee!"
         10 Anee ba bɔɔro ŋɔ, "Ɛrɛɛ a ɛ he berɛ ɛɛ na nɔɔ?"
         11 Belaa o ŋɔ, "Baa la baa dɛ yerɔ Yeesu laanee ta nentane dɛ tegɛ a ne teera pɛ dɛ
         kpɔ fɔgɛ n sie, dɛ ŋɔ ń la Siloam ta dɛ́ ka samɛ ta. Asɛ maa laŋa dɛ ka samɛ la,
         bug la ta mɛɛ na la."
         12 Anee ba pɛɛro ja ŋɔ, "Leperaa o dɔɔ?" Asɛ o ŋɔ, "Maa jemɛ bela waa lole."
         13 Belaa ba lawɛ baa la o faa nyoŋa la dɛ kaa o ne Farisii tena sie.
         14 Dɛ tɔpere Yeesu aa tegɛ nentane pɛ teera ta dɛ kpɔ chaoh la ɛ Ona Tɔpere.
         15 Belaa Farisii tena la berɛ pɛɛro gɛ aa ɛa asɛ o won dɛɛ na. Anee o ŋɔ, "Kpechɛgree
         o kpɔ maa n sie asɛ n samɛ ta taraken dɛ won dɛɛ na la."
         16 Asɛ Farisii tena la bane ŋɔ, "Baa nɔ ta Korowii be leɛ, dɛkalkɛ o chɔg Ona Tɔpere."
         Bane ge ŋɔ, "Ɛrɛɛ wechɔg-ɛɛ ɛɛ ba wona ɛ nyokpowaa nɔ dɔŋa baa nɔ aa ɛa nɔɔ?" A chegɛ
         a ta ba nyoa ta pɛɛ kpa.
         17 Asɛ Farisii tena la berɛ pɛɛ baa la ja ŋɔ, "He ŋɔ o chaeh dɛ gel hɛɛ na bɔr, taraken
         nɔ, ɛrɛɛ he na o wa ɔ?" Anee o ŋɔ, "Korowii keamee on."
         18 Dɛ Juda tena nomonome la te dɛ tɔŋle ŋɔ, ba fe aa yarada kɛŋɔ o fa nyoŋɔ ka asɛ dɛ
         berɛ dɛɛ na, nemenɛ baa na o nya ne o mɛɛ mɔɔ.
         19 Ba yer ba dɛ bɔɔ ba ŋɔ, "He bie nɔ naa? He ŋɔ haa lolɔ dɛ o nyoŋɔ ɛ? Aah ɛrɛɛ a ɛ
         asɛ o berɛ won dɛɛ na nɔ?"
         20 Anee ba ŋɔ, "Ya jemɔ kɛ ya biee. Yaa lolɔ dɛ o nyoŋɔ.
         21 Kɛ yaa gɛ aa ɛa asɛ wɛɛ na ne naate waa gela wɛɛ na te waa jemɛ. Amɔ hé pɛɛ o gbagba
         na nɔ, dɛkalkɛ o kpego dɛ won bol wa."
         22 Dɛ Juda tena nomonome laanee baa ɔmɛ waa ba ŋɔ gɛ. Nomonome la ɛ nyoa beŋkpoŋ kɛŋɔ
         nomɛlbwa waa ŋɔ Yeesu ɛ Kristo la, baa doŋi naatee o bɛ ba cheremi dea jo kpa.
         23 A waa o nya ne o mɛɛ ŋɔ o kpego ŋɔ bá pɛɛro la.
         24 Ba berɔ yerɛ baa la o faa nyoŋa la nɛɛtena, asɛ dɛ ŋɔ o be ŋɔ, "Nyiŋi Korowii dɛ
         bol kasinteŋ. Ya te jemɔ kɛ baa nɔ waa chaeh nɔ ɛ wechɔg-ɛɛ."
         25 Belaa o ŋɔ, "Dɛ o ɛ wechɔg-ɛɛ ne o ta ɛɛ yoo, n te aa jemɛ. Webeŋkpoŋ maa jema laanee
         kɛ, n fa nyoŋɔ asɛ taraken dɛ berɛ dɛɛ na."
         26 Anee ba berɛ pɛɛro ŋɔ, "Aah ɛrɛɛ o ɛɛ nɔ? Bɔkwa waa o ɛ dɛ won pili he sie nɔɔ?"
         27 Anee o ŋɔ, "N faa bol he be wubwa la, he vɛh noe. Ɛrɛɛ hɛɛ nyin kɛ n bol ja ɔ? He
         ge dɛ nyin he ɛ o habɔteŋra kɛɛ?"
         28 Belaa ba chɛgro kohona, asɛ dɛ ŋɔ, "Henee o habɔteŋre! Ya te, Mosis habɔteŋraa yan.
         29 Gɛ yaa jema laanee kɛ Korowii bol waa dɛ bagle Mosis, kɛ baa nɔ te, yaa o leebɔr
         jemɛ."
         30 Asɛ baa la chaŋe ŋɔ, "Bɔkwa waa nɔɔ? Heyaa ŋɔa haa o leebɔr jemɛ, kɛ o gelɔ n te
         won dɛɛ na.
         31 Ya jemɔ kɛŋɔ Korowii deŋna toole wechɔg-ɛɛra be. O deŋna lɔ banɔ la baa dɛ duuru
         dɛɛ ɛ waa waa dɛ nyin la be.
         32 Le harɛ mumpar bwa, umee noa kɛŋɔ nomɛl wono pili nɛn baa lolɔ dɛ o nyoŋɔ sie bwa
         nɔ?
         33 Dɛ Korowii be laa baa nɔ le ba naa, o fe aa won ɛ waa nɔ dɔŋa."
         34 Anee ba ŋɔ o be ŋɔ, "He ne he wechɔgaa ba lolɛ. Gɛɛ he ŋɔ hé chagle yaa wa aa?"
         Asɛ ba doŋu cheremi dea bela bala kwara.
         35 Yeesu aa noa kɛŋɔ ba doŋu cheremi dea bala la, o nyin o bɔr asɛ dɛ pɛɛro ŋɔ, "He
         dɛ yarada Nɛn Bie la aa?"
         36 Asɛ o pɛɛro ŋɔ, "Nomoa, umee naate la ásɛ he chag mɛ n jemɔ dɛ yaradao wɔ?"
         37 Anee o ŋɔ, "Naatee he den na gɛ la, o ne henee dɛɛ bol waa la."
         38 Belaa baa la ŋɔ, "N Dɔɔ, n dɛ yaradae!" Asɛ dɛ guŋi o sie dɛ tɛo duure.
         39 Asɛ Yeesu ŋɔ, "Nɛra waa bola dɛ pa bole waa n ba harɛ nɔ ta, ásɛ nyoŋa berɛ dɛɛ
         na, ásɛ banɔ la ge baa dɛ na la berɛ nyoŋa."
         40 Dɛ Farisii tena bane lɔ bela. Baa no gɛ la, ba bɔɔro ŋɔ, "Amɔ ya ge ɛ nyoŋa kɛɛ?"
         41 Anee Yeesu chaŋe ŋɔ, "Dɛ he fe sɛoh kɛŋɔ he ɛ nyoŋa kwaraa naa, wechɔga fe toole
         he nɛ, kɛ haa ŋɔa he dɛ na nomanta, he ta lɔ wechɔga ta."

1 Yeesu ŋɔ, "Kasinteŋ, n dɛ ŋɔ he be, dɛ nomɛlbwa jo peera leg bini, dɛ o ta doonyoa
         chegɛ jo dɛ ka che baŋ bɛl dɛ teeh jo a be naa, dɛ ŋwɛɛree on.
         2 Kɛ petegre waa ɛ peera te la te, doonyoaa o che dɛɛ jo a be.
         3 Dɛ o balaa, onee naate waa dɛ daah doonyoa la ɛɛ ba pila tɛ o dɔ bɔr jo a be. Peera
         la ɛɛ no o taa asɛ o yerɛ anla aa ɛ o kwaa la sɔna a teŋɛ o nɛɛ o le a ne kaa.
         4 O le o gbagba kwaa la ne naa, o dɛ tɔ a sie asɛ a teŋɛ o nɛ, dɛkalkɛ a jemɛ o taa.
         5 Aa nɛnhɔɔh nɛɛ teŋɛ bwa. Aa chwao, dɛkalkɛ aa nɛnhɔɔhra taa jemɛ."
         6 Sɛglaa o kpɔ dɛ bag ba gɛ waa nɔ, kɛ ba ta a mun noɛ.
         7 Yeesu berɔ ŋɔ ba be ja ŋɔ, "Kasinteŋ, n dɛ ŋɔ he be, n do kɛŋɔ peera leg doonyoa
         la.
         8 Nɛra baa tɔ n sie dɛ ba la bwa, peera la ta deŋne ba be doe, dɛkalkɛ ba ɛ ŋwɛɛra.
         9 Menee doonyoa la, gɛ peera aa chegɛ doonyoa dɛ jo dɛɛ le, dɛ dɔ kwaa dɛɛ di la, gɛɛ
         nomɛlbwa waa yarada mɛ la ɛɛ ba mkpa dɔe.
         10 Ŋwɛɛ balaa, o balɔ dɛ́ ba ŋwɛ dɛ kpo dɛ chɔg kwa. Wedɛɛga waa laa wɛɛ ba. Kɛ n te
         balɔ dɛ́ ba tɛ heyaa mkpa ásɛ he dɔ kɛrɛdɛ.
         11 "Menee Petegredɛɛge la. Dɛ seo kwaraa yaa, mɛɛ kpɔ n nyu charɛ n peera.
         12 Nɛn waa dɛ nyiŋi peera ta dɛɛ lɛ suuga la, o ta do kɛ petegre peera la aa ɛ o kwa.
         Paa te la na gbolo bala aa, wɛɛ chwao gela, asɛ o jo a bini dɛ lawɛ ane, dɛ lɔ a kar
         pegre.
         13 Wɛɛ chwao gela, dɛkalkɛ o gbabir kwaa laa, o waane laa a wa. O kembɔr gbo waa wɛɛ
         ɛ.
         14 "Menee Petegredɛɛge la. Gɛ maa jemɛ n peera la, gɛɛ a ge jem mɛ,
         15 kɛŋɔ n Mɛɛ aa jem mɛ asɛ n ge jemɔ la. Dɛ seo kwaraa yaa, mɛɛ kpɔ n nyuu charɛ dɛ
         lɛa.
         16 N peera ane ta lɔ lega ane bini. Mɛɛ nyin a ge bɔree dɛ tɔ a sie dɛ kpɔa ba ja anɔ
         ta, asɛ aa no n taa dɛ bwa ɛ beŋkpoŋ, dɛ pɛ dɛɛ teŋɛ n nɛ.
         17 Maa sɛah kɛŋɔ mɛɛ koh n peera waa dɛ sewɛ dɛ berɛ ir seo ta la nomanta n Mɛɛ la dɛ
         nyin mɛ taeh.
         18 Lao seo laa mɛɛ ba sewa nɔ. N tetoosewee mɛɛ ba sewa. N dɔ kpegri kɛ ń kpɔ n te
         tɛ dɛ sewɛ, dɛ berɛ dɔ kpegri kɛŋɔ ń ir seo ta. Gɛɛ n Mɛɛ ŋɔ ń ba ɛ."
         19 Yeesu aa bol gɛ la, dɛ Juda tena la nyoa ta pɛɛ ba tɔŋle dɔŋa ja.
         20 Asɛ ba bini kɛrɛdɛ bwa ŋɔ, "Komɛlee gale o sie ta le! O nyu toole! Ɛrɛɛ hɛɛ do deŋne
         onɔ ge be dɛɛ no o waa nɔɔ?"
         21 Ba bini bane ge ŋɔ, "Dɛ komɛl gale nɛn sie aa, wɛɛ won dɛɛ bol waa ken aa? Chogla
         te ɛɛ won chah nyoŋe wɛɛ na naa?"
         22 Dɛ alalawo saŋee, asɛ baa di tɔpejen bɛl baa kpɔa dɛɛ le Korowii Dea kwaara bini
         Jerusalam la.
         23 Dɛ Yeesu dɛ valɛ Korowii Dea doonyoa bela baa dɛ yerɔ Solomɔn Doonyoa la,
         24 asɛ Juda tena ba baro cheme dɛ pɛɛro ŋɔ, "Ɛrɛɛ he ta gel yaa ɛ he waa aahna-aahna
         ken nɔɔ? Dɛ henee Kristo la aa, den gel ya jemɛ."
         25 Anee o chaŋe ŋɔ, "N ŋɔ he be wubwa, kɛ haa men yarada. N we-ɛɛla bwa maa ɛa la, n
         Mɛɛ la kpegri nee mɛɛ ɛa asɛ aa di mɛ danseɛ.
         26 Haa wola n peera ɛɛ waa haa wola men yarada la.
         27 N peera dɛ no n taa asɛ n jema aa teŋɛ n nɛ,
         28 asɛ mɛɛ tɛa mkpa aa wola jaga dɔe bwa. Aa sewɛ bwa ge. Nomɛlbwa ge aa won toa n nɔn
         ta.
         29 N Mɛɛ la waa kpɔa tɛ mɛ la kpegri gwaa komɛlbwa kpegri, anomanta nomɛlbwa aa won
         toa o nɔn ta.
         30 N ne n Mɛɛ la bwa ɛ beŋkpoŋ."
         31 Belaa Juda tena la pa bwea ja ŋɔ baa fogroo kpo.
         32 Asɛ o ŋɔ ba be ŋɔ, "N baa ɛ wedɛɛga kohona n Mɛɛ la kpegri ne he bwa siwi ta asɛ
         he na. Aah dɛ wedɛɛga nɔ bini ame waa hɛɛ ba men bwea fogra nɔɔ?"
         33 Anee ba chaŋe ŋɔ, "He wedɛɛga te ɛɛ waa laa yaa ba he kpoe nɔ, kɛ he musu waa haa
         dɛ bol la waa. Nɛwɛnyinii hen, kɛ he berɔ dɛɛ bagle kɛŋɔ he ɛ Korowii."
         34 Yeesu chaŋ ba ŋɔ, "Korowii Tɔn baglɔ kɛŋɔ Korowii bolɔ ŋɔ, ’He bɛlbwa ɛ Korowii.’
         He ta kure dɛ na kɛɛ?
         35 Dɛ o yerɛ nɛra waa kpɔ o waa la bagle la Korowii aa, dɛ a ɛ kasinteŋ waa yaa wola
         won vɛh,
         36 dɛ men n Mɛɛ Korowii aa lee mɛ dɛ tom mɛ harɛ nɔ ta la ŋɔ Korowii Biee men aa, ɛrɛɛ
         he ŋɔ n dɛ bol musu waa nɔɔ?
         37 Dɛ maa n Mɛɛ la we-ɛɛla ɛ te naa, he bɛ men yarada.
         38 Kɛ dɛ n dɛ ɛ o we-ɛɛla aa ɛ nyokpowaa te, dɛ haa men yarada kwaraa naa, hé yarada
         o nyokpowaa la te asɛ dɛ jemɛ kɛ n ne o ɛ beŋkpoŋ bɛlbwa aa wola won dagre o te o
         dɔŋ nɛ."
         39 Bela la, dɛ ba fe dɛ nyin Yeesu dɛ́ lawɔ ja, asɛ o laa o te kpɔ fɛmm dɛ kaa.
         40 Yeesu le Jɔɔdan Moo la ja dɛ kaa o baŋ bela Jɔn faa dɛ sɔ nɛra Korowii nee la, dɛ
         ka so bela.
         41 Nɛra ba o be pirim asɛ dɛ baa bol dɔŋa be ŋɔ, "Jɔn ta nyokpowaa bɛlbwa ɛɛ, kɛ baa
         nɔ bwara waa Jɔn aa bagla la bwa ɛ kpela."
         42 Bela la, nɛra yarada Yeesu pirim.

1 Baa bɛlee fa lole baa yerɔ Lasorɔs. Dɛ o bwara dɛ weo. Bwɛɛ waa lɔ o ta sɔne Bɛtani.
         Dɛ gɛ bwɛɛ nɔ taa Mɛɛre ne o nahaah Maata ge do.
         2 A gɛ Mɛɛre nɔɔ fa fuge nosɔɔhsoma ɛ Yeesu nakpale dɛ kpɔ o nyumpona feera la. O nimambiee
         Lasorɔs o bwara aa dɛ weo nɔ.
         3 Asɛ o nimambii la tomɛ nɛra ba ka ŋɔ Yeesu be ŋɔ, "N Dɔɔ, he dandɛɛge la bwara dɛ
         weo."
         4 Yeesu aa no gɛ la, belaa o ŋɔ, "Serewe weela laa wɛɛ we nɔ. Gɛ aa ɛ Korowii dɔ jirima
         ásɛ a che a ta Korowii Bie la ge dɔ jirima waa a ba gɛ."
         5 Dɛ Yeesu dɛ nyin Maata ne Mɛɛre ne Lasorɔs bwa taeh.
         6 Kɛ waa no Lasorɔs weela waa la, o soge bela tɔpera anɛ mɔɔ.
         7 A habɔɔ la, o ŋɔ o habɔteŋra la be ŋɔ, "Hé gel ya berɛ kaa Judia harɛ ta."
         8 Anee ba ŋɔ, "N Dɔɔ, he laa baah bɛl ta bela tena fe ɛɛ nyini dɛ́ fogre bwea kpo la
         kɛɛ, gɛɛ he berɛ dɛɛ nyin bela laŋa taraken ja aa?"
         9 Anee o chaŋe ŋɔ, "Le chɔɔ wee aa le ka tel jɔmɔra wee aa jo la, dɔŋhwere fi dɛ anɛ
         laa aa? Dɛ bɔr chaahnɔ nɛn ɛɛ valaa, waa naa lɔ bwa, dɛkalkɛ wee leɔ bɔr chaah.
         10 Kɛ dɛ nɛn dɛ valɛ biro ta naa, anee wɛɛ lɔ na, dɛkalkɛ o ta kon dɔe wɛɛ chaahno bɔr.
         Korowiirii wola o sie chaahnɛ la."
         11 Waa bol gɛ tonɛ la, o berɔ ŋɔ, "Domii ya dam Lasorɔs chɔ, anomanta mɛɛ lao dɛ́ ka
         chumu."
         12 Belaa o habɔteŋra la chaŋo ŋɔ, "N Dɔɔ, dɛ domii o chɔ te naa, wɛɛ iruu dɛ dɔ bokpega."
         13 Dɛ Lasorɔs seo waa wɛɛ bol ba be, asɛ ba ge ta a mun noɛ dɛɛ lii o dom chɔe waa la.
         14 Belaa Yeesu pili a bini chasee ŋɔ, "Lasorɔs sewɔ.
         15 Kɛ he nomanta la, a do n som kɛ maa wola toole bela o sewɛ, dɛkalkɛŋɔ an dɛ gel he
         yarada mɛ. Hé ir yá kaa o be bela!"
         16 Belaa Tɔmas baa dɛ yerɔ Kpar la ŋɔ o bala Yeesu habɔteŋra la be ŋɔ, "Hé gel ya pu
         nomoa ásɛ ya ne o bwa kaa, asɛ dɛ seo kwaraa yaa, yá ne o sewɛ."
         17 Baa tel bela la, Yeesu noɔ kɛŋɔ o sewɔ ba hugo o dɔ tɔpera anaarɛ.
         18 Bɛtani ne Jerusalam baah nɛɛ ɛ kwansini anɛɛ.
         19 Asɛ Juda tena warɛ dɛ ba Maata ne Mɛɛre be dɛ baa bwɛɛ ba ba nimambie la seo wa.
         20 Maata aa noa kɛŋɔ Yeesu dɛ ba la, o leɔ dɛ ka chemo, asɛ Mɛɛre te ta so dem.
         21 Maata aa chemo la, o ŋɔ o be ŋɔ, "N Dɔɔ, he fe lɔ bonɔ naa, n nimambie nɔ fe ta sewɛ
         nɔ.
         22 Kɛ n jemɔ kɛŋɔ taraken kwara, komɛlbwa haa soŋe Korowii la, wɛɛ ɛo tɛɛ."
         23 Belaa o chaŋo ŋɔ, "He nimambie la ɛɛ ir seo taa dɛ dɔ mkpa."
         24 Anee Maata ŋɔ, "N jemɔ kɛ tɔpera bwa jaga wee la lala bwa aa ir seo ta la, o gee
         iruu."
         25 Asɛ Yeesu ŋɔ o be ŋɔ, "Menee dɛɛ chum nɛra seo ta, menee dɛɛ tɛɛ ba mkpa. Nomɛlbwa
         waa yarada mɛ la, dɛ o sewɔ kwaraa naa, wɛɛ dɔ mkpaa.
         26 Asɛ nomɛlbwa waa soge le dɛɛ yarada mɛ la, wɛɛ dɔ mkpaa, waa sewɛ bwa. He dɛ yarada
         gɛ waa nɔ naa?"
         27 Anee o sɛh ŋɔ, "Ɔɔh, n Dɔɔ, n yaradao kɛŋɔ henee Korowii Bie Kristo baa bola ŋɔ wɛɛ
         ba harɛ nɔ taa la."
         28 Maata aa bol gɛ tonɛ la, o berɔ la dem dɛ ka sɔh bol Mɛɛre be ŋɔ, "Nomoa la balɔ
         dɛɛ pɛɛ he wa."
         29 Mɛɛre aa no gɛ la, o iro warane asɛ dɛɛ kaa o be.
         30 Dɛ Yeesu ta bwɛɛ bini joɛ mɔɔ. Dɛ o ta lɔ bela Maata aa baa chemo la.
         31 Juda tena bane baa lɔ Mɛɛre be dem bela dɛɛ larawe o bwara la aa naa kɛŋɔ o iro dɛ
         ɛ warane le buse la, ba ge iro teŋɛ dɛɛ lii kɛŋɔ o ken dɛ kaa bela baa bil o nimambie
         la ka wi.
         32 Mɛɛre aa tel bela Yeesu aa lole asɛ dɛ nao la, o kaa guŋi o sie dɛ ŋɔ, "Nomoa, he
         fe lɔ bonɔ naa, n nimambie nɔ fe ta sewɛ nɔ."
         33 Yeesu aa na gɛ waa dɛ wi asɛ Juda tena baa teŋɛ o nɛɛ la gee wi la, o loo kuu asɛ
         chal valɛ o bwara bini.
         34 Belaa o pɛɛ ba ŋɔ, "Leperaa he bilu wɔ?" Anee ba ŋɔ, "N Dɔɔ, ba dɛ ba na."
         35 Yeesu wio.
         36 Asɛ Juda tena la ɛɛ bol dɔŋa be ŋɔ, "Hé na nyina waa dɛ nyinu dɛɛ wi gɛ!"
         37 Bane ge ŋɔ, "Baa nɔ laa wona gel nyoŋe na la aa? Dɛ o lɔ bonɔ naa, o fe ta wone chah
         onɔ o fe bɛ sewaa?"
         38 Belaa Yeesu loo ku, chal valɛ o bwara bini ja, asɛ ba la bela Lasorɔs aa chɔa la.
         O bɔɔ la, bwee ba komɛ dɛ gbili bwe tɔ o nyoa.
         39 Yeesu ŋɔ ba be ŋɔ, "Hé laa bwe la gbili le bɔɔ la nyoa." Belaa Maata waa ɛ Lasorɔs
         nimambie la ŋɔ o be ŋɔ. "N Dɔɔ, taraken o ken ka chɔgɔ dɛ do sɔɔh, dɛkalkɛ o tɔpera
         anaarɛɛ la."
         40 Anee Yeesu ŋɔ o be ŋɔ, "N ta ŋɔe ŋɔ dɛ he yarada mɛ naa, hɛɛ na gɛ Korowii aa dɔ
         jirimaa yaa?"
         41 Ba laa bwe la gbili le bɔɔ la nyoa, asɛ Yeesu ha sie nyundua dɛ ŋɔ, "N Mɛɛ, n dɛ
         jaame kɛ haa dɛ no n wa.
         42 N te jemɔ kɛ tɔpere bwaa hɛɛ no n wa. Nɛra baa ja n nɛɛ bonɔ nɔ waa mɛɛ bol gɛ ásɛ
         ba won jemɛ kɛŋɔ henee tom mɛ la."
         43 Waa bol gɛ tonɛ la, o kpɔ takpeg dɛ yerɛ lale la ŋɔ, "Lasorɔs, le ba!"
         44 Asɛ o ir dɛ le bɔɔ la bini. Dɛ yal baa kpɔa vɔrɔwe o nakpale ne o nɔɔra la ta vɔwɔ
         gɛ, asɛ botire ge vɔwɛ o nyu. Anee Yeesu ŋɔ ba be ŋɔ, "Hé pur laala la bwa ásɛ o
         kaa."
         45 Juda tena la baa ba Mɛɛre be la aa na gɛ waa nɔ Yeesu aa ɛa la, ba kɛrɛdɛ yaradao.
         46 Kɛ ba bini bane te berɔ la Farisii tena la be asɛ dɛ ka bol waa Yeesu aa ɛa la bwa.
         47 Anomanta Sɔfonomonome ne Farisii tena kaa cheme ba Juda tena nomonome baa dɛ nyiŋi
         ba waa bini la, dɛ ŋɔ, "Aah, ɛrɛɛ yaa ba ɛɛ taraken ɔ? Na nyokpowe-ɛɛla nɔ bwa dɔŋa
         baa nɔ aa dɛ ɛ.
         48 Dɛ ya gelo waa, nɛra kɛrɛdɛ bwa ɛɛ yaradao, asɛ a che a ta ya dɔɔranar Room tena
         dɔ bɔr dɛ ba lɛ ya Korowii Dea nɔ ne harɛ nɔ bwa kpegri dɛɛ di."
         49 Belaa ba bini bɛl baa dɛ yerɔ Kaefas o ɛ Sɔfore Nomoa a gɛ benanyoa la ta la ŋɔ,
         "He ta liire dɔe ken aa?
         50 Nɛmbeŋkpoŋ lɛ nɛra bwa seo dɛ sewaa, a ta bɔ kɛ harɛbir bwa aa pagraa?"
         51 Kaefas gbagba liire laa o kpɔ bol gɛ waa nɔ. Waa ɛ Sɔfore Nomoa laanee Korowii tɛo
         gɛ liire la o bola ŋɔ Yeesu ɛɛ lɛ Juda tena bwa sewee sewɛ la.
         52 Juda tena gbo laa. Ba ne Korowii nɛra baa lɔ bobɛlbwa la bwa sewee wɛɛ ba lɛɛ sewɛ
         dɛ́ lawɛ ba bwa pɛ ásɛ ba ɛ beŋkpoŋ.
         53 Awolaa ba le pɛ nyoa dɛɛ nyin Yeesu dɛ́ kpo.
         54 Anomanta dɛ waa o te kpɔe dɛɛ jo Juda tena la bini kpa. O joɔ kaa pua bwɛɛ bɛl baa
         dɛ yerɔ Ifram ta, asɛ o ne o habɔteŋra la ka so bela.
         55 Juda tena Galekaa tɔpere la aa dɛ tel la, nɛra kɛrɛdɛ le ba bwɛɛre ta dɛ kaa Jerusalam
         dɛ kaa ɛ we-ɛɛla ane dɛ́ laa doŋa kpɔ ba nɛɛ dɛ́ won di tɔpere la.
         56 Belaa nɛra baa ba Jerusalam la ɛɛ gaage Yeesu bɔr dɛ che Korowii Dea dɛɛ pɛɛ dɔŋa
         ŋɔ, "Wɛɛ ba ya tɔpejen nɔ taa kɛɛ waa ba nɔ? Ɛrɛɛ hɛɛ lii rɔ?"
         57 Dɛ Sɔfonomonome la ne Farisii tena la te dɔɔ bol ŋɔ, dɛ nomɛlbwa jemɛ bela waa lole
         naa, ó bag ba ásɛ ba ka lawɔ.

1 Aa baa ka tɔpera anumɛl bá di Galekaa tɔpere la la, Yeesu berɔ ba Bɛtani dɛ la Lasorɔs
         la waa chumu seo ta la dem.
         2 Ba hɔɔhro, o ne nɛra bane ne Lasorɔs so dɛɛ di kwaa la, asɛ Maata tɔɔ dɛɛ tɛɛ ba.
         3 Anee Mɛɛre kpɔ nosɔɔhsoma loŋbir a yog aa kpega dɛ do wer kohona ba fɔgle Yeesu napaala
         dɛ kpɔ o nyumpona feera. Asɛ dea la bini bwa sɔɔh do som ken.
         4 Belaa Yeesu habɔteŋra la bini bɛl baa dɛ yerɔ Judas Eskareɔt o taa dɛ ba Yeesu lee
         tɛ la ŋɔ,
         5 "Ba fe yog nosɔɔhsoma nɔ dɛ lɛ suugajena dɛ bɔne tɛ nyaara ta bɔ naa?"
         6 Menɛkɛsɛ ŋɔ nyaara waa hiaoh waa o ŋɔ gɛ la. Waa ɛ ŋwɛɛ waa o ŋɔ gɛ. Dɛ onee dɛɛ
         kpoŋe ba suuga, asɛ dɛ yon ŋwɛ ane dɛɛ di.
         7 Asɛ Yeesu ŋɔ, "Hé gelo jeih ken. Noo o kpɔ dɛɛ hug mɛ.
         8 He ne nyaara ɛɛ do lee saŋ bɛlbwa. Kɛ n te, maa he bee so ka tonɛ."
         9 Belaa Juda tena pirim aa noa kɛŋɔ Yeesu lɔ Bɛtani la, ba ba bela dɛɛ nyinu dɛ́ na.
         O gbo waa laa, Lasorɔs waa chumu seo ta la ge jao.
         10 Anomanta Sɔfonomonome la vɔrɔwɔ kɛŋɔ bá kpo Lasorɔs gba,
         11 dɛkalkɛŋɔ o waa Juda tena kɛrɛdɛ vɛh ba nɛɛ teŋa dɛɛ yarada Yeesu dɛ kpɔ ba te tɛo.
         12 Tɔ aa pera la, nɛnlaa baa ba Jerusalam dɛɛ ba ba di Galekaa la noɔ kɛŋɔ Yeesu dɛ
         ba bela.
         13 Belaa ba nyin bambie papooni dɛ kpɔ le bwɛɛ bini ka chemo ŋwɛnɛ ta silɛɛ ne dɛɛ ŋɔ,
         "Woowo! Korowii jam! O swee Israel tena Kooro waa valɛ o sɔn ta dɛɛ ba nɔ andɛɛga."
         14 Dɛ Yeesu nyin keego bie bɛl, dɛ so o ta gɛ baa chwera Korowii Tɔn bini ŋɔ,
         15 "Saayɔn tena, he bɛ ɔmɛ! Hé nyiŋi na! He Kooroo soge keego bie ta dɛɛ ba la."
         16 Dɛ o habɔteŋra la ta o waa nɔ mun noɛ logla la, dɛ ka tel kɛ Korowii aa tɛo jirima
         mɔɔ ba ta lii kɛŋɔ ba chwerɛ o bwara waa Korowii Tɔn bini gɛ, asɛ ba ɛo gɛ kpela.
         17 Dɛ nɛnlaa Yeesu aa yerɛ Lasorɔs lalbɔɔ bini o ir seo ta ba siwi ta la bol gɛ waa
         ɛa la bwa dɛɛ bagle nɛra.
         18 Nɛnlaa baa noa kɛŋɔ o ɛ wejena nɔ la koh a waa dɛ ka chemo.
         19 Belaa Farisii tena la bol dɔŋa be ŋɔ, "Hɛlaa yaa hɛlɛ la! Yaa won ɛo wobɛlbwa noo!
         Na nɛra bwa aa wura teŋɛ o nɛɛ gɛ!"
         20 Dɛ Grik tena bane ja nɛra baa kaa Jerusalam dɛɛ la ká tomɛ Korowii Galekaa tɔpere
         la ta la nɛ.
         21 Ba la Felep waa le Galilia harɛ bwɛɛ baa dɛ yerɔ Bɛtsaeda la be, dɛ ka soŋo ŋɔ, "Nomoa,
         ya dɛ nyin Yeesu dɛ́ nao."
         22 Belaa Felep ka ŋɔ Andriu be, asɛ ba bwa la ka bol Yeesu be.
         23 Anee o chaŋ ba ŋɔ, "N Nɛn Bie la tɔpere telo kɛŋɔ Korowii tɛ mɛ jirima.
         24 Kasinteŋ, dɛ ba ta mebii kpɔe du o pɔh aa, waa won ya. O gboo dɛ do le. Dɛ he duu
         te naa, o dɛ le dɛ ya kɛrɛdɛ.
         25 Nomɛlbwa o siwi aa swɛɛ harɛ nɔ ta silɛɛ kwaa ta la, wɛɛ paŋɛ o nyuu. Asɛ nomɛlbwa
         ge o siwi aa wola harɛ nɔ ta silɛɛ kwaa ta lɛ la, wɛɛ dɔ o nyuu dɛ dɔ Korowii mkpa
         aa wola jaga dɔe la.
         26 Nomɛlbwa waa sɛh dɛɛ tom mɛ la, wɛ́ɛ teŋɛ n nɛ. Bobɛlbwa maa do la, belaa n toroma
         gee ba doe. N Mɛɛ la ɛɛ tɛ nomɛlbwa waa dɛ tom mɛ la sɔnee.
         27 "Taraken n liire ta bobeŋkpoŋ chegɛ. Ɛrɛɛ ń soŋe n Mɛɛ ŋɔɔ? Ń soŋo ŋɔ, ’N Mɛɛ,
         lɛɛ mɛ le waa nɔ nyoa’ aa? Akai! A ta gɛ magrɛ, dɛkalkɛŋɔ gɛ waa nɔ waa n ba."
         28 Asɛ o ŋɔ, "N Mɛɛ, gel he sɔn dɔ jirima!" Belaa ba no taa bɛl le nyundua kɛŋɔ, "N
         gelɔ n sɔn dɔ jirima, kɛ mɛɛ berɔɔ gel o dɔ ja."
         29 Nɛnlaa baa ja o nɛɛ bela la aa no taa la la, bane ŋɔ bwaalaa kɔra, asɛ ba bane ge
         ŋɔ nyundua torome bɛlee bol waa o be.
         30 Asɛ Yeesu ŋɔ, "N waa laa ya no gɛ taa nɔ. He waa.
         31 Tɔpere Korowii aa bol harɛ nɔ ta nɛra bwa waa dɛ pa bole la telo, asɛ name gee mɛɛ
         ba n doŋi Bɔnsam waa ɛ harɛ nɔ ta kpegnɛn la ta.
         32 Men, baa sag mɛ nyunduaa. Ba baa sag mɛ naa, mɛɛ tɛr nɛra bwaa ba n be."
         33 Anɔ waa bola nɔ dɛ bagle seo la soosiwi waa dɛ ba sewa.
         34 Belaa nɛnlaa la chaŋe ŋɔ, "Ya noɔ Korowii Tɔn la ɛɛ bagle kɛŋɔ dɛ Kristo la balaa,
         waa sewɛ bwa. Aah, ɛrɛɛ he te berɛ ŋɔ Nɛn Bie la chɛ kɛŋɔ ba sagɔ nyundua ɔ? Umee
         Nɛn Bie nɔ kwaraa te nɔ?"
         35 Anee Yeesu ŋɔ ba be ŋɔ, "Bɔr taa dɛ chaah he nɛɛ tɔpera anɛ nɔ, hɛ́ɛ valɛ o ta. Dɛ
         gɛ laa aa, bɔr ɛɛ biruu he nɛ. Nomɛlbwa waa dɛ valɛ biro ta la aa bela waa dɛ kaa
         jemɛ.
         36 Bɔr taa dɛ chaah he nɛɛ nɔ, hé yarada bochaah la dɛ berɛ bochaah nɛra." Yeesu aa
         bol gɛ waa nɔ tonɛ la, o le ba baah asɛ dɛ ka sɔh.
         37 O ɛ nyokpowaa kohona ba siwi ta, kɛ a ne a bwa ba ta on yaradae.
         38 Anɔ dɛ bagle kɛ Korowii keame Aesaya waa waa bola la ɛ kpela. O bolɔ ŋɔ, "N Dɔɔ,
         ya faa bol he waa la, umee yarada yaa ɔ? Ba na he kpegri, kɛ umee wona jemɛ kɛŋɔ henee
         yɔ?"
         39 Gɛɛ a do ba ta waa la yaradae, asɛ Aesaya berɛ bol ja ŋɔ,
         40 "Korowii tɔɔge ba sie, dɛ gel ba bambile do kpegri, gɛ aa ɛ ba sibie bɛ na, asɛ ba
         liiree bini bɛ chaah ba no a mun, a ba ɛ kɛ baa charɛ ba liire dɛ ba o be o chaah
         ba."
         41 Yeesu jirimaa Aesaya na asɛ dɛ bol o waa gɛ la.
         42 Juda tena nomonome kɛrɛdɛ gba yarada Yeesu, kɛ baa dɛ ɔmɛ Farisii tena nomanta, ba
         ta bolɛ nomɛlbwa no, dɛkalkɛ dɛ ba bolaa, aa geloo ba doŋ ba cheremi dea joe.
         43 Nɛra bee baa nyin sɔn dɛ gwaa kɛ Korowii aa tɛɛ ba sɔn.
         44 Belaa Yeesu kpɔ takpeg dɛ ŋɔ, "Nomɛlbwa waa yarada mɛ la, n laa wɛɛ yarada. Naate
         waa tom mɛ laanee wɛɛ yarada la.
         45 Nomɛlbwa waa na mɛ la, dɛ naate waa tom mɛ laanee o na gɛ la.
         46 N ba harɛ nɔ ta kɛŋɔ kandea dɛ baa chaah nɛra bwa, ásɛ nomɛlbwa waa yarada mɛ la
         bɛ biro ta do kpa.
         47 Dɛ nɛn no n waa la dɛ waa a ta teŋaa, n laa dɛ bol o waa dɛ pa bole, dɛkalkɛ nɛra
         waa bola dɛ pa bole waa laa n ba harɛ nɔ ta. Nɛra bwa lɛɛ waa n ba.
         48 Kɛ nɛn waa vɛh n ne n waa maa dɛ bol la ɛɛ di bolchɔgee. N waa maa dɛ bol nɔɔ dɛ
         pao bolchɔge tɔpere bwa jaga wee.
         49 Dɛkalkɛ n gbabir kpegri ne laa mɛɛ bol waa nɔ. N Mɛɛ waa tom mɛ laanee do mɛ dɛ chag
         mɛ gɛ maa bol o wa.
         50 N jemɔ kɛŋɔ o waa la dɛ tɛ mkpa aa wola jage dɔe, anomanta anɔ la waa bol n be laanee
         n gee bol."

1 Aa ka tama ba di tɔpejen Galekaa la la, dɛ Yeesu jemɔ kɛŋɔ tɔpere telo kɛ ó le harɛ
         nɔ ta dɛ berɛ kaa o Mɛɛ be. Dɛ o dɛ nyin o nɛra baa teŋɛ o nɛɛ harɛ nɔ ta la kɛrɛdɛ
         dɛ ka tonɛ.
         2 O ne o habɔteŋra aa lɔ tig ta jɔmɔra la, Bɔnsam tɔ sie kpɔ liichɔga ba do Seemɔn
         Eskareɔt bie Judas bini kɛŋɔ ó le Yeesu tɛ.
         3 Dɛ Yeesu te jemɔ kɛŋɔ wobɛlbwa kpegrii o Mɛɛ Korowii kpɔ tɛo, asɛ dɛ berɛ jemɛ kɛŋɔ
         gɛ waa le o be ba la, gɛɛ o berɛ dɛɛ ba o be kaala.
         4 Belaa o ir kondikwaa la ta, dɛ foo o batakaare, dɛ kpɔ bwarabwaa mile chara,
         5 asɛ dɛ fuge nee do kon bini dɛ pa mun kpɔ dɛɛ sarame o habɔteŋra la nakpale, asɛ
         dɛ kpɔ bwarabwaa waa kpɔa mile chara la dɛɛ feera.
         6 Waa baa tel Seemɔn Pita be la, anee Seemɔn Pita pɛɛro ŋɔ, "N Dɔɔ, n nakpalee hɛɛ
         ba sarama aa?"
         7 Anee Yeesu chaŋo ŋɔ, "Haa n waa maa dɛ ɛ nɔ mun jemɛ taraken mɔɔ. A habɔɔ hɛɛ ba
         jema."
         8 Asɛ o berɛ ŋɔ, "Akai! Maa sɛh he sarame n nakpale bwa." Belaa Yeesu ŋɔ, "Dɛ he ta
         gelɛ n sarame he nakpale aa, amɔ n ne he toole wobɛlbwa bini kpa."
         9 Anee o berɛ ŋɔ, "N Dɔɔ, amɔ dɛ gɛɛ te naa, bɛ n nakpale gbo sarame ɔ. Den sarame
         n nɔɔra ne n nyu bwa ja."
         10 Anee Yeesu ŋɔ, "Nɛn waa sɔ nee la, dɛ nakpale laa o ba sarame aa, waa berɛ sɔ nee
         kpa, dɛkalkɛ doŋa toole o nɛ. Anomanta doŋa toole he bɛlbwa nɛ, nemenɛ he bini beŋkpoŋ."
         11 Dɛ Yeesu te jemɛ naate waa dɛ nyin o leo tɛ. A waa o tɔ sie ŋɔ doŋa toole ba bɛlbwa
         nɛ, nemenɛ ba bini beŋkpoŋ la.
         12 Waa sarame ba bwa nakpale tonɛ la, o berɔ kpɔ o batakaare la do dɛ berɛ ka so o soŋnibɔr,
         asɛ dɛ bɔɔ ba ŋɔ, "He jemɛ waa aa bala asɛ n ɛ heyaa gɛ nɔ naa?
         13 He dɛ yer mɛ he dɔɔ kɛɛ he nomoa aa, a ŋwɛnɛ taa, dɛkalkɛ gɛɛ a do.
         14 Too, taraken he dɔɔ kɛɛ he nomoa aa sarame he nakpale nɔ, gɛɛ a chɛ kɛŋɔ he gee sarame
         dɔŋa kwa.
         15 Anɔ maa ɛa nɔ chɔ le dɛ tɛ heya, hé nyiŋa dɛ gee ɛ a dɔŋa.
         16 Kasinteŋ, n dɛ ŋɔ he be, yom ta o dɔɔ gwaalɛ, torome ge ta nɛn waa tomɔ gwaalɛ.
         17 Dɛ he jemɛ gɛ waa nɔ dɛɛ ɛa ge te naa, hɛɛ na somee.
         18 "He bwa waa laa mɛɛ bol, dɛkalkɛŋɔ n jemɛ banɔ la maa lee ba. Anɔ gelɔ waa baa chwera
         Korowii Tɔn bini la ɛ kasinteŋ kɛŋɔ ’N dansom n ne waa pɛ nɔn di kondikwaa la, onee
         ɛɛ mɛ dɔm.’
         19 N pu sie dɛɛ bagle heyaa mɔɔ asɛ dɛ gɛ waa nɔ baa ba naa, he jemɛ dɛ yarada kɛ menee
         Kristo la.
         20 Kasinteŋ, n dɛ ŋɔ he be, nomɛlbwa maa tomɔ asɛ he lɛo la, dɛ menee he lɛ. Gɛɛ nomɛlbwa
         waa lɛɛ mɛ la ge, dɛ naate waa tom mɛ laanee o lɛ."
         21 Yeesu aa bol gɛ waa nɔ tonɛ la, o bambile chɔgɔ kohona, o ta wobɛlbwa kpɔe sɔɔh ba
         kpa, dɛ ŋɔ, "Kasinteŋ, n dɛ ŋɔ he be, he bini bɛlee dɛ lee mɛ tɛ."
         22 O habɔteŋra la ta wone jemɛ naate waa dɛ bol o wa, dɛ nyiŋi dɔŋa sie.
         23 Dɛ ba bini bɛl Yeesu aa dɛ nyinu kohona la sogo kpagɔ.
         24 Belaa Seemɔn Pita lɔ sie o be ŋɔ ó bɔɔro ó bagle ba bini bɛl waa ŋɔa.
         25 Anee o kpɔ o te pɛl Yeesu dɛ bɔɔro ŋɔ, "N Dɔɔ, ya bini umee yɔ?"
         26 Asɛ o chaŋe ŋɔ, "Nɛn maa dɛ ba paanoo kpɔe li dɔr tɛo la, onee dɛ lee mɛ tɛ." Belaa
         o kpɔ paanoo li dɔr dɛ kpɔ do Seemɔn Eskareɔt bie Judas nɔn ta.
         27 Waa tɛr nɔn dɛ lɛ paanoo la la, Bɔnsam den ba so o nɛ. Asɛ Yeesu ŋɔ o be ŋɔ, "Ir
         ka ɛ waa haa dɛ ba ɛɛ la warane."
         28 Nɛra baa soga ja o nɛɛ tig ta bela la ta waa waa bola la mun noɛ.
         29 Dɛ Judasee chɔ ba suuga bwa nyoa. Anomanta dɛ ba bini bane dɛ lii kɛ Yeesu ken dɛ
         ŋɔ o be ŋɔ ó ka nyin tɔpejen la kondikwa. Dɛ gɛ laa ge aa, amɔ o ken ŋɔ ó ka tɛ
         nyaara suuga.
         30 Judas aa lɛ paanoo la dɛ di tonɛ la, o den le ba be bela kaa. Dɛ jwaanaa.
         31 Waa kaala la, Yeesu ŋɔ ba be, "Korowii tɛ n Nɛn Bie la jirima name, asɛ a che n nɛɛ
         o ge dɔ jirima.
         32 Dɛ a chegɛ n nɛɛ Korowii dɔ jirima aa, aa che o nɛɛ n ge dɔ jirima, dɛ dɔa taraken.
         33 N bii, maa he be bonɔɔ bigri bɛlbwa. Hɛɛ baa nyin n bɔree. Gɛ maa bol Juda tena nomonome
         be laanee mɛɛ bol he be la. Anee kɛŋɔ haa won ba bela maa kaa la.
         34 N dɛ do heyaa wefala ta. Anee kɛŋɔ, hɛ́ɛ nyin dɔŋa. Gɛ maa nyin heyaa la, gɛɛ chɛ
         kɛŋɔ he gee nyin dɔŋa.
         35 Dɛ he dɛ nyin dɔŋa aa, aa geloo nɛra bwa jemɛ kpela kɛŋɔ he ɛ n habɔteŋra."
         36 Anee Seemɔn Pita pɛɛro ŋɔ, "N Dɔɔ, leperaa hɛɛ kaalɔ?" Asɛ Yeesu chaŋe ŋɔ, "Taraken
         nɔ, haa won teŋɛ n nɛɛ la bela maa dɛ kaa nɔ, kɛ he ta ɛɛ ba ti mɛɛ."
         37 Belaa o pɛɛro ja ŋɔ, "N Dɔɔ, ɛrɛ waa maa wola won teŋɛ he nɛɛ taraken ɔ? Dɛ seo kwaraa
         yaa, mɛɛ koh he waa sewɛ."
         38 Anee Yeesu berɛ bɔɔ ŋɔ, "Kpelaa kɛŋɔ hɛɛ won koh n waa sewaa? Kasinteŋ, n dɛ ŋɔ he
         be, jabal-logle ne sii dɛ he tɔɔh kera atoro ŋɔ haa men jemɛ kwaraa."

1 Yeesu berɔ ŋɔ, "He bɛ gel he bambile chɔg! Hɛ́ɛ yarada Korowii asɛ dɛɛ yarada n ge.
         2 Deene lɔ n Mɛɛ Korowii dem taeh. Dɛ gɛ laa a do aa, n fe aa he bee ŋɔ n dɛ la ka
         kwaa sobɔr cheg heyaa bela.
         3 Dɛ n kaa kwaa bɔr cheg heyaa bela aa, mɛɛ berɔɔ ba asɛ dɛ ba kpɔ heyaa kaa bela maa
         lole, asɛ bela maa so la, hé ge do bela.
         4 He jemɛ bela maa dɛ ba kaala la ŋwɛnɛ."
         5 Anee Tɔmas pɛɛro ŋɔ, "N Dɔɔ, aah yaa wola bela haa dɛ kaa jemɛ nɔ, ɛrɛɛ yaa ba wona
         jemɛ ŋwɛnɛ dɛ́ ba he be bela ɔ?"
         6 Belaa o chaŋo ŋɔ, "Menee ŋwɛnɛ, menee kasinteŋ, menee mkpa. Dɛ nomɛlbwa ɛɛ la n Mɛɛ
         la bee yaa, nemenɛ ó che n nɛ.
         7 He fe jem mɛ kɛrɛdɛ naa, he fe jemɛ n Mɛɛ la ge. Taraken he jemɔ. Onee he na la."
         8 Anee Felep ŋɔ, "N Dɔɔ, bagle yaa he Mɛɛ la, ásɛ ya baah sɔɔh yaa."
         9 Asɛ Yeesu chaŋe ŋɔ, "N ne haa lole le saŋ la bwa nɔ, amɔ he ta wone jem mɛ mɔɔ naa,
         Felep? Nomɛlbwa waa na mɛ la, dɛ n Mɛɛɛ o na la. Ɛrɛɛ he berɛ ŋɔ ń bagle heyaa n
         Mɛɛ la nɔɔ?
         10 Haa yarada kɛŋɔ n ne n Mɛɛ la pɛo dɛ ɛ beŋkpoŋ, o joo mɛ n ge joo kɛɛ? N waa maa
         bol la bwa ta n gbabir be leɛ. N Mɛɛ laanee joo mɛ asɛ dɛɛ ɛ o toma.
         11 Hɛ́ɛ yarada mɛ kɛ maa ŋɔa ŋɔ, n jo n Mɛɛ asɛ o ge joo mɛ la. Dɛ gɛ laa ge aa, hé
         yarada mɛ n nyokpowe-ɛɛla la wa.
         12 Kasinteŋ, n dɛ ŋɔ he be ŋɔ, nomɛlbwa waa yarada mɛ la, wɛɛ ɛ n we-ɛɛla dɔŋa bwa soosiwii.
         Wɛɛ won dɛɛ ɛ anɔ la aa gwaa n kwaa nɔ kwaraa, dɛkalkɛ mɛɛ berɔɔ kaa n Mɛɛ be.
         13 Asɛ komɛlbwa haa che n sɔn ta dɛ soŋe la, mɛɛ ɛo. Anɔ taa aa ba chega ń lɛ jirima
         tɛ n Mɛɛ Korowii.
         14 Dɛ he chegɛ n sɔn ta soŋe komɛlbwa naa, mɛɛ ɛo.
         15 "He dɛ nyin n wa aa, hɛ́ɛ dɛɛ teŋɛ n waa maa kpɔa tɛ heyaa la taa.
         16 Mɛɛ soŋe n Mɛɛ Korowiirii ó berɛ tɛ heyaa Habɔchekpaa ja wɛ́ɛ cha heya, dɛ soŋe
         dɛɛ tɛ heya, asɛ he ne o so saŋ bɛlbwa.
         17 Korowii Domadɛɛge laanee. Wɛɛ geloo he jemɛ Korowii kasinteŋ waa la. Nɛra baa dɔ
         harɛ nɔ ta gbo liire aa won yarada o Domadɛɛge wa, dɛkalkɛ baa won nao asɛ dɛ jemɔ.
         Kɛ he te jemɔ, dɛkalkɛ o ne heyaa lole, asɛ o so he nɛ.
         18 N baa kaa laa, maa heyaa ta kɛ bilalbii, mɛɛ berɔɔ ba he be.
         19 A ka tama, nɛra baa dɔ harɛ nɔ ta gbo liire aa men na kpa, kɛ he te ɛɛ na mɛɛ. Maa
         dɔ mkpa nomanta, he gee dɔ mkpaa.
         20 Tɔpere la telaa, hɛɛ jemɔɔ kɛŋɔ n ne n Mɛɛ ɛ beŋkpoŋ, bɛl aa wola won dagre o te
         o dɔŋ nɛ, asɛ n ne he ge ɛ beŋkpoŋ gɛ tenten.
         21 Nomɛlbwa waa lɛ n waa maa kpɔa tɛ heyaa dɛɛ teŋɛ a ta la, onee dɛɛ nyin mɛ. Nomɛlbwa
         waa dɛ nyin mɛ la, n Mɛɛ la ɛɛ nyinuu, asɛ n ge nyin naate, dɛ kpɔ n te baglo."
         22 Belaa Judas (Judas Eskareɔt la laa) pɛɛro ŋɔ, "N Dɔɔ, ɛrɛɛ hɛɛ ba he te kpɔe bagle
         ya gbosoo, asɛ dɛ gel nɛra baa dɔ harɛ nɔ ta gbo liire nɔɔ?"
         23 Asɛ Yeesu chaŋo ŋɔ, "Nomɛlbwa waa dɛ nyin mɛ la, wɛɛ dɛɛ teŋɛ n webagla la taa. N
         Mɛɛ ɛɛ nyinuu, n ne o bwa ba o be ya ne o so.
         24 Nomɛlbwa waa wola men nyin la, waa n webagla ta teŋɛ. Waa haa dɛ no nɔ ta n be leɛ,
         a bwa le n Mɛɛ waa tom mɛ la be.
         25 "N taa lɔ he be nɔɔ mɛɛ bol gɛ waa nɔ he be.
         26 Korowii Domadɛɛge waa ɛ Habɔchekpaa la, onee n Mɛɛ ɛɛ ba toma ó che n sɔn ta ba
         dɛ ba bagle heyaa wobɛlbwa, dɛɛ lii heyaa anɔ la bwa n faa bol he be la.
         27 Deŋnesɔɔhnaa n kpɔ dɛɛ tɛ heya, n gbabir deŋnesɔɔhnaa. Harɛ nɔ ta deŋnesɔɔhna laa,
         anomanta he bɛ gel he bambile teŋe asɛ hɛɛ ɔmɛ.
         28 "N bol he be he no kɛŋɔ ’Mɛɛ kaaloo asɛ dɛ berɛ ba he be.’ Dɛ he fe dɛ nyin mɛ naa,
         he sie fe ɛɛ lɛo kɛŋɔ maa kaa n Mɛɛ be, dɛkalkɛ o gwaa mɛ.
         29 N pu sie dɛɛ bol he be mɔɔ a ba ɛ gɛ, ásɛ dɛ a ɛ gɛ naa, he yarada mɛ.
         30 N ne haa won bol waa kohona kpa, dɛkalkɛ harɛ nɔ ta kpegnɛn dɛ ba. O ta kpegri bɛlbwa
         dɔe n nɛ,
         31 kɛ a chɛ kɛŋɔ harɛ nɔ ta nɛra bwa jemɛ kɛ n dɛ nyin n Mɛɛ la, a waa mɛɛ ɛ anɔ la
         bwa waa do mɛ ŋɔ ń ɛ la. Hé ir, yá le bonɔ."

1 Yeesu berɔ sɛg ba ŋɔ, "Menee konduule tenten waa dɛ nɔnɛ, asɛ n Mɛɛ gee paa la.
         2 N kpale bɛlbwa waa wola nɔnɛ la, o teŋo dɛɛ ta, kɛ n kpale waa won nɔna la te, o
         dɛ kuu o nyoo ó won nɔnɛ kɛrɛdɛ.
         3 A chegɛ waa maa bagle heyaa la ta he do kɛrɛdɛ kɛŋɔ kpala baa kuu a nyoo a won nɔna
         kɛrɛdɛ la.
         4 Hé kpɔ he te pɛl mɛ asɛ n ge lawɛ heyaa pɛl n te. Konduule kpale aa won nɔnɛ dɛ
         o ta o tenten ta choŋe. Gɛ tentenee dɛ he ta he te kpɔe pɛl mɛ naa, haa wola won ɛ
         wobɛlbwa.
         5 "Menee konduule la, asɛ he gee o kpala. Dɛ he bɛlbwa choŋi n nɛɛ kɛrɛdɛ asɛ n ge
         lawɔ pɛl n te naa, anee o won nɔnɛ kɛrɛdɛ. Dɛ he ta n nɛɛ chegɛ te naa, haa won ɛ
         wobɛlbwa.
         6 Dɛ he bɛlbwa ta o te kpɔe pɛl mɛ naa, wɛɛ ɛo kɛŋɔ konduule kpale baa teŋo ta asɛ
         o hol la. Kpala aa do ken la, pae ba paa dɛɛ do nii ta, aa fuh.
         7 He kpɔ he te pɛl mɛ asɛ n webagla ge do he liire bini naa, he dɛ soŋe komɛlbwa haa
         dɛ nyin aa, hɛɛ dɔɔ.
         8 Dɛ he wono dɛɛ ɛ n Mɛɛ tetoowaa kɛŋɔ kpale waa dɛ nɔnɛ kɛrɛdɛ naa, wɛɛ dɔ jirimaa.
         Anee dɛ bagle kɛ n habɔteŋraa heyaa kpela.
         9 "Gɛ n Mɛɛ la aa dɛ nyin mɛ laanee n gee nyin heya. Anomanta he bɛ he te laa kpɔ n
         nyina maa dɛ nyin heyaa la ta bwa.
         10 He dɛ teŋɛ waa maa kpɔa tɛ heyaa la ta naa, haa he tenee laa kpɔ n nyina maa dɛ nyin
         heyaa la ta, kɛŋɔ maa teŋɛ waa n Mɛɛ aa kpɔa tɛ mɛ la ta maa wola n te laa kpɔ o nyina
         ta la.
         11 N bagle heyaa waa nɔ ásɛ he dɔ n silɛɛ dɔŋ, asɛ he sie lɛ ka tonɛ.
         12 Waa maa kpɔa tɛ heyaa laanee la: Hɛ́ɛ nyin dɔŋa gɛ maa dɛ nyin heyaa la.
         13 Nyina bɛlbwa toole dɛ gwaa kɛŋɔ nɛn aa wona koh o daamanar waa dɛ sewɛ.
         14 He dɛ teŋɛ n waa maa kpɔa tɛ heyaa la ta te naa, amɔ dɛ n daamanaree heya.
         15 Maa heyaa n bonɔɔna yerɛ kpa, dɛkalkɛ bonɔɔ naa won jemɛ o nomoa waa bini. N daamanaree
         mɛɛ yerɛ heyaa name te, dɛkalkɛ n gelɔ he jemɛ wobɛlbwa maa noa dɛ le n Mɛɛ be.
         16 He laa lee mɛ, menee le heya. Gɛ kpaldɛɛge aa dɛ nɔnɛ la, gɛɛ mɛɛ nyin kɛ he do,
         dɛɛ ɛ n Mɛɛ tetoowa, dɛ bɛ an gel bwa. Dɛ he dɛ ɛ gɛ naa, komɛlbwa haa soŋe n sɔn
         ta la, wɛɛ tɛ heyaa.
         17 Waa maa kpɔa dɛɛ tɛ heyaa laanee kɛŋɔ, hɛ́ɛ nyin dɔŋa.
         18 "Dɛ nɛra baa dɔ harɛ nɔ ta liire gbo hah heya aa, hé jemɛ kɛŋɔ menee ba tɔ sie hah.
         19 Dɛ he fe ɛ ba bini bane aa, ba fe ɛɛ nyin heyaa. Kɛ maa le heyaa le ba bini he ɛ
         n nɛra la waa ba hah heyaa la.
         20 Hɛ́ɛ lii gɛ n faa bol he be ŋɔ, yom ta o dɔɔ gwaalɛ la. Dɛ ba ɛɛ mɛ hɔhɔrɔwa aa,
         gɛɛ baa ba he ge ɛɛ. Dɛ ba teŋɛ n webagla ta naa, baa teŋɛ he ge kwaa ta gɛɛ.
         21 Anɔ bwaa baa ba n waa koeh dɛɛ ɛ heya, dɛkalkɛŋɔ baa naate waa tom mɛ la jemɛ.
         22 N fe ta balɛ dɛ ba bol waa chag ba aa, ba fe aa bolchɔgee di. Kɛ taraken baa noa
         dɛ laa ba liire kpɔ a ta nomanta, ba ta nyoa dɔe dɛ́ bol le kpa.
         23 Bɛlbwa waa hah mɛ la, dɛ o hah n Mɛɛ la ge.
         24 Dɛ n fe ta waa nɛwɛnyini bɛlbwa aa wola ɛɛ ka ɛ ba siwi ta te naa, ba fe aa bolchɔgee
         di. Kɛ ba na n nyokpowe-ɛɛla bwa, dɛ garɛ hah n ne n Mɛɛ bwa.
         25 Anɔ ɛ gɛ ásɛ waa baa chwera Korowii Tɔn bini la ɛ kpela kɛŋɔ, ’Ba hah mɛ pɛɛ.’
         26 "Mɛɛ tomɛ Habɔchekpaa laanee o le n Mɛɛ be dɛ ba he be. Onee Korowii Domadɛɛge waa
         dɛ bagle Korowii kasinteŋ waa la. Dɛ o balaa, onee dɛ ɛ n danseɛ.
         27 He gee bol n waa bagle nɛra, dɛkalkɛ chɔɔ bwaa n ne he do le.

1 "N bagle heyaa waa nɔ bwa, asɛ wobɛlbwa bɛ won gel he le habɔɔ.
         2 Nɛra ɛɛ doŋi heyaa cheremi deene binii, asɛ a ba saŋ bɛl kɛŋɔ bá kpoo heya, dɛɛ
         lii kɛŋɔ Korowii tetoowaa baa ɛ gɛ la.
         3 Anɔ bwaa baa ba heyaa ɛɛ, dɛkalkɛŋɔ baa n ne n Mɛɛ jemɛ.
         4 N bol waa nɔ he be, ásɛ dɛ a baa ba gɛ naa, he won lii dɛ jemɛ kɛŋɔ n fa bol he
         be. N faa lɔ he be la waa maa wola he be bolɛ chɔɔ bwa la.
         5 "Taraken mɛɛ berɔɔ kaa Naate waa tom mɛ la be, kɛ he bini bɛlbwa ta men bɔɔrɛ bela
         maa dɛ ba kaala.
         6 Maa bol gɛ waa nɔ he be nomanta, he tea bini chɔgɔ.
         7 Kasinteŋii mɛɛ bol he be la, a wer tɛ heyaa kɛ ń kaa. Dɛ n ta kaalaa, Habɔchekpaa
         la aa he bee ba. Kɛ dɛ n baa kaalaa, mɛɛ tomɔɔ ó ba he be.
         8 Dɛ o balaa, wɛɛ di nɛra kasinteŋii dɛ gel ba jemɛ waa aa ɛ wechɔga, ne waa aa dɛ
         su Korowii siwi, ne gɛ Korowii bole pae waa aa doa.
         9 Wɛɛ di ba kasinteŋii ba wechɔga ɛɛ ta, dɛkalkɛ baa men yarada,
         10 dɛ di ba kasinteŋ waa aa dɛ su Korowii siwi la ta, kaala maa dɛ kaa n Mɛɛ be haa
         wola men na kpa la nomanta.
         11 Wɛɛ di ba kasinteŋii Korowii bole pae la ta, dɛkalkɛŋɔ Korowii bol harɛ nɔ ta kpegnɛn
         la waa dɛ pao bolchɔge.
         12 "N fe dɔ waa kohona dɛ́ bol bagle heya, kɛ aa gwaa he nɛɛ kɛ he won no a mun bug
         nɔ ta.
         13 Kɛ dɛ Korowii Domadɛɛge waa dɛ chagle Korowii kasinteŋ waa la balaa, wɛɛ pili wobɛlbwa
         binii tɛ heyaa hé no a mun. O gbabir nyu bini waa laa wɛɛ ba bola bagle heya. Anɔ
         la waa noa le Korowii be laanee wɛɛ ba bola, dɛ chagle heyaa waa a taa lɔ sie dɛɛ
         ba bala.
         14 Onee dɛ tɛ mɛ jirima, dɛkalkɛ on dɛ kpɔ n wobɛlbwa dɛ ba bol he be.
         15 Komɛlbwa n Mɛɛ la aa dɔa la ɛ n kon. A waa n ŋɔ Korowii Domadɛɛge laanee dɛ kpɔ n
         wobɛlbwa dɛ bol he be la.
         16 "A ka tamaa ken haa men na kpa, asɛ a berɔ ɛ tama ge aa, he na mɛ ja."
         17 O habɔteŋra la bane bɔɔ dɔŋa ŋɔ, "O waa nɔ waa dɛ bol nɔ munii ɛrɔɔ? O ŋɔ, a ka tama
         yaa on na, asɛ a berɔ ɛ tama ge aa, ya nao ja, dɛ berɛ ŋɔ, o Mɛɛ la bee wɛɛ kaa waa
         yaa wola on na kpa la."
         18 Asɛ ba ŋɔ, "Ɛrɛɛ ’a ka tama’ nɔ waa bola nɔ ɛɛ bagle ɔ? Yaa a mun jemɛ!"
         19 Belaa Yeesu aa jema kɛŋɔ ba dɛ nyin ba bɔɔro gɛ wobol la mun la, o ŋɔ, "Amɔ maa ŋɔa
         ŋɔ a ka tama haa men na, asɛ a berɔ ɛ tama ge aa, he na mɛ ja nɔ, a waa hɛɛ bɔɔ dɔŋa
         a mun nɔ naa?
         20 Kasinteŋ, n dɛ ŋɔ he be, he loo ɛɛ kuu he wi, asɛ nɛra baa dɔ harɛ nɔ ta gbo liire
         sie lɛ. He tea bini ɛɛ chɔgoo, kɛ he tebinichɔg la ɛɛ berɛ heyaa silɛɛ.
         21 Dɛ lol tea lɔ haah naa, o tea bini dɛ chɔg, dɛkalkɛŋɔ o bonyɛga saŋ telo. O baa lolɛ
         tonaa, o dɛ soh o bonyɛga la asɛ o sie berɛ lɛ kɛŋɔ waa lolɛ bie do harɛ ta la.
         22 Gɛɛ a do he ge be. Taraken te, he tea bini chɔgɔ, kɛ maa berɛ ba na heyaa la taa
         he sie ɛɛ ba lɛɛ kohona. Gɛ silɛɛ la, nomɛlbwa aa won lɛ he be.
         23 Tɔpere la telaa, haa men wobɛlbwaa bɔɔ kpa. Kasinteŋ, n dɛ ŋɔ he be, dɛ he soŋe komɛlbwa
         n Mɛɛ be naa, wɛɛ koh n waa dɛ tɛ heya.
         24 He ta n sɔn kpɔe dɛ soŋe komɛlbwa bwa. Kɛ taraken te, hé kpɔ n sɔn soŋe, hɛɛ dɔɔ
         ásɛ he sie lɛ kohona.
         25 "Anɔ maa bola bagle heyaa nɔ ɛ sɛgla, kɛ tɔpere bɛl dɛ ba bala maa wola heyaa sɛgle
         kpa. Mɛɛ bol n Mɛɛ la waa he bee dɛ pili a bini chasee ken.
         26 Tɔpere la telaa, hɛɛ kpɔ n sɔnee soŋe Korowii. N ta ŋɔe ŋɔ n dɛ che he naa ta dɛ
         soŋe tɛ heya.
         27 N Mɛɛ gbabir dɛ nyin heya, dɛkalkɛŋɔ he dɛ nyin mɛ, dɛ yarada kɛŋɔ o bee n le ba.
         28 O bee n le dɛ ba harɛ nɔ ta, taraken n berɔ dɛɛ le bonɔ dɛ́ kaa o be."
         29 Anee o habɔteŋra la ŋɔ, "Taraken te haa yaa sɛgle kpa. He dɛ pili waa bini chasee.
         30 Ya nao name kɛŋɔ he jemɛ wobɛlbwa aa lɔ nɛn nyu bini mɔɔ wɛɛ pɛɛre. A ta chɛ kɛŋɔ
         bɛlbwa pɛɛre waane kpa. A gelɔ ya yarada kɛŋɔ Korowii bee he le."
         31 Anee Yeesu bɔɔ ba ŋɔ, "He berɔ dɛɛ yarada mɛ taraken te naa?
         32 Tɔpere bɛl dɛ ba, o joɔ tonɛ, he bwa dɛ ba chwae pegre kaa he deremi asɛ a ka n gbo.
         N ne n Mɛɛ aa lole saŋ bɛlbwa nomanta, aa n gbo kae ba.
         33 A waa mɛɛ bagle heyaa waa nɔ ásɛ he dɔ deŋnesɔɔhna dɛ le pɛɛ n ne haa pɛa la ta
         la. Hɛɛ na hɔhɔrɔwaa harɛ nɔ ta, kɛ hé lawɛ bambile, dɛkalkɛ n fagɛ harɛ nɔ ta komɛlbwa
         nɛ."

1 Yeesu aa bol waa nɔ tonɛ la, o ha sie dɛ nyiŋi nyundua asɛ dɛ jam Korowii ŋɔ, "N
         Mɛɛ, tɔpere la telo. Tɛ men maa ɛ he Bie jirima ásɛ n ge won kpɔ jirima tɛɛ.
         2 He tɛ mɛ kpegri nɛra bwa nɛ, asɛ n won kpɔ mkpa aa wola jaga dɔe tɛ nɛra haa kpɔ
         ba tɛ mɛ la.
         3 Banɔ la baa jemɛ dɛ jemɛ kɛ he gboo Korowii kasinteŋ la, dɛ berɛ jem mɛ kɛ menee
         Yeesu Kristo haa tomɔ la, banee dɛ dɔ mkpa aa wola jaga dɔe la.
         4 N tɛɛ jirima harɛ nɔ ta kɛŋɔ maa tonɛ toma haa kpɔa do n nɔn ta ŋɔ ń ɛ la bwa.
         5 Anomanta, n Mɛɛ, maa chegɛ he sie taraken nɔ, tɛ mɛ jirima n ne haa dɔa wubwa mɔɔ
         dɛ ta harɛ nɔ la.
         6 "Nɛra haa lee ba le harɛ nɔ ta nɛra bini dɛ kpɔ ba tɛ mɛ la, n gelɔ ba jemɛ kɛrɛdɛ.
         Henee dɔɔ ba dɛ kpɔ ba tɛ mɛ, asɛ ba sɛh dɛɛ teŋɛ he waa la ta.
         7 Taraken ba jemɔ kɛŋɔ komɛlbwa haa tɛ mɛ la, he bee a le.
         8 N bol waa haa bag mɛ la bag ba, asɛ ba sɛh a ta. Ba jemɔ kɛrɛdɛ kɛŋɔ he bee n le
         ba, dɛ yarada kɛ henee tom mɛ.
         9 N dɛ soŋe dɛɛ tɛɛ ba. Harɛ nɔ ta nɛra bwa laa n soŋe dɛɛ tɛ. Banɔ la haa kpɔ ba tɛ
         mɛ laanee n soŋe dɛɛ tɛ, dɛkalkɛ henee dɔɔ ba.
         10 N komɛlbwa ɛ he kon, asɛ he ge komɛlbwa ɛ n kon. Ba waa n dɔ jirima.
         11 N dɛ ba he be bela. Maa harɛ nɔ taa bigri, kɛ ba te ɛɛ ka harɛ nɔ taa. Anomanta,
         n Mɛdɛɛge, kpɔ sɔn haa tɛ mɛ la kpegri tɔ ba nɛɛ kɛrɛdɛ ásɛ ba ɛ beŋkpoŋ gɛ n ne
         haa ɛ beŋkpoŋ la.
         12 N faa lɔ ba be la, n kpɔ sɔn haa tɛ mɛ la kpegri tɔ ba nɛ, ba bɛlbwa ta n nɔn ta
         nyogrɛ, nemenɛ onɔ la baa chwerɛ o waa he Tɔn bini ŋɔ wɛɛ nyogroo la, o gbosoroo nyogra,
         ásɛ he Tɔn bini waa la ɛ kpela.
         13 "Taraken n berɔ dɛɛ ba he be bela, kɛ n taa lɔ harɛ ta nɔ, n dɛ bol waa nɔ ásɛ ba
         won dɔ silɛɛ maa dɔa la kɛrɛdɛ ka tonɛ.
         14 Maa bol he Amanesoma la bag ba la, a gelɔ ba ta nɛra baa dɔ harɛ nɔ ta gbo liire
         nɛɛ jae kpa, gɛ maa wola ba nɛɛ jae la. Anomanta ba hah ba.
         15 Maa soŋe ŋɔ hé laa ba kpɔ le harɛ nɔ ta, kɛ n dɛ soŋe ŋɔ hɛ́ɛ kee ba Bɔnsam nɛ.
         16 Gɛ maa wola nɛra baa dɔ harɛ nɔ ta gbo liire nɛɛ jae la, gɛɛ ba ge aa wola ba nɛɛ
         jae.
         17 Che he kasinteŋ waa la ta dɛ laa doŋa bɛlbwa kpɔ ba nɛɛ bá won ɛ he gbo nɛra. He
         waa ɛ kasinteŋ.
         18 Gɛ haa tom mɛ harɛ nɔ ta la, gɛ tentenee n gee tom ba.
         19 Ba nomanta n kpɔ n te tɛɛ dɛ ɛ he gbosoroo nɛn ásɛ ba ge gba won berɛ he gbosoroo
         nɛra, teŋa baa dɛ teŋɛ he kasinteŋ la ta nomanta.
         20 "Ba gbo laa n soŋe dɛɛ tɛ. Nɛra baa ba che banɔ nɔ waa baa dɛ bol ta dɛ yarada mɛ
         la bwaa n soŋe dɛɛ tɛ.
         21 N dɛ soŋe kɛ hé ɛ ba bwa beŋkpoŋ. N Mɛɛ, gɛ n ne haa ɛ beŋkpoŋ bɛl aa wola won dagre
         o te o dɔŋ nɛɛ la, gɛɛ mɛɛ soŋe kɛ ya ne ba won ɛ beŋkpoŋ ásɛ nɛra baa dɔ harɛ nɔ
         ta gbo liire bwa won yarada kɛŋɔ henee tom mɛ.
         22 Gɛ haa tɛ mɛ jirima laanee n ge tɛɛ ba ásɛ ba won ɛ beŋkpoŋ gɛ n ne haa ɛ beŋkpoŋ
         la.
         23 N ne ba ɛ beŋkpoŋ, n ne he ge ɛ beŋkpoŋ, bɛl aa wola won dagre o te o dɔŋ nɛ aa,
         anee dɛ gel ba beŋkpoŋri la won che kɛrɛdɛ ásɛ nɛra baa dɔ harɛ nɔ ta gbo liire la
         jemɛ kɛŋɔ henee tom mɛ dɛɛ nyin ba gɛ haa dɛ nyin mɛ la.
         24 "N Mɛɛ, henee kpɔ ba tɛ mɛ. N dɛ nyin kɛ ba ja n nɛɛ bela maa lole ásɛ dɛ won na
         n jirima haa kpɔa tɛ mɛ. He tɔ sie nyin mɛ mɔɔ dɛ ta harɛ, a waa he tɛ mɛ jirima la.
         25 N Mɛdɛɛge, nɛra baa dɔ harɛ nɔ ta gbo liire aa hen jemɛ, kɛ n te jemɛ, asɛ banɔ nɔ
         ge jemɛ kɛŋɔ henee tom mɛ.
         26 N gelɔ ba jemɛ, mɛɛ geloo baa jemɛ, ásɛ ba won dɛɛ nyin dɔŋa gɛ haa dɛ nyin mɛ la,
         ásɛ n ne ba won pɛ."

1 Yeesu aa soŋe Korowii tonɛ la, o ne o habɔteŋra la leɔ dɛ ka le nenabɔɔ bɛl baa dɛ
         yerɔ Kedrɔn. Dɛ ba du daa ane bela, asɛ ba ka jo a baah.
         2 Dɛ Judas waa leo tɛ la jemɛ bela, dɛkalkɛ Yeesu ne o habɔteŋra la dɛ cheme bela warawara.
         3 Anomanta Judas na Sɔfonomonome ne Farisii tena, asɛ ba tɛo soojare ne nɛra baa dɛ
         daah Korowii Dea la bane. Asɛ ba kpɔ kandere ne kapɛle ne dɔmkwa, asɛ Judas kpɔ ba
         la daa la baah bela.
         4 Dɛ Yeesu jemɛ waa aa dɛ ba o nɛɛ chiga bwa, anomanta o leɔ ka chem ba, asɛ dɛ bɔɔ
         ba ŋɔ, "Ume bɔree hɛɛ nyin ɔ?"
         5 Anee ba ŋɔ, "Yeesu waa le Nasarɛt la bɔree yaa nyin." Belaa Yeesu ŋɔ, "Menee nɔ!"
         Dɛ Judas waa le Yeesu tɛ la ja soojare la ne nɛra la nɛɛ ba che bela.
         6 Yeesu aa ŋɔa men nɔ la, ba le habɔɔ dɛ chogli.
         7 Belaa o berɛ kwaa pɛɛ ba ŋɔ, "Ume bɔree hɛɛ nyin ɔ?" Asɛ ba ŋɔ, "Yeesu waa le Nasarɛt
         la."
         8 Anee o ŋɔ, "N ta ŋɔe ŋɔ menee nɔ naa? Dɛ n bɔree hɛɛ nyin aa, amɔ hé gel nɛra baa
         ja n nɛɛ nɔ te kaa."
         9 Gɛ aa ɛ asɛ waa o faa bola o Mɛɛ be la ɛ kasinteŋ kɛŋɔ o faa ŋɔa ŋɔ, "N Mɛɛ, nɛra
         haa tɛ mɛ la bɛlbwa ta n nɔn ta nyogrɛ" la, a waa o bol gɛ.
         10 Dɛ Seemɔn Pita dɔ kere o be bela. O pamɛ kere la dɛ ŋwɛnɛ Sɔfore Nomoa bonɔɔ dig
         deŋne dɛ laa cha. Gɛ bonɔɔ la sɔne Malkus.
         11 Pita aa ɛ gɛ la, Yeesu ŋɔ o be ŋɔ, "Kpɔ kere la su o tɔɔ ta! N bɛ wahala n Mɛɛ aa
         chega ŋɔ ń na la na kɛɛ?"
         12 Room soojare ne ba nomoa ne Juda tena baa dɛ daah Korowii Dea lawɛ Yeesu dɛ vɔrɔwo,
         13 dɛ tɔ sie la o ne Anas be. Dɛ Kaefasee Sɔfore Nomoa a gɛ bena la ta. Dɛ o mo Anas
         bie.
         14 A gɛ Kaefas nɔɔ fa ŋɔ Juda tena nomonome be ŋɔ nɛmbeŋkpoŋ lɛ nɛra bwa seo sewaa,
         a bɔ harɛbir bwa aa pagra la.
         15 Baa dɛ kaa Yeesu ne la, Seemɔn Pita ne o dɔŋa habɔteŋra la bɛl teŋɛ o nɛ. Dɛ Sɔfore
         Nomoa la jeremee a gɛ habɔteŋre nɔ, anomanta o teŋɛ Yeesu nɛɛ dɛ jo Sɔfore Nomoa la
         dem bela.
         16 Baa jo dem bela la, Pita te kaa jagɛ che dem la doonyoa. Dɛ tolo bɛlee dɛɛ daah doonyoa
         la. Asɛ Yeesu habɔteŋre la Sɔfore Nomoa la aa jemɔ la berɛ le buse dɛ ba bol waa tolo
         la be dɛ kpɔ Pita jo dem bela.
         17 Belaa tolo la bɔɔ Pita ŋɔ, "Baa nɔ habɔteŋre laa hen aa?" Anee o chaŋo ŋɔ, "Ɔɔh,
         o habɔteŋre laa men."
         18 Dɛ waa lole, anomanta dɛ Sɔfore Nomoa bonɔɔna ne nɛra baa dɛ daah Korowii Dea la
         do nii hɔla ta dɛ cheg dɛɛ ŋwee, asɛ Pita ka ja ba nɛɛ dɛ gee ŋwee.
         19 Sɔfore Nomoa la bɔɔ Yeesu o habɔteŋra ne o webagla la wa.
         20 Anee o ŋɔ, "Tɔpere bɛlbwaa mɛɛ bagla nɛra baah ta ba bwa ɛɛ no. Korowii Dea ne cheremi
         deene ya Juda tena bwa aa dɛ cheme a bini la, belaa mɛɛ bagla. N ta sɔeh dɛ bagle
         wobɛlbwa ge bwa.
         21 Amɔ ɛrɛɛ hɛɛ bɔɔ mɛ gɛ nɔɔ? Bɔɔ nɛra baa noa la, banee dɛ jemɛ waa maa bag ba dɛ́
         bagle."
         22 Yeesu aa chaŋe waa la gɛ la, dɛ Sɔfore Nomoa la bonɔɔ bɛl chegɛ o jwɛɛh asɛ dɛ kpaa
         o lwɛɛma, dɛ kɔro ŋɔ, "Kenii chɛ kɛ he chaŋe Sɔfore Nomoa aa?"
         23 Belaa Yeesu ŋɔ, "Waa maa bola a ta magrɛ la, bagle nɛ́ra bwa no. Dɛ gɛ laa ge aa,
         n lɔe nɔ munii ɛrɔɔ?"
         24 Asɛ Anas gel ba la Yeesu ne Sɔfore Nomoa Kaefas be, dɛ o nɔɔra ta vɔrɔwɔ gɛ.
         25 Dɛ Seemɔn Pita ta chegɔ dɛɛ ŋwee nii la, asɛ ba bɔɔro ŋɔ, "Baa la habɔteŋra la bɛl
         laa hen aa?" Asɛ o tɔh pelepele ŋɔ, "Bɛl laa men!"
         26 Dɛ Sɔfore Nomoa la bonɔɔ Pita aa ŋwɛnɛ o deŋne dɛ laa cha la lole bɛl lɔ dem bela.
         O bɔɔrɔ ŋɔ, "Kɛ dɛ he ja baa la nɛra la nɛɛ daa la baah bela laɔ?"
         27 Anee o tɔh ja ŋɔ, "Akai!" Bug la taa jabal si.
         28 Tomun aa dɛ kpɔ la, Juda tena nomonome la kpɔ Yeesu la Kaefas be dɛ ba o ne Room
         nomoa waa dɛ nyiŋi ba harɛ ta la be koodem. Dɛ Galekaa tɔpere telo, anomanta Juda
         tena nomonome la te ta dem bela joɛ, dɛkalkɛ dɛ ba jo bela aa, baa kah doŋaa baa wola
         won di Galekaa kondikwaa la.
         29 Baa vɛh bela joe la, ba harɛ nomoa Paelet leɔ ba ba be, dɛ ba bɔɔ ba ŋɔ, "Bɔkwa waa
         o ɛ aa wola magrɛ hɛɛ bɔɔro wɔ?"
         30 Anee ba chaŋe ŋɔ, "Dɛ wechɔg-ɛɛ laa aa, ya fe ta o ne he be balɛ."
         31 Asɛ Paelet ŋɔ ba be ŋɔ, "Hé gbabir kpɔɔ kaa ka bol o waa gɛ he mmara aa dɛ chagle."
         Anee ba ge chaŋo ŋɔ, "Ya ta ŋwɛnɛ dɔe kɛŋɔ yá bol nɛn waa dɛ pao bolchɔge bá kpoo."
         32 Gɛ waa nɔ chigo ásɛ nɛra jemɛ kɛ Yeesu waa waa bola dɛ bagle seo la soo waa dɛ ba
         sewa la ɛ kpela.
         33 Asɛ Paelet berɛ jo o koodem bela, dɛ yerɛ Yeesu ba o be, dɛ bɔɔro ŋɔ, "Henee Juda
         tena kooro ɛ?"
         34 Belaa o chaŋo ŋɔ, "He gbagbaa na waa nɔ dɛɛ bɔɔ mɛ kɛɛ nɛra banee bol n waa he be
         nɔ?"
         35 Anee Paelet ŋɔ, "Haa na mɛ nɔ, Juda tee men aa? He gbagba bwɛɛ tena ne he Sɔfonomonomee
         ba he ne n be. Bɔkwa wechɔgaa he ɛɔ?"
         36 Asɛ Yeesu chaŋo ŋɔ, "Harɛ ta bonɔ laa mɛɛ di kora. Dɛ harɛ ta bonɔɔ mɛɛ di kora aa,
         n nɛra fe aa sɛh bá kpɔ mɛ tɛ Juda tena, ba fe ɛɛ yoo lɛɛ mɛ. Kɛ harɛ ta bonɔ kora
         laa mɛɛ di."
         37 Yeesu aa ŋɔ gɛ la, anee Paelet bɔɔro ŋɔ, "Amɔ kooroo hen kpela kenɛ?" Asɛ o chaŋo
         ŋɔ, "Henee ŋɔa kooroo men. Kasinteŋ bola waa ba lol mɛ. A waa n ba harɛ nɔ ta dɛ́
         ba bol kasinteŋ la nɛra bwa be. Nomɛlbwa waa dɛ nyin kasinteŋ la, on dɛɛ no n be."
         38 Anee Paelet ŋɔ, "Bɔkwa gee kasinteŋ nɔɔ?" Waa bol gɛ la, o berɔ le dɛ ka ŋɔ Juda
         tena la be ŋɔ, "N ta waa maa che a ta pao bolchɔge nae,
         39 kɛ gɛ he Juda tena yon gel n foo wechɔg-ɛɛ beŋkpoŋ dɛɛ ta he Galekaa kondikwaa tɔpere
         ta la, ń foo Juda tena kooro nɔ ta gɛ kɛɛ?"
         40 Belaa ba bwa nyɛg kohona ŋɔ, "Bɛ on foo! Foo Barabas!" Dɛ gɛ Barabas nɔ, ŋwɛɛree.

1 Belaa Paelet gel o soojare ka lawɛ Yeesu, dɛ lɔɔro bampɔrɔ ŋwɛɛra ne.
         2 Ba koh o baah mugla waa dɛ kpɔ sɔɔhne sɔh koogbɛrɛ piu, dɛ kpɔ yaswɛm bɛl o do kɛŋɔ
         ba bela koranar wur ken dɛ doo.
         3 Dɛ ba dɛ ba o be dɛɛ si, "Woowo, Juda tena kooro!" dɛɛ kpaa o lwɛrɛme.
         4 Baa ɛo gɛ la, Paelet le buse ja dɛ ba ŋɔ Juda tena la be ŋɔ, "Hɛ́ɛ no bonɔ, mɛɛ le
         o ne busee tɛ heya, ásɛ he jemɛ kɛ n ta wobɛlbwa o nɛɛ nae dɛ́ che a ta dɛ pao bolchɔge."
         5 Anomanta o gelɔ Yeesu le buse, dɛ sɔɔhne koogbɛrɛ piu, asɛ o do wurswɛm la. Asɛ Paelet
         ŋɔ ba be ŋɔ, "Onee la."
         6 Sɔfonomonome ne nɛra baa dɛ daah Korowii Dea la aa nao la, ba kpɔ takpeg ŋɔ, "Gel
         ba kpoo! Gel ba kpaaro pɛl dagagre ta!" Anee Paelet chaŋ ba ŋɔ, "Hé gbagba ba kpɔɔ
         ka kpaa pɛl dagagre ta. N te ta wobɛlbwa o nɛɛ nae dɛ́ che a ta dɛ gel ba kpoo."
         7 Belaa Juda tena la berɛ chaŋo ŋɔ, "Ya dɔ mmara bɛl waa dɛ bagle kɛ o chɛ kpoe, dɛkalkɛ
         o dɛ yerɛ o te Korowii Bie."
         8 Paelet aa no gɛ waa nɔ la, a taa o berɛ ɔmɛ kohona kwara.
         9 Anomanta o berɔ jo koodem bela, asɛ dɛ ka bɔɔ Yeesu ŋɔ, "Lepetenee he leɔ?" Kɛ o
         ta on chaŋɛ.
         10 Anee o berɛ bɔɔro ŋɔ, "Haa men chaŋe kɛɛ? Haa jemɛ kɛŋɔ n dɔ kpegri dɛ won gel ba
         foori ta, dɛ berɛ won gel ba kpaare pɛl dagagre ta kɛɛ?"
         11 Asɛ Yeesu ŋɔ, "Korowiirii sɛah dɛ gel he dɔ kpegri n nɛ. O fe ta sɛɛh yaa, he fe
         ta kpegri dɔe n nɛ. Nɛn waa lee mɛ tɛ dɛ gel he dɔɔ mɛ la wechɔga gwaa he kwa."
         12 Paelet aa no gɛ la, dɛ o dɛ nyin ŋwɛnɛ bɛl dɛ fee kpɔ Yeesu ta ó kaa. Ate nɛnlaa
         la kpɔ takpeg dɛɛ ŋɔ, "Nomɛlbwa waa dɛ yerɛ o te kooro la ɛ Room Koojen Siisa dɔm!
         Anomanta dɛ he kpɔ baa nɔ ta aa, amɔ dɛ Room Koojen la dɔmee hen!"
         13 Paelet aa no gɛ la, o kpɔ Yeesu le buse dɛ ba so bela waa soga dɛɛ bol waa dɛɛ pa
         bole la. Bwea nee ba mao o ir nyundua. Juda tena dɛ yerɛ bela Gabata.
         14 Awola la ɛ tɔpere Juda tena bwa aa dɛ kpɔ ba te dɛ daa kondikwaa dɛɛ cheg dɛ́ won
         di Ona Tɔpere waa lɔ ba Galekaa la ta la. Dɛ wee tel nyufala tonɛ, asɛ Paelet ŋɔ ba
         be ŋɔ, "He kooro laanee la!"
         15 Anee ba nyɛg kohona ŋɔ, "Gel ba kpoo! Gel ba kpaaro pɛl dagagre ta!" Asɛ Paelet bɔɔ
         ba ŋɔ, "He kooro gbabirii he ŋɔ ń gel ba kpaaro pɛl dagagre ta naa?" Anee Sɔfonomonome
         la chaŋo ŋɔ, "Ya ta kooro bɛlbwa dɔe ka ja Koojen Siisa nɛ!"
         16 Ate Paelet kpɔ Yeesu tɛɛ ba ŋɔ bá ka kpaaro pɛl dagagre ta. Asɛ soojare la kpɔɔ
         kaa.
         17 Ba kpɔɔ le koodem bela dɛ gel o che dagagre baa dɛ ba o kpaara pɛl o ta la dɛ ba
         tel bobɛl baa dɛ yerɛ bela Nyuhog Bɔr, asɛ Juda tena gee yerɛ bela Gɔlgɔta.
         18 Baa tel bela la, ba kpaaro pɛl dagagre la ta. Ba kpaa nɛra banɛ ja o nɛ, bɛl do o
         dig ta, asɛ bɛl ge do o gal ta, asɛ o do ba bwa baah ta.
         19 Belaa Paelet gel ba chwerɛ waane ka pɛl Yeesu dagagre la nyundua. Waa baa chwera
         laanee kɛ, |scJUDA TENA KOORO YEESU WAA LE NASARƐT LAANEE LA|d.
         20 Dɛ bela ne Jerusalam aa jaŋɛ, anomanta Juda tena kɛrɛdɛ bwa na gɛ waa la dɛ kura.
         Ba chwera Juda tena wobol ne Room tena wobol ne Grik tena wobol ta.
         21 Anomanta Juda tena Sɔfonomonome la ŋɔ Paelet be ŋɔ, "Gɛ haa chwera ŋɔ, ’Juda tena
         kooroo on’ nɔ aa were. Chwerɛ ŋɔ ’Onee ŋɔa Juda tena kooroo on.’ "
         22 Anee Paelet chaŋe ŋɔ, "N te dɔɔ chwerɛ tonɛ."
         23 Soojare la aa kpaa Yeesu pɛl dagagre ta tonɛ la, ba bɔne o laala bini bɔre anaarɛ,
         asɛ bɛlbwa kpɔ beŋkpoŋ. Kɛ o batakaare waa doo lɔga la te, ba sɔɔh kombir, ba ta bobɛlbwa
         nyarɛ pɛ.
         24 Anomanta soojare la ŋɔ dɔŋa be ŋɔ, "He bɛ gel ya kɛɛro. Hé gel ya ta chacha, naate
         waa di la ó kpɔ." Ba chwerɛ Korowii Tɔn bini ŋɔ, "Baa kpɔ n laalaa bɔne dɔŋa, dɛ
         ta chacha dɛ́ na naate waa di n batakaare." Gɛ baa chwera laanee soojare la ɛ, dɛ
         gel a ɛ kpela.
         25 Dɛ Yeesu nya ne Yeesu nyajen ne Kliopas haah Mɛɛre ne Mɛɛre waa le Magdala la chegɛ
         Yeesu dagagre la jwɛɛh bela.
         26 Yeesu aa na o nya ne o habɔteŋre waa dɛ nyinu kohona la kɛŋɔ baa chegɛ dɔŋa jwɛh,
         asɛ o ŋɔ o nya be ŋɔ, "N nya, he biee la,"
         27 dɛ ŋɔ o habɔteŋre la ge be ŋɔ, "He nyaa la." Le awola la, o habɔteŋre la lawɛ Mɛɛre
         kaa o dem o ka so o be.
         28 A habɔɔ Yeesu aa naa kɛŋɔ o wobɛlbwa tonɔ la, o ŋɔ, "Nyɔgre dɛ kpo mɛ," ásɛ waa
         aa lɔ Korowii Tɔn bini la ɛ kpela.
         29 Dɛ vii bɛl ne sennyɛga chegɛ bela, asɛ ba kpɔ komɛl kɛŋɔ yabii vɔwɛ daa bɛl baa dɛ
         yerɔ hesop dajaŋ ta, dɛ kpɔ li sennyɛga la dɛ kpɔ su o nyoa ó nyɔ.
         30 Yeesu aa nyɔa tonɛ la, o ŋɔ, "A tonɔ," asɛ dɛ gure o nyu dɛ gel o doma le, o sewɛ.
         31 Dɛ awola tɔpere la ɛ tɔpere Juda tena aa dɛ kpɔ ba te, dɛkalkɛ tɔɔ peraa dɛ ba jo
         Ona Tɔpere waa ɛ ba tɔpejen tenten la ta. Dɛ baa nyin kɛŋɔ Yeesu ne nɛra la sagɛ ka
         tel tɔpejen la ta. Anomanta ba kaa soŋe Paelet ŋɔ ó gel soojare kuugi ba nakpale
         bá sewɛ warane, ásɛ ba dɔ bɔr laa ba kpɔ dagagre la ta.
         32 Baa soŋe ŋwɛnɛ la, soojare la kaa kuugi nɛra la baa kpaa ba ne Yeesu pɛl dagagre
         ta la, nakpale.
         33 Baa tel Yeesu be la, ba nao kɛŋɔ o te dɔɔ sewɛ, anomanta ba ta o te nakpale kuuge.
         34 Kɛ soojare la bɛl kpɔ lampea dɛ yagɛ Yeesu loŋi ta. Bug la ta, chal ne nee le.
         35 Naate waa di waa nɔ danseɛ la naa siwi ne, dɛ jemɛ kɛŋɔ kasinteŋii, dɛɛ bola ásɛ
         he ge no dɛ yarada.
         36 Anɔ gelɔ waa baa chwera Korowii Tɔn bini ŋɔ, "Baa o hog beŋkpoŋ kwaraa ku" la ɛ kpela.
         37 Ba chwerɛ Korowii Tɔn la bobɛl ge ŋɔ, "Baa nyiŋi nɛn baa yagɔ lampea ne laanee."
         38 Anɔ bwa habɔɔ la, baa bɛl waa le Arimatea baa yerɔ Josef la Paelet be dɛ ka soŋo
         Yeesu lale. Dɛ a gɛ Josef nɔ dɛ teŋɛ Yeesu nɛ, kɛ o koh Juda tena ɔma waa dɛɛ sɔh
         o te a gɛ bɔr. Paelet tɛo ŋwɛnɛ ŋɔ ó ka kpɔ lale la kaa, asɛ o ka kpɔɔ kaa.
         39 Nikodeemɔs waa la Yeesu be jwaana bɛl la, o ne Josefoo la Yeesu hugribɔr bela. Nikodeemɔs
         la konsɔɔhsoma baa kpɔa dɛɛ fɔgle ba lala ne bela. A kan dɛ do tɔgre dɛ ɛ men baa
         kpɔa dɛ ɛ paanoo la baage del.
         40 Ba nɛra banɛ la kpɔ Yeesu lale la dɛ kpɔ konsɔɔhsoma la fɔglo, dɛ kpɔ yapoŋ vɔrɔwo,
         gɛ Juda tena aa dɛ ɛ ba lala dɛɛ hug ba la.
         41 Bela baa kpo Yeesu la, dɛ ba du daa ane bela, asɛ ba forɛ lalbɔɔ bwe bɛl ta kɛŋɔ
         dea ken. Dɛ ba ta nomɛlbwa o bini huge bwa.
         42 Dɛ lalbɔɔ la bɛne bela, asɛ ba Ona Tɔpere ge telo tonɛ, anomanta ba denɔ kpɔ Yeesu
         ka huge o bini.

1 Tomun aa dɛ kpɔ Kwasiara la, Mɛɛre waa le Magdala la la bela baa huge Yeesu la, dɛ
         ka na kɛŋɔ bwe baa kpɔa tɔ bɔɔ la nyoa la le o nyoa.
         2 Waa na gɛ la, o chwao la Seemɔn Pita ne o dɔŋ Yeesu aa dɛ nyinu kohona la be dɛ ka
         ŋɔ ba be ŋɔ, "Ba laa ya Dɔɔ kpɔ lalbɔɔ la bini, yaa jemɛ bela baa kpɔɔ bil."
         3 Pita ne o dɔŋ habɔteŋre la iro dɛ la bela baa huge Yeesu la.
         4 Dɛ chwae baa chwa, asɛ Pita dɔŋ la chwa warane dɛ felu tel bɔɔ la ta.
         5 O boŋɔ haah dɛ na yapoŋ la chɔe, kɛ o ta lalbɔɔ la bini tenten joɛ.
         6 Belaa Pita waa ka mun la ba dɛ ba jo bɔɔ la bini, dɛ na yapoŋ la bela,
         7 dɛ na yapoŋ baa kpɔa vɔwɛ o nyu la kɛŋɔ waa gula chɔ pera.
         8 Belaa Yeesu habɔteŋre waa tɔ sie tel bela la ge berɛ jo lalbɔɔ la bini, dɛ na a bwa.
         Waa naa la, o den yarada.
         9 Dɛ ba ta waa aa lɔ Korowii Tɔn bini bobɛl dɛ bagle kɛŋɔ a chɛ kɛ Yeesu ir seo ta
         la mun noɛ mɔɔ.
         10 Yeesu habɔteŋra la berɛ kaa ba deremi.
         11 Kɛ dɛ Mɛɛre te ta chegɛ bɔɔ la nyoa dɛɛ wi. Waa dɛ wi la, o boŋɔ dɛ haah lalbɔɔ la
         bini,
         12 asɛ dɛ na nyundua toroma banɛ. Ba do kompoŋa so bela baa kpɔ Yeesu lale bil la. Bɛl
         soge o nyu bɔr, asɛ bɛl so o nakpale bɔr.
         13 Belaa nyundua toroma la bɔɔro ŋɔ, "N nya, bɔkwa waa hɛɛ wi ken nɔ?" Asɛ o ŋɔ, "Ba
         kpɔ n Dɔɔ kaa. Maa jemɛ bela baa kpɔɔ ka bil."
         14 Waa bol gɛ tonɛ dɛ berɛ o te, dɛ Yeesuu chega, kɛ o ta jemɛ kɛ onee.
         15 Belaa Yeesu ŋɔ, "N nya, bɔkwa waa bala hɛɛ wi ken nɔ? Ume bɔree hɛɛ nyin ɔ?" Dɛ Mɛɛre
         dɛ lii kɛŋɔ nɛn waa dɛ nyiŋi daa baa dua bela la ta laanee, anomanta o chaŋo ŋɔ, "Nomoa,
         dɛ henee ba kpɔ n Dɔɔ kaa laa, hé gel n jemɛ bela haa kpɔɔ ka bil, ásɛ dɛ la ka
         kpɔɔ."
         16 Anee Yeesu yerɔ ŋɔ, "Mɛɛre." Asɛ o berɛ sie o be dɛ kpɔ Juda tena wobol ŋɔ, "Raboni!"
         (o munii Nomoa), dɛ ka lawɔ kpoŋe.
         17 Belaa Yeesu ŋɔ, "Kpɔ mɛ ta, n ta n Mɛɛ be laŋɛ mɔɔ. Kaa ka ŋɔ n nimanar be ŋɔ, ’N
         berɔ dɛɛ kaa nyundua n ne he bwa Mɛɛ waa ɛ ya bwa Korowii la be.’ "
         18 Asɛ Mɛɛre waa le Magdala la la Yeesu habɔteŋra la be dɛ ka ŋɔ, "N na ya Dɔɔ la!"
         O bol waa Yeesu aa bola la ba be.
         19 Awola Kwasiara la jwaana la, Yeesu habɔteŋra la cheme dea bɛl bini. Dɛ ba dɛ ɔmɛ
         Juda tena, anomanta ba tɔɔge gbeni la dɛ laa karɛ ba nɛ. Belaa ba ŋɔ ba nyiŋi, dɛ
         Yeesu baa che ba baah dɛ ŋɔ, "Kórowii tɛ heyaa bambisɔɔhna."
         20 Waa bol gɛ la, o kpɔ o nɔɔra ne o loŋi bag ba, asɛ ba sie lɛ kohona kɛŋɔ baa na ba
         Dɔɔ la.
         21 Yeesu berɔ bol ja ŋɔ, "Kórowii tɛ heyaa bambisɔɔhna. Gɛ n Mɛɛ aa tom mɛ la, gɛɛ
         n gee tomɛ heya."
         22 Waa bol gɛ tonɛ la, o hweero ta ba nɛɛ dɛ ŋɔ, "Hé lɛ Korowii Domadɛɛge la.
         23 Dɛ he ŋɔ Korowii kpɔ nɛra wechɔga kɛ ba aa, wɛɛ kpɔɔ kɛ ba, kɛ dɛ he ŋɔ Korowii bɛ
         nɛra wechɔga kpɔ kɛ ba aa, aa do ba nɛɛ."
         24 Dɛ Tɔmas baa dɛ yerɔ Kpar o ɛ Yeesu habɔteŋra la bini bɛl la toole o bala la be gɛ
         saŋ Yeesu aa ba bela la.
         25 Anomanta dɛ ba dɛ bol o be ŋɔ, "Ya na ya Dɔɔ la." Asɛ o chaŋ ba ŋɔ, "Dɛ n te ta dadowɛre
         la buge aa lɔ o nɔɔra ta la nae, dɛ kpɔ n nonii do bela, dɛ berɛ kpɔ n nɔn do o loŋi
         bela baa kpɔ lampea yagɛ la aa, maa waa nɔɔ yarada."
         26 A yawanyoa la, Yeesu habɔteŋra la berɔ ba cheme dea la bini ja, dɛ Tɔmas ja ba nɛ.
         Ba kagre dea la gbeni, kɛ Yeesu baa jo che ba baah, dɛ ŋɔ, "Kórowii tɛ heyaa bambisɔɔhna!"
         27 Asɛ dɛ ŋɔ Tɔmas be ŋɔ, "Kpɔ he nonii ba do n nɔɔra bɔɔne la ta, dɛ kpɔ he nɔn do
         n loŋi bɔɔ la ge ta, dɛɛ yarada mɛ, dɛ gel aahna-aahna la haa dɛ ɛ la."
         28 Asɛ Tɔmas ŋɔ, "N Dɔɔ, n Korowii!"
         29 Belaa Yeesu ŋɔ o be ŋɔ, "Haa na mɛ nɔ waa he yarada mɛ nɔ kɛɛ? Nɛra baa wola men
         nae dɛ yarada mɛ la, ba na som."
         30 Nyokpowaa Yeesu aa ɛa o habɔteŋra la siwi ta warɔ taeh. A bwa laa n chwerɛ do tɔn
         nɔ bini.
         31 Kɛ n chwerɛ anɔ ásɛ he che a ta dɛ yarada kɛŋɔ Yeesuu Kristo Korowii aa bagɛ nyoa
         ŋɔ wɛɛ bao la, onee Korowii Bie la, ásɛ a che he yarada haa dɛ yaradao la ta he dɔ
         Korowii mkpa.

1 A habɔɔ la, Yeesu kpɔ o te ba bagle o habɔteŋra la Tibeerias Moo la ta ja. Kenii
         a ɛ ba nao.
         2 Dɛ o habɔteŋra Seemɔn Pita ne Tɔmas baa dɛ yerɔ Kpar la, ne Nataaneɛl waa le Keena
         waa lɔ Galilia harɛ ta, ne Sebedii bii, ne ba bini banɛ pɛo so.
         3 Asɛ Seemɔn Pita ŋɔ o bala la be ŋɔ, "N dɛ la ń ka ta asau." Anee ba ŋɔ, "Amɔ te
         ya ne hɛɛ lao." Asɛ ba bwa ka jo gbera bini dɛ ka ɛ toma aaa tɔɔ ba per, dɛ ba ta
         komɛlbwa dɔe.
         4 Tɔ aa pera la, dɛ Yeesu chegɛ nee nyoa bela, kɛ o habɔteŋra la aa nao la, ba ta jemɛ
         kɛ onee.
         5 Belaa o yer ba ŋɔ, "Bwɛɛla, he ta pɛŋa dɔe yaa?" Anee ba ŋɔ, "Ɔɔh, ya ta komɛlbwa
         dɔe."
         6 Asɛ o ŋɔ, "Hé ta asau la ta gbera la dig bɔr, hɛɛ dɔ anee." Belaa ba ta do bela,
         asɛ asau la lawɛ pɛŋa kohona, ba ta wone tɛro do gbera la bini.
         7 Anee Yeesu habɔteŋre waa dɛ nyinu kohona la ŋɔ Pita be ŋɔ, "Ya Dɔɔree." Dɛ Seemɔn
         Pita foo o batakaare bil. Waa noa kɛŋɔ ba Dɔɔree la, o berɛ kpɔ do, dɛ le nee la ta.
         8 Asɛ Yeesu habɔteŋra la kar la tawɛ gbera la dɛ tɛr asau la ne pɛŋa la teŋɛ dɛ ba
         ta baŋ, dɛkalkɛ dɛ ba ne baŋ aa jaŋɛ kohona. Wɛɛ ɛ nagale lafaa.
         9 Baa baa chuge la, ba na hɔla nii asɛ pɛŋe dawɛ a doa, asɛ paanoo chɔ bela.
         10 Asɛ Yeesu ŋɔ ba be ŋɔ, "Hé kpɔ pɛŋa haa lawa la ane ba."
         11 Belaa Seemɔn Pita ka jo gbera la bini dɛ tɛr asau la le baŋ, dɛ pɛŋejena su o bwa.
         A lɔ lafa fifraanue dɛ atoro, kɛ a ne a wara bwa, asau la bobɛlbwa ta kɛɛrɛ.
         12 Asɛ Yeesu ŋɔ, "Hé ba chɔɔ nyoa." O habɔteŋra la bɛlbwa ta wone lɔ bambile dɛ pɛɛro
         o nɛnsoo, dɛkalkɛ dɛ ba jemɔ kɛŋɔ ba Dɔɔree.
         13 Asɛ Yeesu ka kpɔ paanoo la tɛɛ ba, dɛ kpɔ pɛŋe la tɛɛ ba gɛ tenten.
         14 Korowii aa iru seo ta la, anɔɔ jaa tooro waa kpɔ o te bagle o habɔteŋra la.
         15 Belaa baa di kwaa tonɛ la, o bɔɔ Seemɔn Pita ŋɔ, "Jɔn bie Seemɔn, he dɛ nyin mɛ dɛ
         gwaa banɔ nɔ naa?" Anee Pita ŋɔ, "Ɔɔh, n Dɔɔ, he jemɔ kɛŋɔ n dɛ nyin he wa." Anee
         Yeesu berɛ ŋɔ, "Dɛɛ nyini n pebiiri nɛ."
         16 O berɔ pɛɛro nɛɛtena ŋɔ, "Jɔn bie Seemɔn, he dɛ nyin mɛ naa?" Anee o ŋɔ, "Ɔɔh, n
         Dɔɔ, he jemɔ kɛŋɔ n dɛ nyin he wa." Anee Yeesu ŋɔ, "Dɛɛ nyiŋi n peera nɛ."
         17 Yeesu berɔ kwaa pɛɛro tooro tena ŋɔ, "Jɔn bie Seemɔn, he dɛ nyin n waa aa?" Waa nɔ
         gelɔ Seemɔn Pita bambile chɔg kohona kɛ waa bera bɔɔro tooro tena ŋɔ, "He dɛ nyin
         n waa" la. Asɛ o ŋɔ, "N Dɔɔ, he jemɛ wobɛlbwa, he gbabir jemɔ kɛ n dɛ nyin he wa."
         Anee Yeesu ŋɔ o be ŋɔ, "Dɛɛ dɛɛ n peera.
         18 Kasinteŋ, n dɛ ŋɔ he be, he faa ɛ bonɔɔ la, he won kriso vɔwa dɛ kaa bela bwa haa
         dɛ nyin. Kɛ dɛ he baa hwɛɛhraa, hɛɛ tɛr nɔɔraa asɛ nomɛl vɔrɔwe dɛ kaa he ne bela
         haa wola nyin laŋa."
         19 O bol anɔ dɛ kpɔ ɛɛ bagle seo la soo Pita aa dɛ ba sewa, á che a ta Korowii dɔ jirima.
         Waa bol gɛ tonɛ la, o ŋɔ Pita be ŋɔ, "Dɛɛ teŋɛ n nɛ."
         20 Baa dɛ kaa la, Pita keo nyiŋi dɛ na kɛŋɔ o dɔŋ habɔteŋre Yeesu aa dɛ nyinu kohona
         la teŋɛ ba nɛ. Onee fa soga kpagɛ Yeesu gɛ saŋ o ne o habɔteŋra la aa chema tig ta,
         asɛ dɛ bɔɔro naate waa dɛ ba o lee tɛ la.
         21 Pita aa nao la, o bɔɔ Yeesu ŋɔ, "N Dɔɔ, aah baa nɔ ge sɛh?"
         22 Belaa o chaŋo ŋɔ, "Dɛ n dɛ nyin kɛ o so le dɛ ka tel saŋ maa ba kwaraa naa, he waanee
         yaa? Hé te dɛɛ teŋɛ n nɛ!"
         23 Yeesu aa bol gɛ la, dɛ o habɔteŋra la dɛ bol bobɛlbwa ŋɔ, amɔ ba dɔŋ habɔteŋre la
         aa sewɛ bwa. Kɛ gɛ laa Yeesu ŋɔ. Waa waa bolaa kɛŋɔ, dɛ o dɛ nyin o habɔteŋre la so
         ka tel gɛ saŋ waa ba naa, Pita waane laa.
         24 A gɛ habɔteŋre nɔɔ bagle gɛ waa nɔ dɛ chwerɛ a bwa bil. Ya jemɔ kɛŋɔ a ɛ kpela.
         25 Waa Yeesu aa ɛa warɔ taeh. A bwa laa ba chwerɛ do tɔne ta. Dɛ ba fe wono chwerɛ a
         bwa do tɔne ta naa, a gɛ tɔne la fe aa bɔr dɔe ba dɛ jo harɛ nɔ ta.We-laWe-laWe-laWe-laWe-la

1 Nomoa Teɔfelɔs, n tɔn la maa tɔ sie chwerɛ la, n le Yeesu toma la mumpar dɛ bagle
         o we-ɛɛla ne o webagla waa bwa
         2 ka tel awola Korowii aa kpɔɔ kaa nyundua la. O chegɛ Korowii Domadɛɛge la kpegri
         ta dɛ bagle baala la waa kpɔa ŋɔ bá ɛ o toroma la waa baa dɛ ba ɛɛ la, asɛ Korowii
         kpɔɔ kaa nyundua.
         3 Waa sewa dɛ ir la, o kpɔ o te bagle o toroma la kera aŋwɛnɛ bwa tɔpera fifraanaarɛ
         baah ta, dɛɛ bol Korowii Kora waa ba be. Gɛ baa nao la gelɔ ba jemɛ kpelakpela kɛŋɔ
         o ir seo ta.
         4 Ba ne waa bera ba cheme ja la, o ŋɔ ba be ŋɔ, "He bɛ Jerusalam le mɔɔ. Hé so kpa
         koŋkɛɛle la maa ŋɔa n Mɛɛ bagɛ nyoa ŋɔ wɛɛ tɛ heyaa la.
         5 Nee nee Jɔn sɔ nɛra Korowii ne, kɛ aa tɔpere bɛlee di asɛ Korowii kpɔ o Domadɛɛge
         la sɔ heya. Anomanta hé so kpao."
         6 Ba ne waa baa cheme la, ba bɔɔro ŋɔ, "Ya Dɔɔ, taraken te hɛɛ geloo ya Israel tena
         berɛ di ya kora la gbaɔ?"
         7 Belaa Yeesu ŋɔ, "N Mɛɛ nɔn taa wobɛlbwa ne a tɔpere bwa do. He ta ŋwɛnɛ dɔe kɛŋɔ
         he jemɛ tɔpere la waane aa dɛ ba chiga.
         8 Kɛ dɛ Korowii Domadɛɛge la baa so he nɛ aa, wɛɛ tɛ heyaa kpegrii asɛ he di danseɛ
         tɛ mɛ Jerusalam fɔgbaah, ne Judia harɛ kabora bwa ta, ne Samaria harɛ ta, ne harɛ
         jaga bwa."
         9 Waa bol a gɛ waa nɔ tonɛ ba ta che dɛɛ nyiŋu la, dɛ Korowii baa kpɔɔ dɛɛ kaa nyundua,
         asɛ baamare ba tɔ o nɛɛ nyundua bela, ba ta on nae kpa.
         10 Waa dɛ kaa, dɛ ba sie ta pa nyundua haah ken. Bug la ta baala banɛ bane baa do laalapoŋa
         baa che ba jwɛh,
         11 dɛ bɔɔ ba ŋɔ, "Galilia tena, ɛrɛɛ he che bonɔ dɛɛ nyiŋi nyundua haah gɛ nɔɔ? Yeesu
         nɔ Korowii aa baa kpɔɔ le he be kaa nɔ, wɛɛ berɔɔ ba gɛ tenten haa nao wɛɛ kaa nyundua
         nɔ."
         12 Asɛ Yeesu toroma la le Ɔlevere Bwe la ta baa chega o kaa nyundua gel ba la ta dɛɛ
         kaa Jerusalam. A ka tama bwe la ne Jerusalam ɛ kwansini beŋkpoŋ.
         13 Dɛ ba dɔ dea abrɔsane bɛl doa Jerusalam. Ba la Jerusalam dɛ ka jo o bini. Ba nɛra
         baa jo dea la bini laanee: Pita ne Jɔn, ne Jems ne Andriu, ne Felep ne Tɔmas, ne Batolomeo
         ne Maatiu, ne Alfeɔs bie Jems, ne Seemɔn Sɛlɔt, ne Jems bie Judas.
         14 Dɛ ba ne haahna la ne Yeesu nya Mɛɛre ne Yeesu nimanar la pɛo cheme dɛ yon dɛɛ soŋe
         Korowii warawara.
         15 Aa baa di tɔpera anɛ la, ba bala la bwa chemo. Baa tel nɛra lafa fifraanɛɛ. Asɛ Pita
         ir che ba baah ta dɛ ŋɔ,
         16 "Yabala, Korowii Domadɛɛge chegɛ Devid nɛɛ dɛ pu sie bagle Judas waa tɔ nɛra sie
         dɛ bag ba Yeesu ba lawɔ la wa. Gɛ waa bagla laanee chɛ kɛ a ɛ. A waa a ɛ gɛ la.
         17 O fa ja ya nɛ. Ya ne o bwaa fa dɛ ɛ Korowii toma nɔ."
         18 (Waa yog Yeesu la, o kpɔ o tonchɔga la suuga dɛ ka yawɛ harɛ bɛl. A gɛ harɛ nɔ taa
         o chole, o tea pere, o looni le, asɛ o sewɛ.
         19 Jerusalam tena bwa no o seo la wa. Anomanta ba pa a gɛ harɛ la sɔn ba wobol ta Akɛldama.
         O munii Chal Harɛ.)
         20 Pita ŋɔ, "Ba chwerɛ Korowii Kpɛɛra Tɔn la bini ŋɔ, ’Hé gel o dem chɔ pɛɛ, nomɛlbwa
         bɛ o ta do.’ Dɛ berɛ chwerɛ ŋɔ, ’Hé berɛ o toma tɛ nomɛl.’
         21 Anomanta a chɛ kɛŋɔ nomɛl ba ja ya nɛɛ dɛ di ya Dɔɔ Yeesu seo ta ira la danseɛ. Nɛra
         ya ne ba faa teŋɛ ya Dɔɔ Yeesu nɛɛ dɛɛ gaage la,
         22 dɛ kpoŋe le gɛ saŋ la Jɔn faa dɛ sɔ nɛra Korowii nee la dɛ ba le saŋ la Korowii aa
         baa kpɔ ya Dɔɔ le ya be kaa nyundua la, a gɛ nɛra nɔ bɛlee dɛ won ja ya nɛɛ dɛ di
         o seo ta ira la danseɛ."
         23 Asɛ ba kpɔ nɛra banɛ dɛ ŋɔ bá ta bie tɛɛ ba dɛ́ won jemɛ naate aa chɛ kɛ o ja ba
         nɛɛ la. Josef baa dɛ yerɔ Baasabas (dɛ berɛ dɛɛ yerɔ Jastos la) ne Matayasee ba kpɔ,
         24 dɛ soŋe Korowii ŋɔ, "Ya Dɔɔ, hen jemɛ nomɛlbwa nyu bini. Anomanta bagle yaa nɛra
         banɛ nɔ bini onɔ la haa dɛ nyin
         25 kɛŋɔ o chig Judas naa ta dɛɛ ɛ he toma Judas aa vɛah dɛ kaa bela aa chɛ kɛ o do la."
         26 Baa ta bie la, Matayasee dia, asɛ ba kpɔɔ ja Yeesu toroma fi dɛ beŋkpoŋ la nɛ.

1 Ba tɔpejen baa dɛ yerɔ Pɛntekɔs la telo, asɛ ba bwa cheme bobeŋkpoŋ.
         2 Kerabeŋkpoŋ dɛ komɛl dɛ gbɔgre nyundua dɛɛ si kɛŋɔ peujen bɛl aa dɛ ta ken. Asɛ a
         gɛ gbɔga la tɔ dem la baa lɔ o ta la bwa.
         3 Asɛ ba na kwaane kɛŋɔ ninlao ken, asɛ a pegri dɛ ba so ba nɛra baa lɔ bela la te
         bɛlbwa nɛ.
         4 Ate dɛ Korowii Domadɛɛge baa so ba bwa nɛɛ kpegri ne dɛ ir ba nɛ, asɛ baa bol wobofala.
         Korowii Domadɛɛge laanee gela ba won dɛɛ bol a gɛ wobofala la la.
         5 Dɛ nɛra baa dɛ ɔmɛ Korowii dɛɛ tomɔ gɛ Juda tena aa dɛ tomɔ la le harɛ ta bobɛlbwa
         dɛ ba su Jerusalam bwa.
         6 Baa no gbɔga la la, ba bwa baa cheme bela, asɛ a ɛɛ ba anebɛlbwa kɛŋɔ nɛra la aa
         dɛ bol waa ba bɛlbwa bwɛɛ wobol ta la.
         7 Belaa ba nyoa aa kpoa kohona la, baa bɔɔ dɔŋa ŋɔ, "Galilia tena laa nɛra nɔ kɛɛ?
         8 Aah ɛrɛɛ ba ɛ dɛ won dɛɛ bol ya bɛlbwa wobol nɔɔ?
         9 Ya bwa harɛre kokogrɔ. Ya bane le Paatea, bane le Midia ne Elam, bane ge le Mɛsopoteemea
         ne Judia, ne Kapadoosia. Ya bane ge le Pɔntos ne Eesia,
         10 bane le Frejea ne Pamfiilia, bane le Ijipt ne Lebya harɛ, Sairini jwɛɛh bela. Ya
         bane le Room.
         11 Ba lolɛ ya bane Juda tena harɛ, bane ge ɛ hɔɔhra, kɛ ya bwa ge dɛ tomɛ Korowii gɛ
         Juda tena aa dɛ tomɔ la. Ya bane ge le Kret ne Arebia. Kɛ ya bwa dɛ no kɛŋɔ baa dɛ
         bol waa ya gbagba wobol ta dɛɛ bagle wejena Korowii aa ɛa!"
         12 Asɛ ba nyoa kpo kohona, baa bɔɔ dɔŋa ŋɔ, "Aah bɔkwa soo waa nɔɔ?"
         13 Asɛ bane gee mamɛ Yeesu habɔteŋra la ŋɔ senee ba nyɔ.
         14 Belaa Pita ne o bala Yeesu toroma fi dɛ beŋkpoŋ la ir che, asɛ Pita ɛɛ bol waa takpeg
         ne dɛ ŋɔ, "Yabala Juda tena ne he nɛra haa cheme Jerusalam bwa, hé cheg deŋne dɛ
         no waa nɔ aa dɛ ɛ nɔ mun.
         15 Gɛ haa dɛ lii ŋɔ senee nɛra nɔ nyɔ nɔ, sen laa ba nyɔ. Chɔɔ laa ta naa?
         16 Waa Korowii keame Joel faa bola laanee hɛɛ na chɔɔ nɔ ne la. O bolɔ ŋɔ,
         17 ’Korowii ŋɔ, "Harɛ chɔga tɔpera aa ka mun la ta la, mɛɛ tɛ nɛra bwa soosiwii n Domadɛɛge
         la kohona, asɛ ba bibaala ne bihaahna bwa bol n waa la, asɛ ba bonɔɔna na chaahna,
         asɛ ba banjeni dee deera.
         18 Gɛ saŋ la, mɛɛ geloo n Doma la ir n yombaala ne yomhaahna gba kwaraa nɛɛ ásɛ ba
         bol n waa la.
         19 Mɛɛ ɛ nyokpowaa nyundua ne harɛ ta, asɛ nɛra na chal ne nii ne ninchuu kohona.
         20 Wee dɛ ba bira, asɛ korobie swɛɛ kɛŋɔ chal ken mɔɔ n tɔpejen la ba.
         21 A gɛ saŋ la, nomɛlbwa waa yerɛ men Korowii sɔn la, mɛɛ lɛo." ’
         22 "N bala Israel tena, hé no waa nɔ. Yeesu waa le Nasarɛt la fa ɛ nɛn bɛl Korowii
         aa gela o won dɛɛ ɛ nyokpowaa, asɛ he na dɛ won jemɛ kɛŋɔ Korowii kpegri nee wɛɛ ɛ
         o toma kpela. A gɛ waa nɔ ta heyaa wehɔɔhra ɛɛ.
         23 Korowii jemɛ Yeesu waa bwa wubwa dɛ chega ken mɔɔ a tel nɔ. O ɛa kɛŋɔ wɛɛ kpɔɔ do
         he nɔn ta, asɛ he gel wechɔg-ɛɛra kpaaro pɛl dagagre ta dɛ kpoo.
         24 Asɛ Korowii lɛo seo nɔn ta dɛ iru seo ta, dɛkalkɛŋɔ seo ta kpegri dɔe o nɛɛ dɛ́ lawɔ
         o bɛ won ir.
         25 O waa Devid bol ŋɔ, ’N ne Korowii lole saŋ bɛlbwa. Maa ɔmɛ bwa, dɛkalkɛŋɔ o chegɛ
         n habɔɔ.
         26 Anomanta n sie lɛo, n wobol ge bwa ɛ bansɔɔhna wobol. Maa n bwadabii waa jar, dɛkalkɛŋɔ
         n sie dawɛ Korowii nɛ.
         27 N Naa Korowii, haa he bidɛɛge waa soeh ba lala bwɛ. Haa gel o chɔ bɔɔ bini pɔh.
         28 He bag mɛ ŋwɛnɛ maa kpɔ dɛ dɔ bokpega. Saŋ bɛlbwa maa na he siwi la, n bwara ɛɛ sɔɔh
         mɛɛ.’
         29 "Yabala, mɛɛ wonoo bol n naa Devid wa, dɛkalkɛŋɔ ya bwa jemɛ o waa kɛrɛdɛ. O sewɔ,
         ba hugo, hale o ŋwam ta lole fini nɔ.
         30 Kɛ o ɛ Korowii keame, dɛ berɛ jemɛ nyoa Korowii aa ŋwɛɛ ntam bagɛ ŋɔ wɛɛ geloo Devid
         naa bɛl ba di o kara la.
         31 Devid na chaahna dɛ won jemɛ waa Korowii aa dɛ ba ɛɛ kerekere. Anomanta Kristo la
         Korowii aa bagɛ nyoa ŋɔ wɛɛ tomɔɔ ásɛ o ba lɛ yaa la seo ta ira waa o faa bol ŋɔ
         Korowii ta o waa soɛh lala bwɛ, o ta bɔɔ bini chɔe pɔh la.
         32 A gɛ Yeesu nɔɔ Korowii ir seo ta la. Ya bwa kpɔ ya sie nao dɛɛ diu danseɛ.
         33 O Mɛɛ Korowii aa kpɔɔ kaa nyundua dɛ gel o so nomombɔr o dig ta la, o tɛo o Domadɛɛge
         la gɛ o faa bagɛ nyoa la, asɛ Yeesu ge berɛ kpɔ tɛ yaa. O tomaa hɛɛ na dɛɛ no la.
         34 He jemɔ kɛŋɔ Devid gbagba laa ira kaa nyundua, kɛ waa waa bola laanee nɔ. O ŋɔ, ’N
         Naa Korowii ŋɔ n Dɔɔ be ŋɔ ó so nomombɔr o dig ta bela
         35 ásɛ o ba o dɔma ne harɛ ásɛ o tigri ba nɛ.’
         36 "Anomanta a chɛ kɛŋɔ Israel tena bwa jemɛ kɛŋɔ Yeesu laanee Korowii ɛ nɛwɛnyini bwa
         dɔɔ la. Onee Kristo la. Kɛ o laa he kpaa pɛl dagagre ta dɛ kpoo la aa?"
         37 Nɛra la aa no a gɛ waa nɔ la, ba nao kɛŋɔ ba ɛ wechɔga, asɛ ba tea bini chɔg, ba
         bɔɔ Pitawa ŋɔ, "Aah ɛrɛɛ yaa ba ɛɛ yɔ, yabala?"
         38 Anee Pita ŋɔ ba be ŋɔ, "A chɛ kɛŋɔ he bini bɛlbwa charɛ o liire dɛ le wechɔga ta,
         dɛ gel ba sɔɔ Korowii nee ásɛ o teŋɛ Yeesu Kristo nɛ, ásɛ Korowii kpɔ o wechɔga
         kɛo. He ɛ gɛ naa, Korowii ɛɛ tɛ heyaa o Domadɛɛge laanee,
         39 dɛkalkɛŋɔ he ne he naanar ne bojaŋ tena Korowii aa dɛ yer ba ŋɔ bá ba o be la bwa
         waa o bagɛ nyoa la la."
         40 O bol waa kohona dɛ ja ba dɛ gbɛgbɛ ba ŋɔ, "Fini nɛra wechɔga kan ga. Hé takapɔ
         dɛ laa he te le nɛnchɔga la Korowii aa dɛ ba ba wechɔga kpɔe dɛ bɔ ba kem la bini."
         41 Nɛra la kɛrɛdɛ yarada Pita wobol la, asɛ ba sɔ ba Korowii ne. Ba nɛra kagboŋa batoroo
         yarada Yeesu waa dɛ kpɔ ba te tɛo awola tɔpere la ta dɛ ba ja ba nɛ.
         42 A gɛ nɛra la balɔ dɛ baa hweli Korowii waa Yeesu toroma la be warawara. Dɛ ba ne
         Yeesu toroma laanee pɛa dɛɛ ɛ wobɛlbwa, dɛɛ di kwaa dɛɛ tomɛ Korowii.
         43 Dɛ Korowii chegɛ Yeesu toroma la nɛɛ dɛɛ ɛ tomkpega, asɛ nɛra bwa nyoa kpo baa ɔmɛ.
         44 Dɛ nɛra baa yarada Yeesu waa dɛ ɛ asɔre tena la bwa pɛo dɛɛ ɛ wobɛlbwa, dɛɛ bɔne
         komɛlbwa baa dɔa.
         45 Dɛ ba dɛ yog ba koŋkwaare ne harɛre dɛ kpɔ a suuga la dɛɛ bɔne dɔŋa gɛ bɛlbwa aa
         hiah, asɛ bɛlbwa won yawɛ o konnyina.
         46 Tɔpebii te bɛlbwaa baa cheme Korowii Dea, dɛ pɛ dɛɛ di kwaa ba deremi silɛɛ ne tepoŋ
         ne.
         47 Dɛ ba dɛ jam Korowii, dɛ nɛra dɛ kpɛɛ ba taeh. Asɛ Korowii lɛ nɛnfala tɔpebii te
         bɛlbwa ba ba baa ja o nɛra la nɛ.

1 Awola bɛl Pita ne Jɔn la Korowii Dea wekee saŋ. A gɛ saŋ nɔɔ nɛra la bwa cheme dɛɛ
         soŋe Korowii webaŋa.
         2 Baa kaa tel dea la doonyoa la baa dɛ yerɔ Doonyodɛɛge la ta la, dɛ baa bɛl soge bela.
         Dɛ a gɛ baa la soge boobi o bechale saŋ bwa. Asɛ tɔpere bwa ba yon cheo ka so a gɛ
         doonyoa bela o kaa soŋe suuga nɛra baa dɛ jo Korowii Dea bela la be.
         3 Pita ne Jɔn aa dɛ ba dea bela joe la, o soŋ ba ŋɔ bá tɛo komɛl.
         4 Belaa ba pa sie o be, asɛ Pita ŋɔ, "Nyiŋi yaa!"
         5 Anee o nyiŋ ba dɛɛ lii kɛŋɔ baa tɛo komɛlee.
         6 Belaa Pita ŋɔ, "N ta suuga dɔe dɛ́ tɛɛ, kɛ mɛɛ tɛɛ kon n ge aa dɔa laanee. Yeesu
         Kristo waa le Nasarɛt la sɔn ta, ir dɛ valɛ!"
         7 Asɛ Pita lawɛ boobi la nɔndig dɛ gɔɔro ir. Bug la ta dɛ baa la nakpale ne o nalurumi
         denɔ do kpegri,
         8 o chugri ir che o naa anɛ la ta dɛɛ valɛ, asɛ o ne ba jo Korowii Dea bela. O kpɔ
         silɛɛ dɛɛ valɛ dɛɛ sa, dɛɛ kpɛɛ Korowii.
         9 Nɛra baa lɔ bela la bwa nao kɛŋɔ waa dɛ valɛ dɛɛ kpɛɛ Korowii.
         10 Baa naa kɛŋɔ boobi la o faa dɛ soŋe kwaa Doonyodɛɛge la ta laanee dɛɛ valɛ la, ba
         nyoa kpoo ba chara jegre kɛŋɔ waa bera won ir che dɛɛ valɛ la.
         11 Baa la toɔh pɛl Pita ne Jɔn, asɛ ba ne o ka tel Korowii Dea la bobɛl baa dɛ yerɛ
         bela Solomɔn Pato la, asɛ nɛra la aa nao la, ba nyoa kpoo, asɛ ba bwa chwa biribiri
         ken dɛ ba Pita ne Jɔn ne baa la be bela.
         12 Pita aa na nɛra la la, o bɔɔ ba ŋɔ, "Yabala Israel tena, ɛrɛɛ waa nɔ kpo he nyoa
         hɛɛ nyiŋi yaa gɛ nɔɔ? He dɛ lii ŋɔ ya gbagba kpegri ta kɛɛ ya nɛndɛɛga ɛɛ kohona waa
         baa nɔ won ir che dɛɛ valɛ nɔ kɛɛ?
         13 Gɛ laa. Korowii la ya naanar faa dɛ tomɛ la, Abraham ne Aesek ne Jekɔbwa Korowii
         la, on tɛ o bonɔɔ Yeesu sɔn gɛ la. Onee he kpɔ tɛ nomonome ŋɔ bá bol o waa dɛ kpoo
         la. Harɛ nomoa Paelet aa ŋɔa ó tao la, he ta ŋɔe ŋɔ haa sɛah?
         14 Wechɔga bɛlbwa toole o nɛ, wedɛɛga gboo o ɛ. Kɛ he ŋɔ haa on nyin, dɛ ŋɔ nɛn waa
         dɛ kpo nɛra laanee hɛɛ nyin kɛŋɔ Paelet foo ta dɛ gelo.
         15 Korowii nɛn nɛwɛnyini aa che o nɛɛ dɛ dɔ mkpa la, onee he kpo la, asɛ Korowii lawɔ
         ir seo ta. Ya na a gɛ waa nɔ. A danseɛ yaa di la.
         16 O sɔnee ya yerɛ asɛ baa nɔ gbaŋre la. Yarada yaa dɛ yarada Yeesu la, a taa a che
         waa nɔ haa naa nɔ won ɛ la. O waa la yaa dɛ yarada la, a gbosoroo chah baa nɔ he bwa
         aa jemɔ nɔ la. He bwa gee naa kɛŋɔ o gbaŋrɔ.
         17 "Yabala, n jemɔ kɛŋɔ bɛ jemaa gela he ne he nomonome ɛ Yeesu waa haa ɛo la.
         18 Korowii tɔ sie gel o keamere la bwa bagle ŋɔ o Kristo la waa bagɛ nyoa ŋɔ wɛɛ tomɔɔ
         ásɛ o ba lɛ yaa la dɛ ba waa nae. A gɛ waa la, kenii Korowii chega a ba ɛ.
         19 Anomanta hé charɛ he liire le he wechɔga ta dɛ kpɔ he te tɛ Korowii ásɛ o kpɔ he
         wechɔga kɛ heya, dɛɛ tɛ heyaa bambisɔɔhna, dɛɛ do heyaa gbemba.
         20 Wɛɛ berɔɔ tomɛ Yeesu waa ɛ Kristo la he be. Onee o le ŋɔ ó ba lɛ heyaa la.
         21 A chɛ kɛŋɔ Yeesu do nyundua dɛ ka tel tɔɔ la wee Korowii aa ɛ wobɛlbwa kɛrɛdɛ ken,
         gɛ waa gela o keamedɛɛga la bagle la.
         22 Mosis baglɔ ŋɔ, ’N Naa Korowii ɛɛ tomɛ o keamee ó ba bol o waa dɛɛ tɛ heyaa gɛ waa
         tom mɛ la. He gbagba dwee binii wɛɛ ba o lee. A chɛ kɛŋɔ he cheg deŋne dɛ no o wobol,
         dɛ ɛ gɛ bwa waa dɛ bagle.
         23 Nomɛlbwa waa wola o wobol noɛ la, baa pero le Korowii nɛra binii dɛ kpoo!’
         24 Korowii keamere baa dɛ bagle Korowii waa la, le Samoɛl bere saŋ ne banɔ la baa teŋɛ
         o nɛɛ bwa, ba bwaa bagle waa aa dɛ ɛ fini nɔ wa.
         25 Korowii nyoa la waa baga dɛ gel o keamere bol la, heyaa o bagɛ tɛ. Fɔo la Korowii
         ne he naanar aa fɔwa la laworomɛɛ hɛɛ di la. O ŋɔ Abraham be ŋɔ, ’He naanar nɛɛ aa
         ba chega n ɛ wedɛɛga tɛ harɛ ta nɛra bwa.’
         26 A waa Korowii le o torome la dɛ tɔ sie tomɔ he be ásɛ o ba ɛ heyaa wedɛɛga dɛ gel
         bɛlbwa charɛ o liire dɛ le o wechɔga ta la."

1 Pita ne Jɔn aa chega dɛɛ bol waa nɛra la be la, Sɔfore bane ne nɛra baa dɛ daah Korowii
         Dea la nomoa ne Saduki tena bane balɔ. Dɛ Saduki tena la aa yarada kɛŋɔ nɛra bwa ɛɛ
         ir seo taa tɔpebɛl.
         2 Ba baah diu kɛŋɔ Pita ne Jɔn aa dɛ bol nɛra la be ŋɔ Yeesu ir seo ta la. A gɛ la
         baglɔ kɛŋɔ serewa ɛɛ ba ir seo taa.
         3 Anomanta ba lawɛ Pita ne Jɔn ka do dea ásɛ bɔr chaah mɔɔ, dɛkalkɛŋɔ gɛ saŋ baa lag
         ba la dɛ jɔmɔraa.
         4 Nɛra baa lɔ bela dɛɛ no waa la dɛ yaradaa warɔ. Dɛ baala baa yarada waa la ba nɛra
         kagboŋa banue.
         5 Tɔ aa pera la, Juda tena nomonome, ne bwɛɛ nomonome, ne Tɔn Jerema bwa cheme Jerusalam.
         6 Ba ne Sɔfore Nomoa Anas ne Kaefas, ne Jɔn, ne Alɛksanda ne Sɔfore Nomoa dea nɛra
         la bwaa chema.
         7 Asɛ ba kpɔ Pita ne Jɔn ba che nɛra la baah ta, dɛ bɔɔ ba ŋɔ, "Ŋwɛnɛ besoo taa a che
         he ɛ gɛ nɔɔ? Ume sɔn taa he che ɛ gɛ waa nɔɔ?"
         8 Belaa Korowii Domadɛɛge la ir Pita nɛɛ kpegri nɛ, asɛ o ŋɔ ba be ŋɔ, "Bwɛɛla sitɔɔra
         ne nomonome,
         9 dɛ bɔɔraa hɛɛ bɔɔ yaa dɛ́ jemɛ ŋwɛnɛ la ta aa chega ya won ɛ boobi nɔ wedɛɛge nɔ
         dɛ won chaoh weela aa,
         10 amɔ te hé no, asɛ Ísrael tena bwa no, kɛŋɔ Yeesu Kristo waa le Nasarɛt, haa kpoo
         dagagre ta asɛ Korowii iru seo ta la, o sɔn kpegri taa a che baa nɔ waa chega nɔ dɔ
         bokpega la.
         11 Yeesu nɔ bwara waa ba bagle Korowii Tɔn bini ŋɔ, ’Bwe la he mamaala aa vɛah dɛ liiru
         konsala la, on baa lawɛ dea la kpoŋe la.’
         12 Dɛ Yeesu laa aa, nomɛlbwa toole dɛ won lɛ yaa. Nomɛlbwa toole harɛ nɔ ta bobɛlbwa
         yá yerɔ o won lɛ yaa ka ja Yeesu nɛ."
         13 Dɛ Pita ne Jɔn aa tɔn jemɛ kohona bɛlbwa, dɛ ɛ nɛmpɛɛne baa wola Korowii waa hwele
         kohona bɛlbwa. Nomonome la aa na bambile la soo baa wona kpoŋe dɛɛ bol waa la, dɛ
         a ɛɛ ba anebɛlbwa. Belaa ba sie chaah ba nɛɛ kɛŋɔ ba fa teŋɛ Yeesu nɛɛ dɛɛ hwelu.
         An gela ba jemɛ waa dɛ dɔ bambile gɛ la.
         14 Nomonome la ta berɛ won bol wobɛlbwa kpa, dɛkalkɛŋɔ dɛ ba gbabir na baa la baa chaoh
         la. Dɛ o chegɛ Pita ne Jɔn be.
         15 Asɛ ba ŋɔ Píta ne Jɔn le dea la bini ka che dahara. Dɛ ba dɛ bɔɔ dɔŋa ŋɔ,
         16 "Aah ɛrɛ tenee yaa ba baala nɔ ɛɛ yɔ? Jerusalam tena bwa nao dɛ jemɛ kɛŋɔ nyokpowaa
         ba ɛ gɛ nɔ. A te ta tɔŋla dɔe.
         17 Hé gel ya aah ba ŋɔ ba bɛ wobɛlbwa bol Yeesu sɔn ta bobɛlbwa kpa, asɛ waa nɔ bɛ
         won kaa bojaŋ kpa."
         18 Asɛ ba berɛ yer ba jo dea dɛ aah ba ŋɔ ba bɛ too bol wobɛlbwa bobɛlbwa Yeesu sɔn
         ta kpa!
         19 Anee Pita ne Jɔn chaŋe ŋɔ, "Hé gbabir di kasinteŋ. He ɔma ne Korowii ɔma, amee magra
         Korowii be nɔ?
         20 Waa ya gbagba aa naa dɛ no la, yaa won gel a bola bwa!"
         21 Belaa nomonome la kwaa aah ba kohona gwaa logla la, dɛ gel ba. Ba nao kɛŋɔ ba ŋɔ
         bá ham ba ŋwɛnɛ bɛlbwa ta naa, nɛra la aa ban sɛh,
         22 dɛkalkɛŋɔ baa la baa chaoh la gwaa bene fifraanaarɛ o weela la ta, asɛ nɛra la bwa
         na gɛ baa chaoh la dɛɛ kooga dɛɛ jam Korowii.
         23 Baa gel Pita ne Jɔn la, ba la ba bala la be dɛ ka bagle gɛ Sɔfore Nomoa ne nomonome
         la aa bola la.
         24 Ba bala la aa no waa la la, ba bwa pɛo soŋe Korowii ŋɔ, "Ya Dɔɔ haa ɛ komɛlbwa dɔɔ,
         hen ta nyundua ne harɛ ne mpo ne kwaa aa lɔ a ta bwa!
         25 He chegɛ he Domadɛɛge ta dɛ gel ya naa Devid waa ɛ he bonɔɔ la ŋɔ, ’Ɛrɛɛ nɛnhɔɔhra
         baa wola Juda tena ɛɛ la lɛ gaeh, dɛɛ le jina dɛɛ koh ba te pɛɛ nɔɔ?
         26 Harɛ ta koranar kpɔ ba te dɛ cheme, dɛ yo N Naa Korowii ne o Kristo la.’
         27 Kpela ge, Hɛrɔd, ne Pɔnteɔs Paelet ne nɛnhɔɔhra baa wola Juda tena ɛɛ, ne Israel
         tena bwa cheme bwɛɛ nɔ ta. Ba yo Yeesu, he gbagba bonɔɔ waa wola wechɔge bɛlbwa dɔe
         la. Onee he ɛ he Kristo la.
         28 Ba bwa chemo dɛ ɛ waa he gbagba aa kpɔ he kpegri ne he tetoora vɔrɔwe ŋɔ aa ɛo la.
         29 N Naa Korowii, berɛ na gɛ baa dɔa aah he bonɔɔna, dɛ́ tɛɛ ba kpegri ba won bol he
         waa bansua bwa ne.
         30 Tɛɛ ba kpegri ba won dɛɛ chah weela, dɛ gel ba che he gbagba bonɔndɛɛge Yeesu nɛɛ
         dɛ ɛ wekpega ne nyokpowa."
         31 Baa soŋe Korowii tonɛ la, dea baa lɔ o bini la jigro. Korowii Domadɛɛge la baa so
         ba nɛ, asɛ baa bol Korowii Waa la bansua bwa ne.
         32 Dɛ nɛra baa yarada Yeesu waa la dɛ ɛ asɔre tena la bwa dɔ nyopɛo, ba liire bwa ge
         ɛ beŋkpoŋ. Bɛlbwa ta o gbagba kondɔɔla kpɔe ɛ o gbo kwa. Dɛ bɛlbwa dɔ kon aa, o dɔŋ
         konee.
         33 Kpegri tenten nee Yeesu toroma la di o seo ta ira la danseɛ. Asɛ Korowii cha ba,
         dɛ gel ba won dɛɛ bonyen nɛra.
         34 Dɛ ba bɛlbwa toole aa noo, dɛkalkɛŋɔ dɛ banɔ la baa dɔ deene ne harɛre la dɛ yoga,
         35 dɛ kpɔ a suuga dɛɛ ba Yeesu toroma la be, asɛ baa bɔna gɛ aa chɛ kɛ bɛlbwa dɔ.
         36 Dɛ ba bini bɛl le Lewi dea, ba lolɔ Saepros, asɛ baa yerɔ Josef. Dɛ Yeesu toroma
         la dɛ yerɔ Banabas. O sɔn la munii "Nɛn waa dɛ do nɛra gbemba."
         37 O kaa yog o harɛ bɛl dɛ kpɔ a suuga ba tɛ Yeesu toroma la.

1 Dɛ baa bɛl sɔne Ananias, o haah ge sɔne Safaera. O ne o haah yog ba harɛ bɛl,
         2 asɛ ba nyoa pɛ, asɛ o kpɔ suuga la ane sɔh, dɛ kpɔ a kabora ba tɛ Yeesu toroma la.
         3 Belaa Pita bɔɔro ŋɔ, "Ananias, ɛrɛɛ he gel Bɔnsam won negre dɛ gel he ba negre Korowii
         Domadɛɛge la, dɛ kwaa he suuga la pera sɔh nɔɔ?
         4 Haa wola harɛ la yoge mɔɔ la, dɛ hen dɔ he kon. Haa yogu tonɛ la ge la, dɛ suuga
         la ge ɛ he kwa. Aah dɛ bɔkwaa gela he ɛ gɛ nɔɔ? Nɛwɛnyini laa he negre nɔ. Korowiirii
         he negre la!"
         5 Ananias aa dena no waa nɔ la, o den chole, dɛ sewɛ ge. Nɛra baa no a gɛ waa nɔ la
         bwa ɔmɔ kɛrɛdɛ.
         6 Belaa bonɔɔna bane ir dɛ ba vɔrɔwo, dɛ cheo le buse, dɛ ka hugo.
         7 Tama, dɛ o haah ge balɔ, dɛ waa jemɛ kɛŋɔ waane ɛ o jaa.
         8 Anee Pita bɔɔro ŋɔ, "He ne he jaa harɛ la haa yoga la, o suuga bwaa nɔ naa?" Asɛ
         haah la sɛh ŋɔ, "Ɔɔh, a bwaa."
         9 Belaa Pita pɛɛro ŋɔ, "Ɛrɛɛ he ne he jaa nyoa pɛ asɛ he daah Korowii Domadɛɛge dɛ́
         na nɔɔ? Bonɔɔna baa kaa huge he jaa laanee tel doonyoa la. Baa che he gee le buse."
         10 Bug la ta dɛ o ge cholo chɔ Pita sie bela, dɛ ge sewɛ. Bonɔɔna la aa bala dɛ o ge
         sewɔ, asɛ ba cheo le buse dɛ ka hugo o jaa jwɛh.
         11 A gelɔ asɔre tena la bwa ne nomɛlbwa waa no a waa ɔmɛ taeh.
         12 Dɛ Yeesu toroma la dɛ ɛ wekpega ne nyokpowaa nɛra la bini. Dɛ asɔre tena la dɛ cheme
         Korowii Dea la dahara bobɛl baa dɛ yerɛ bela Solomɔn Pato la ta.
         13 Dɛ nɛra baa wola Yeesu waa yarada la dɛ kpɛɛ ba kɛrɛdɛ. Kɛ dɛ ba dɛ ɔmɛ kɛŋɔ bá
         ba puu ba dɛɛ so Solomɔn Pato ta bela.
         14 Dɛ balaa nɛra ge den na dɛɛ ba dɛ baa ja ba nɛ. Dɛ ba bini baala ne haahna bwaa dɛɛ
         ba dɛ kpɔ ba te tɛ Yeesu.
         15 Nɛra koh Yeesu toroma la toma baa dɛ ɛ la waa dɛ che weela tena ne ba mpare ne ba
         kalaŋre ba bil ŋwɛnɛ nyoa, ásɛ dɛ Pita ba dɛ kaa laa, o lileo dawɛ bane nɛɛ asɛ ba
         gbaŋre.
         16 Asɛ nɛra le Jerusalam bwɛjegre la ta dɛ ba pirim, dɛ che weela tena ne nɛra kwaa
         aa dɛ ir ba nɛɛ bwa ba, asɛ ba bwa dɔ bokpega.
         17 Kɛ Sɔfore Nomoa la ne o nɛra baa ɛ Saduki tena la bwa aa na toma Yeesu toroma la
         aa dɛ tomɛ la, a ɛɛ ba bɔweela kohona,
         18 asɛ ba ir kpɔ ŋwɛnɛ bɛl dɛ lawɛ Yeesu toroma la do dea, bela baa dɛ do nɛra bwa la.
         19 Awola jwaana la, nyundua torome bɛl baa ya dea la gbera dɛ le Yeesu toroma la ne
         buse, dɛ ŋɔ ba be ŋɔ,
         20 "Hé la ka che Korowii Dea la bini dɛ ka bol Yeesu ŋwɛnɛfale nɔ waa bwa nɛra be."
         21 Yeesu toroma la no nyundua torome la waa la, asɛ tɔ aa pera chɔmbibi ne la, ba ka
         jo Korowii Dea la bini dɛɛ bol Yeesu waa la. Awola chɔɔ ne la, Sɔfore Nomoa la ne
         o nɛra yerɛ Juda tena nomonome la bwa dɛ ba cheme, dɛ tomɛ nɛra ŋɔ bá la dea la baa
         lawɛ Yeesu toroma la do la bini dɛ ka lee ba ba.
         22 Toroma la aa la dea la bini la, ba ta Yeesu toroma la ka nae, dɛ berɛ ba nomonome
         la be dɛ ba ŋɔ,
         23 "Yaa la bela dɛ koŋkare baa kpɔa karɛ gbeni la ta lɔ a ta, dɛ nɛra baa dɛ nyiŋi doonyoone
         la ta la ge chegɛ bela. Kɛ yaa ya gbeni la la, ya ta nomɛlbwa nae dea la bini!"
         24 Sɔfonomonome la ne nomoa waa chɔ nɛra baa dɛ nyiŋi Korowii Dea doonyoo la nyoa la
         aa no a gɛ waa nɔ la, a ɛɛ ba anebɛlbwa. Ba ta wone jemɛ waa la mun.
         25 Belaa baa bɛl ba dɛ ba ŋɔ. "Hé no bonɔ! Nɛra la haa do ba dea laanee lɔ Korowii
         Dea dɛɛ bagle nɛra Korowii Waa la!"
         26 Asɛ nomoa waa chɔ nɛra baa dɛ nyiŋi Korowii Dea doonyoo nyoa la ne o nɛra la dɛ ka
         lawɛ Yeesu toroma la ba. Dɛ ba dɛ ɔmɛ kɛŋɔ dɛ ba kpɔ kpegri lag ba aa, ba bwɛɛ tena
         la baah nɛɛ diu, ba ta bwea fog ba. Anomanta ba lag ba kaa jeiih ken.
         27 Ba ba Yeesu toroma la ne dɛ ba gel ba che Juda tena nomonome la baah ta, asɛ Sɔfore
         Nomoa la bɔɔ ba ŋɔ,
         28 "Yaa kah heyaa ŋɔ he bɛ too gel ya na heyaa hɛɛ bol baa nɔ waa la, ɛrɛɛ he berɛ dɛɛ
         ɛ ja nɔɔ? Hé nyiŋi na kɛŋɔ haa bol o waa a perɛ Jerusalam bwa gɛ! Ɛrɛɛ he chaa o
         seo waa dɛɛ chog yaa ŋɔ yan gela ba kpoo nɔɔ?"
         29 Belaa Pitawa ŋɔ, "Korowii chɛ kɛŋɔ ya ɔmɛ gwaa nɛwɛnyini.
         30 Korowii la ya naanar aa dɛ tomɔ laanee ir Yeesu la haa kpaaro pɛl dagagre ta dɛ kpoo
         la.
         31 Korowii iru seo ta dɛ kpɔɔ ka so nomombɔr o dig ta, dɛ ɛo nɛra bwa Sitɔɔ ne ba Lɛɛ,
         asɛ dɛ koh o waa dɛ kpɔ Israel tena baa charɛ ba liire le ba wechɔga ta la wechɔga
         kɛ ba.
         32 Nae yaa na waa nɔ la waa yaa di a danseɛ la. Korowii Domadɛɛge waa kpɔa tɛ nɛra baa
         dɛ teŋɛ o ŋwɛnɛ ta la ge chegɛ ya nɛɛ dɛɛ di waa nɔ danseɛ."
         33 Nomonome la aa no Yeesu toroma la waa nɔ la, ba bwaawee iro kohona, ba fe ɛɛ nyin
         kɛŋɔ ba kpoo ba.
         34 Dɛ Farisii te bɛl lɔ bela baa yerɔ Gamaleɛl. Dɛ o dɛ bagle nɛra Mosis Mmara, nɛra
         bwa gee tɛo duure. O iro che ba baah dɛ ŋɔ bá le Yeesu toroma la ne buse tama.
         35 Anee o ŋɔ nomonome la be ŋɔ, "Yabala Israel tena, hɛ́ɛ do nɛra nɔ dɛɛgɔ kɛrɛdɛ.
         36 Baa la ba faa yerɔ Teɔdas faa bala dɛ ba kpɔ o te ɛ nɛnjen la, nɛra dɛ ɛ lafraanaarɛ
         fa ta o nɛɛ teŋaa? Baa kpoo la, o habɔɔ tena la bwa ta lɔe pegre, asɛ o waa waa kpoŋa
         dɛɛ gaage la bwa sɔɔh naa?
         37 A habɔɔ la, Galilia te ba faa yerɔ Judas la fa ta leɛ a gɛ saŋ baa dɛ kure nɛra la,
         dɛ ge ba yo Abane nomonome dɛ dɔ nɛnlaa kohona naa? Ba ta o ge kpoe asɛ o nɛra la
         ge bwa pegre aa?
         38 Anomanta n poo heya, he bɛ nɛra nɔ wobɛlbwa ɛ. Hé gel ba jeiih ken. Dɛ ba gbagba
         liire ne ba bokpega binii baa ɛ ba waa nɔ naa, ba waa nɔ ɛɛ sɔɔhnoo.
         39 Kɛ dɛ Korowii be gee a le aa, ɛrɛɛ he ɛ won na kɛŋɔ hɛɛ wonoo sɔɔh ba waa nɔ nɔ?
         He ta kɛrɛdɛ nyiŋaa, Korowiirii hɛɛ yo laa la oo!" Asɛ nomonome la teŋɛ Gamaleɛl waa
         la ta.
         40 Ba yerɛ Yeesu toroma la jo dea, dɛ lɔɔ ba chweremi ne, dɛ kwaa aah ba ŋɔ ba bɛ too
         kpɔ Yeesu sɔn bol waa kpa, dɛ kpɔ ba ta.
         41 Baa le nomonome la be, dɛ ba sie lɛo kohona kɛŋɔ Korowii aa tɛɛ ba sɔn dɛ gel ba
         ge maga nɔ dɔŋ won koh Yeesu waa dɛ di sihiih ne weweele la.
         42 Anomanta tɔpere te bɛlbwaa baa bol Amanesoma la Korowii Dea la bini ne nɛra deremi
         kɛŋɔ Yeesuu Kristo la Korowii aa bagɛ nyoa ŋɔ wɛɛ tomɔɔ ásɛ o ba lɛ o nɛra la.

1 A habɔɔ la, asɔre tena aa ba dɛ warɛ la, nagra baa chole Juda tena baa ɛ hɔɔhra dɛɛ
         bol Grik wobol la, ne banɔ la baa dɛ bol Juda wobol la baah ta. Dɛ ba dɛ bɔne suuga
         dɛɛ tɛ asɔre tena la tɔpere bɛlbwa. Asɛ Juda tena baa dɛ bol Grik wobol la ŋɔ baa
         ba te luhaahna tɛ.
         2 Belaa Yeesu toroma fi dɛ banɛ la yerɛ asɔre tena la bwa cheme, dɛ ŋɔ ba be ŋɔ, "A
         ta magrɛ kɛŋɔ yá gel Korowii Waa bagla dɛɛ nyiŋi suuga waa ta.
         3 Anomanta, yabala, hé nyiŋi dɛ le he bini nɛra banuanɛ nɛra bwa aa jema kɛŋɔ ba ɛ
         nɛndɛɛga asɛ ba we-ɛɛla ɛɛ bagle kɛŋɔ Korowii Domadɛɛge la soge ba nɛɛ kpegri nɛɛ
         dɛ gel ba ɛ wejerema la, ásɛ ya kpɔ suuga waa nɔ do ba nɔn ta,
         4 ásɛ ya te won dɔ bɔr dɛ kpɔ Korowii soŋa ne o Waa bola gbo ɛ ya toma."
         5 Nɛra la bwa sie lɛ waa la Yeesu toroma la aa bola la ta, dɛ le baa bɛl Korowii Domadɛɛge
         aa soge o nɛɛ kpegri nɛɛ wɛɛ yarada Korowii dɛɛ tomɔ kasinteŋ ne baa yerɔ Steeven
         la. Nɛra baa jaa la ge sɔnaa Felep, ne Prokɔrɔs, ne Nikenɔ, ne Taemɔn, ne Paamenas,
         ne Nikolas. Dɛ Anteɔk tee Nikolas nɔ, asɛ wɛɛ tomɛ Korowii Juda tena ŋwɛnɛ baa dɛ
         tomɛ Korowii la ta.
         6 Nɛra la kpɔ a gɛ nɛra nɔ bagle Yeesu toroma la, asɛ ba kpɔ ba nɔɔra darawe ba nɛɛ
         dɛ soŋe Korowii tɛɛ ba.
         7 Korowii waa la perɛ bela. Dɛ nɛra baa yarada waa la dɛ baa ja asɔre tena la nɛɛ Jerusalam
         la dɛ warɛ tenten. Hale Sɔfore la kɛrɛdɛ bwaa yaradaa dɛ baa teŋɛ Yeesu ŋwɛnɛ la ta.
         8 Dɛ Korowii cha Steeven kohona, dɛ tɛo kpegri o won dɛɛ ɛ nyokpowaa ne waa aa kpega
         nɛra baah ta.
         9 Belaa Juda tena baa dɛ cheme cheremi dea bɛl baa dɛ yerɔ Libetines la ta la ir dɛɛ
         tɔŋle Steeven. Dɛ Juda tena nɔ le Sairini ne Alɛksandrea, bane ge le Silisia harɛ
         ne Eesia harɛ ta.
         10 Baa dɛ tɔŋlo la, Korowii Domadɛɛge la tɛ Steeven wejema kohona dɛ gel wobɛlbwa waa
         bola la, baa wechɔge bɛlbwa na a ta. O bol waa la bwa bɔ ba.
         11 Asɛ ba sɔh kpɔ suuga tɛ nɛra bane dɛ do ba ŋɔ, "Hé ŋɔ he na baa nɔ kɛŋɔ waa dɛ bol
         Mosis ne Korowii nɛnhɛlwobol."
         12 Kenii a gɛ nɛra nɔ ɛ dɛ won berɛ ba bwɛɛ tena ne Juda tena nomonome ne Tɔn Jerema
         la bwa liire dɛ gel ba baah di Steeven nɛ. Asɛ ba lawɔ la ba nomonome baa dɛ bol waa
         dɛɛ pa bole sie.
         13 Ba gelɔ nɛra bane ge ba teŋe nyosone dɛ bol waa baa wola nae bwa dawɛ Steeven nɛɛ
         ŋɔ, "Tɔpere bɛlbwaa baa nɔ bol waa dɛɛ yagɛ ya Korowii Dea nɔ ne Mosis Mmara la.
         14 Ya noɔ waa ŋɔa ŋɔ Yeesu waa le Nasarɛt la ɛɛ pagre Korowii Dea nɔɔ, dɛ begre ya mmarare
         ne ya waa Mosis aa bagle ya naanar la bwa."
         15 Nomonome la ne nɛra baa lɔ bela la bwa kpɔ sie pa Steeven nɛ. Dɛ o sie bɔr dɛ nyɛgle
         al-al kɛŋɔ nyundua torome sie bɔr ken.

1 Belaa Sɔfore Nomoa la bɔɔ Steeven ŋɔ, "Kpelaa ba ŋɔ nɔ naa?"
         2 Anee Steeven chaŋe ŋɔ, "N mɛɛwa ne n dɔɔranar, hɛ́ɛ no waa nɔ maa dɛ ba bola nɔ!
         A gɛ saŋ la ya naa Abraham aa wola Haran kaalɛ mɔɔ la, Korowii waa ɛ jirima bwa dɔɔ
         la ba o be Mɛsopoteemea harɛ ta,
         3 dɛ ba ŋɔ o be ŋɔ, ’Gel he lolanar dɛ le he harɛ haa lɔ o ta nɔ ta dɛ ka so harɛ maa
         dɛ ba he bagla la ta.’
         4 Asɛ Abraham ir le o harɛ ta dɛ ka so Haran. O mɛɛ aa sewa habɔɔ laanee Korowii gel
         o ba so harɛ nɔ haa soge o ta fini nɔ ta.
         5 A gɛ saŋ la, Korowii ta harɛ la pera teŋe tɛ Abraham kɛŋɔ o ɛ o ge kon nɔ. O ta nagale
         beŋkpoŋ del kwaraa teŋe tɛo. Kɛ Korowii bagɔ nyoa ŋɔ wɛɛ kpɔɔ tɛo, ásɛ harɛ la ɛ
         o ne o naanar kon. A gɛ saŋ la Korowii aa bagɛ Abraham nyoa nɔ la, dɛ o ta bii dɔe
         mɔɔ.
         6 Waa Korowii aa bol Abraham be laanee kɛŋɔ o naanar ɛɛ ka berɛ hɔɔhraa harɛ bɛl taa,
         asɛ bela tena kpɔ ba ɛ yoma dɛ fig ba kohona bene lafraanaarɛ.
         7 Dɛ ŋɔ wɛɛ bol a gɛ harɛ la tena waa dɛ pa ba bole, dɛ bɔ ba a kem, ásɛ a habɔɔ la
         o nɛra ba bonɔ dɛ baa tomɔ.
         8 Asɛ Korowii bagle Abraham ŋɔ wɛ́ɛ teŋe o bii pena ásɛ a gɛ waa la ɛ nawee dɛ che
         tɛ o ne Abraham fɔo la baa fɔwa la wa. A waa Abraham aa lolɛ o bie Aesek o dɔ yawanyoa
         beŋkpoŋ la, ba teŋe o pen. Aesek ge aa baa lolɛ o bie Jekɔb la, o teŋe o pen. Asɛ
         Jekɔb ge teŋe o bii fi dɛ banɛ baa ɛ ya deene nomonome la bwa pena.
         9 "Dɛ Jekɔb bii la aa ba nime Josef la waa nyin, dɛ kpɔ bɔweela yogu tɛ Ijipt tena,
         asɛ ba ka kpɔɔ ɛ ba yom. Dɛ Korowii teŋɛ Josef nɛ,
         10 anomanta wobɛlbwa ta on ɛɛ o wahala waa naa la bwa ta. A balɔ kɛŋɔ Josef la Ijipt
         harɛ kooro be, Korowii tɛo jirima ne liire, asɛ o waa too kooro la tea kohona. Anomanta
         o ɛ Josef o harɛ la bwa ne o dem tena bwa nomoa.
         11 "Belaa lɔr ba chole Ijipt ne Keenan harɛ bwa ta, asɛ baa na wahala kohona. Dɛ ya
         naanar ta kondikwaa dɔe dɛ́ di.
         12 Belaa Jekɔb ba no kɛŋɔ kondikwaa lɔ Ijipt harɛ, dɛ tomɛ o bii la ŋɔ bá la bela ka
         yawɛ ane ba. Dɛ ba logla laŋa baa dɛ la bela bwaa la.
         13 Baa bera ba la bela nɛɛtena la, Josef kpɔ o te bag ba, asɛ ba jemɛ kɛŋɔ ba nime Josef
         laanee on. Ijipt harɛ kooro la ge baa jemɛ ba wa.
         14 Belaa Josef kal o mɛɛ Jekɔb ŋɔ ó ne o bii ne o naanar la bwa ba so o be Ijipt harɛ.
         Dɛ ba bwa lɔ nɛra fifraanuanɛ dɛ nɛra banue.
         15 Asɛ Jekɔb ir kaa Ijipt harɛ dɛ ka so bela. Belaa o ne o bii la bwa ka serewe.
         16 Baa serewa la, ba cheg ba la Sɛkem, dɛ ka hug ba lalbɔɔ la Abraham faa yawa Hamɔ
         dea tena be la ta.
         17 "Korowii nyobaga waa bagɛ Abraham kɛ wɛɛ lee ba Ijipt harɛ taa dɛ tɛɛ ba harɛfale
         la aa tela la, dɛ ya naanar baa lɔ Ijipt harɛ la warɔ kohona.
         18 Koofale waa wola Josef waa jemɛ baa di Ijipt kora.
         19 Dɛ o dɛ neg ba dɛɛ ɛɛ ba nyubinikpeg, dɛɛ fig ba, dɛ gel ba kpɔ ba bechasɔɔhne kaa
         ta baa serewe.
         20 "A gɛ saŋ nɔɔ ba lolɛ Mosis. Dɛ o wer bonɔɔ kɛrɛdɛ. O nya nyiŋi o nɛɛ korobie atoro
         mɔɔ dɛ kpɔɔ ka ta.
         21 Baa tao la, a gɛ kooro la bihaahnee nao dɛ kpɔɔ dɛ nyiŋu kɛŋɔ o gbagba bie.
         22 Mosis hweli Ijipt tena waa bwa dɛ dɔ ba wejema bwa. Dɛ o wobol dɛ jo deŋne, o berɛ
         won wejena ge ɛɛ ja.
         23 "Waa baa dɔ bene fifraanaarɛ la, a ba o nyu bini kɛŋɔ ó nyiŋi dɛ na gɛ baa dɛ ɛ
         o bala Israel tena la.
         24 Waa baa na Ijipt tena la bɛl wɛɛ fiigi o bwɛɛ te awola bɛl la, o lɛ o bwɛɛ te la
         nyoa dɛ kpo Ijipt te la bɔ kem.
         25 Dɛ o dɛ lii kɛŋɔ o bwɛɛ tena la ɛɛ jemɔɔ kɛŋɔ Korowiirii dɛɛ nyin o kpɔɔ lɛɛ ba ta,
         kɛ ba ta gɛ jemɛ.
         26 Tɔ aa pera la, o na Israel tena banɛ baa yo, dɛ la ŋɔ ó ka larawe ba yoi la. O ŋɔ
         ba be ŋɔ, ’Nɛmbeŋkpoŋii heya. Bɔkwaa dɔ heyaa hɛɛ yo ken ɔ?’
         27 Asɛ ba bini onɔ la waa dɛ wegre o dɔŋ nyoa la tagɛ Mosis dɛ bɔɔro ŋɔ, ’Umee chege
         kora ta ŋɔ hé baa nyiŋi ya nɛɛ dɛɛ bol ya waa dɛɛ pa bole ɔ?
         28 He dɛ nyin he kpo mɛ gɛ haa kpo Ijipt te la dɛ la kɛɛ?’
         29 Mosis aa no a gɛ waa nɔ la, o ɔmɔ, dɛ chwa le Ijipt harɛ dɛ ka so Midian harɛ ta.
         O lolɛ bibaala banɛ bela.
         30 "Bene fifraanaarɛ aa baa gale Mosis nyu ta bela la, o la pua bɛl waa ɛ hɛŋle gbo
         ta, Sinai bwejen la bɔr, dɛ ka na nyundua torome bela. Dɛ dawii ane aa dɛ lawɛ baahnee
         nyundua torome la che.
         31 Dɛ dawii la dɛ lawɛ, kɛ dɛ aa fuh. Anomanta a ɛ Mosis anebɛlbwa, asɛ o tuuh tel ninlao
         la bɔr dɛ́ won na kɛrɛdɛ. Waa tuuhna dɛɛ tel bela la, o noɔ kɛŋɔ Korowii aa dɛ bol
         ŋɔ,
         32 ’Menee Korowii la he naanar Abraham ne Aesek ne Jekɔb aa dɛ tomɛ la.’ Mosis ɔmɔ dɛɛ
         chel, o ta berɛ dɔ bambile dɛ́ nyiŋu.
         33 Asɛ Korowii ŋɔ o be ŋɔ, ’Foo he naŋgawa, dɛkalkɛŋɔ n siee he che la.
         34 N na fiiga Ijipt tena aa dɛ fiigi n nɛra Ijipt harɛ la, dɛ no ba wii baa dɛ wi la
         bwa ge. A balaa n ba ŋɔ ń ba lɛɛ ba ta la. Anomanta n dɛ ba he toma Ijipt harɛ.’
         35 "Mosis la Israel tena faa vɛoh dɛ ŋɔ ó bagle naate waa chego kora ta ŋɔ ó baa nyiŋi
         ba nɛɛ dɛɛ bol ba waa la, onee Korowii tomɛ ŋɔ ó ba tɔ ba sie dɛ lɛɛ ba ta la. Nyundua
         torome la Mosis aa nao dawii nii ta la nɛɛ Korowii che dɛ tomɔ.
         36 Mosis ɛ nyokpowaa Ijipt harɛ ta mɔɔ dɛ kpɔ o nɛra le bela, dɛ ɛ nyokpowaa Mposwɛm
         la ta ne bene fifraanaarɛ baa dia pua waa ɛ hɛŋle gbo ta la bwa ta.
         37 Mosisii ŋɔ nɛra la be ŋɔ Korowii ɛɛ tomɛ o keame bɛlee ba be gɛ waa tomɔ la, dɛ ŋɔ
         wɛɛ le ba dwee taa.
         38 A gɛ Mosis nɔ ne ya naanar ne nyundua torome waa bol waa o be Sinai bwe ta laanee
         fa dɛ cheme pua waa ɛ hɛŋle gbo la ta. Belaa Korowii kpɔ o waa aa wola garɛ, aa wola
         tonɛ ge la, tɛo ŋɔ ó ba ŋɔ ya be.
         39 "Kɛ ya naanar ŋɔ baa o waa no, dɛ vɛh o nɛɛ teŋa dɛɛ wi Ijipt harɛ wa.
         40 Ba ŋɔ Aarɔn be ŋɔ ó kwaa voga tɛɛ ba ásɛ a tɔ ba sie. Dɛ ŋɔ ba ta wone jemɛ kon
         la aa ɛ Mosis la waa tɔ ba sie le Ijipt harɛ ta la.
         41 Belaa ba ma vog bɛl kɛŋɔ nabii ken dɛ kpoo kwaa dɛɛ tɛo, dɛ koh kon la ba gbagba
         aa maa la waa di kwa, dɛ sa dɛɛ lɛ ba sie.
         42 Asɛ Korowii berɛ habɔɔ kpo ba, dɛ gel baa ɛ ba tetoowaa dɛɛ tomɛ wee ne korobie ne
         weweela aa lɔ nyundua la. Gɛɛ ba chwerɛ Korowii Keamere Tɔn ta la ŋɔ, ’Israel tena,
         he faa lɔ pua waa ɛ hɛŋle gbo ta bene lafraanaarɛ la, menee he fa kpoo kondɛɛra dɛɛ
         tɛ la aa?
         43 Vog Molɔk la dea ne wewee la haa mao dɛɛ tomɔ dɛɛ yerɔ Refan la laa he che dɛɛ gaage
         la aa? He gbagbaa fa ma a gɛ voga nɔ dɛɛ toma. Anomanta mɛɛ doŋi heyaa kaa Babilɔn
         harɛ ta dɛ kaa he ne bojaŋ.’
         44 "Ya naanar aa lɔ pua waa ɛ hɛŋle gbo ta la, dɛ ba dɔ tɔne ane baa dɛ baŋra kɛŋɔ dea
         ken, asɛ a gɛ dea la ɛ Korowii dobɔr. Gɛ Korowii aa bagle Mosis laanee ba kwaaro.
         45 A gɛ Korowii Dea nɔ baa kpɔ tɔne baŋro nɔ baa di ya naanar nɔn ta saŋ bɛl. Ba ge
         naanaree serewa dɛ kpɔ tɛɛ ba. Ba ne Josua aa dɛ valɛ la bwa, dɛ ba chegɛ a gɛ debaŋre
         la tɔne. Baa dɛ kaa la bwa dɛ Korowii dɛ doŋi nɛra baa lɔ ba sie bwɛɛre la ta la asɛ
         baa so a ta. Gɛɛ dea la do ba be ka tel saŋ la Devid aa baa di kora la.
         46 Dɛ Korowii dɛ nyin Devid wa. Dɛ Devid dɛ nyin o ma dea ásɛ o ɛ Korowii o naa Jekɔb
         faa dɛ tomɛ la dea. Belaa o soŋe Korowii ŋɔ ó tɛo ŋwɛnɛ ásɛ o ma a gɛ dea la.
         47 Korowii ta on a gɛ ŋwɛnɛ tɛɛ. Devid bie Solomɔnee bera ba ma Korowii Dea la.
         48 "Gɛ Korowii keame la aa bagla la, Korowii waa kana gwaa komɛlbwa la aa deene nɛwɛnyini
         aa maa la ta so. Korowii keame bagle gɛ Korowii aa ŋɔa ŋɔ,
         49 ’Nyunduaa n kara, asɛ harɛ gee n nakpajagrebɔr. Debesoo siwii hɛɛ ba wona ma ń jo
         o ta nɔ? Debesoo taa ń won jo dɛ chɔ onɔɔ?
         50 N gbagba laa ta kwaa nɔ bwa kɛɛ?’ "
         51 Asɛ Steeven ɛɛ bol waa dɛ ŋɔ, "Deŋnekpeg tena, ɛrɛɛ he bambili do kpegri kɛŋɔ nɛra
         baa wola Juda tena ɛɛ nɔɔ? Ɛrɛɛ haa wola Korowii Waa no ken? He ne he naanar bwa beŋkpoŋ,
         haa Korowii Domadɛɛge la waa nyin dɛ no saŋ te bɛlbwa.
         52 Korowii keamere la bini ume nɛɛ he naanar aa wola chegɛ dɛ ɛo sagasaga nɔ? Ba ta
         nɛra Korowii aa toma ŋɔ bá ba bol o nɛŋkaih la bala waa la kpooraa? Waa bala la,
         he ge ta on yoge dɛ kpoo waa?
         53 He nɔn taa nyundua toroma kpɔ Korowii mmarare la ba do, kɛ he ta a ta teŋɛ!"
         54 Nomonome la aa no gɛ Steeven aa bola la, dɛ ba baah diu, baa pwee dɛɛ chwee bobɛlbwa.
         55 Korowii Domadɛɛge aa soge Steeven nɛɛ kpegri nɛɛ nomanta, o nyiŋi nyundua dɛ na kɛŋɔ
         bɔr aa chaahna werwer ken Korowii be. Asɛ o na Yeesu chega nomombɔr Korowii dig ta
         bela,
         56 asɛ o ŋɔ, "Hé na! N na nyundua aa pila asɛ Nɛn Bie la che nomombɔr Korowii dig ta
         bela!"
         57 Belaa nomonome la nyɛg o nɛɛ bab! dɛ kpɔ nɔɔra tɔɔge ba deŋna dɛ bɛ o wobol la no
         kpa. Bug la ta dɛ ba bwa lɔɔ ba tɔ o nɛ,
         58 dɛ tuugu le bwɛɛ la dahara. Nɛra baa no o wobol la foo ba laala bil bonɔɔ bɛl baa
         dɛ yerɔ Sɔɔl sie mɔɔ, dɛ la ka fogre Steeven bwea.
         59 Baa dɛ fogro bwea la, dɛ o yerɛ Yeesu, dɛɛ ŋɔ, "N Dɔɔ Yeesu, n kpɔ n lileo dɛɛ do
         he nɔn ta dɛ́ sewɛ!"
         60 Belaa o guŋi harɛ dɛ bol waa takpeg ne ŋɔ, "N Dɔɔ, bɛ gel a gɛ wechɔga nɔ gure ba
         nɛ." Waa ŋɔ gɛ tonɛ, o den sewɛ.

1 Baa kpo Steeven la, Sɔɔl sɛoh ŋɔ o chɛ kpoe. Awola tɔpere la ba fiigi asɔre tena
         baa lɔ Jerusalam la, asɛ ba chwa pegre Judia harɛ ne Samaria harɛ bwɛɛre la ta. Yeesu
         toroma la gboo wola chwae.
         2 Nɛra baa dɛ ɔmɛ Korowiirii kaa huge Steeven dɛ wiu kɛrɛdɛ.
         3 Sɔɔl ge ɛ wobɛlbwa waa won dɛ́ chɔg asɔre tena la waa bwa, dɛ jo bela deremi bwa
         ta dɛ tɛgre ba bini baala ne haahna bwa kaa do dea.
         4 Bobɛlbwa asɔre tena la aa pegra dɛ la la, ba bol Amanesoma la dɛɛ gaage.
         5 Felep iro la Samaria harɛ bwɛɛ bɛl ta, dɛ ka bol Kristo la Korowii aa ŋɔa ŋɔ wɛɛ
         tomɔɔ ó ba lɛ yaa la waa bela tena be, dɛ ka bag ba ŋɔ Yeesuu Kristo la.
         6 Nɛnlaa la aa na nyokpowaa waa dɛ ɛ, dɛ no o wobol la, ba cheg deŋne no o be,
         7 dɛkalkɛŋɔ o wono doŋi kwaa aa dɛ ir nɛra la kɛrɛdɛ nɛɛ ta. Aa dɛ le la, dɛ a dɛ dooge
         lɔŋɔre. Felep chah nɛra ba bobɛla aa serewa ne boobie ge ja,
         8 asɛ bwɛɛ la tena sie lɛ kɛrɛdɛ.
         9 Dɛ baa bɛl lɔ bwɛɛ la ta dɛ ɛ o te bebee bɛl baa yerɔ Seemɔn. O bebeewaa la kpo Samaria
         tena bwa nyoa. Dɛ o dɛ maŋkura o te dɛɛ yerɛ o te nɛnjen bɛl.
         10 Anomanta bela bechale ne ba nomonjena bwaa cheg deŋne dɛ yon dɛɛ no o be, dɛ ta kane
         so dɛɛ nyiŋi o we-ɛɛla. Ba nyoa kpo o waa dɛ ŋɔ, "Jamɔ Korowii kpegnɛn baa dɛ yerɔ
         Kpegri Tenten Dɔɔ laanee nɔ?"
         11 Seemɔn soge bela bigri. O bela soga la saŋ bebeewaa waa ɛa la ta wekokori ɛɛ, anomanta
         ba ta kane so dɛ cheg deŋne no o be kɛrɛdɛ.
         12 Baa bera ba no Amanesoma waa Felep aa dɛ bol dɛɛ bagle Korowii Kora ne Yeesu Kristo
         waa la, ba yaradao. Dɛ ba ne ba haahna bwa dɛ ba baa sɔ ba Korowii ne.
         13 Seemɔn Bebee la gba berɔ ba yarada Korowii waa la, asɛ ba sɔɔ a ne. Baa sɔɔ nee la,
         o kpɔ o te pɛl Felep. Bobɛlbwa Felep aa dɛ la la, o ne onee dɛɛ la. Seemɔn aa na nyokpoa
         tomkpega Felep aa dɛ ɛ la, a ɛo anebɛlbwa.
         14 Yeesu toroma baa lɔ Jerusalam aa noa kɛŋɔ Samaria tena yarada Korowii waa la la,
         15 ba tomɛ Pita ne Jɔn ba be. Baa la bela la, ba kaa soŋe Korowii tɛɛ ba, asɛ Korowii
         tɛɛ ba o Domadɛɛge la.
         16 Dɛ Korowii ta gelɛ o Domadɛɛge la so ba bɛlbwa nɛɛ mɔɔ. Dɛ nee gboo ba sɔ ba báa
         teŋɛ ya Dɔɔ Yeesu nɛ.
         17 Pita ne Jɔn kpɔ ba nɔɔra darawe ba nɛ, asɛ Korowii gel o Domadɛɛge la ba so ba nɛ.
         18 Seemɔn aa naa kɛŋɔ darawa Pita ne Jɔn aa kpɔ nɔɔra darawe nɛra la nɛɛ laanee gela
         Korowii Domadɛɛge la ba so ba nɛɛ la, o kpɔ suuga ba ba be,
         19 dɛ ŋɔ ba be ŋɔ, "Hé lɛ dɛ tɛ n ge a gɛ kpegri nɔ bɛl ásɛ nomɛlbwa maa kpɔ nɔɔra
         dawɛ o nɛɛ la, Korowii Domadɛɛge la ɛɛ so o nɛ."
         20 Belaa Pita ŋɔ o be ŋɔ, "He ne he suuga bwa ɛɛ pɔɔh! Ɛrɛɛ he ɛ na kɛŋɔ hɛɛ wonoo yawɛ
         Korowii Domadɛɛge waa kpɔa kɛ o nɛra nɔɔ?
         21 He ta ya toma nɔ ta jae, he ta dibɔr ge dɔe a ta, dɛkalkɛŋɔ he bambile ta chaahnɛ
         Korowii be.
         22 Charɛ he liire dɛ le he wechɔga nɔ haa dɛ lii nɔ ta, dɛ soŋe Korowii asɛ dɛ aa magroo
         waa, ó kpɔ he wechɔga haa liira nɔ kɛɛ.
         23 He bɔweela gɛne kohona, he wechɔga ge kan kohona to."
         24 Anee Seemɔn ŋɔ Pita ne Jɔn be ŋɔ, "N poo heya, hé soŋe Korowii tɛ mɛ asɛ waa haa
         dɛ bol nɔ bɛlbwa bɛ men ɛ."
         25 Pita ne Jɔn babagle waa Korowii aa ɛa bwa, dɛ bol Korowii Waa bwɛɛ la tena be. Baa
         tona dɛ berɛ dɛɛ kaa Jerusalam la, ba chegɛ Samaria harɛ bwɛɛre la kɛrɛdɛ ta dɛ bol
         Amanesoma la ba be.
         26 Belaa nyundua torome bɛl ŋɔ Felep be ŋɔ, "Ir kaa wekaŋle harɛ bɔr le, bela ŋwɛnɛ
         bɛl aa le Jerusalam kaa Gasa la." Pua waa ɛ hɛŋle gboo a gɛ bɔr nɔ.
         27 Felep iro chig ŋwɛnɛ ta dɛɛ la, dɛ ka na Itiopia harɛ haŋkooro Kandase nomoa waa
         dɛ cheg o suuga dɛɛ nyiŋi o kondɔɔh bwa la. Dɛ ba fɔgɛ a gɛ baa nɔ lur.
         28 O la Jerusalam ka tomɛ Korowii dɛ berɛ dɛɛ kaa o bwɛ. Dɛ o soge kwaa ba yon vɔwɛ
         pɛl jagre dɛ so a bini aa tɛgra la bɛl ta dɛɛ kure Korowii keame Aesaya tɔn bobɛl.
         29 Belaa Korowii Domadɛɛge ŋɔ Felep be ŋɔ, "La jagre kon la jwɛh."
         30 Asɛ Felep chwa la o be dɛ ka no kɛŋɔ waa dɛ kure Korowii keame Aesaya tɔn bobɛl.
         O bɔɔro ŋɔ, "He dɛ no waa haa dɛ kure nɔ mun aa?"
         31 Anee nomoa la ŋɔ, "Dɛ nomɛl ta men a mun baglaa, mɛɛ wonoo no a mun aa?" Belaa o
         ŋɔ Felep be ŋɔ ó teeh ba so o be jagre kon la ta.
         32 Dɛ Korowii Tɔn waa nomoa la aa dɛ kure laanee la: "O helɔ kɛŋɔ baa lawɛ pee kaa kpobɔr
         o yon hel la. O tɔ nyoa kɛŋɔ baa dɛ fonɛ pebie pona o yon tɔ nyoa la. O ta nyoa pile
         bol wobɛlbwa sese.
         33 Ba doo sihiih dɛ vɛh o waa bola dɛ tɛo a ŋwɛnɛ ta, dɛ kpoo. Waa dɔa sewɛ la, umee
         dɛ won bagle o naanar waa kpa ɔ?"
         34 Belaa nomoa la ŋɔ Felep be ŋɔ, "Bag mɛ nɛn la nɛnsoo Korowii keame nɔ aa dɛ bol o
         waa nɔ. O gbagba waa wɛɛ bol, kɛɛ nomɛl waa wɛɛ bol ɔ?"
         35 Asɛ Felep le a gɛ waa la baa la aa kura Korowii Tɔn ta la ta dɛ bagle Yeesu bwara
         waa aa ɛ Amanesoma la.
         36 Baa kpɔ ŋwɛnɛ la ta dɛɛ kaa la, ba kaa le nee bɛl ta, anee nomoa la ŋɔ Felep be ŋɔ,
         "Nee la. Den sɔ mɛ Korowii ne. Kɛ waane lole ja?"
         37 (Asɛ Felep ŋɔ, "Dɛ he yarada Yeesu Kristo waa bambile bwa ne naa, mɛɛ sɔe a nee."
         Anee nomoa la ŋɔ, "N yaradao. N yaradao kɛŋɔ Korowii Biee Yeesu Kristo.")
         38 Belaa o gel o jagre kon la che, asɛ ba nɛra banɛ la bwa tu dɛ jo nee la ta, asɛ Felep
         sɔɔ Korowii ne.
         39 Baa le nee la ta la, Korowii Domadɛɛge baa kpɔ Felep kaa bug la ta. Nomoa la ta on
         nae kpa, dɛ chig ŋwɛnɛ ta kaa silɛɛ ne.
         40 Felep ne nyiŋa dɛ o lɔ Asotas. O le bela bol Amanesoma la baah bela bwɛɛre la bwa
         ta ka tel Sisaaria.

1 Dɛ Sɔɔl ta swɛɛ siwi dɛɛ aah asɔre tena la ŋɔ wɛɛ kpo baa. O la Sɔfore Nomoa be
         2 dɛ ka soŋo ŋɔ ó tɛo o nɔn bini tɔn ásɛ o kpɔ gaage bwɛɛ la baa dɛ yerɔ Damaskɔs
         la cheremi deene ta, asɛ dɛ o na Yeesu ŋwɛnɛfale tena la bɛlbwa naa, baalee yoo, haahnee
         yoo, ó lag ba dɛ vɔg ba, dɛ kpɔ ba ba Jerusalam.
         3 Sɔɔl aa dɛ kaa dɛ ka tel Damaskɔs la, kerabeŋkpoŋ dɛ nii le nyundua dɛ chaah o nɛ.
         4 Belaa o chole harɛ dɛ no kɛŋɔ nomɛl aa dɛ yerɔ dɛɛ ŋɔ, "Oo, Sɔɔl! Ɛrɛɛ he che n nɛɛ
         gɛ nɔɔ?"
         5 Asɛ Sɔɔl ŋɔ, "Henee umeo, n Dɔɔ?" Asɛ naate ŋɔ, "Menee Yeesu la haa dɛ yoo mɛ la.
         6 Kɛ ir dɛ kaa Damaskɔs bwɛɛ bini. Belaa hɛɛ ba gɛ aa chɛ kɛ he ɛ jema."
         7 Nɛra ba ne Sɔɔl aa dɛ kaa la no wobol ane, kɛ ba ta nɛn nae. Asɛ ba jagɛ che, ba
         ta jemɛ waa baa bol.
         8 Sɔɔl iro che dɛ pili sie, kɛ dɛ waa na, asɛ ba lawɔ daa ba Damaskɔs.
         9 A di tɔpera atoro, dɛ waa na. Dɛ waa kwaa di, waa nee ge nyɔ.
         10 Dɛ asɔre te bɛl lɔ Damaskɔs baa yerɔ Ananias. O noɔ kɛŋɔ Yeesu aa dɛ yerɔ chaahna
         ta ŋɔ, "Ananias!" Asɛ o sɛh ŋɔ, "N Dɔɔ, menee la."
         11 Asɛ Yeesu ŋɔ, "Ir la fɔgbaah la baa dɛ yerɛ bela ’Fɔgtogre’ la ta, dɛ ka jo Judas
         dem dɛ bɔɔ Taasos baa bɛl baa dɛ yerɔ Sɔɔl la wa. O dɛ soŋe Korowii,
         12 dɛ na chaahna bini kɛ baa bɛl baa dɛ yerɔ Ananias aa baa jo dea dɛ kpɔ nɔɔra dawɛ
         o nɛɛ asɛ o berɛ dɛɛ na ja."
         13 Belaa Ananias ŋɔ, "N Dɔɔ, nɛra baa bol baa nɔ waa n be warɔ. O wechɔgdamanta waa
         ɛ he nɛra baa lɔ Jerusalam la bwa waa ba bol n be.
         14 O taraken bala waa ba Damaskɔs nɔ, Sɔfonomonomee tɛo kpegri ŋɔ ó ba ba larawe ya
         nɛra yaa dɛ tomɛ la bwa la."
         15 Anee Yeesu ŋɔ o be ŋɔ "Kaa! Menee leo dɛɛ nyin n tomɔ ásɛ nɛra baa wola Juda tena
         ɛɛ ne ba koranar ne Israel tena bwa ba che o nɛɛ dɛ jem mɛ.
         16 Mɛɛ geloo o jemɛ wahala bwa waa dɛ ba n waa koeh dɛ na."
         17 Anomanta Ananias kaa jo dem Sɔɔl aa lɔ o ta la ta, dɛ kpɔ o nɔɔra dawɛ o nɛɛ dɛ ŋɔ,
         "N dɔŋ Sɔɔl, ya Dɔɔ Yeesu gbagbaa tom mɛ he be. Onee kpɔ o te bagle gɛ saŋ haa dɛ
         ba bonɔ la. O tom mɛ ŋɔ ń ba ásɛ he berɛ won dɛɛ na ja, ásɛ Korowii Domadɛɛge la
         ge so he nɛ."
         18 Bug la ta dɛ kwaane le Sɔɔl sie lee harɛ kɛŋɔ pɛŋe pɛga ken, asɛ o berɛ won dɛɛ na
         ja. Anee o ir, asɛ ba sɔɔ Korowii ne,
         19 asɛ o di kwa, o bwara do kpegri. O soge asɔre tena baa lɔ Damaskɔs la be tɔpera anɛ,
         20 asɛ o den la bela cheremi deene bini dɛ kaa bol Yeesu waa dɛɛ bagle nɛra dɛɛ ŋɔ Korowii
         Biee Yeesu.
         21 Nɛra baa no o wobol la bwa nyoa kpoo, ba ŋɔ, "Baa nɔ laa fa dɛ ɛ nɛra baa lɔ Jerusalam
         dɛɛ tomɛ Yeesu la sagasaga dɛɛ nyin o kpoo ba la aa? Aah a gɛ asɔre tena nɔ lawa sɔn
         laa o yerɛ dɛ ba bonɔ dɛ́ fe ba lag ba ka tɛ Sɔfonomonome la aa?"
         22 Sɔɔl aa dɛ bol Korowii Waa la, dɛ name kwaraa o wobol la bini ɛɛ do kpegri. O baglɔ
         le Korowii wobol la ta kɛŋɔ Yeesuu Kristo la kasinteŋ, anomanta Juda tena baa soge
         Damaskɔs la ta wone tɔŋlo kpa.
         23 Aa bigra tama la, Juda tena la chemo dɛ vɔrɔwe ŋɔ bá fe kpo Sɔɔl,
         24 asɛ o no ba waa baa vɔrɔwa la. (Dɛ ba ma danjwɛɛ bar ba bwɛɛ la, asɛ o dɔ doonyoone.)
         Dɛ ba dɛ daah bwɛɛ la doonyoone chɔɔ ne jwaana bwa dɛɛ nyin bɔr dɛ́ kpoo.
         25 Belaa o habɔteŋra la doo wɛgrɛ bini jwaana dɛ che danjwɛɛ la tokoro bɛl ta kpɔɔ tu
         bwɛɛ la dahara, o kaa Jerusalam.
         26 Sɔɔl aa la Jerusalam la, o laŋɔ ŋɔ ó fe ka ja asɔre tena baa lɔ bela la nɛ, kɛ dɛ
         ba bwa dɛ ɔmɔ, ba ta on yaradae kɛ asɔre tena la bɛlee on.
         27 Belaa Banabas tɔ o sie dɛ kpɔɔ ba Yeesu toroma la be, dɛ bagle gɛ Sɔɔl aa dɛ ba ŋwɛnɛ
         ta dɛ ba na Yeesu asɛ o bol waa o be. Banabas bagle gɛ Sɔɔl aa wona bol waa Damaskɔs
         bambile ne Yeesu sɔn ta.
         28 Ate dɛ Sɔɔl ne asɔre tena laanee dɛɛ ɛ wobɛlbwa Jerusalam bela. O bol waa bambile
         ne Yeesu sɔn ta.
         29 O ne Juda tena baa dɛ bol Grik wobol la bol waa dɛ tɔŋle waa kɛrɛdɛ, asɛ baa nyin
         bɔr dɛ́ kpoo.
         30 Sɔɔl bala asɔre tena la aa baa na gɛ la, ba kpɔɔ kaa Sisaaria, dɛ ka doo ŋwɛnɛ bela
         o kaa Taasos.
         31 A habɔɔ la, asɔre tena baa lɔ Judia ne Galilia ne Samaria harɛre la bwara sɔɔh ba,
         asɛ Korowii Domadɛɛge la cha ba, nɛra baa ja ba nɛ, baa dɛ ɔmɛ Korowii dɛɛ teŋɛ o
         ŋwɛnɛ ta nomanta.
         32 Dɛ Pita dɛ valɛ bwɛɛre ta taeh. Awola bɛl o ba Korowii nɛra baa lɔ bwɛɛ bɛl baa dɛ
         yerɔ Leda la be.
         33 Belaa o ka na baa bɛl baa dɛ yerɔ Aeneas. Dɛ o kuugo so harɛ bene anuatoro.
         34 Pita ŋɔ o be ŋɔ, "Aeneas, Yeesu Kristo chaeh. Ir che dɛ gugri he kalaŋ bug nɔ ta."
         Bug la ta dɛ Aeneas iro che.
         35 Nɛra baa lɔ Leda ne Saron bwa na baa la dɛ charɛ ba liire, dɛ teŋɛ Yeesu nɛ.
         36 Dɛ haah bɛl lɔ Jopa dɛ ɛ asɔre te baa yerɔ Tabita. Grik tena ge dɛ yerɔ Dɔɔkas. Dɛ
         haah la dɛ ɛ wedɛɛga taeh dɛɛ cha nyaara.
         37 A gɛ saŋ Pita aa lɔ Leda la, Tabita bwara weo o sewɛ, asɛ ba sɔɔ ne dɛ kpɔɔ bil abrɔsane
         bɛl doa.
         38 Dɛ Jopa ne Leda aa jaŋɛ, anomanta asɔre tena baa lɔ Jopa la aa noa kɛŋɔ Pita lɔ Leda
         la, ba tomɛ baala banɛ o be dɛ ŋɔ bá ka ŋɔ o be ŋɔ ba dɛ soŋo kɛ ó gel wobɛlbwa
         dɛ ba ba be warane.
         39 Toroma la aa laŋa la, Pita kpɔ o te dɛ puu ba kaa. Waa laŋa la, ba kpɔɔ deeh abrɔsane
         la. Dɛ luhaahna baa lɔ bela la bwa baa chwa baro dɛɛ wi, dɛ kpɔ batakaani ne yale
         Tabita aa sɔah gɛ saŋ waa wola sewɛ mɔɔ la dɛɛ bagle Pita.
         40 Pita doŋi ba bwa le buse dɛ guŋi harɛ, dɛ soŋe Korowii, dɛ berɛ sie lale la be dɛ
         ŋɔ, "Tabita, ir!" Haah la pili o sie. Waa na Pita la, o iro so.
         41 Belaa Pita tel o be dɛ lawɔ ir che, dɛ ka yerɛ asɔre tena ne ba bini luhaahna la
         bwa dɛ kpɔ haah la waa iru la tɛɛ ba.
         42 A gɛ waa nɔ perɛ Jopa bwa, asɛ nɛra kɛrɛdɛ che a ta dɛ yarada Yeesu waa la.
         43 A habɔɔ la, Pita soge Jopa bela bigri. Dɛ gbansaba bɛl baa dɛ yerɔ Seemɔn la deaa
         o do.

1 Dɛ baa bɛl lɔ Sisaaria baa yerɔ Kɔnɛɛleɔs. Itali harɛ soojare bane nomoaa on.
         2 O ne o dem tena bwa dɛ tomɛ Korowii. Dɛ o dɛ cha Juda tena baa ɛ nyaara la taeh,
         dɛɛ soŋe Korowii saŋ bɛlbwa.
         3 Awola bɛl o na waane kɛŋɔ deera ken wekee saŋ. O nao kɛŋɔ nyundua torome bɛl aa baa
         jo o be dɛ yerɔ ŋɔ, "Kɔnɛɛleɔs!"
         4 Asɛ o ha sie nyiŋu ɔmee ne dɛ ŋɔ, "Ɛrɛɛ yɔ? A som aa, n Dɔɔ?" Asɛ nyundua torome
         la ŋɔ, "He soŋa haa dɛ soŋe Korowii, ne he chae haa dɛ cha nɛra la lɛ o sie, o dɛ
         ba he chae.
         5 Tomɛ nɛra ba la Jopa dɛ ka yerɛ baa bɛl baa dɛ yerɔ Seemɔn Pita la ba.
         6 O ɛ hɔɔh dɛ do gbansaba bɛl waa soge mpo nyoa baa yerɔ Seemɔn la dem."
         7 Nyundua torome la aa bol waa tonɛ la, o kaalɔ, asɛ Kɔnɛɛleɔs yerɛ o bonɔɔna banɛ
         ne sooja bɛl waa dɛ tomɛ Korowii kohona dɛɛ teŋɛ o Kɔnɛɛleɔs nɛɛ saŋ bɛlbwa la,
         8 dɛ bol waa la bwa chag ba, dɛ tom ba Jopa.
         9 Tɔ aa pera baa la dɛ ka tel Jopa la, Pita deeh sal dea webaŋa ne dɛɛ ba Korowii soŋa.
         Dɛ wee chegɛ nyufala.
         10 Dɛ lɔr lawɔ, asɛ wɛɛ nyin kwaa dɛ di, kɛ dɛ ba ta dɛ ɛ o kondikwa. Belaa o na waane
         kɛŋɔ deera ken.
         11 O nao kɛŋɔ nyundua aa pera, asɛ ba lawɛ komɛl kɛŋɔ yajen o nyoo bɔre anaarɛ la bwa,
         kwaane do o ta a sagɛ jɛɛhjɛɛh dɛ le nyundua dɛɛ ba harɛ.
         12 Dɛ naa anaarɛ tena ne ola aa dɛ tuugi harɛ ne anɔ la aa dɛ huuh ne jumbii bwa lɔ
         yal la ta.
         13 Belaa Pita no kɛŋɔ nomɛl aa ŋɔ o be ŋɔ, "Pita! Ir dɛ kpo chwe!"
         14 Asɛ Pita ŋɔ, "Ei! N Dɔɔ, gɛ aa won magre. N ta koŋkiila dii bwa."
         15 Anee naate berɛ ŋɔ o be nɛɛtena ŋɔ, "Kon Korowii aa laa o doŋa kpɔ o nɛɛ la, bɛ on
         kondoŋ yerɛ kpa."
         16 A gɛ waa nɔ ɛo kera atoro mɔɔ kon la berɛ kaa nyundua.
         17 Pita aa wola waa la mun jemɛ dɛ so sakaa la, kerabeŋkpoŋ dɛ nɛra Kɔnɛɛleɔs aa tom
         ba la balɔ. Ba bɔɔ Seemɔn dem dɛ ka che dem la doonyoa,
         18 dɛ yerɛ nomɛl dɛ bɔɔro ŋɔ, "Seemɔn la baa dɛ yerɔ Pita la lɔ dem nɔ ta kɛɛ?"
         19 Pita liire aa lɔ waa la ta o taa lii la, Korowii Domadɛɛge ŋɔ o be ŋɔ, "Nɛra batoro
         bane dɛ nyin he bɔr,
         20 anomanta bɛ ɔmɛ. La ba be, dɛkalkɛŋɔ menee tom ba."
         21 Anee Pita ir la nɛra la be dɛ ka ŋɔ ba be ŋɔ, "Men nɔ, a som aa?"
         22 Asɛ ba ŋɔ, "Soojare nomoa Kɔnɛɛleɔs laanee tomɛ yaa. O ɛ nɛndɛɛge waa dɛ tomɛ Korowii,
         asɛ Juda tena bwa ɛɛ duuru. Nyundua torome bɛlee ŋɔ o be ŋɔ ó yerɛ ba o dem dɛ́ no
         waa haa dɛ ba o be bola."
         23 Belaa Pita ŋɔ ba be ŋɔ bá chɔ o be ásɛ tɔɔ per ba kaa. Tɔ aa pera la, Pita bala
         asɔre tena baa lɔ Jopa la bane ja o nɛɛ asɛ ba ne toroma la kaa.
         24 Baa lea la, tɔɔ perɔ mɔɔ ba tel Sisaaria. Dɛ Kɔnɛɛleɔs yerɛ o lolanar ne o daamanar
         cheme dɛ so dɛɛ kpa Pita.
         25 Waa tel Kɔnɛɛleɔs dem bela dɛɛ ba dem la bini joe la, Kɔnɛɛleɔs baa chemo dɛ guŋi
         harɛ.
         26 Anee Pita lawɔ ir dɛ ŋɔ, "Ir harɛ, he nɛwɛnyini dɔŋee men."
         27 Pita ne o bol waa ka jo dem bela. Belaa Pita na kɛŋɔ nɛra cheme bela pirim,
         28 asɛ o ŋɔ ba be ŋɔ, "He gbabir jemɔ kɛŋɔ ya Juda tena aa nɛra baa wola Juda tena ɛɛ
         bini jo. Kɛ Korowii berɔ ŋɔ n be ŋɔ n bɛ nomɛlbwa nɛndoŋ yerɛ.
         29 A waa he yer mɛ n ba warane la. N dɛ bɔɔ heyaa ŋɔ ɛrɛɛ he ŋɔ ń ba ɛɔ?"
         30 Belaa Kɔnɛɛleɔs ŋɔ, "Tɔpera anaarɛɛ nɔ, maa lɔ n dem saŋ nɔ bɔr tenten dɛɛ soŋe Korowii
         wekee saŋ la, kerabeŋkpoŋ dɛ baa bɛl waa do laalapoŋa kpelkpel chegɛ n sie
         31 dɛ ŋɔ, ’Kɔnɛɛleɔs! Korowii no he soŋa haa dɛ soŋo dɛ na he chae haa dɛ cha nyaara
         la bwa.
         32 Tomɛ nomɛl Jopa baa bɛl baa dɛ yerɔ Seemɔn Pita la be ó ka yerɔ ba. O ɛ hɔɔh dɛ
         do gbansaba bɛl waa soge mpo nyoa baa yerɔ Seemɔn la dem.’
         33 A waa n tomɛ nɛra he be warane la. He ge ɛ waa kɛŋɔ haa bala nɔ. A waa ya bwa cheme
         Korowii sie bonɔ la. Ya dɛ nyin waa Korowii aa ŋɔa hé ba bol ya be la dɛ́ no."
         34 Belaa Pita pa o wobol mun dɛ ŋɔ, "Taraken te n nao kɛŋɔ kpela, nɛwɛnyini bɛlbwa ta
         o dɔŋ gwaalɛ Korowii be.
         35 Kɛ harɛ bɛlbwa ta la, nomɛlbwa waa dɛ ɔmɛ Korowii dɛ jemɔ la, Korowii sie dɛ lɛ o
         nɛ.
         36 He jemɛ waa waa ŋɔa bá ka bol Israel tena be dɛ bagle Yeesu Amanesoma aa dɛ tɛ bosɔɔhna
         la. Yeesuu komɛlbwa Dɔɔ.
         37 Jɔn o faa dɛ sɔ nɛra Korowii nee la toma la habɔɔ Yeesu waa che dɛ perɛ Judia harɛ
         bwa la. Galilia harɛɛ a pa mun.
         38 He jemɛ gɛ Korowii aa kpɔ o Domadɛɛge ne o kpegri tɛ Yeesu waa le Nasarɛt la wa.
         Dɛ Korowii teŋɛ Yeesu nɛ, asɛ o valɛ dɛɛ ɛ wedɛɛga dɛɛ chah nɛra Bɔnsam aa lɔ ba bil
         la.
         39 O waa waa ɛa Judia harɛ ta ne Jerusalam la bwaa ya na dɛɛ di a danseɛ. Ba kpaaro
         pɛl dagagre ta dɛ kpoo.
         40 Asɛ o seo habɔɔ tɔpetooro wee la ta la, Korowii iru seo ta, dɛ gel o kpɔ o te ba
         chagle yaa.
         41 Korowii ta gelɛ o kpɔ o te chagle nomɛlbwa ka ja ya nɛra waa le yaa ŋɔ yá di o danseɛ
         nɔ nɛ. Ya gɛ nɛra nɔ ne o pɛ nɔn di kwaa o seo ta ira la habɔɔ.
         42 Onee le yaa dɛ ja yaa ŋɔ yá bol o waa bagle nɛra bwa, dɛ́ di danseɛ kɛŋɔ onee Korowii
         le ŋɔ ó ba di weera ne lala bwa wa.
         43 Korowii keamere la bwa bol Yeesu waa ŋɔ nomɛlbwa waa yarada o waa la, o nomanta Korowii
         ɛɛ kpɔ naate wechɔgaa kɛo."
         44 Pita taa dɛ bol waa la, dɛ Korowii Domadɛɛge baa so nɛra baa dɛ no o wobol la bwa
         nɛ.
         45 Dɛ Juda tena baa ɛ asɔre tena ba ne Pita aa le Jopa ba la, baa na gɛ la, ba nyoa
         kpoo kɛŋɔ Korowii aa gela o Domadɛɛge la ba so nɛra baa wola Juda tena ɛɛ gba nɛ,
         46 dɛ gel baa bol wobofala dɛɛ jam Korowii la. Belaa Pita ŋɔ,
         47 "Gɛ tenten Korowii aa tɛ yaa o Domadɛɛge laanee o tɛ nɛra nɔ ge la. Aah aa do gɛ
         nɔ, umee dɛ won vɔm ba Korowii nee sɔe yɔ?"
         48 Belaa Pita ŋɔ bá sɔ ba nee Yeesu Kristo sɔn ta. Baa sɔ nɛra la nee tonɛ la, ba gelɔ
         Pita so ba be tɔpera anɛ.

1 Yeesu toroma la ne ba bala asɔre tena baa lɔ Judia harɛ ta la noɔ kɛŋɔ nɛra baa wola
         Juda tena ɛɛ la bwa no waa la dɛ yarada.
         2 Pita aa la Jerusalam la, ba bala Juda tena baa dɛ maŋkura penteŋ waa la pwaoh ŋɔ,
         3 "Ɛrɛ waa he ka chog nɛra baa wola Juda tena ɛɛ baa wola ba pena teŋe dem dɛ saah
         di kwaa bela nɔɔ?"
         4 Baa ŋɔ gɛ la, anee Pita le waa la mun ta dɛ bagle waa la bwa aa bala o di ba kondikwaa
         la.
         5 O ŋɔ ba be ŋɔ, "Jopaa n do dɛɛ soŋe Korowii, dɛ na waane a do kɛŋɔ deera ken. N nao
         kɛŋɔ baa lawɛ komɛl kɛŋɔ yajen nyoo bɔre anaarɛ la bwa, kwaane do o ta, a sagɛ jɛɛhjɛɛh
         dɛ le nyundua dɛɛ ba harɛ.
         6 Maa nyiŋi o ta la, n na ola, a bini anɔ la aa dɛ di ol ne anɔ la aa dɛ chwe kpɔga
         bwa, ne anɔ la aa dɛ tuugi harɛ ne anɔ la aa dɛ huuh bwa, ne jumbii bwa.
         7 Asɛ n no kɛŋɔ nomɛl aa ŋɔ n be ŋɔ, ’Pita, ir dɛ kpo, dɛ chwe.’
         8 Belaa n ŋɔ, ’Aa magre, n Dɔɔ! N ta koŋkiila dii bwa. A ɛ doŋa tɛ mɛ kɛrɛdɛ.’
         9 Asɛ naate berɛ kwaa ŋɔ n be nyundua bela ŋɔ, ’Kon Korowii aa laa o doŋa kpɔ o nɛɛ
         la, bɛ on kondoŋ lii kpa.’
         10 A gɛ waa nɔ ɛo kera atoro, asɛ kon la berɛ kaa nyundua kwaraa.
         11 "Bug la ta dɛ baala batoro bane baa le Sisaaria ba tom ba n be denɔ ba jo dem maa
         lɔ o ta la ta.
         12 Belaa Korowii Domadɛɛge la ŋɔ n be ŋɔ n bɛ ɔmɛ, kɛ ń teŋɛ ba nɛɛ kaa. Yabala banumɛl
         nɔ baa le Jopa nɔ ge teŋɛ n nɛɛ la Sisaaria, asɛ ya bwa ka jo Kɔnɛɛleɔs dem.
         13 Belaa o ge bagle gɛ o ge aa na nyundua torome o dem, asɛ o ŋɔ o be ŋɔ, ’Tomɛ nɛn
         Jopa, asɛ ó la baa bɛl baa dɛ yerɔ Seemɔn Pita la be.
         14 Wɛɛ bol waa he bee ásɛ he ne he dem tena bwa che a ta dɛ dɔ he nyu.’
         15 Maa la o be la, maa pa mun dɛɛ bol waa la, dɛ Korowii Domadɛɛge la baa so o ne o
         dem tena nɛɛ kɛŋɔ waa baa so ya nɛɛ logla la.
         16 Belaa n lii gɛ ya Dɔɔ faa ŋɔa ŋɔ, ’Nee nee Jɔn faa sɔ nɛra Korowii ne, kɛ he te,
         Korowii Domadɛɛge nee baa ba he sɔe la.’
         17 Yaa baa yarada Yeesu la, kon Korowii aa kpɔa tɛ yaa laanee o tɛ nɛra nɔ la. Aah dɛ
         n gee umeo dɛ́ tɔŋle Korowii ɔ?"
         18 Baa no gɛ la, ba nyoa sɔɔhnɔ, asɛ ba jam Korowii dɛ ŋɔ, "Amɔ te Korowiirii tɛ nɛra
         baa wola Juda tena ɛɛ la ge ŋwɛnɛ ásɛ ba charɛ ba liire dɛ le ba wechɔga ta dɛ dɔ
         ba nyu!"
         19 Steeven seo la habɔɔ fiiga baa fiigi asɔre tena asɛ ba pegre la gelɔ bane kaa bojaŋa
         tenten. Hale bane la Finiisia ne Saepros ne Anteɔkwa bwa. Baa dɛ valɛ a gɛ harɛre
         nɔ ta la, ba ta Yeesu waa la bolɛ nomɛlbwa be ka ja Juda tena nɛ.
         20 Kɛ Saepros ne Sairini baala bane ba ge aa ɛ asɔre tena la te iro dɛ la Anteɔk dɛ
         ka bol ya Dɔɔ Yeesu Amanesoma la waa nɛra baa wola Juda tena ɛɛ be.
         21 Dɛ Korowii dɛ cha ba o kpegri ne, asɛ nɛra no Yeesu waa la dɛ yaradaa dɛ charɛ ba
         liire dɛ kpɔ ba te tɛ Yeesu. Dɛ a gɛ nɛra nɔ warɔ kɛrɛdɛ.
         22 Asɔre tena baa lɔ Jerusalam la baa no a gɛ waa nɔ, dɛ tomɛ Banabas ŋɔ ó la Anteɔk
         asɔre tena la be dɛ́ ka na gɛ ba Korowii toma aa doa.
         23 Waa la bela dɛ ka na gɛ Korowii aa nyin ba dɛɛ cha ba la, o sie lɛo. Anomanta o ja
         ba dɛ do ba gbemba ŋɔ báa teŋɛ Yeesu ŋwɛnɛ ta ba bambile bwa ne.
         24 Dɛ Banabas ɛ nɛndɛɛge asɛ Korowii Domadɛɛge ge so o nɛɛ kpegri nɛ. Dɛ o dɛ yarada
         Yeesu taeh dɛ kpɔ o te tɛo. Anomanta nɛra charɛ ba liire pirim dɛ ba tomɛ Yeesu.
         25 Banabas la Taasos dɛ ka gaage Sɔɔl bɔr.
         26 Waa nao la, o kpɔɔ kaa Anteɔk. Baa lɔ bela la, ba benanyobir bwa dɛ ba ne bela asɔre
         tena dɛ cheme. Ba bagle nɛra pirim Yeesu waa bela. Anteɔk belaa ba tɔ sie yerɛ nɛra
         baa yarada Yeesu la Kristo tena.
         27 A gɛ saŋ la, Korowii keamere bane le Jerusalam la Anteɔk.
         28 Dɛ ba bini bɛl sɔne Agabus. Korowii Domadɛɛge la ir o nɛ, asɛ o ir che dɛ na chaahna
         dɛ ŋɔ lɔrchɔge bɛl dɛ ba ba harɛ la ta bala. (Kpela, a balɔ Klɔdeɔs kara dii saŋ).
         29 Belaa asɔre tena la ŋɔ baa pu siee ta suuga gɛ ba bɛlbwa aa wona laanee dɛ ka tɛ
         ba bala asɔre tena baa lɔ Judia harɛ la mɔɔ lɔr la ba.
         30 Ba ta a gɛ suuga la dɛ kpɔ tɛ Banabas ne Sɔɔl ba ka tɛ Judia harɛ asɔre tena la nomonome.

1 A gɛ saŋ la, dɛ Juda tena kooro bɛl baa dɛ yerɔ Hɛrɔd la larawe asɔre tena bane dɛɛ
         fig ba.
         2 O gelɔ ba teŋe Jɔn dɔɔ Jems nyu.
         3 Waa ɛ gɛ dɛ na kɛŋɔ a lɛ Juda tena sie la, belaa o gel ba lawɛ Pita ge. Paanoo baa
         wola iisi a ta do la benanyoa dii taa a gɛ waa nɔ chig.
         4 Kooro Hɛrɔd aa lawɛ Pita la, o doo dea dɛ gel soojare bananaarɛ bele banaarɛ ɛɛ daahno.
         Dɛ o fe dɛ lii kɛ dɛ ba di Galekaa benanyoa la tonaa, o fee bol Pita waa nɛnfuuh baah
         ta dɛ pa bole ásɛ nomɛlbwa na.
         5 Gɛɛ a do ba do Pita dea. Kɛ dɛ o bala asɔre tena la pɛpɛo dɛ soŋe Korowii dɛɛ tɛo
         tenten.
         6 Kooro Hɛrɔd fe lawɛ tɔpere bɛl dɛ́ fe bol Pita waa la dɛ pa bole. Jwaana la tɔ aa
         per ásɛ tɔpere la tel la, dɛ Pita chɔ soojare baa dɛ daahno la banɛ baah ta dɛɛ chɔ
         dom, asɛ jɔgrɔre anɛ do o nɔɔra. Dɛ soojare banɛ lɔ dea la doonyoa dɛɛ daah bela.
         7 Kerabeŋkpoŋ dɛ nyundua torome chegɛ dea la bini, asɛ bela chaah. O baa lɔ Pita dɛ
         chumu, dɛ ŋɔ o be ŋɔ, "Ir warane!" Bug la ta dɛ Pita nɔɔra jɔgrɔre la foo le.
         8 Asɛ nyundua torome la ŋɔ, "Do he laala ne he naŋgawa." Pita aa ɛ gɛ nyundua torome
         la aa ŋɔa la, o berɔ kwaa ŋɔ o be ŋɔ, "Kpɔ he yal tɔ dɛ teŋɛ n nɛ."
         9 Belaa Pita teŋɛ o nɛɛ le dea la bini. Waa teŋɛ o nɛɛ dɛɛ le la bwa, dɛ o ta jemɛ
         kɛŋɔ wekpelaa o na la. Dɛ o dɛ lii kɛ deeraa wɛɛ dee.
         10 Ba baa garɛ bologle soojare aa dɛ daah la, dɛ ba garɛ nɛɛte ge ja, dɛ ba tel doonyoa
         o gbera aa ɛ buni asɛ ba che o ta le buse dɛɛ jo bwɛɛ la bini la. Baa dɛ tel gbera
         la bɔr, dɛ o gbo yao, asɛ ba le dɛ kpɔ ŋwɛnɛ bɛl ta dɛɛ kaa. Bug la ta dɛ nyundua
         torome la nyogrɔ.
         11 Belaa Pita ta na waa aa ɛo la, dɛ ŋɔ, "Namee n ta jemɛ kɛ N Naa Korowiirii gela o
         nyundua torome nɔ ba lɛɛ mɛ le Kooro Hɛrɔd nɔn ta, dɛ lee mɛ waa Juda tena bwa fe
         aa dɛ lii kɛ mɛɛ nao la ta."
         12 Waa na gɛ la, o la haah bɛl baa dɛ yerɔ Mɛɛre la dem. A gɛ Mɛɛre nɔ biee Jɔn Maak.
         Dɛ nɛra cheme bela pirim dɛɛ soŋe Korowii.
         13 Pita lɔ dem la gbera, asɛ tolo bɛl baa dɛ yerɔ Roda ba dɛ fe ba yao.
         14 Waa no taa la kɛŋɔ Pitaa la, silɛɛ kohona gelɔ o ta berɛ ya gbera la, dɛ berɛ chwa
         la ka ŋɔ asɔre tena la be ŋɔ Pita chegɛ buse.
         15 Ate dɛ ba ŋɔ, "Choglaa hɛɛ we kɛɛ?" Baa dɛ tɔŋlo la bwa, dɛ o nyoa kpegri kɛrɛdɛ
         wɛɛ bagle kɛ kpelaa wɛɛ bol la. Anee ba ŋɔ, "Amɔ te o lalee."
         16 Ate dɛ Pita dɛ lɔ gbera la tenten. Baa yaa dɛ nao la, ba nyoa kpoo.
         17 Anee Pita kpɔ nɔn ɛg ba ŋɔ bá bwa tɔ nyoa, asɛ dɛ bagle gɛ Korowii aa leo o dea
         doe la ta bwa. O ŋɔ ba be ŋɔ bá ŋɔ Jems ne ba bala la kar la be, dɛ le kaa bobɛl.
         18 Tɔ aa pera la, sibegra chole soojare baa dɛ daah bela la nɛɛ taeh, asɛ baa nyin Pita
         bɔr yalayala ken, dɛkalkɛŋɔ ba ta wone jemɛ bela waa kpɔa.
         19 Kooro Hɛrɔd aa baa no kɛŋɔ Pita nyogrɔ la, o gelɔ ba nyin o bɔr, kɛ ba ta on nae.
         Anomanta o gelɔ ba bɔɔ soojare la waa kɛrɛdɛ, dɛ ŋɔ bá kpoo ba. A habɔɔ la, Kooro
         Hɛrɔd le Judia harɛ dɛ ka so Sisaaria tama.
         20 Dɛ o baah di bwɛɛre baa dɛ yera Taaya ne Sidon la tena nɛɛ taeh. Belaa gɛ bwɛɛre
         nɔ tena nyoa pɛo, asɛ ba ba dɛ ba na Kooro bonɔɔna nomoa bɛl baa dɛ yerɔ Blastus la
         ŋɔ ó cha ba dɛ larawe Kooro ásɛ ba ne o pɛ, dɛkalkɛŋɔ dɛ Kooro Hɛrɔd harɛ taa a
         gɛ nɛra nɔ ɛɛ yawɛ ba kondikwa.
         21 Kooro Hɛrɔd tɛɛ ba tɔpere báa berɛ kpɔ ba o be ja. A gɛ tɔpere la aa tela la, o
         do o koolaala dɛ so o kookara ta dɛ bol waa bagle nɛra la.
         22 Waa bol waa la, nɛra la koogaɔ, dɛɛ ŋɔ, "Nɛwɛnyini laa bol waa nɔ. Vogee berɛ nɛn
         dɛ bol waa la."
         23 Kooro Hɛrɔd aa wola gelɛ ba kpɛɛ Korowii, dɛ lɛ kpɛɛra la tɛ o te la, kerabeŋkpoŋ
         dɛ nyundua torome baa lɔɔ bil, asɛ kpaloglare diu o sewɛ.
         24 Anɔ bwa aa dɛ ɛ la, dɛ nɛra dɛ yarada Korowii waa la, asɛ aa perɛ ge tenten.
         25 Banabas ne Sɔɔl aa ɛ toma baa tom ba ŋɔ bá la Jerusalam ka ɛ tonɛ la, ba ne Jɔn
         Maak kaa Anteɔk.

1 Dɛ Korowii keamere ne nɛra baa dɛ chagle nɛra Korowii waa ge lɔ Anteɔk asɔre tena
         la bini. Banee Banabas ne Seemɔn baa dɛ yerɔ Nɛmbiŋi la, ne Lusias waa le Sairini
         la, ne Maneeyan la baa dɛɛro Kooro Hɛrɔd mɛɛ dem la, ne Sɔɔl.
         2 Awola bɛl a gɛ nɛra nɔ aa vɔwɛ nyoa dɛɛ tomɛ Korowii la, Korowii Domadɛɛge baa ŋɔ
         ba be ŋɔ, "Hé le Banabas ne Sɔɔl tɛ mɛ ásɛ ba ɛ toma maa lee ba ŋɔ bá ba ɛ la."
         3 Anomanta ba vɔwɛ nyoa dɛ soŋe Korowii dɛ kpɔ nɔɔra darawe nɛra banɛ la nɛɛ dɛ kpɔ
         ba do Korowii nɔn ta, dɛ gel ba kaa.
         4 Korowii Domadɛɛge la aa tom ba la, ba la Sɛluusia, dɛ ka che bela kpɔ gbera kaa Saepros
         harɛ ta. Dɛ ekwii a gɛ harɛ nɔ.
         5 Baa tel Saepros bwɛɛ bɛl baa dɛ yerɔ Salamis ta la, ba bol Korowii Waa bagle nɛra
         bela Juda tena cheremi deene bini. Dɛ ba dɔ Jɔn Maak wɛɛ cha ba ba toma ta.
         6 Ba gaage Saepros harɛ la bwa ta dɛ bol Korowii Waa bagle nɛra dɛ ka le o nyoa bwɛɛ
         bɛl baa dɛ yerɔ Pafɔs la ta. Baa tel Pafɔs la, ba kaa na Juda te dobodobo te bɛl.
         Dɛ o sɔne Baajesɛs. Dɛ Grik tena ge dɛ yerɔ Ɛlemas. O koh o dobodobo la waa dɛɛ yerɛ
         o te Korowii keame.
         7 Dɛ ekwi la nomoa baa dɛ yerɔ Sɛɛjos Pɔɔlos la bee o do. A gɛ nomoa nɔ jemɛ waa taeh,
         dɛɛ nyin Korowii Waa dɛ no. Anomanta o yerɛ Banabas ne Sɔɔl ba o be.
         8 Dɛ dobodobo te la aa nyin kɛŋɔ nomoa la no Yeesu wa, dɛɛ tɔ Banabas ne Sɔɔl ŋwɛnɛ,
         dɛɛ tɔŋ ba.
         9 Asɛ Korowii Domadɛɛge ir Sɔɔl Grik tena aa dɛ yerɔ Pɔɔl la nɛ, asɛ o pa sie baa la
         nɛɛ dɛ nyiŋu dɛ ŋɔ,
         10 "Bɔnsam nɛn kohona, he hah wedɛɛga bwa kɛrɛdɛ! He lambaara kan ga. Bɛ he wechɔga
         la kpɔ tɔ Korowii ŋwɛnɛ.
         11 Dɛɛ no bonɔ. Korowii ɛɛ bagle o kpegri he nɛɛ asɛ he nyoŋe, asɛ a bigri tama mɔɔ
         he berɛ won dɛɛ na bɔr." Kerabeŋkpoŋ dɛ o sie ɛo jumaa kɛŋɔ kɔɔla ken, o den nyoŋe,
         dɛɛ lagre bɔr dɛɛ nyin nɛn ó lawɔ da.
         12 Nomoa la aa na a gɛ waa nɔ la, o yarada Yeesu waa dɛ kpɔ o te tɛo, dɛkalkɛŋɔ Yeesu
         waa la baa dɛ chagle la kpo o nyoa.
         13 Pɔɔl ne nɛra o ne baa dɛ valɛ la jo gbera ta le Pafɔs bela dɛ ba Pɛɛga waa lɔ Pamfiilia
         harɛ ta la. Jɔn Maak gel ba bela dɛ berɛ kaa Jerusalam.
         14 Pɔɔl ne o nɛra la le Pɛɛga dɛ la Anteɔk waa lɔ Pisidia harɛ ta la. Ona Tɔpere la
         aa baa tel la, ba kaa jo bela Juda tena cheremi dea bini dɛ so.
         15 Baa soge bela la, nɛra bane kure waane le Mosis Mmara Tɔn bini ne Korowii Keamere
         Tɔn bini, asɛ nomonome baa dɛ nyiŋi cheremi dea la bini waa ta la ŋɔ Pɔɔlwa be ŋɔ,
         "Yabala, dɛ he dɔ waane dɛ́ bol dɛ ja yaa aa, ŋwɛnɛ chɔ le."
         16 Belaa Pɔɔl ir che dɛ kpɔ nɔn ɛg ba ŋɔ bá tɔ nyoa, dɛ ŋɔ, "N bala Israel tena ne
         he nɛra haa baa ja ya nɛɛ dɛɛ tomɛ Korowii, hé no n be.
         17 Korowii la ya Israel tena nɔ aa dɛ tomɛ la fa le ya naanar ŋɔ ba ɛ o nɛra nɛwɛnyini
         bwa bini. A gɛ saŋ baa lɔ Ijipt harɛ la, o gelɔ ba warɛ, asɛ ba sɔn ge le kohona.
         Belaa o ba kpɔ ba le Ijipt harɛ o kpegri ne,
         18 dɛ nyiŋi ba nɛɛ ba bene fifraanaarɛ baa dia pua waa ɛ hɛŋle gbo harɛ la bwa ta.
         19 Wobol bele anuanɛ bwa nɛraa o doŋi ba harɛre ta Keenan harɛ ta, dɛ gel a gɛ harɛre
         la ɛ ba kwaa bene lafraanaarɛ fifraanue.
         20 "Anɔ bwa habɔɔ la Korowii tɛɛ ba nomonome baa nyiŋi ba nɛɛ dɛ ka tel Korowii keame
         Samoɛl bere saŋ.
         21 A gɛ saŋ la ba soŋe Korowii ŋɔ ó tɛɛ ba kooro, asɛ o tɛɛ ba Kes bie Sɔɔl ŋɔ ó ɛ
         ba kooro. Dɛ Benjamen dea biee on. Bene fifraanaarɛɛ Sɔɔl di kora la mɔɔ,
         22 Korowii leo kora la ta, dɛ kpɔ Devid so. Korowii bol Devid waa ŋɔ, ’Jese bie Devid
         waa too n tea, dɛkalkɛ onee n na kɛŋɔ wɛɛ ɛ n tetoowaa maa dɛ nyin kɛ o ɛ bwa.’
         23 Gɛ Devid nɔ dea taa Korowii le Yeesu waa bagɛ Israel tena nyoa ŋɔ wɛɛ geloo o ba
         lɛɛ ba la.
         24 Yeesu aa wola balɛ mɔɔ la, dɛ Jɔn dɛ bagle Israel tena bwa ŋɔ bá charɛ ba liire
         dɛ le ba wechɔga ta, ásɛ o sɔ ba Korowii ne.
         25 Jɔn toma aa dɛ tonɛ la, o bɔɔ nɛra bane ŋɔ, ’Nɛn besoo hɛɛ lii mɛ nɔ? Nɛn haa dɛ
         kpao la laa men. O ta lɔ habɔɔ. Maa o napaa tee kwaraa dɔ.’
         26 "Yabala, Abraham naanar ne he nɛra haa wola Juda tena ɛɛ dɛɛ tomɛ Korowii bwa, ya
         bee waa aa dɛ ba nɛwɛnyini lɛɛ nɔ ba.
         27 Jerusalam tena ne ba nomonome ta jemɛ kɛ Yeesuu nɛwɛnyini Lɛɛ la. Korowii waa o keamere
         aa chwera asɛ ba kure dɛɛ bag ba Ona Tɔpera bwa ta la, dɛ baa a mun no. A waa ba bol
         o waa dɛ pao bolchɔge dɛ kpoo gɛ Korowii keamere aa bagla ŋɔ baa ɛo la.
         28 Dɛ ba ta wobɛlbwaa dɔe dɛ kpɔ dawɔ kɛŋɔ o chɛ kpoe, kɛ dɛ ge soŋe ba harɛ nomoa Paelet
         ŋɔ ó pao bolchɔge dɛ kpoo.
         29 Baa ɛo gɛ Korowii Tɔn aa bagla ŋɔ baa ɛo bwa tonɛ la, ba kpɔɔ le dagagre la doa dɛ
         ka hugo.
         30 Asɛ Korowii berɛ iru seo ta.
         31 O kpɔ o te bagle nɛra o ne baa le Galilia harɛ kaa Jerusalam la kera aŋwɛnɛ bwa.
         A gɛ nɛra nɔɔ dɛɛ diu danseɛ Juda tena bwa be.
         32 "Amanesoma nee ya ba he be. Gɛ Korowii aa bagɛ ya naanar nyoa la,
         33 gɛɛ o ɛ tɛ ya nɛra yaa ɛ ba naanar la. Anee kɛ o ir Yeesu seo ta. Ba chwerɛ o waa
         Korowii Kpɛɛra Tɔn yel nɛɛte la bini ŋɔ, ’N biee hen. Finii n lolɛ.’
         34 Gɛ Korowii aa bagle o waa o Tɔn bini ŋɔ wɛɛ iru seo taa asɛ o bɛ bɔɔ bini chɔ pɔh
         laanee nɔ: ’Mɛɛ ɛɛ wedɛɛga maa bagɛ Devid nyoa kasinteŋ bwa ne laanee.’
         35 A waa ba berɛ chwerɛ a gɛ tɔn la bobɛl ŋɔ, ’Haa gel he bidɛɛge chɔ bɔɔ bini pɔh’
         la.
         36 "Gɛ saŋ Devid aa lole la, o ɛ Korowii tetoowaa kɛrɛdɛ mɔɔ dɛ sewɛ, asɛ ba hugo, o
         bwadabii pɔh.
         37 Kɛ nɛn la Korowii aa iru seo ta la te ta pɔeh.
         38 Yabala, ya dɛ nyin kɛ he jemɛ kɛŋɔ Yeesu waa waa ɛa la waa ya won dɛɛ bol he be ŋɔ
         Korowii ɛɛ kpɔ he wechɔgaa kɛ heyaa la.
         39 Wubwa la, haa dɛ nyin gɛ haa ɛ ásɛ Korowii kpɔ he wechɔga kɛ heyaa la, Mmara la
         Korowii aa kpɔa do Mosis nɔn ta la ta wone cha heya. Kɛ taraken te, nomɛlbwa waa yarada
         Yeesu la, Korowii dɛ lɛo kɛ nɛndɛɛge o waa su o siwi.
         40 Anomanta hɛ́ɛ do dɛɛgɔ asɛ waa Korowii keamere la aa bola la bɛ heyaa ɛ. Ba baglɔ
         ŋɔ,
         41 ’He nɛra haa nyiŋi nɛra dɛɛ vah dɛɛ mamɛ nɛra la, hé nyiŋi waa maa dɛ ɛ nɔ kɛrɛdɛ.
         Aa ba kpo he nyoa he serewe. Waa maa dɛ ɛ fini nɔ ɛ waane, dɛ nɛn bagle a bini tɛ
         heyaa kwara naa, haa wola yarada!’ "
         42 Pɔɔl aa bol waa tonɛ la, o ne Banabas iro dɛɛ le cheremi dea la bini. Belaa nɛra
         baa bol waa bag ba la ŋɔ Pɔ́ɔlwa berɛ ba Ona Tɔpere waa ba ja la ta dɛ́ ba bol waa
         la bag ba ja.
         43 Nɛra la aa le cheremi bɔr bela la, Juda tena ne nɛra baa wola Juda tena ɛɛ dɛ baa
         ja Juda tena nɛɛ dɛɛ tomɛ Korowii gɛ Juda tena aa dɛ tomɔ la teŋɛ Pɔɔl ne Banabas
         nɛɛ pirim. Pɔɔlwa bol waa bag ba, dɛ ja ba ŋɔ báa teŋɛ Korowii ŋwɛnɛ ta ásɛ wɛɛ
         cha ba.
         44 Ona Tɔpere la aa bala ja la, bwɛɛ la tena kɛrɛdɛ bwa la cheremi dea bela dɛ́ ka no
         Korowii Wa.
         45 Juda tena la aa na nɛra baa wola Juda tena ɛɛ la aa wara kohona la, a ɛɛ ba bɔweela
         taeh, asɛ baa tɔŋle Pɔɔl ne Banabas dɛɛ ɛɛ ba nɛnhɛla.
         46 Baa dɛ ɛ Pɔɔl ne Banabas nɛnhɛla la, ate ta kwaraa baa bol waa bansua ne dɛɛ ŋɔ,
         "A ŋwɛnɛ taa ya tɔ sie bol Korowii Amanesoma waa la he be la. Kɛ he gbagba aa vɛah
         dɛ bagle kɛŋɔ he te ta Korowii mkpa la chɛɛ nɔ te naa, yaa gel heyaa dɛ la nɛra baa
         wola Juda tena ɛɛ la be,
         47 dɛkalkɛŋɔ gɛɛ ya Dɔɔ ŋɔ ya be ŋɔ, ’N le heyaa ŋɔ hé ɛ nii dɛɛ chaah nɛra baa wola
         Juda tena ɛɛ la bwa, ásɛ nɛra baa lɔ harɛ jaga bwa la che he nɛɛ dɛ no Korowii Waa
         aa dɛ ba ba lɛɛ la he be.’ "
         48 Nɛra baa wola Juda tena ɛɛ la aa no waa nɔ la, ba sie lɛo taeh. Anomanta ba jam Korowii
         kɛŋɔ waa gela ba no o waa la. Asɛ nɛra Korowii aa ŋɔa baa dɔ o mkpa laanee la yarada
         Yeesu waa la dɛ kpɔ ba te tɛo.
         49 O waa la perɛ bela bwɛɛre la bwa ta.
         50 Anɔ bwa aa dɛ ɛ la, dɛ bela Juda tena la ir bela nomonjena ne haahna bane baa ɛ nɛnjena
         dɛɛ tomɛ Korowii la bwaawee, asɛ ba baah di Pɔɔl ne Banabas nɛ, ba hah ba dɛ doŋ ba
         ba bela bwɛɛre la ta.
         51 Pɔɔl ne Banabas pee ba napaala teera ta bela dɛ bagle kɛŋɔ ba kpɔ Korowii Waa ba
         ba be asɛ ba vɛah, dɛ kaa Ikooniam.
         52 Anɔ bwa aa dɛ ɛ la, bɔhwaah ta asɔre tena baa lɔ bela la lawɛ. Dɛ ba sie lɛo kɛrɛdɛ,
         asɛ Korowii Domadɛɛge la ge so ba nɛɛ taeh.

1 Pɔɔl ne Banabas aa la Ikooniam la, ba kaa bol Korowii Waa bela Juda tena cheremi
         dea ta gɛ ba yon dɛɛ ɛ la. Korowii Domadɛɛge la cha ba asɛ baa bola kɛrɛdɛ, asɛ bela
         Juda tena kɛrɛdɛ ne nɛra baa wola Juda tena ɛɛ la bwa yarada Yeesu waa la dɛ kpɔ ba
         tɛ tɛo.
         2 Kɛ bela Juda tena baa wola Yeesu waa yarada la te chɔg Pɔɔl ne Banabas sɔn, dɛ ir
         nɛra baa wola Juda tena ɛɛ la bwaawee, asɛ ba baah di nɛra baa yarada Yeesu waa la
         nɛ.
         3 Pɔɔl ne Banabas soge bela bigri. Baa lɔ bela la, dɛ ba dɛ bol Yeesu waa bansua ne,
         dɛɛ bagle gɛ waa dɛ sune nɛwɛnyini nɛɛ dɛɛ cha ba. O cha ba asɛ ba won dɛɛ ɛ nyokpowaa
         ne wekpega, asɛ nɛra na dɛ jemɛ kɛ o waa baa dɛ bol la ɛ kpela.
         4 Bwɛɛ la tena baah pegro, bane teŋɛ Juda tena la nɛ, bane ge teŋɛ Yeesu toroma la
         nɛ.
         5 Juda tena la bane ne nɛra baa wola Juda tena ɛɛ la ne ba bela nomonome fe vɔrɔwɔ
         ŋɔ bá ɛ Yeesu toroma la hɔhɔrɔwa dɛ́ fog ba bwea ge.
         6 Kɛ Yeesu toroma la no a gɛ waa nɔ dɛ chwa kaa bwɛɛre ane baa dɛ yera Lestra ne Dɛɛbe
         ne baah bela bwɛɛre la ta. Dɛ Laikoonia harɛ taa gɛ bwɛɛre la do.
         7 Baa lɔ bela la, dɛ ba dɛ bol Yeesu Amanesoma la bela.
         8 Dɛ baa bɛl lɔ Lestra dɛ so boobi le o bechale saŋ bwa, waa wola wone valɛ bwa.
         9 Pɔɔl aa dɛ bol waa la bwa dɛ boobi la soge bela dɛ cheg deŋne dɛɛ no o be. Pɔɔl nao
         kɛ boobi la yarada waa waa dɛ bol la, dɛ na kɛ wɛɛ wonoo che o yarada la ta dɛ chaoh.
         Belaa o pa sie boobi la be,
         10 dɛ kpɔ takpeg ŋɔ, "Ir che!" Asɛ boobi la fugri ir che chiŋ, dɛɛ valɛ.
         11 Nɛra aa na waa nɔ la, ba bol waa ba Laikoonia wobol la ne kpegri nɛɛ dɛɛ ŋɔ, "Ya
         vogaa berɛ nɛra dɛ ba ya be la!"
         12 Ba ŋɔ ba vogjen baa dɛ yerɔ Seus laanee Banabas, dɛ ŋɔ ba voga bini keame baa dɛ
         yerɔ Hɛɛmes laanee Pɔɔl, dɛ kpɔ a sɔna pa ba. Ba ŋɔ Pɔɔlee voga keame la, dɛkalkɛ
         dɛ on dɛɛ bol waa saŋ bɛlbwa.
         13 Dɛ Seus vog dea chegɛ bwɛɛ la ŋwɛnɛ ta, dahara nyoa tenten. Seus vog te kpɔ nae ne
         kwaa ba ge aa kpɔa dɛɛ ɛ nɛra woowo le bwɛɛ la ŋwɛnɛ ta, dahara nyoa tenten, dɛ fe
         ɛɛ nyin kɛ o ne o bwɛɛ tena kpo tɛ Yeesu toroma la kɛ voga ken.
         14 Banabas ne Pɔɔl aa no gɛ waa nɔ la, a ɛɛ ba anebɛlbwa, asɛ ba kpɔ tebinichɔg pee
         ba gbagba batakaani, gɛ ba bwɛɛ tena yon dɛɛ ɛ la, dɛ lɔ jo nɛra la bini sibegra ne,
         dɛɛ bol waa takpeg ne dɛɛ ŋɔ,
         15 "Bwɛɛla, ɛrɛɛ hɛɛ ɛ ken nɔɔ? Nɛraa yan kɛ heyaa ken. Amanesoma nee ya ba he be, ásɛ
         he no dɛ gel konsale nɔ ne komɛlbwa toma, dɛɛ tomɛ Korowii o gbo aa ɛ Korowii dɛ do
         le saŋ bɛlbwa dɛ ta nyundua ne harɛ ne mpo ne kwaa aa lɔ a ta bwa la.
         16 A saŋ la, dɛ Korowii gelɔ he nɛra haa wola Juda tena ɛɛ la ɛɛ ɛ he tetoowa.
         17 Kɛ dɛ o chegɛ wedɛɛga waa dɛ ɛ la ta dɛ gel he jemɛ kɛ o lole. Dɛ o dɛ tɛ heyaa bwaala
         ne, dɛ gel kondikwaa gee ɛ, asɛ he di dɛɛ vagɛ he bwara ɛɛ sɔɔh heya."
         18 Dɛ nɛra la nae kpoora dɛ tɛ Yeesu toroma la swɛɛ ba siwi taeh. Wedamanta Yeesu toroma
         la aa bola la bwa habɔɔ la, dɛ ba siwi ta swɛɛ kwaa kpoora dɛ tɛɛ ba la ta. Gɛɛ ba
         ɛ aaa, mɔɔ dɛ ta ba gel.
         19 A habɔɔ la Juda tena bane baa le Ikooniam ne Anteɔk waa lɔ Pisidia harɛ ta la ba
         bela dɛ ba bol waa dɛ berɛ Lestra tena la liire asɛ ba baah di Pɔɔl nɛ. Ba fogro bwea
         dɛ tuugu le bwɛɛ la ta. Dɛ ba dɛ lii kɛ o sewɔ.
         20 Nɛra baa yarada Yeesu waa la ba Pɔɔl be dɛ ba baro cheme, asɛ o ir dɛ berɛ jo bwɛɛ
         la bini. Tɔ aa pera la, o ne Banabas la Dɛɛbe.
         21 Baa lɔ Dɛɛbe la, ba bol Amanesoma la bela. Bela tena baa no Pɔɔlwa waa la dɛ charɛ
         ba liire dɛ yarada Yeesu waa dɛ kpɔ ba te tɛo la warɔ. Ba le bela dɛ laa berɛ ba Lestra,
         dɛ la Ikooniam, dɛ ka che bela kaa Anteɔk waa lɔ Pisidia harɛ ta la.
         22 Pɔɔlwa do gɛ bwɛɛre nɔ asɔre tena la gbemba ŋɔ báa teŋɛ Yeesu ŋwɛnɛ la ta kɛrɛdɛ
         dɛ bɛ ba nyogre, dɛ ŋɔ a chɛ kɛ nomɛlbwa na wahala kohona mɔɔ dɛ dɔ Korowii Kora la
         bini jo.
         23 Bwɛɛre nɔ bɛlbwa ta asɔre tena aa lole la, Pɔɔl ne Banabas le ba bini bane ba ɛ ba
         nomonome. Nyoa vɔwa ne Korowii soŋa nee ba yon kpɔ nomoa la do Korowii baa kpɔ ba
         yarada bwa do o nɛɛ la nɔn ta.
         24 Ba gaage Pisidia harɛ kɛrɛdɛ, dɛ che bela ba Pamfiilia harɛ ta.
         25 Ba bol Korowii waa Pɛɛga, dɛ che bela la Ataalia.
         26 Belaa ba che kpɔ gbera dɛ laa berɛ ba Anteɔk. Anteɔkee ba fa kpɔ Pɔɔl ne Banabas
         do Korowii nɔn ta kɛŋɔ ó cha ba asɛ ba ɛ toma baa tona taraken nɔ la.
         27 Baa ba Anteɔk la, ba yerɛ asɔre tena la bwa cheme dɛ bag ba gɛ Korowii aa kpɔ ba
         ɛ toma bwa, ne gɛ waa pili ŋwɛnɛ tɛ nɛra baa wola Juda tena ɛɛ la ba ge jemɛ Yeesu
         waa dɛ yaradao la bwa.
         28 Ba ne asɔre tena la sogo bigri.

1 Baala bane le Judia harɛ ba Anteɔk dɛ baa bagle nɛra baa yarada Yeesu waa la dɛɛ
         ŋɔ, "Dɛ he ta he pena teŋe gɛ Mosis Mmara la aa bagla la aa, haa Korowii mkpa dɔe
         ba."
         2 Pɔɔl ne Banabas ne gɛ nɛra la tɔŋle dɔŋa kɛrɛdɛ. Anomanta ba tomɛ o ne Banabas ne
         Anteɔk asɔre tena la bane Jerusalam ŋɔ bá ka na Yeesu toroma la ne asɔre tena nomonome
         la a gɛ waa la wa.
         3 Baa tom ba la, ba kaalɔ. Baa dɛ kaa la, ba kaa kpɔ harɛre ane baa dɛ yera Finiisia
         ne Samaria ta dɛɛ la, dɛɛ bol bela asɔre tena be gɛ nɛra baa wola Juda tena ɛɛ la
         aa bera dɛɛ yarada Yeesu dɛ kpɔ ba te tɛo. Ba ge aa no gɛ la, ba sie lɛo taeh.
         4 Baa tel Jerusalam la, Yeesu toroma la ne bela asɔre tena ne ba nomonome lɛɛ ba kɛrɛdɛ.
         Pɔɔlwa bagle toma Korowii aa chegɛ ba nɛɛ dɛ ɛ bwa.
         5 Dɛ asɔre tena la bane ɛ Farisii tena. Ba iro dɛ ŋɔ, "A chɛ kɛ nɛra baa wola Juda
         tena ɛɛ dɛ baa yarada Yeesu taraken la ɛɛ teŋe ba pena dɛɛ di Mosis Mmara ge ta."
         6 Belaa Yeesu toroma la ne asɔre tena nomonome la cheme dɛ nyiŋi waa la ta.
         7 Ba bol waa dɛ tɔŋle dɔŋa la sie, asɛ Pita ir che dɛ ŋɔ, "Yabala, he jemɔ kɛ Korowiirii
         fa lee mɛ he bini ŋɔ ń bol o Amanesoma la bagle banɔ la baa wola Juda tena ɛɛ la,
         ásɛ ba ge no o waa dɛ yarada.
         8 Korowiirii jemɛ nomɛlbwa nyu bini, dɛ tɛɛ ba o Domadɛɛge gɛ waa tɛ yaa la, dɛ bagle
         kɛ o nɛraa ba ge.
         9 O ta baglɛ kɛŋɔ ba korɔ ya korɛ. Baa yarada Yeesu waa la waa Korowii laa ba wechɔga
         kpɔ ba nɛ.
         10 Aah dɛ ɛrɛ waa hɛɛ nyin kɛ he daah Korowii dɛ́ na nɔɔ? Dɛ bontɔga ya ne ya naanar
         bwa faa wola wone che la laa hɛɛ nyin he kpɔ chog ba nɔ naa?
         11 Aa magre! Yarada yaa yarada ya Dɔɔ Yeesu la waa o na ya sum dɛ cha yaa, dɛ lɛ yaa.
         Gɛ tentenee ba ge yaradao o lɛɛ ba."
         12 Nɛra baa cheme bela la bɛlbwa ta berɛ tɔŋle kpa, dɛ tɔ nyoa dɛɛ no Pɔɔl ne Banabas
         be. Pɔɔl ne Banabas bagle nyokpowaa ne wekpega Korowii aa kpɔ ba ɛ nɛra baa wola Juda
         tena ɛɛ la bini.
         13 Baa bol waa tonɛ la, Jems ge bol waa ŋɔ, "Yabala, hé no n be!
         14 Seemɔn Pita bagle gɛ Korowii aa tɔ sie ɛ dɛ bagle kɛ o dɛ nyin nɛra baa wola Juda
         tena ɛɛ la taeh. O baglɔ ŋɔ Korowii le ba bini bane ŋɔ ba ɛ o nɛra.
         15 Korowii keamere la bwaa fa bol a gɛ waa nɔ dɛ chwerɛ Korowii Tɔn bini ŋɔ,
         16 ’A habɔɔ la, mɛɛ berɔɔ ba nyiŋi Devid kora waa gua kɛŋɔ dea waa kua chole la ta.
         Mɛɛ berɔɔ ir ba kora la kɛŋɔ dea waa chola ba kwaa mao la, dɛ tɛ ba naa bɛl kpegri
         ásɛ o di kora ja,
         17 ásɛ harɛ ta nɛra baa kaa baa wola Juda tena ɛɛ la bwa ba nyin n bɔr dɛ tom mɛ. Men
         lee ba ŋɔ ba ɛ n nɛra. N Naa Korowiirii ŋɔ gɛ.
         18 A saŋ la bwaa o gel nɛra na gɛ waa nɔ.’
         19 Gɛ n te aa naa laanee kɛ, ya bɛ Mosis Mmara nɔ kpɔ dɛɛ ha nɛra baa wola Juda tena
         ɛɛ dɛ charɛ ba liire dɛɛ teŋɛ Korowii ŋwɛnɛ ta la,
         20 kɛ yá chwer ba tɔn ŋɔ ba bɛ voga kwaa dɛɛ di, dɛ laa ba te kpɔ jwamane waa ta, dɛ
         bɛ kon baa wola o baŋa teŋe o sewɛ la dɛɛ di, dɛ bɛ chal dɛɛ di,
         21 dɛkalkɛŋɔ Mosis Mmara nɔ yaa bagle a waa nɔ, bwɛɛre bɛlbwa taa nɛra baa dɛ bagla
         la do. Ona Tɔpere te bɛlbwa taa baa kure Mosis Mmara waa nɔ cheremi deene ta dɛ le
         saŋ la bwa ba le fini."
         22 Belaa Yeesu toroma la ne asɔre tena la ne ba nomonome bwa ɛ ba liire kɛŋɔ baa le
         ba bini banee asɛ dɛ tomɛ ba ne Pɔɔl ne Banabas Anteɔk. Judas baa bera dɛɛ yerɔ Baasabas
         la ne Silasee ba le. Dɛ a gɛ nɛra nɔ ɛ asɔre tena la nomonome baa dɛ tɔ ba sie la
         bane.
         23 Asɛ ba chwerɛ tɔn tɛɛ ba ŋɔ bá kpɔ kaa. Waa baa chwera laanee nɔ: "Yabala haa lɔ
         Anteɔk ne Siiria harɛ ne Silisia harɛ haa wola Juda tena ɛɛ la, Yeesu toroma la ne
         ya asɔre tena ne ya nomonome yaa ɛ he bala Jerusalam la bwa dɛ na heya.
         24 "Ya noɔ kɛ ya bini bane ba dɛ bagle heyaa waane, asɛ he liire ɛ heyaa sakaa ken.
         Ya laa tom ba.
         25 Anomanta ya chemo ya nyoa pɛ, asɛ ya ŋɔ yaa tomɛ nɛraa ásɛ ba ne Banabas ne Pɔɔl
         ba wa aa too ya tea kohona la la he be.
         26 Bambile bwa nee Pɔɔl ne Banabas ɛɛ ɛ ya Dɔɔ Yeesu Kristo toma nɔ. Dɛ baa dɔ sewee
         toma nɔ ɛɛ ta noo, ba waane laa.
         27 Ya ŋɔ Júdas ne Silas ge ja ba nɛɛ dɛ ɛ dɛ bol tɔn nɔ bini waa tenten hé no.
         28 Waa ya ne Korowii Domadɛɛge la aa naa laanee kɛ aa were kɛ ya gel hɛɛ ki komɛlbwa
         ka ja anɔ aa dɛ ba wona cha heyaa nɔ nɛ.
         29 Anee kɛ he bɛ voga kwaa dɛɛ di, he bɛ chal dɛɛ di, he bɛ ol baa wola o baŋa teŋe
         o sewɛ dɛɛ di, hé laa he te kpɔ jwamane waa ta. Dɛ he wono dɛɛ ki anɔ bwa naa, he
         wobɛlbwa ɛɛ magroo tɛ heya. Kórowii cha heya."
         30 Ba kpɔ tɔn la do Pɔɔl ne Banabaswa nɔn ta dɛ ta ba ŋwɛnɛ, asɛ ba kaa Anteɔk. Ba kaa
         yerɛ bela asɔre tena bwa cheme, dɛ kpɔ tɔn la tɛɛ ba.
         31 Baa kure tɔn la la, ba sie lɛo, dɛkalkɛŋɔ tɔn la do ba gbemba.
         32 Dɛ Korowii keameree Judas ne Silas. Ba bol waa taeh dɛ kpɔ do ba gbemba, dɛ ja ba.
         33 Ba soge Anteɔk tama, asɛ ba bala la ŋɔ bá berɛ la nɛra baa tom ba la be, dɛ ŋɔ Kórowii
         la ba ne sɔnɔnɔɔ.
         35 Pɔɔl ne Banabas te soge Anteɔk tama, asɛ ba ne ba bala bane ɛɛ bol Amanesoma la dɛɛ
         bagle ya Dɔɔ Yeesu waa nɛra be.
         36 A habɔɔ la, Pɔɔl ŋɔ Banabas be ŋɔ ó gel ba berɛ la bwɛɛre baa bagle nɛra Yeesu waa
         a ta la bwa ta dɛ ka na gɛ ba bala baa bag ba Yeesu waa la aa doa.
         37 Dɛ Banabas dɛ nyin kɛ Jɔn Maak ja ba nɛɛ dɛ la.
         38 Dɛ Pɔɔl ge be naa, a ta magrɛ kɛ Jɔn Maak la bɛl, dɛkalkɛŋɔ o fa teŋɛ ba nɛɛ toma
         la ta dɛ ka tel baah ta dɛ chwa gel ba Pamfiilia.
         39 Pɔɔl ne Banabas begre wa, dɛ a nyoa kpegri, asɛ ba pegri. Banabas kpɔ Jɔn Maak ja
         o nɛɛ ba jo gbera ta kaa Saepros,
         40 asɛ Pɔɔl ge kpɔ Silas. Baa dɛ ba kaala la, asɔre tena la kpɔ ba do Korowii nɔn ta
         ŋɔ wɛ́ɛ nyiŋi ba nɛ.
         41 Baa dɛ kaa la, ba kpɔ Siiria ne Silisia harɛ ta dɛɛ ja bela asɔre tena, dɛɛ do ba
         gbemba.

1 Pɔɔl baa le Dɛɛbe ne Lestra dɛ ba na asɔre te bɛl baa dɛ yerɔ Timoti la bela. Dɛ
         o nya ɛ Juda te dɛɛ yarada Yeesu wa. Asɛ o mɛɛ te ɛ Grik te.
         2 Dɛ asɔre tena baa lɔ Lestra ne Ikooniam la bwa dɛ yerɛ Timoti sɔndɛɛge taeh.
         3 Pɔɔl sie lɛ Timoti nɛ, asɛ wɛɛ nyin kɛ o teŋɛ o nɛ, dɛ koh Juda tena baa lɔ bela
         la waa dɛ teŋe Timoti pen, dɛkalkɛŋɔ dɛ ba jemɔ kɛ Grik tee o mɛɛ.
         4 Baa valɛ bwɛɛre la ta dɛɛ kaa la, ba bol koŋkiila Yeesu toroma la ne Jerusalam asɔre
         tena nomonome la aa bagla kɛ nɛ́ra ɛɛ ki la waa bela asɔre tena be.
         5 Gɛɛ ba ɛ dɛ won cha bela asɔre tena ba do kpegri Yeesu waa baa dɛ yarada la ta, asɛ
         nɛnfala ge baa ja ba nɛɛ tɔpere bɛlbwa.
         6 Ba valɔ dɛ ka kpɔ harɛre baa dɛ yera Frejea ne Galaasia la ta, dɛkalkɛ Korowii Domadɛɛge
         la ta ban ŋwɛnɛ tɛɛ bá bol Yeesu waa la Eesia harɛ.
         7 Baa dɛ kaa dɛ ka tel Maesea harɛ jaga la, ba fe ŋɔ bá jo Bitiinia harɛ ta, kɛ Yeesu
         Domadɛɛge ta ban ŋwɛnɛ tɛɛ,
         8 asɛ ba berɛ kpɔ Maesea harɛ ta kaa Troas.
         9 Awola jwaana ne la, Pɔɔl na chaahna. O nao kɛ Makidoonia harɛ te bɛl aa chega dɛɛ
         soŋo dɛɛ ŋɔ, "Ba Makidoonia dɛ ba lɛ yaa."
         10 Pɔɔl aa na chaahna la la, men maa dɛ chwerɛ tɔn nɔ ne o kpɔ ya te dɛ kaa Makidoonia
         harɛ, dɛkalkɛŋɔ ya jemɔ kɛ Korowiirii dɛɛ nyin kɛ ya la ka bol Amanesoma la bela tena
         be.
         11 Anomanta ya chegɛ Troas jo gbera ta dɛ pa sie kaa Samotres. Tɔ aa pera la, ya la
         Neapolis,
         12 dɛ ka che bela kpɔ harɛ kaa Felepae. Dɛ Felepae nɔɔ ɛ Makidoonia be pera bwɛɛre la
         bwa bwɛjen. Dɛ koojen waa dɛ nyiŋi Room harɛ laanee dɔ bela. Ya bigri bela tama.
         13 Ona Tɔpere la ta la, ya le dem dɛ la bwɛɛ la moo nyoa. Dɛ ya dɛ lii kɛ Juda tena
         ɛɛ dɛɛ cheme belaa dɛɛ soŋe Korowii. Dɛ haahna bane cheme bela, asɛ ya so harɛ dɛ
         bol waa ba be.
         14 Dɛ nɛra baa lɔ bela dɛ no waa yaa bola la bɛl sɔne Liidia. Dɛ yale aa kɔlaa wɛɛ yog,
         dɛ do Tiatra dɛɛ tomɛ Korowii. Waa dɛ no waa Pɔɔl aa dɛ bol la, Korowii pili o liire
         asɛ o noa kɛrɛdɛ dɛ yarada Yeesu dɛ kpɔ o te tɛo.
         15 Ya sɔ o ne o dem tena bwa Korowii ne, asɛ o soŋe yaa ŋɔ, "Dɛ he jemɔ ŋɔ n dɛ tomɛ
         Korowii kɛrɛdɛ naa, amɔ hé ba so n be." O soŋe yaa, asɛ ya kaa o dem.
         16 Awola bɛl ya dɛ la Korowii soŋebɔr moo nyoa bela dɛ ka na bitolo bɛl. Dɛ nɛra bane
         yomii, asɛ kwaa gee ir o nɛɛ asɛ o won dɛɛ vogɛ. Dɛ o voga la gelɔ o tena ɛɛ dɔ suuga
         taeh.
         17 A gɛ bitolo la do lɔŋɔre teŋɛ ya ne Pɔɔl nɛɛ dɛɛ ŋɔ, "Korowiijenii tomɛ nɛra nɔ he
         be la! Waa haa ɛ ásɛ Korowii lɛ heyaa laanee baa bol la!"
         18 Tɔpera aŋwɛnɛ bwa dɛ gɛɛ wɛɛ ɛ, anomanta a baa pe Pɔɔl, asɛ o berɛ habɔɔ dɛ kpɔ bandia
         ŋɔ kwaa la aa dɛ ir yomhaah la nɛɛ la be ŋɔ, "Yeesu Kristo sɔn ta, hé le o nɛ!" Bug
         la ta dɛ kwaa la le o nɛ.
         19 Kwaa la aa lea la, dɛ yomhaah la aa wone dɛɛ vogɛ kpa. O tena aa naa kɛŋɔ o bɛ won
         voga la tɔ ba suuga dɔe ŋwɛnɛ la, ba lawɛ Pɔɔl ne Silas dɛ tɛg ba kaa ba bela Room
         nomonome be bombaah ta.
         20 Dɛ a gɛ nomonome nɔɔ dɛɛ bol nɛra waa dɛɛ pa bole. Yom la dɔɔranar la ŋɔ ba be ŋɔ,
         "Juda tenaa nɛra nɔ. Ba hae baa dɛ ha ya bwɛɛ nɔ tena la aa were.
         21 Wefala aa wola were kɛ ya Room tena teŋɛ a ta laanee baa bagle."
         22 Dɛ nɛnlaa bane lɔ bela dɛɛ chɛgre Pɔɔl ne Silas, asɛ Room nomonome la wur Pɔɔl ne
         Silas laala dɛ gel ba lɔɔ ba chweremi ne.
         23 Ba gelɔ ba lɔɔ ba kohona dɛ tɔ ba dea, dɛ ŋɔ nɛn waa dɛ nyiŋi nɛra baa tɔ ba dea
         nɛɛ la be ŋɔ ó nyiŋi ba nɛɛ ba bɛ ba chwa.
         24 Room nomonome la aa bol gɛ la, nomoa waa dɛ nyiŋi nɛra baa tɔ ba dea nɛɛ la kpɔ Pɔɔl
         ne Silas ka do loŋ ta, dɛ do daa ba nakpale ta.
         25 Harambaŋa la, dɛ Pɔɔl ne Silas dɛ soŋe Korowii dɛ go yela dɛɛ kpɛɛ Korowii, asɛ nɛra
         baa do ba dea ja ba nɛɛ la ɛɛ no ba be.
         26 Kerabeŋkpoŋ dɛ harɛ jigro kohona, asɛ deene la jigri le mun ta ka le nyundua. Kerabeŋkpoŋ
         dɛ deene la gbeni bwa pilo, asɛ jɔgrɔre baa do nɛra la bwa cha le ba nɔɔra ta.
         27 Nomoa waa dɛ nyiŋi nɛra baa do ba dea la iro, dɛ na kɛ gbeni la aa pila. Waa na gɛ
         la, o te ŋɔ nɛra la bwa chwao, dɛ laa o kere kpɔ ŋɔ ó kpo o te.
         28 Asɛ Pɔɔl do lɔŋɔ kpegri nɛɛ ŋɔ, "Bɛ he te kpo! Ya bwa lole!"
         29 Belaa nomoa la ŋɔ bá tɛo kandea. Baa ba kandea ne la, o chwao jo Pɔɔl ne Silas be.
         Dɛ o dɛ ɔmɛ ɔma tenten, asɛ o bwara ɛɛ sa, asɛ o ba guŋi ba sie.
         30 O lag ba le buse dɛ bɔɔ ba ŋɔ, "Nomonome, ɛrɛɛ mɛɛ ba ɛɛ ásɛ Korowii lɛɛ mɛ nɔ?"
         31 Belaa ba ŋɔ, "Yarada ya Dɔɔ Yeesu dɛ kpɔ he te tɛo. Dɛ he ɛ gɛ naa, wɛɛ lɛ he ne
         he dem tena bwaa."
         32 Ba bol Yeesu waa la bagle o ne nɛra baa lɔ o dem la bwa.
         33 Awola harambaŋa la ne la, nomoa la yagle chal la aa ɛ Pɔɔlwa bwara la. Dɛ lɔɔraa
         Room nomonome baa dɛ bol nɛra waa dɛ pa bole la gel ba lɔɔ ba asɛ chal ɛ ba bwara.
         O ne o dem tena bwaa ba sɔ Korowii nee awola,
         34 asɛ o kpɔ ba ba o dem dɛ ba tɛɛ ba kondikwaa ba di. Awola la, o ne o dem tena bwa
         sie lɛo kɛŋɔ baa yarada Korowii dɛ kpɔ ba te tɛo la.
         35 Tɔ aa pera chɔɔ ne la, Room nomonome la tomɛ nɛra ŋɔ bá ba ŋɔ nomoa la be ŋɔ ó
         gel Pɔɔl ne Silas kaa.
         36 Belaa o ŋɔ Pɔɔl be ŋɔ, "Room nomonome tomɛ nɛra ŋɔ bá ba le he ne Silas dea. Anomanta
         hé le, dɛ kaa. Kórowii ka do heya."
         37 Anee Pɔɔl ŋɔ toroma la be ŋɔ, "Room tenaa ya bwa, kɛ ba lɔɔ yaa pɛɛpɛɛ bombaah ta
         dɛ tɔ yaa dea, dɛ ba ta ya waa bolɛ dɛ na wechɔga bɛlbwa ya nɛ. Aah taraken nɔ sɔeh
         ba berɛ dɛɛ nyin dɛ sɔh ta yaa nɔ naa? Aa magre! Hé gel Room nomonome la gbagba ba
         ba lawɛ yaa le!"
         38 Toroma la kaa bol Pɔɔl waa waa bola la Room nomonome la be. Nomonome la aa noa kɛŋɔ
         Pɔɔl ne Silas ɛ Room tena la, ba ɔmɔ.
         39 Anomanta ba baa do ba jaŋgbare, dɛ lag ba le bela baa tɔ ba dea la, dɛ soŋ ba ŋɔ
         bá le bwɛɛ la ta.
         40 Pɔɔl ne Silas aa le bela la, ba la Liidia dem. Ba kaa na bwɛɛ la asɔre tena la bela,
         dɛ bol waa bag ba, dɛ do ba gbemba, dɛ kaa.

1 Baa dɛ kaa la, ba kaa kpɔ bwɛɛre ane baa dɛ yera Amfepɔles ne Apoloonia la ta dɛ
         ka le Tɛsalonika. Dɛ Tɛsalonika Juda tena dɔ cheremi dea bela.
         2 Pɔɔl la cheremi dea bela gɛ o yon dɛɛ ɛ bwɛɛre bwa ta la. Waa lɔ bela la, o yawanyoa
         atoro bwa dɛ o ne Juda tena la dɛ bol waa dɛɛ tɔŋle dɔŋa Korowii waa baa chwera la
         ta.
         3 Dɛ o dɛ bag ba Kristo la Korowii aa bagɛ nyoa ŋɔ wɛɛ tomɔɔ ó ba lɛ nɛwɛnyina la
         waa Korowii Tɔn bini, ásɛ ba jemɛ kɛ Korowii keamere fa baglɔ kɛŋɔ Kristo la ɛɛ na
         wahalaa, dɛ sewɛ, dɛ ir seo ta. Gɛ baa chwera la chɛ kɛ a ɛ. Waa bol gɛ tonɛ la, o
         ŋɔ ba be ŋɔ, "Yeesu nɔ n yon dɛɛ bol o waa nɔ, onee Kristo la."
         4 Bane yarada Pɔɔl waa la, dɛ ba ja o ne Silas nɛ. Bela haahna baa ɛ nɛnjena la galga
         ne bela Grik tena baa dɛ tomɛ Korowii la galga ge baa ja ba nɛ.
         5 Nɛra baa yarada Pɔɔlwa waa la dɛ baa ja asɔre tena la nɛɛ la aa dɛ warɛ la, dɛ aa
         somɛ Juda tena la be, asɛ ba ka nyin nɛŋkasale baa wola toma dɔe dɛ yon do dem baah
         dɛɛ gaage gbo la, dɛ ir ba bwaawee asɛ ba ne ba valɛ dɛɛ do gbɔga bwɛɛ la bwa. Ba
         la Jasen dem ŋɔ bá fe ka lawɛ Pɔɔl ne Silas ba tɛ bwɛɛla la.
         6 Baa wola ban dɔe lawɛ la, ba tɛgre Jasen ne asɔre tena la bane ka tɛ bwɛɛ la nomonome,
         dɛ nyɛg dɛɛ ŋɔ, "Nɛra nɔ, ban chɔg nɛra liire bobɛlbwa dɛɛ valɛ dɛ gel bobɛlbwa ɛɛ
         ɛ yeŋyeŋ la. Taraken ba ba ya bwɛɛ nɔ ta,
         7 asɛ Jasen ge lɛɛ ba do o dem. Waa ya Koojen Siisa aa wola nyin laanee baa ɛ. Ba ŋɔ
         Koojen bɛl ge berɔ do le ja ya Koojen nɔ nɛ. Dɛ́ o sɔne Yeesu."
         8 Bwɛɛ la tena ne ba nomonome aa no waa nɔ la, a gelɔ ba liire ɛ sakaa.
         9 Nomonome la gelɔ Jasen ne asɔre tena la kpɔ suuga cheg ajinamuu kɛŋɔ baa wobɛlbwaa
         ɛ kpa. Jasenwa waa baa ɛa laanee ba nyiŋi dɛ lɛɛ ba suuga dɛ ta ba.
         10 Bɔr aa baa jo la, asɔre tena la kpɔ Pɔɔl ne Silas kaa Beria. Baa la bela la, ba kaa
         jo bela cheremi dea bini.
         11 Dɛ bela Juda tena la waa do kɛrɛdɛ gwaa Tɛsalonika Juda tena, dɛkalkɛŋɔ ba lɛ Yeesu
         waa la silɛɛ ne, dɛ won dɛɛ nyiŋi Korowii Tɔn bini tɔpere bɛlbwa dɛ́ɛ na, dɛ́ jemɛ
         kɛ waa Pɔɔl aa dɛ bol la, kpelaa kɛɛ nyosonee yɔ.
         12 Nɛra la kɛrɛdɛ yarada Yeesu dɛ kpɔ ba te tɛo. Grik haahna baa ɛ nɛnjena la kɛrɛdɛ
         ne ba baala bwa yarada Yeesu.
         13 Juda tena baa lɔ Tɛsalonika aa noa kɛŋɔ Pɔɔl kaa bol Korowii Waa Beria ge la, ba
         ba bela dɛ ba do ba, asɛ ba bwaawee ir Pɔɔlwa nɛ.
         14 Belaa asɔre tena la gel Pɔɔl kaa mpo nyoa bug ta, asɛ Silas ne Timoti te so Beria.
         15 Nɛra la baa tɔ Pɔɔl sie dɛɛ la o ne la la o ne ka tel Atens, dɛ berɛ kaa Beria. Baa
         dɛ kaa la, Pɔɔl ŋɔ ba be ŋɔ bá ka ŋɔ Silas ne Timoti be ásɛ ba ba o be warane.
         16 Pɔɔl aa soge Atens bela dɛɛ kpa Silas ne Timoti la, o nao kɛ voga su bwɛɛ la bwa.
         Waa na gɛ la, o tea bini chɔgɔ.
         17 Anomanta dɛ o dɛ la bela cheremi dea o ne Juda tena ne Grik tena baa dɛ tomɛ Korowii
         gɛ Juda tena aa dɛ tomɔ la kaa nyiŋi Korowii waa la bini. Dɛ tɔpere bɛlbwaa wɛɛ so
         bwɛɛ la fɔgbaah, asɛ dɛɛ bol waa nɛra baa dɛ ba bela la be, asɛ o ne baa nyiŋi Korowii
         waa la bini.
         18 Dɛ nɛra bane hweli bela wejema baa dɛ yera Epikuria ne Stoik la, dɛ ge ɛ gɛ wejema
         la chachagla bela. Dɛ a gɛ nɛra nɔ ge dɛ tɔŋlo dɛɛ ŋɔ, "Ɛrɛɛ wobobala te nɔ gee bol
         nɔɔ?" Asɛ bane ge ŋɔ, "Jamɔ harɛ bɛl voga waa wɛɛ bol nɔ." Pɔɔl aa dɛ bol Yeesu ne
         seo ta ira waa ba lii gɛ la.
         19 Anomanta ba kpɔ Pɔɔl kaa bela nomonome baa dɛ yer ba Areɔpagos tena la, dɛ ka ŋɔ
         o be ŋɔ, "Bagle he wefala haa kpoŋa dɛɛ gaage la bini yá no.
         20 Ya ta he waa nɔ te dɔŋa noɛ bwa, anomanta ya dɛ nyin kɛ he bagle yaa a mun."
         21 Dɛ Atens tena ne ba hɔɔhra tomaa wefala bola ne wefala pɛɛra dɛ́ no.
         22 Pɔɔl aa chegɛ nomonome la sie la, o ŋɔ ba be ŋɔ, "N nao kɛŋɔ he Atens tena dɛ tomɛ
         voga kɛrɛdɛ,
         23 dɛkalkɛŋɔ maa dɛ gaage he bwɛɛ nɔ ta dɛ na bɔra haa kpoo kwaa dɛɛ kwaa he koŋkwaare
         la, n nao kɛŋɔ baa chwerɛ bobɛl ŋɔ, ’Ya dɛ tomɔ, kɛ yaa on jemɛ.’ Kon haa wola on
         jemɛ dɛ gee tomɔ la, o waa mɛɛ bol he be la. O sɔne Korowii.
         24 "Korowiirii ta harɛ ne kwaa aa lɔ o ta bwa. On dɔ nyundua ne harɛ bwa. O waane laa
         chɔɔbɔra nɛwɛnyini aa maa tɛo la wa.
         25 Nɛwɛnyini kondikwaa waa laa o do le, waa nɛwɛnyini komɛlbwa nyin, dɛkalkɛŋɔ on dɛɛ
         tɛ yaa bokpega ne hweera ne komɛlbwa.
         26 Nɛmbeŋkpoŋii o ta, asɛ a gɛ nɛn la lolɛ harɛ bɛlbwa nɛra, asɛ ba ya perɛ harɛ bwa.
         Waa ta nɛwɛnyini la, o do bɛlbwa tɔpera ne ya dobɔra.
         27 On saahna ɛa gɛ, ásɛ nɛwɛnyini ɛɛ lagre dɛɛ nyin o bɔr kɛ nyoŋa ken, asɛ o bɔr nyina
         bini la, bá nao. Kɛ kasinteŋ, Korowii toole bojaŋ. O ne ya bɛlbwa baah naa jaŋɛ.
         28 Nomɛl te kompɛɛ: ’Korowii alaworomɛɛ ya bwa do le, dɛɛ hwee, dɛɛ ɛ ya tomare.’ He
         nɛra baa dɛ chwerɛ wobobeela la gba di gɛ waa nɔ danseɛ dɛ ŋɔ, ’O biirii ya gbabir.’
         29 "Korowii biirii yan, anomanta ya bɛ on kpɔ magɛ suugaswɛm ne suugapoŋ ne bwea koŋkwaare
         nɛwɛnyini gbagba aa kpɔ ba liire maa la.
         30 Saŋ la nɛwɛnyini faa wola Korowii ŋwɛnɛ jemɛ kɛrɛdɛ la, o laa sie kpɔ ba wechɔga
         ta. Kɛ taraken te, o ŋɔ hárɛ ta bobɛlbwa nɛra charɛ ba liire dɛ le ba wechɔga ta,
         31 dɛkalkɛŋɔ o do tɔpere waa dɛ ba nɛwɛnyini bwa waa bola kasinteŋ ne la. O le nɛn wɛɛ
         ba waa la bola. O ir naate seo ta ásɛ nɛra jemɛ kɛŋɔ kpelaa o waa la."
         32 Pɔɔl aa bol seo ta ira waa la, dɛ ba dɛ mamɔ, asɛ bane ge ŋɔ, "Ya dɛ nyin kɛ he bol
         he waa la yá no ja."
         33 Belaa o le ba bini, dɛ kaa.
         34 Nɛra la bane te yarada Yeesu waa la dɛ ba ja o nɛ. Nɛra baa yaradaa la bini bɛl sɔne
         Daneseɔs. Dɛ Areɔpagos nomonome la bɛlee on. Haah bɛl baa dɛ yerɔ Damaris ne nɛra
         bane yarada Yeesu waa la.

1 A habɔɔ la, Pɔɔl le Atens dɛ kaa Kɔrent.
         2 Belaa o ka na Juda te bɛl, dɛ o sɔne Akwela. Dɛ Pɔntos tee on, asɛ o ka so Room,
         dɛ berɛ le bela ba Kɔrent, dɛkalkɛŋɔ dɛ Room Koojen Klɔdeɔs doŋi Juda tena bwa Room.
         Dɛ Akwela haah sɔne Presela. Pɔɔl la ba be dɛ ka na ba,
         3 dɛ so ba be dɛ ɛ toma, dɛkalkɛŋɔ dɛ gbansaba toma o faa dɛ ɛ wubwa laanee baa ɛ.
         4 Dɛ o dɛ la ba cheremi dea Ona Tɔpere bɛlbwa dɛ kaa bol wa, asɛ o ne nɛra baa wola
         Juda tena ɛɛ ne Juda tena bwa yon dɛɛ nyiŋi Korowii waa bini. Dɛ o dɛ tɔŋ ba ásɛ
         ba fe teŋɛ o kon ta.
         5 Silas ne Timoti aa le Makidoonia harɛ ba la, a taa Pɔɔl do kpegri name dɛ gel wobɛlbwa
         ɛɛ dɛɛ bol Yeesu waa la, dɛɛ di danseɛ dɛɛ bagle Juda tena kɛŋɔ Yeesuu Kristo la Korowii
         aa bagɛ nyoa ŋɔ wɛɛ tomɔɔ ó ba lɛ yaa la.
         6 Dɛ nɛra la dɛ nyin Pɔɔl toma chɔga, dɛɛ ɛo nɛnhɛla. Anomanta o jwii o laala doŋa
         ta dɛ́ bagle kɛ o bag ba Korowii waa asɛ ba vɛah, dɛ ŋɔ ba be ŋɔ, "Dɛ he nyograa,
         nɛn laa ɛ heya, he gbagbaa ɛ he nyu. Le fini dɛɛ kaa, nɛra baa wola Juda tena ɛɛ mɛɛ
         ba Korowii waa bagla. Maa he bee ba kpa."
         7 Waa le ba be la, o kaa chog baa bɛl waa dɛ tomɛ Korowii gɛ Juda tena aa dɛ tomɛ Korowii
         baa yerɔ Titeɔs Jastos la. Dɛ o dem lɔ bela cheremi dea jwɛɛh tenten.
         8 Dɛ nomoa waa dɛ nyiŋi cheremi dea la ta la sɔne Krispus. Dɛ o ne o dem tena bwa yarada
         Yeesu waa la. Kɔrent tena kɛrɛdɛ no Yeesu waa la dɛ yaradaa, asɛ ba sɔ ba Korowii
         ne.
         9 Awola bɛl Pɔɔl na chaahna jwaana. O nao kɛŋɔ Korowii aa dɛ ŋɔ o be ŋɔ, "Bɛ dɛɛ ɔmɛ,
         dɛɛ bol n waa la nɛra be. Bɛ nyoa tɔ,
         10 dɛkalkɛŋɔ n chegɛ he habɔɔ. N nɛra warɛ bwɛɛ nɔ ta. Anomanta mɛɛ che he mun taa,
         asɛ nomɛlbwa bɛ won ɛɛ wobɛlbwa."
         11 Anomanta Pɔɔl soge bwɛɛ la ta dɛ bagle nɛra Korowii waa benanyoa dɛ korobie anumɛl.
         12 Gɛ saŋ baa tɛ baa bɛl baa dɛ yerɔ Galio nomonome asɛ o nyiŋi Akaaya harɛ dɛɛ tɛ Room
         Koojen laanee Juda tena pɛ nyoa dɛ lawɛ Pɔɔl la o be.
         13 Baa la o ne la, ba kaa ŋɔ, "Baa nɔ jo ya kii nɛ. O dɛ bagle nɛra ŋɔ báa tomɛ Korowii
         ŋwɛnɛ bɛl ta aa wola were."
         14 Pɔɔl te ne ŋɔ o bol waa dɛ Galio ŋɔ Juda tena la be ŋɔ, "Juda tena, dɛ tonchɔga anee
         baa nɔ fe tomɛ nɔ naa, ŋwɛnɛ fe lole kɛ ń lawɛ bambile dɛ no he be.
         15 Kɛ aa ɛ waa waa bola ne he bwɛɛ tena sɔna ne he bwɛɛ waa gbo waa nɔ te, hé gbagba
         ka nyiŋi a ta. Maa a gɛ waa nɔɔ bol."
         16 Galio doŋ ba o kɔɔto bela.
         17 Belaa ba lawɛ cheremi dea nomoa baa dɛ yerɔ Sɔɔstenes la dɛ lɔɔro Galio kɔɔto dea
         la sie tenten, kɛ Galio ta ban chaŋɛ kwara.
         18 A habɔɔ la, Pɔɔl soge Kɔrent asɔre tena la be bigri, asɛ dɛ kal ba dɛ le bela kaa
         Keŋkrea. Dɛ o bagɛ nyoa bɛl, anomanta o fonɛ o nyu mɔɔ dɛ le Keŋkrea, asɛ o ne Akwela
         ne Presela kpɔ stiimae dɛɛ kaa Siiria harɛ.
         19 Ba kpɔɔ ka tel Ɛfesos, asɛ Pɔɔl gel ba dɛ te kaa bela cheremi dea, asɛ o ne bela
         Juda tena kaa bol Korowii wa.
         20 Nɛra la fe ŋɔ ó so ba be tama, kɛ o ta sɛɛh.
         21 Kɛ waa dɛ ba ba be lee dɛ kaa la, o ŋɔ ba be ŋɔ, "Dɛ Korowii sɛoh te naa, mɛɛ berɔɔ
         ba he be," dɛ che Ɛfesos kpɔ stiimae kaa.
         22 Waa tel Sisaaria la, o la Jerusalam dɛ ka chɔɔ bela asɔre tena, dɛ le bela kaa Anteɔk.
         23 Waa soge bela tama la, o le bela dɛ valɛ Galaasia harɛ ne Frejea harɛ bwɛɛre ta dɛɛ
         ja nɛra baa dɛ teŋɛ Yeesu nɛɛ dɛ do bela la, dɛɛ do ba gbemba.
         24 Dɛ Juda te bɛl ɛ bwɛɛ bɛl baa dɛ yerɔ Alɛksandrea la bie, dɛ ba Ɛfesos, asɛ baa yerɔ
         Apolos. Dɛ o jemɛ wobol taeh, dɛ jemɛ Korowii Tɔn bini waa ge kɛrɛdɛ.
         25 Ba fa bagle Apolos Yeesu bwara waa ne o ŋwɛnɛre bwa, asɛ o jema, dɛ gee bagla o bokpega
         bwa ne. Kɛ, dɛ Jɔn o faa dɛ sɔ nɛra Korowii nee la waa waa bagle nɛra Yeesu waa la
         gboo o no.
         26 O lɔ bambile dɛ baa bol Korowii Waa cheremi dea. Presela ne Akwela no waa waa dɛ
         bol la, dɛ kpɔɔ la ba dem dɛ ka baglo Korowii Waa la kɛrɛdɛ.
         27 Belaa Apolos ŋɔ wɛɛ la Akaaya harɛ taa. Anomanta Ɛfesos asɔre tena la doo gbemba
         dɛ chwerɛ Akaaya harɛ asɔre tena tɔn ŋɔ o ba ba be naa, bá nyiŋu kɛrɛdɛ. Waa la bela
         la, o kaa cha nɛra Korowii aa sune ba nɛɛ dɛ gel ba yarada o waa la taeh.
         28 O wono bagle Korowii Waa bini bombaah kpegri nɛ, Juda te bɛlbwa aa wola wone tɔŋlo,
         dɛ won bagle waa Korowii Tɔn bini kɛŋɔ Yeesuu Kristo la waa ɛ nɛwɛnyina bwa Lɛɛ la.

1 Apolos aa lɔ Kɔrent la, Pɔɔl kpɔ harɛ la bwe doa bɔr dɛ ka le Ɛfesos. Waa la bela
         la, o kaa pu nɛra baa dɛ teŋɛ Yeesu nɛɛ la bane bela,
         2 dɛ pɛɛ ba ŋɔ, "Haa kpɔ he te tɛ Yeesu la, Korowii tɛ heyaa o Domadɛɛge la aa?" Asɛ
         ba ŋɔ, "Ɔɔhɔ, ya te ta Korowii Domadɛɛge la waa noɛ kwaraa bwa."
         3 Anee Pɔɔl berɛ kwaa pɛɛ ba ŋɔ, "Aah dɛ bɔkwa waa he sɛh ŋɔ hɛɛ ɛo mɔɔ ba sɔ heyaa
         Korowii nee laɔ?" Asɛ ba ŋɔ, "Jɔn waa o faa dɛ chagle laanee ya sɛh."
         4 Belaa o ŋɔ ba be ŋɔ, "Nɛra baa charɛ ba liire dɛ le ba wechɔga ta laanee Jɔn sɔ Korowii
         ne. Jɔn faa dɛ bagle nɛra waa la, o ŋɔ ba be ŋɔ naate o taa lɔ sie dɛɛ ba bala la
         baa ba naa, bá yaradao dɛ kpɔ ba te tɛo. Dɛ Yeesu waa wɛɛ bol la."
         5 Baa no gɛ waa nɔ la, ba gelɔ ba sɔ ba Korowii nee dɛ́ bagle kɛ ba ɛ ya Dɔɔ Yeesu
         nɛra.
         6 Pɔɔl kpɔ o nɔɔra dawɛ ba nɛ, asɛ Korowii Domadɛɛge ba so ba nɛ, asɛ baa bol wobofala,
         dɛɛ bol Korowii Wa.
         7 Dɛ baa tel baala fi dɛ banɛɛ.
         8 Pɔɔl di korobie atoro bwa bela, dɛɛ bol Korowii Waa bela tena be bansua ne ba cheremi
         dea bini. Dɛ o lag ba dɛɛ so, o ne baa bol Korowii Kora la wa. O takapɔ kɛ wɛɛ berɛ
         ba liiree ásɛ ba fe teŋɛ o kon ta.
         9 Dɛ ba bini bane deŋne kpegri baa waa la yarada kwara, dɛɛ bol Yeesu nɛɛ teŋa la waa
         aa wola were kwara nɛnlaa la bwa baah ta. Anomanta Pɔɔl gel ba, dɛ lawɛ nɛra baa yarada
         Yeesu waa la, asɛ tɔpere bɛlbwa o ne ba kaa cheme bobɛl baa dɛ yerɛ bela Teraanɔs
         Sukuu la ta.
         10 Gɛ Sukuu la ta laŋa dɛ kaa hweli Korowii waa tɔpere bɛlbwa la, ba ɛ gɛ bene anɛ.
         Anomanta Juda tena ne nɛra baa wola Juda tena ɛɛ dɛ do Eesia harɛ ta bela bwaa no
         Yeesu waa la.
         11 Dɛ Korowii chegɛ Pɔɔl nɛɛ dɛɛ ɛ nyokpowaa aa do kpegri dɛ berɛ gwaa logla kwaa la.
         12 Dɛ nɛra kpɔ dukure ne yakwane waa lega dɛɛ la weela tena be, asɛ ba weelare ɛɛ le
         ba nɛ, asɛ ba bini banɔ la kwaa aa dɛ ir ba nɛɛ la ge kwaa la ɛɛ le ba nɛ.
         13 Dɛ Juda tena bane lɔ bela dɛ yon gaage dɛɛ doŋi kwaa aa dɛ ir nɛra nɛ. Ba ge fe dɛ
         nyin dɛ kpɔ ya Dɔɔ Yeesu sɔn dɛɛ doŋi a gɛ kwaa nɔ dɛ yon dɛɛ kɔgra ŋɔ, "Yeesu Pɔɔl
         aa dɛ bol o waa la sɔn ta, hé le kɛ yaa dɛ ŋɔ he be nɔ!"
         14 Dɛ Juda tena Sɔfonomoa bɛl baa dɛ yerɔ Skiiva la bibaala banuanɛɛ dɛɛ ɛ gɛ.
         15 Awola bɛl baa ŋɔa ba kpɔ Yeesu sɔn doŋi kwaa nomɛl nɛɛ la, a gelɔ o ŋɔ ba be ŋɔ,
         "N jemɛ Yeesu, dɛ jemɛ Pɔɔl ge. Asɛ he ge, heyaa bamewaɔ?"
         16 Ate dɛ baa la kwaa aa dɛ ir o nɛɛ la gug ba dɛ lɔɔ ba, dɛ a ɔma. O pira ba dɛ kɛɛ
         ba laala dɛ wur ba, asɛ ba chwa le o dem bela.
         17 Juda tena ne nɛra baa wola Juda tena ɛɛ dɛ do Ɛfesos la bwa no gɛ waa nɔ, asɛ ɔmee
         lag ba kɛrɛdɛ. Gɛ waa nɔ aa chiga la, bela tena ta Yeesu waa la wesale liire kpa.
         Ba ɔmɔ kɛrɛdɛ.
         18 Name dɛ bela asɔre tena la kɛrɛdɛ le bombaah dɛɛ bol wechɔga baa ɛa, dɛɛ sɛh ba chɔgre.
         19 Asɛ ba bini bane baa ɛ dobodobo ka mɔɔ dɛ ɛ asɔre tena la le ba tɔne baa nyiŋi a
         bini dɛɛ ɛ dobodobo la ne, dɛ kpaa nii do a ta bombaah bela. Baa kari tɔne la suuga
         la, aa do kanee. Aa tel suugapoŋa kagboŋa fifraanuee.
         20 Gɛ ŋwɛnɛkpeg nɔ taa a che Korowii waa la perɛ dɛ won do kpegri kohona.
         21 Gɛ waa nɔ habɔɔ la, Pɔɔl ɛ o liire kɛŋɔ wɛɛ la Makidoonia harɛ ne Akaaya harɛ taa,
         dɛ́ ka kaa Jerusalam, dɛ ŋɔ dɛ o la a bwa ta naa, a chɛ kɛ o la Room gba.
         22 O tomɛ o bonɔɔna banɛ baa dɛ yer ba Timoti ne Erastos la, asɛ ba tɔ o sie kaa Makidoonia
         harɛ. Kɛ o te soge Eesia harɛ ta tama.
         23 A gɛ saŋ la, dɛ Ɛfesos tena baa wola asɔre tena ɛɛ la lɛ gaeh nɛra baa dɛ teŋɛ ŋwɛnɛfale
         la ta la nɛ.
         24 Dɛ jwini te bɛl lɔ bela baa yerɔ Demetros. Dɛ o kpɔ suugapoŋa dɛɛ kwaa bela vog bɛl
         baa dɛ yerɔ Aatemes la dea chaa, asɛ gɛ toma la ɛɛ tɛ o ne o bala tom-ɛɛra tɔnɔ tenten.
         25 O yerɛ o tom-ɛɛra la bwa ne nɛra o ne baa dɛ ɛ tonsiwi beŋkpoŋ la bwa, dɛ ŋɔ ba be
         ŋɔ, "Yabala, he jemɔ kɛ toma nɔ taa a che ya do wer la.
         26 Kɛ taraken, he gbabir na waa Pɔɔl nɔ aa dɛ ɛ, dɛ no waa waa dɛ bol. Ɛfesos bonɔ gbo
         laa wɛɛ ɛ o waa nɔ. Eesia harɛ kɛrɛdɛ bwaa wɛɛ ɛa. O wono berɛ nɛndamanta bwa liire
         baa teŋɛ waa waa dɛ bagle la ta. O waa waa dɛ bol laanee kɛ voga nɛwɛnyini gbagba
         aa kpɔ nɔn dɛɛ ɛa la ta kasinteŋ dɔe.
         27 Waa dɛ ɛ gɛ nɔ, n dɛ ɔmɛ kɛŋɔ ya toma nɔ sɔn bɛ ba chɔg. Ya toma nɔ gbo sɔn laa dɛɛ
         ba chɔga. Ya vogjen Aatemes dea nɔ nɛra aa dɛ maŋkurao nɔ, baa on komɛlbwa yera ba
         kpa, asɛ o sɔn sewɛ, asɛ dɛ kpo vog baa dɛ tomɔ Eesia harɛ ne bobɛlbwa la sɔn kwaraa!
         Baa on ɔmɛ kpa."
         28 Nɛra la aa no gɛ waa nɔ la, ba bwaawee iro, asɛ baa dooge lɔŋɔre dɛɛ ŋɔ, "Ya Ɛfesos
         tena vog Aatemes nɔ dɔŋ toole!"
         29 Ate dɛ gbɔga tɔ bwɛɛ la bwa, asɛ nɛnlaa la aa dɛ do gbɔga la lawɛ nɛra bane baa dɛ
         yer ba Gayos ne Aristakus la. Dɛ Makidoonia harɛ tenaa ban, asɛ ba ne Pɔɔl ɛɛ valɛ.
         Nɛra la tɛg ba la bela ba bwɛɛ tena aa chema dɛɛ bol waa dɛɛ pa bole la.
         30 Dɛ Pɔɔl fe dɛ nyin nɛra la be bela laŋa, kɛ nɛra baa dɛ teŋɛ Yeesu nɛɛ la ta on ŋwɛnɛ
         tɛɛ.
         31 Dɛ o daamanaree Eesia harɛ nomonome la bane. Ba tomɛ nɛra ŋɔ bá ka kaoh ŋɔ o bɛ
         lii kɛŋɔ wɛɛ tire nɛra la baah belaa.
         32 Dɛ nɛnlaa la kɛrɛdɛ aa jemɛ wee la waa baa cheme bela. Dɛ ba bwa aa wesiwi beŋkpoŋ
         bol. Bane nyɛga tɔɔ ba bol waa chagɛ bonɔ, dɛ bane ge bol ba kwaa chagɛ le. Dɛ ba
         bwa dɛ bol waa sagasaga ken, asɛ gbɔga tɔ bela bwa.
         33 Bela Juda tena fe gelɔ ba bini bɛl baa dɛ yerɔ Alɛksanda la ir che, dɛ fe tɔh ba
         nyoa ŋɔ ba laa ba waa la ne. Anee o kpɔ nɔn ɛg ba ŋɔ bá tɔ nyoa, ásɛ o fe tɔh o
         bwɛɛ tena nyoa.
         34 Nɛra la te ne o nae kɛ Juda tee on, dɛ ba pɛo dɛɛ bol kohona ŋɔ, "Ya vog Aatemes
         te dɔŋ toole!" Ba si gɛ naaa dɔŋhwere anɛ bwa.
         35 Belaa ba krache nomoa waa chɔ ba nyoa la le dɛ gel ba tɔ nyoa. Baa tɔ nyoa la, o
         ŋɔ ba be ŋɔ, "Yabala Ɛfesos tena, nomɛlbwa jemɔ kɛŋɔ ya bwɛɛ nɔɔ dɔ ya vogjen Aatemes
         vog dea dɛɛ nyiŋi o ta. Yanee dɔ Aatemes bwe la aa le Korowii doa ba le harɛ la ge.
         36 Tɔŋla toole gɛ waa nɔ te ta. Aa do gɛ nɔ, a chɛ kɛ he tɔ nyoa dɛɛ nyiŋi. A ta chɛ
         kɛ he ɛ waane dɛ ba le waa nɛ.
         37 Nɛra nɔ ta ya vog nɔ komɛlbwa ŋwɛɛ, ba ta on sisa wobol ge bolɛ. Aah dɛ bala haa
         ba ba ne bonɔ nɔ mun ɔ?
         38 Dɛ nomɛl ɛ Demetros ne o bala waane aa, kɔɔto deene lole, nomonome baa dɛ bol waa
         a ta la ge lole. Bá ka samane dɔŋa bela.
         39 Dɛ gɛ ge laa aa, dɛ waane ta lole naa, tɔɔ la wee bwɛɛ nɔ nomonome aa cheme la, bá
         kpɔ bil ba sie.
         40 Yaa dɛ do gbɔga ken nɔ, ya ta kɛrɛdɛ nyiŋaa, baa koh a waa lawɛ yaa. Ba lawɛ yaa
         ge aa, yaa wobɛlbwaa dɔ bol dɛ bagle gbɔga nɔ mun."
         41 Waa bol waa nɔ gɛ la, o gelɔ nɛra la pegre.

1 Gbɔga la nyoa aa sɔɔhna la, Pɔɔl yerɛ bela asɔre tena la cheme, dɛ do ba gbemba,
         dɛ kal ba, dɛ kaa Makidoonia harɛ.
         2 O kpɔ baah bela bwɛɛre la ta dɛ bol waa bag ba taeh dɛ ja ba, dɛ le bela ba Grik
         tena harɛ ta.
         3 O di korobie atoro bela mɔɔ dɛ kpɔ o te dɛ́ fe kpɔ stiimae kaa Siiria harɛ. Waa dɛ
         kpɔ o te dɛ́ kaa la taa o na kɛŋɔ bela Juda tena dɛ vɔrɔwe dɛ́ lawɔ. Belaa o berɛ
         laa berɛ kpɔ Makidoonia harɛ dɛ kaa.
         4 Perɔs bie Sopata waa le Beria la teŋɛ Pɔɔl nɛɛ kaa. Aristakus ne Sɛkondos baa le
         Tɛsalonika la ge la bɛl. Gɛɛ Gayos waa le Dɛɛbe la, ne Tichikos ne Trɔfemos baa le
         Eesia harɛ la ge la bɛl. Timoti ge la bɛl.
         5 Gɛ nɛra nɔ tɔ sie dɛ ka so kpa Pɔɔl ne men maa dɛ chwerɛ waa nɔ Troas.
         6 Ya tɔpejena yaa dɛ di paanoo yaa wola iisi a ta do la garɔ mɔɔ ya che Felepae jo
         stiimae bini. Yaa le Felepae la, a tɔpera anuee ya ba puu ba Troas. Ya di yawanyoa
         Troas bela.
         7 Memene wee jɔmɔra ne la, ya asɔre tena la chemo dɛ di kondikwaa ya Dɔɔ aa kpɔa ja
         yaa ŋɔ yá kpɔ dɛɛ lii o waa la, asɛ Pɔɔl bol Korowii Waa dɛɛ bagle yaa. Dɛ o fe dɛ
         nyin kɛŋɔ tɔɔ peraa ó kaa, anomanta o bol waa ka tel harambaŋa.
         8 Dɛ abrɔsane bɛl doaa ya cheme, asɛ kandere do bela pirim.
         9 Dɛ bonɔɔ bɛl soge tokoro ta baa yerɔ Yutekɔs. Pɔɔl aa bol waa bigri la, dom lawɛ
         Yutekɔs kɛrɛdɛ. Waa dɛ chɔ la, o le tokoro la ta abrɔsane la doa le harɛ. Dɛ gɛ dea
         laanee chɔŋa tooro abrɔsane la deene aa chɔŋra la ta. Baa gɔɔro, dɛ o sewɔ.
         10 Anee Pɔɔl tu harɛ dɛ ka pi o nɛ, dɛ gbaaro pɛl o bambile, o berɛ wee. Asɛ Pɔɔl ŋɔ
         ba be ŋɔ, "He bɛ ɔmɛ, o siwi lole."
         11 Asɛ Pɔɔl berɛ deeh abrɔsane la dɛ ka di kwa, asɛ o ne ba bol waa la sie ka tel kɛ
         tɔ aa pera mɔɔ o kaa.
         12 Ate nɛra la sie lɛo kohona kɛŋɔ bie la aa ira la, dɛ kpɔɔ kaa dem.
         13 Ya kaa kpɔ ya stiimae la kaa bwɛɛ bɛl baa dɛ yerɔ Asos la ta. Dɛ ya fe dɛ lii kɛ
         yaa ka kpɔ Pɔɔlee Asos bela, dɛkalkɛ dɛ ya ne o vɔrɔwɔ asɛ o ŋɔ wɛɛ kpɔ harɛɛ dɛɛ
         cheme yaa bela.
         14 Waa baa pu yaa Asos la, ya kpɔɔ ya stiimae la ta, asɛ ya ne o ba Mitiliini.
         15 Tɔ aa pera la, ya berɔ kpɔ stiimae la le bela dɛ ba chɔ ekwi bɛl baa dɛ yerɔ Keɔs
         la jwɛh. Tɔ aa pera ja la, ya ba bwɛɛ bɛl baa dɛ yerɔ Samos la ta. Asɛ tɔ aa bera
         per ja la, ya ba bwɛɛ bɛl baa dɛ yerɔ Maeletus la ta.
         16 Yaa dɛ ba la, ya ta Ɛfesos chegɛ, dɛkalkɛ dɛ Pɔɔl aa nyin kɛ o ba bigri Eesia harɛ
         ta. Dɛ o dɛ nyin kɛ o won tel Jerusalam warane dɛ ba tɔpejen baa dɛ yerɔ Pɛntekɔs
         la ta garɛ mɔɔ.
         17 Pɔɔl chegɛ Maeletus kal Ɛfesos asɔre tena nomonome ŋɔ bá ba o be Maeletus.
         18 Baa bala la, o ŋɔ ba be ŋɔ, "Le awola maa ba he be Eesia harɛ bonɔ la ba le fini,
         he na n da maa kpoŋa bwa.
         19 Dɛ n kpɔ n te kɛ n Dɔɔ Yeesu bonɔɔ dɛɛ ɛ o toma nɔ sipwɛra ne. N koh he nyogra haa
         nyogre Korowii ŋwɛnɛ waa dɛ yon dɛɛ wi. Juda tena aa dɛ vɔrɔwe n vɔrɔwa la, a noo
         mɛ tenten.
         20 N ta wobɛlbwa kpɔe sɔh heya. Wobɛlbwa aa le tɔnɔ tɛ heyaa la, n ta a ta tɔe. N bagle
         nɛra Korowii Waa cheremi bɔra, dɛ bagle o waa he deremi.
         21 Juda tena ne nɛra baa wola Juda tena ɛɛ bwa bee n bol, dɛ ja ba ŋɔ bá charɛ ba liire
         dɛ le ba wechɔga ta, dɛ ba Korowii be, dɛ yarada Yeesu dɛ kpɔ ba te tɛo.
         22 "Taraken nɔ, Jerusalamee mɛɛ kaa la, dɛkalkɛŋɔ Korowii Domadɛɛge kpɔ bela laŋa do
         n bambile ta maa wola won vɛh. Dɛ waane ɛɛ puu mɛɛ bela yaa, maa jemɛ.
         23 Waa maa jema bwaa kɛŋɔ bela bwa maa la la, gɛ Korowii Domadɛɛge che nɛra nɛɛ dɛ ŋɔ
         wahala ne dea chɔe chɔ n sie dɛɛ kpaa mɛ.
         24 N waane laa n gbagba hweera wa. Waa aa swɛɛ n siwi laanee kɛ gɛ maa ɛ dɛ́ tonɛ toma
         n Dɔɔ Yeesu aa tɛ mɛ ŋɔ ń ɛ la. N tomaa kɛ ń bol Amanesoma la nɛra be bá jemɛ kɛŋɔ
         Korowii dɛ sune nɛra nɛɛ dɛɛ nyin ba chae.
         25 "Taraken nɔ, n jemɔ kɛ he nɛra maa valɛ he nɛɛ dɛ bol Korowii Kora nɔ waa he be nɔ,
         haa men na kpa bwa.
         26 Mɛɛ di heyaa kasinteŋii fini. Dɛ he bɛlbwa baa nyogre Korowii ŋwɛnɛ aa, n laa ɛ waane,
         27 dɛkalkɛŋɔ n ta waa Korowii aa dɛ nyin la wobɛlbwa kpɔe sɔh heya.
         28 Hɛ́ɛ nyiŋi he te kɛrɛdɛ, dɛɛ nyiŋi nɛra Korowii Domadɛɛge aa kpɔ ba do he nɔn ta
         ŋɔ hɛ́ɛ nyiŋi ba nɛɛ la kɛrɛdɛ. Korowii Bie gbagba chalee o kpɔ yawɛ o nɛra asɛ ba
         ɛ o kwaa nɔ, anomanta hɛ́ɛ nyiŋi ba nɛ.
         29 N jemɔ kɛŋɔ maa dɛ kaa nɔ, nɛnchɔga ɛɛ jo he binii kɛŋɔ petegre toole naa, gbolore
         yon jo peera baah dɛɛ larawa la.
         30 N jemɔ kɛŋɔ he gbagba bini bane ɛɛ dɛɛ bol waa aa wola weree, dɛ negre nɛra ásɛ
         ba gel Yeesu nɛɛ teŋa dɛɛ teŋɛ ba nɛ.
         31 A waa n ŋɔ hɛ́ɛ nyiŋi kɛrɛdɛ ŋɔ he bɛ ba soh kɛ n faa lɔ he be bene atoro bwa dɛ
         yon dɛɛ ja heyaa Korowii waa ta tɔpebii te bɛlbwa, dɛ koh he waa dɛɛ wi la.
         32 "N kpɔ heyaa do Korowii nɔn ta ásɛ o kpoŋe heya, ásɛ o nɛra nɛɛ suna waa la won
         do he bambile bini ásɛ he do kpegri, dɛ won di kapɛrɛsom la waa ɛa cheg nɛra waa
         laa ba doŋa bwa kpɔ ba nɛɛ asɛ ba ɛ o gbo nɛra la.
         33 N sie ta nomɛlbwa suuga kɛɛ o yal ta begrɛ.
         34 He gbabir jemɔ kɛŋɔ gɛ saŋ maa lɔ he be la, bɔwɔbee n kwee mɔɔ n ne nɛra baa teŋɛ
         n nɛɛ la ɛɛ dɔ ya komɛlbwa.
         35 N chegɛ n we-ɛɛla ta dɛ bagle heyaa kɛŋɔ a chɛ kɛ ya swɛɛ siwi ɛ toma ken, ásɛ dɛ
         won dɛɛ cha nɛra baa wola kpege la. A chɛ kɛ yaa lii waa ya Dɔɔ Yeesu gbagba aa bola
         ŋɔ, ’Nɛn waa dɛ kɛ nɛra kwaa la, o bwara dɛ sɔɔhno dɛ gwaa nɛn baa dɛ kɛo kwaa’ la."
         36 Pɔɔl aa bol waa tonɛ la, o guŋi harɛ, asɛ o ne ba soŋe Korowii.
         37 Baa ira la, ba lawɔ gbaa ba bambili, dɛ kpɔ wiile dɛ kalo.
         38 Wee la aa gela ba loo ku kohona laanee kɛŋɔ waa ŋɔa baa on na kpa bwa la. Baa gwao
         tonɛ la, ba doo ŋwɛnɛ la stiimae la bɔr.

1 Yaa le ba be la, ya jo stiimae bini dɛ pa sie kaa Kɔs, asɛ tɔ aa pera la, ya la Roods,
         dɛ ka che bela kaa Patara.
         2 Belaa ya na kɛŋɔ stiimae bɛl aa ba dɛ kaa Finiisia harɛ ta, asɛ ya jo o bini dɛ kaa,
         3 dɛ ba le bobɛl dɛ na ekwi bɛl baa dɛ yerɔ Saepros la, dɛ berɛ pa sie weekaŋle harɛ
         bɔr pera dɛ ka le Siiria harɛ ta, dɛ ka tu Taaya, dɛkalkɛŋɔ dɛ belaa stiimae la ɛɛ
         ba bone aa lɔ o bini la ne.
         4 Ya nyin asɔre tena baa lɔ bela la bɔr, dɛ so ba be yawanyoa. Bela la Korowii Domadɛɛge
         la gelɔ ba ŋɔ Pɔɔl be ŋɔ o bɛ Jerusalam la.
         5 Ya kaala aa tela la, ya le bela dɛ chig ŋwɛnɛ ta dɛɛ kaa. Ba ne ba haahna ne bii
         bwaa baa do yaa ŋwɛnɛ dɛ le bwɛɛ la ta, dɛ ka tel nee nyoa, asɛ ya guŋi harɛ nee nyoa
         bela dɛ soŋe Korowii dɛ kal dɔŋa.
         6 Yaa kal dɔŋa tonɛ la, ya jo stiimae bini, asɛ ba kaa dem.
         7 Ya le Taaya ba Tɔlemaes dɛ ba chɔɔ bela asɔre tena, dɛ so ba be tɔpebeŋkpoŋ.
         8 Tɔ aa pera la, ya le bela dɛ ba Sisaaria, dɛ ba chog Felep. Dɛ o ɛ nɛra banuanɛ ba
         faa lee ba Jerusalam ŋɔ báa nyiŋi suuga waa ta la bɛl. Dɛ o dɛ gaage dɛɛ bol Korowii
         Wa.
         9 Dɛ o dɔ bihaahna banaarɛ baa wola yalɛ bwa asɛ Korowii Domadɛɛge la cha ba ba yon
         dɛɛ bol Korowii Wa.
         10 Ya bigri bela tama, asɛ Korowii keame bɛl baa dɛ yerɔ Agabus la le Judia harɛ ba.
         11 Waa ba ya be la, o baa kpɔ Pɔɔl kriso, dɛ vɔrɔwe o gbagba nɔɔra ne nakpale dɛ ŋɔ
         ya be ŋɔ, "Kenii Korowii Domadɛɛge ŋɔ: Juda tena ɛɛ vɔrɔwe kriso nɔ te kenii Jerusalam,
         dɛ kpɔɔ do nɛra baa wola Juda tena ɛɛ nɔn ta."
         12 Yaa no gɛ waa nɔ la, ya ne asɔre tena baa lɔ bela la soŋe Pɔɔl ŋɔ o bɛ Jerusalam
         la.
         13 Belaa o ŋɔ, "Ɛrɛɛ hɛɛ wi ken dɛɛ nyin kɛŋɔ he do mɛ bɔhwaah nɔɔ? Dɛ baa vɔg mɛɛ Jerusalamee
         yaa, n sɛh gɛ. Dɛ baa kpo mɛɛ ge kwaraa naa, n sɛh gɛ. Dɛ baa koh n Dɔɔ Yeesu waa
         dɛ ɛɛ mɛ anɔ bɛlbwa naa, n waane laa. N sɛh gɛ waa nɔ wubwa bambile bwa ne."
         14 Ya bol harɛ bini waa nɔ bwa o be, o ta noɛ. Anomanta ya gelo dɛ ŋɔ, "Gɛ Korowii aa
         dɛ nyin a ɛ la, á ɛ gɛ."
         15 A habɔɔ la, ya kpɔ ya bone dɛ kaa Jerusalam.
         16 Sisaaria asɔre tena la bane ge teŋɛ ya nɛɛ la, dɛ tɔ ya sie la ya ne baa la ya fe
         aa dɛ ba o dea choga la dem. Dɛ o le Saepros, dɛ ɛ nɛnlogla baa lɛ Yeesu waa la bɛl,
         asɛ baa yerɔ Meesan.
         17 Yaa ba Jerusalam la, asɔre tena la lɛ yaa silɛɛ ne.
         18 Tɔ aa pera la, Pɔɔl kpɔ yaa la Jems be, dɛ asɔre tena nomonome la bwa lɔ bela.
         19 Pɔɔl ne ba lea dɔŋa, asɛ o bagle waa bwa Korowii aa chao o won ɛ nɛra baa wola Juda
         tena ɛɛ la harɛre ta.
         20 Baa no Pɔɔl waa la la, ba jam Korowii taeh. Belaa ba ge ŋɔ o be ŋɔ, "Nomoa, taraken
         nɔ, yaa won jemɛ Juda tena baa yarada ya Dɔɔ Yeesu nɔ nyoa bagle. Ba warɔ kohona.
         Ba sie begre Mosis Mmara la ge ta taeh.
         21 Gɛ nɛra nɔ bwa noɔ kɛŋɔ haa dɛ gaage la, he ka dɛ bagle Juda tena baa lɔ harɛre aa
         wola Juda tena harɛre ɛɛ ta la ŋɔ bá gel Mosis Mmara la ta teŋa. Hale ba ŋɔ he ŋɔ
         bá gel ba bii pena teŋa, dɛ ŋɔ ba bɛ Juda tena kii te bɛlbwa ta dɛɛ teŋɛ. Mosis Mmara
         ge ta ŋwɛnɛ gɛ tɛɛ.
         22 Gɛ nɛra nɔ ɛɛ noo kɛŋɔ he balɔ. Anomanta ɛrɛɛ hɛɛ ba ɛɛ yɔ?
         23 Yaa baglee gɛ aa chɛ kɛ he ɛ. Baala banaarɛ bane bagɛ Korowii nyoa bonɔ.
         24 Kpɔ ba la Korowii Dea, asɛ hé ne ba ka pɛ ɛ we-ɛɛla haa dɛ ba ɛɛ ásɛ dɛ laa doŋa
         kpɔ he nɛɛ la. He laŋaa, hé bɔ ba kem aa chɛ kɛ ba bɔ waa la ta la tɛɛ ba, ásɛ ba
         won fonɛ ba nyuune. He ɛ ken aa, nɛra bwa ɛɛ jemɔɔ kɛŋɔ haŋaa ba haŋɛ he nyoa. Baa
         nao kɛŋɔ he gbabir dɛ teŋɛ Mosis Mmara la ta.
         25 Asɛ nɛra baa wola Juda tena ɛɛ dɛ yarada Yeesu waa la ge la, ya chwer ba ŋɔ ba bɛ
         vog kwaa ne chal ne ol baa wola o baŋa teŋe o sewɛ la dɛɛ di, dɛ ŋɔ bá laa ba te
         dɛɛ kpɔ jwamane waa ta."
         26 Baa ŋɔ gɛ la, Pɔɔl lɛ nɛra banaarɛ la, asɛ tɔ aa pera la, o ne ba ka ɛ we-ɛɛla la
         ásɛ ba doŋa le ba nɛ. Baa tona la, Pɔɔl kaa jo Korowii Dea bini dɛɛ bagle tɔpera
         aa di mɔɔ ba kpoo ba bɛlbwa koŋkwaare, ásɛ ba we-ɛɛla la tonɛ. Dɛ a lɔ tɔpera anuanɛ.
         27 Tɔpera anuanɛ la aa ba dɛ tel a jaga la, Juda tena bane baa le Eesia harɛ pera la
         na Pɔɔl Korowii Dea, dɛ bol waa dɛ ir nɛra bwaawee, dɛ lawɔ,
         28 dɛ kpɔ takpeg dɛɛ ŋɔ, "Israel tena, hé ba cha yaa oo! Baa nɔɔ vala dɛɛ bol waa bobɛlbwa
         dɛɛ yagɛ ya Israel tena ne Mosis Mmara ne Korowii Dea nɔ la. Name te kwaraa doŋaa
         o kpɔ baa jo ya Korowii Dea nɔ bini. Nɛra baa wola Juda tena ɛɛ, aa wola chɛɛ kɛŋɔ
         ba jo Korowii Dea la, banee o lawɛ baa jo o bini!"
         29 Dɛ ba na o ne baa bɛl waa le Ɛfesos baa yerɔ Trɔfemos la Jerusalam bela. A waa ba
         ŋɔ gɛ la, dɛkalkɛ dɛ ba dɛ lii kɛŋɔ Pɔɔl jo o ne ba Korowii Dea la bini.
         30 Ate dɛ bwɛɛ la tena bwa lɛ gaeh, dɛ chwa le bobɛlbwa dɛ lawɛ Pɔɔl dɛ tuugu le Korowii
         Dea la bini. Bug la ta dɛ ba tɔɔge Korowii Dea la gbeni bwa.
         31 Nɛra la aa chegɛ Pɔɔl kpoe naa ta la, nɛra kaa ŋɔ Room soojanomonjen waa dɛ nyiŋi
         bela soojare nɛɛ la be ŋɔ Jerusalam tena bwa lɛ gaeh.
         32 Ate nomoa la gel wobɛlbwa ɛɛ dɛ kpɔ soojanomonome bane baa lɔ o lɔga ne soojare bane
         dɛ chwa la bela baa dɛ lɔɔ Pɔɔl la. Nɛra la aa na nomoa la wɛɛ ba soojare ne la, ba
         gel Pɔɔl lɔɔra.
         33 Nomoa la baa lawɛ Pɔɔl dɛ gel ba do kwaa o nɔɔra, dɛ bɔɔ nɛra la ŋɔ, "Nɛn besoo baa
         nɔ nɔ? Webesoo o ɛɔ?"
         34 Ate dɛ ba dɛ nyɛg bobɛlbwa, bane ɛɛ bol anɔ, bane gee bol ane soosiwi. Baa dɛ do
         gbɔga gɛ la, o ta wone jemɛ waa la kasinteŋ, dɛ ŋɔ bá lawɛ Pɔɔl ka do soojare dejen
         bini.
         35 Ba dɛ la dɛ ka tel dea la sanjol baa chegɛ o ta dɛɛ jo o bini la ta, asɛ nɛra la
         ɛɛ nyin ba kpo Pɔɔl. Anee soojare la lɛo ba be dɛ gɔɔro dawɛ ba vaama ta.
         36 Dɛ nɛra teŋɔ dɛ kpɔ takpeg dɛɛ ŋɔ, "Hé kpoo! Hé kpoo!"
         37 Soojare la aa dɛ ba Pɔɔl ne dea la bini joe la, o bol waa ba nomonjen la be dɛ ŋɔ,
         "Nomoa, n dɛ nyin n bol waane he be tama." Belaa nomoa la ŋɔ, "He dɛ no Grik wobol
         aa?
         38 Jamɔ Ijipt te la waa bala baah bɛl ta dɛ ba wetɔŋla ne dɛ yo Abane nomonome asɛ dɛ
         jo nɛŋkpoora kagboŋa banaarɛ baa kpoŋe dɔmkwaa la ne kpɔg bini laanee hen kɛɛ?"
         39 Anee Pɔɔl ŋɔ, "Juda tee men. Silisia harɛ bwɛjen baa dɛ yerɔ Taasos la biee men.
         N poori, tɛ mɛ ŋwɛnɛ ń bol waa nɛra nɔ be."
         40 Waa ŋɔ gɛ la, nomoa la tɛo ŋwɛnɛ, asɛ o che dea la sanjol ta dɛ kpɔ nɔn ɛgɛ nɛra
         la ŋɔ bá tɔ nyoa. Ba tɔ nyoa surumm ken, asɛ Pɔɔl kpɔ Israel wobol dɛɛ bol waa ba
         be, dɛ ŋɔ:

1 "N mɛɛwa ne n dɔɔranarwa, hé do deŋna n be ásɛ n bol n kon hé no."
         2 Baa noa kɛŋɔ ba gbagba wobolee wɛɛ bol ba be la, ba tɔ nyoa jeiih ken, asɛ Pɔɔl ɛɛ
         bol o wa, dɛ ŋɔ,
         3 "Juda tee men. Silisia harɛ bwɛɛ baa dɛ yerɔ Taasos la taa ba lol mɛ. Kɛ Jerusalam
         bonɔɔ ba dɛɛ mɛ, asɛ Gamaleɛl chag mɛ kwa, dɛ bag mɛ ya naanar kii bwa, asɛ mɛɛ teŋɛ
         a ta. N sie begrɔ mɛɛ tomɛ Korowii gɛ he bɛlbwa aa dɛ tomɔ fini nɔ.
         4 Dɛ n fa chegɛ nɛra baa teŋɛ gɛ ŋwɛnɛfale nɔ ta nɔ nɛɛ dɛɛ nyin ba dɛ́ kpo, dɛ lawɛ
         ba baala ne haahna bwa do deene.
         5 Sɔfore Nomoa ne ya Juda tena nomonome bwa ɛɛ wonoo di danseɛ kɛŋɔ kpelaa n ŋɔ. Banee
         fa chwerɛ tɔne tɛ mɛ ásɛ n kpɔ la yabala Juda tena baa lɔ Damaskɔs la be ásɛ ba
         tɛ mɛ ŋwɛnɛ ń won lawɛ ŋwɛnɛfale la tena baa lɔ bela dɛ kpɔ ba ba Jerusalam ásɛ
         ba ka ɛɛ ba wahala la.
         6 "Maa dɛ la dɛ ka tel Damaskɔs la, kerabeŋkpoŋ dɛ nii le nyundua dɛ chaah n nɛɛ kohona
         dɛ bar mɛ cheme. Dɛ wee chegɛ nyufala.
         7 Belaa n chole harɛ. Maa chola la, n no taa bɛl o ŋɔ n be ŋɔ, ’Oo, Sɔɔl! Ɛrɛɛ he che
         n nɛɛ gɛ nɔɔ?’
         8 Bela n ŋɔ, ’Henee umeo, n Dɔɔ?’ Asɛ o ŋɔ, ’Menee Yeesu waa le Nasarɛt la. Menee hɛɛ
         yo la.’
         9 Dɛ n ne nɛra banee dɛɛ kaa. Ba na nii la te, kɛ ba ta naate waa dɛ bol waa n be la
         wobol te noɛ.
         10 Belaa n pɛɛro ŋɔ, ’N Dɔɔ, ɛrɛɛ mɛɛ ba ɛɛ yɔ?’ Asɛ o ŋɔ n be ŋɔ, ’Ir la Damaskɔs ásɛ
         Korowii ka bagle waa waa dɛ nyin kɛ he ɛ.’
         11 Nii la aa chaah n sie kohona la, a gelɔ n nyoŋe. Anomanta nɛra n ne baa dɛ kaa laanee
         bera lag mɛ da dɛ ba n ne Damaskɔs.
         12 "Damaskɔs bela la, dɛ baa bɛl lole baa yerɔ Ananias. Dɛ o ɛ nɛn waa dɛ tomɛ Korowii
         kɛrɛdɛ dɛɛ teŋɛ Mosis Mmara la ge ta kɛrɛdɛ, asɛ Juda tena baa lɔ bela la bwa ɛɛ tɛo
         duure kohona.
         13 Ananias baa che n be dɛ ŋɔ, ’N dɔɔ Sɔɔl, Korowii gel he sie pili.’ Bug la ta dɛ n
         denɔ berɛ dɛɛ na, dɛ nao.
         14 Asɛ o ŋɔ, ’Korowii ya naanar faa dɛ tomɔ la, onee lee tɛ o te ŋɔ hé jemɛ waa waa
         dɛ nyin, dɛ won no o Bidɛɛge la gbagba wobol, dɛ nao ge.
         15 O ɛ gɛ ásɛ he won di danseɛ tɛo nɛra bwa be waa haa naa bwa ta, ne waa haa noa bwa
         ta.
         16 Anomanta bɛ berɛ so kpa. Gel ba sɔe Korowii ne, asɛ he yerɛ Yeesu sɔn dɛ soŋo ó
         kpɔ he wechɔga kɛɛ.’
         17 "A habɔɔ la, n berɔ kaa Jerusalam. Belaa n kaa soŋe Korowii o dea bini dɛ na chaahna.
         18 N na n Dɔɔ Yeesu, asɛ o ŋɔ n be ŋɔ, ’Le Jerusalam warane. N waa nɔ haa dɛ di a danseɛ
         nɔ, Jerusalam tena aa a noe ba.’
         19 Belaa n ŋɔ, ’N Dɔɔ, ba gbabir na gɛ n faa la cheremi deene bini dɛ kaa lɔɔ nɛra baa
         yarada he waa nɔ, dɛɛ do ba deene.
         20 Gɛ saŋ baa kpo Steeven o faa dɛ di he waa nɔ danseɛ la, dɛ n lɔ bela dɛ sɛh ŋɔ o
         chɛ kpoe. Hale baala la aa dɛ kaa bá ka kpoo dɛ wur ba yale la, men lɛa kpoŋe.’
         21 Anee o ŋɔ n be ŋɔ, ’Kaa! Mɛɛ geloo he kaa bojaŋ, dɛ la nɛra baa wola Juda tena ɛɛ
         be.’ "
         22 Pɔɔl aa dɛ bol o waa la bwa dɛ nɛra la bwa cheg deŋne dɛɛ no o be. Kɛ waa ba dɛ bol
         nɛra baa wola Juda tena ɛɛ be laŋa waa la, ba baah diu baa nyɛg kohona dɛɛ ŋɔ, "Hé
         le o ne! Bɔkwaa he gel o che dɛɛ ɛɔ?"
         23 Ba baah diu, asɛ baa nyɛg, dɛɛ viwe ba yale, dɛ ɛ teera dɛɛ ta nyundua.
         24 Anomanta soojanomonjen la gelɔ ba kpɔ Pɔɔl jo dea. Dɛ o ta wone jemɛ wee la aa bala
         nɛra la ɛɛ nyɛg gɛ la. Anomanta o ŋɔ bá lɔɔ Pɔɔl bampɔrɔ ŋwɛɛra ne, dɛ ɛo hɔhɔrɔwa
         ásɛ o fe sɛh chɔgre dɛ bol kasinteŋ.
         25 Baa ŋɔa ba lɔɔro la, o pɛɛ ba bini nomoa la ŋɔ, "Ŋwɛnɛ lole kɛŋɔ he lɔɔ Room te dɛ
         ba ta o waa bolɛ dɛ na wechɔga waa ɛa aa?"
         26 Pɔɔl aa ŋɔ gɛ la, sooja la kaa ŋɔ ba nomonjen la be ŋɔ, "Dɛɛ do baa nɔ dɛɛgɔ dɛ bɛ
         on wechɔga bɛlbwa ɛ. Room tee on."
         27 Belaa nomoa la ba pɛɛ Pɔɔl ŋɔ, "Room tee hen aa?" Asɛ Pɔɔl sɛh ŋɔ Room tee on.
         28 Anee nomoa la ŋɔ, "Bɛlee n gba, kɛ n bɔ kem taeh mɔɔ dɛ won ɛ Room te nɔ." Belaa
         Pɔɔl ŋɔ, "Room tee lolɛ n te n ɛ Room te."
         29 Bug la ta dɛ nɛra ba fe aa dɛ ba Pɔɔl lɔɔra la le habɔɔ. Nomoa la ge aa naa kɛ Room
         tee Pɔɔl asɛ o gel ba do kwaa o nɔɔra la, o ɔmɔ.
         30 Dɛ nomoa la dɛ nyin o jemɛ waa Pɔɔl aa ɛa asɛ Juda tena la baah di o nɛɛ la. Anomanta
         tɔ aa pera la, o gelɔ ba le Pɔɔl dea, dɛ gel Sɔfonomonome ne Juda tena nomonome baa
         dɛ bol waa la bwa cheme. Baa chema la, o gelɔ Pɔɔl ba che ba sie.

1 Waa baa che nomonome la bwa sie la, o nyiŋ ba, dɛ ŋɔ, "Yabala, n bambile bwa nee
         n tomɛ Korowii le saŋ la bwa ba le fini. N liire ta men ɛɛ kɛ n ɛ wechɔga bwa."
         2 Asɛ Ananias waa ɛ Sɔfore Nomoa la ŋɔ nɛ́ra baa chegɛ Pɔɔl jwɛɛh la kpaa o nyoa ta.
         3 Belaa Pɔɔl ŋɔ, "Korowii ɛɛ lɔe bɔ kem, nɛra sie ta gboo he ɛ nɛndɛɛge kɛŋɔ dekɔɔh
         baa lɔɔ fula. Haa chema nɔ, gɛ Mmara aa chagla laa hɛɛ ba nyiŋa dɛ bol n wa aa? Aah
         dɛ haa ŋɔa bá lɔɔ mɛ nɔ, dɛ Mmara tɛ ŋwɛnɛ gɛ naa?"
         4 Anee nɛra baa chegɛ Pɔɔl jwɛɛh la ŋɔ, "Sɔfore Nomoaa hɛɛ chɛgre naa?"
         5 Asɛ Pɔɔl ŋɔ, "Yabala, n ta jemɛ kɛ Sɔfore Nomoaa on. Korowii Tɔn baglɔ kɛŋɔ ŋwɛnɛ
         toole kɛ nomɛlbwa chɛgɛ nomoa waa dɛ nyiŋi o bwɛɛ tena nɛ."
         6 Pɔɔl nyiŋi nɛra baa cheme bela la dɛ na kɛŋɔ bane ɛ Saduki tena, asɛ bane ge ɛ Farisii
         tena. Belaa o kpɔ takpeg ŋɔ, "Yabala, Farisii tee men noo! Farisii tena biee men.
         N dɛ hwɛgɛ kɛ nɛra ɛɛ ir seo taa. Gɛ hwɛga nɔ maa dɔa nɔ waa ba ba n ne ŋɔ hé bol
         n waa dɛ pa bole la!"
         7 Waa dena ŋɔ gɛ la, wetɔŋla chole Saduki tena la ne Farisii tena la baah. Ba nyoa
         ta berɛ pɛ kpa,
         8 dɛkalkɛ dɛ Farisii tena la te ŋɔ nɛra bwa ɛɛ ba ir seo taa, dɛ ŋɔ lala ge lole, dɛ
         ŋɔ nyundua toroma ge lole. Kɛ dɛ Saduki tena la te aa gɛ waa nɔ bɛlbwa yarada.
         9 Ba nyɛga la nyoa baa do kpegri, asɛ Farisii tena Tɔn Jerema la ir che dɛ ŋɔ, "Ya
         ta wechɔga bɛlbwa baa nɔ nɛɛ nae. Bɛl lole komɛl kɛɛ nyundua torome bɛlee bol waa
         o be!"
         10 Ba wetɔŋla la nyoa baa do kpegri kohona, asɛ ɔmee berɛ lawɛ soojanomonjen la, asɛ
         wɛɛ lii kɛ baa tɛgre Pɔɔlee kpo. Anomanta o gelɔ o bechale jo nɛra la baah ta dɛ lɛ
         Pɔɔl ba nɔn ta dɛ kpɔɔ kaa soojare dejen baa doo o bini la ta.
         11 Awola jwaana ne la, ya Dɔɔ Yeesu baa che Pɔɔl jwɛh dɛ ŋɔ o be ŋɔ, "Bɛ ɔmɛ. Hɛɛ di
         danseɛ tɛ mɛ Room gɛ haa dia tɛ mɛ Jerusalam nɔ."
         12 Tɔ aa pera la, Juda tena la bane chemo dɛ vɔrɔwe waane. Ba ŋwɛɛ ntam ŋɔ dɛ ba ta
         Pɔɔl kpoe yaa, ba bɛlbwa bɛ kwaa di, o bɛ nee nyɔ. Ba ŋɔ nomɛlbwa waa to ntam la la,
         Kórowii kpoo.
         13 Ba nɛra ba nyoa aa pɛa ba vɔrɔwe gɛ waa nɔ la gwaa nɛra fifraanaarɛ.
         14 Ba la Sɔfonomonome ne bwɛɛ nomonome be dɛ ka ŋɔ ba be ŋɔ, "Ya ŋwɛɛ ntam ŋɔ dɛ ya
         ta Pɔɔl kpoe yaa, yaa kwaa di.
         15 Anomanta hé ne Juda tena nomonome baa dɛ bol waa la tomɛ nɛn soojanomonjen la be
         ŋɔ ó le Pɔɔl tɛ heya, á do kɛŋɔ haa dɛ nyin he kwaa nyiŋi o waa bini kɛrɛdɛ la.
         Dɛ ba dɛ ba o ne naa, waa bonɔɔ tel ya te kpoo."
         16 Jaah Pɔɔl nimambie bɛl bibaa no gɛ waa la. Anomanta o la soojare dejen baa kpɔ Pɔɔl
         ka do o bini la ta dɛ ka ŋɔ o be.
         17 Belaa Pɔɔl yerɛ soojanomonome la bɛl dɛ ŋɔ o be ŋɔ, "La bonɔɔ nɔ ne he nomonjen la
         be. O dɔ waane dɛ́ bol o be."
         18 Sooja la la o ne ba nomoa la be dɛ ka ŋɔ o be ŋɔ, "Pɔɔl la baa doo dea laanee yer
         mɛ dɛ ŋɔ n be ŋɔ ń ba bonɔɔ nɔ ne he be. O dɔ waane dɛ́ bol he be."
         19 Belaa nomoa la lawɛ bonɔɔ la nɔn dɛ le o ne bokɛre dɛ pɛɛro ŋɔ, "Bɔkwa waa he dɔ
         dɛɛ nyin he bol n be nɔ?"
         20 Anee bonɔɔ la ŋɔ, "Juda tena vɔrɔwɔ ŋɔ baa ba soŋee asɛ hé kere kpɔ Pɔɔl tɛɛ ba
         bá la o ne ba nomonome baa dɛ bol waa la sie, á do kɛŋɔ baa dɛ nyin ba ka kwaa nyiŋi
         o waa bini kɛrɛdɛ la.
         21 Kɛ bɛ Pɔɔl kpɔ tɛɛ ba, dɛkalkɛ ba nɛra dɛ gwaa fifraanaarɛ sɔh ŋwɛnɛ ta dɛ́ kpoo.
         Gɛ nɛra la ŋwɛɛ ntam ŋɔ ba ta Pɔɔl kpoe yaa, baa kwaa di, baa nee gee nyɔ. Ba ɛ wobɛlbwa
         tonɛ. He siwi taa baa nyiŋi."
         22 Belaa nomoa la ŋɔ o be ŋɔ, "Bɛ gel nomɛlbwa no kɛŋɔ he bol gɛ waa nɔ n be." O ta
         bonɔɔ la ŋwɛnɛ o kaa.
         23 Soojanomonjen la yerɛ o soojanomonome la banɛ dɛ ŋɔ ba be ŋɔ, "Hé nyin soojare lafraanɛ,
         dɛ nyin soojare baa soge jagre ta dɛɛ yo la ge fifraanuanɛ, ne soojare baa dɛ yo lampea
         ne la lafraanɛ ásɛ ba la Sisaaria fini jwaana dɔŋ anuanaarɛ saŋ.
         24 Nyin konteehna tɛ Pɔɔl ásɛ o so bɛl ta, dɛ la o ne sɔnɔnɔɔ ka tɛ harɛ nomoa Fɛlekse."
         25 Nomoa la chwerɛ tɔn tɛɛ ba ŋɔ bá kpɔ ka tɛ harɛ nomoa la. Kenii o chwerɔ:
         26 Men Klɔdeɔs Lisiasii chwerɛ tɔn nɔ dɛɛ tɛ n nomoa Fɛlekse. He le aa?
         27 Juda tenaa lawɛ baa nɔ dɛ fe ɛɛ nyin o kpoe, asɛ n ka le ba nɛ, dɛ no kɛ o ɛ Room
         te, dɛ kpɔ soojare ka lɛo.
         28 Maa lɛo dɛɛ nyin n jemɛ wee la waa baa dɛ nyin o kpoe la, n kpɔɔ la Juda tena nomonome
         baa dɛ bol waa dɛɛ pa bole la sie.
         29 Belaa n na kɛŋɔ ba kii waa ba lawɔ. Waa baa kpɔa dawɔ la ta chɛ kɛŋɔ ba kpoo. A ta
         chɛ kɛ ba doo dea gba.
         30 A habɔɔ la, n berɔ ba no kɛŋɔ ba vɔrɔwe o vɔrɔwa dɛɛ nyin o kpoe, asɛ n ŋɔ a chɛ
         kɛ n ba o ne he be bug ta. N ŋɔ nɛ́ra o ne baa dɔa la ge ba he be dɛ ba bagle waa
         la aa lɔ o ne ba baah ta. N jagɛ bonɔ.
         31 Gɛ nomoa la aa bagle soojare la la, gɛɛ ba ɛ. Ba kpɔ Pɔɔl le jwaana dɛ ka tel o ne
         bwɛɛ bɛl baa dɛ yerɔ Antepatres la.
         32 Asɛ tɔ aa pera la, ba bini banɔ la baa kpɔ naa ta la berɔ ba Jerusalam, dɛ gel konteehna
         tena la, asɛ ba ne Pɔɔl kaa.
         33 Baa kaa tel Sisaaria dɛ kpɔ tɔn la tɛ nomoa waa dɛ nyiŋi harɛ la ta la, ba kpɔ Pɔɔl
         ge do o nɔn ta.
         34 O kure tɔn la, dɛ pɛɛ Pɔɔl harɛ la ta waa lea. Pɔɔl aa ŋɔa Silisiaa o le la,
         35 nomoa la ŋɔ o be ŋɔ, "Nɛra he ne baa dɔa la balaa, mɛɛ bol he waa laanee dɛ pa bole."
         Dɛ o lɔ Hɛrɔd koodem bɛl ta. O ŋɔ bá kpɔ Pɔɔl do bela, dɛ ŋɔ bá nyiŋu kɛrɛdɛ.

1 Tɔpera anue aa baa gale la, Sɔfore Nomoa Ananias ne nomonome bane ne mmara jereme
         bɛl baa dɛ yerɔ Tɛtolɔs la la Sisaaria. Ba la ba harɛ nomoa Fɛlekse be bela baa dɛ
         ba waa bola la, dɛ ka bagle waa Pɔɔl aa ɛa ba ne o dɔ la.
         2 Ba yerɛ Pɔɔl ba, asɛ Tɛtolɔs den pa mun dɛɛ bɔ nkoro dɛ ŋɔ, "Nomoa, he laworomɛ taraken
         ya dɔ deŋnesɔɔhna la sie. He wono kpɔ ŋwɛnɛfale ta dɛɛ nyiŋi ya harɛ nɔ, asɛ o do
         som.
         3 Ŋwɛnɛ bɛlbwa ta la, ya ne nɛra baa lɔ bojaŋ bobɛlbwa dɛ jaame kohona.
         4 Maa nyin kɛ n kpɔ wobobala lawɛ so bigri. Kɛ n poori, lawɛ bambile dɛ no ya wetamaa
         nɔ.
         5 "Nɛnchɔge bɛlbwa ta baa nɔ tele! O ne bɔpɛo aa somɛ! O toma bwaa kɛ ó valɛ bol waa
         dɛɛ ir Juda tena bwaawee asɛ baa lɛ gaeh harɛ bɛlbwa waa la o ta la ta. Nɛra bane
         baa dɛ teŋɛ Korowii toma ŋwɛnɛfale bɛl waa wola were la ta asɛ baa yer ba Nasarɛt
         tena la, ba nomoaa on.
         6 O fe dɛ nyin dɛ lawɛ nɛra baa wola Israel tena ɛɛ kwaraa ba jo ya Korowii Dea bini.
         Dɛ ya ge kii gɛ kɔkɔkɔkɔ. A waa ya lawɔ.
         8 Dɛ he gbabir pɛɛro waa, o gbagba ɛɛ bagle wee la aa bala ya lawɔ laanee."
         9 Ate dɛ Juda tena baa lɔ bela la bwa denɔ pɛ dɛ sɛh ŋɔ kasinteŋii waa ba nɛn la aa
         bola la bwa.
         10 Belaa ba harɛ nomoa la kpɔ nɔn ɛ Pɔɔl ŋɔ ó bol wa, asɛ Pɔɔl ŋɔ, "N jemɔ kɛŋɔ haa
         lea di nomonome dɛ bol waa dɛɛ pa bole harɛ nɔ ta bigro. Anomanta a som n be kɛ haa
         dɛ ba n waa nɔ ta nyiŋa nɔ.
         11 Maa la Korowii soŋebɔr Jerusalam la, a ta tɔpera fi dɛ anɛ kwaraa gwaalɛ. He dɛ nyin
         hé pɛɛ no.
         12 Maa la bela la, n ne nomɛlbwa ta wobɛlbwa tɔŋlɛ. N ta nɛra ge doe ŋɔ bá ɛ wobɛlbwa.
         Korowii Dea oo, cheremi dea oo, bwɛɛ bini noo, n ta nɛra doe a bɛlbwa bini ŋɔ bá
         ɛ wobɛlbwa.
         13 Ba ta danseɛ bɛlbwa dɔe dɛ́ chagle kɛ n ɛ waa nɔ bɛlbwa baa kpɔa dɛɛ dag mɛ nɔ.
         14 Ba waa nɔ bini beŋkpoŋ waa ɛ kasinteŋ laanee kɛ baa ŋɔa ŋɔ ŋwɛnɛ la baa dɛ yerɔ ŋwɛnɛfale
         la, o taa mɛɛ teŋɛ, dɛ kpɔ o ta dɛɛ tomɛ Korowii ya naanar faa dɛ tomɔ la. N dɛ teŋɛ
         wobɛlbwa aa lɔ Mosis Mmara bini ne Korowii Keamere Tɔne bini la ta.
         15 N dɛ hwɛgɛ kɛŋɔ nɛndɛɛga ne nɛnchɔga bwa ɛɛ berɔɔ ir seo ta. Nɛra nɔ gba dɔ gɛ hwɛga
         nɔ.
         16 N jemɔ kɛŋɔ Korowii ɛɛ ba bol nɛwɛnyina bwa waa dɛ pa bole. Anomanta n dɛ ɛ n wobɛlbwa
         naa, n dɛ ɛa kɛrɛdɛ dɛ bɛ bolchoge di Korowii ne nɛwɛnyina bwa be.
         17 "Maa le Jerusalam bigro, asɛ n la bela ŋɔ ń kpɔ suuga ane ka tɛ n bala Juda tena
         ba soga bini aa kpega tɛɛ ba, asɛ dɛ ɛ n saraha ane.
         18 Baa na mɛ Korowii Dea la, dɛ gɛ saraha nɔɔ mɛɛ ɛ. Dɛ n dɔɔ laa n doŋa kpɔ n nɛɛ tonɛ
         dɛ fonɛ n nyu tonɛ. Dɛ nɛnlaa bɛlbwa ta n nɛɛ jae a ba ɛ kɛ ba lɛ gaeh.
         19 Dɛ Juda tena bane baa le Eesia harɛ lɔ bela. Dɛ n ɛɛ ba waane aa, a chɛ kɛ ba gbagba
         fe aa lɔ bonɔ dɛ fe bagle.
         20 Gɛ laa ge aa, hé gel nɛra nɔ baa lɔ bonɔ nɔ bagle, dɛ gɛ saŋ baa lag mɛ ka cheme
         Juda tena nomonome sie la, dɛ ba na n wechɔge bɛl aa?
         21 Webeŋkpoŋ gbo waa n jemɛ. Onee kɛ awola baa chem mɛ la, n kpɔ takpeg ŋɔ, ’Maa dɛ
         yarada kɛ nɛra bwa ɛɛ ir seo taa la, a waa he lag mɛ cheme bonɔ nɔ.’ "
         22 Dɛ Fɛlekse jemɛ ŋwɛnɛfale la waa taeh. Anomanta o teŋe wobol la ta, dɛ ŋɔ ba be ŋɔ,
         "Dɛ soojanomonjen Lisias balaa, mɛɛ nyiŋi he waa nɔ taa."
         23 Waa teŋe waa la ta la, o ŋɔ nomoa waa dɛ nyiŋi Pɔɔl nɛɛ la be ŋɔ ó berɛ kaa Pɔɔl
         ne dea, dɛ ŋɔ wɛ́ɛ nyiŋu kɛrɛdɛ kɛŋɔ o bɛ on tɔ do dea, asɛ dɛ Pɔɔl daamanar ba o
         be naa, ó tɛɛ ba ŋwɛnɛ ba baa chao.
         24 Aa baa di tɔpera anɛ la, Fɛlekse ne o haah Drusila ba Sisaaria. Dɛ Juda tee o haah
         la. Fɛlekse gelɔ ba ka yerɛ Pɔɔl, asɛ o baa baglo gɛ baa teŋɛ Yeesu Kristo nɛɛ dɛ
         yaradao.
         25 Pɔɔl aa ba dɛ bol ŋɔ a chɛ kɛ nomɛlbwa gel o waa do kaih, dɛ ŋɔ a chɛ kɛ nomɛlbwa
         ɛɛ nyiŋi o te kɛrɛdɛ wechɔga ɛɛ ta, dɛ ŋɔ Korowii ɛɛ ba bol nɛra bwa waa dɛ pa bole
         la, Fɛlekse berɔ ɔmɛ dɛ ŋɔ o be ŋɔ, "Gel mɔɔ. Dɛɛ la. N baa dɔ bɔr ja aa, mɛɛ yerɛɛ."
         26 Dɛ o dɛ lii kɛ Pɔɔl ɛɛ tɛo suugaa, anomanta tama dɛ o yerɔ ŋɔ ó ba asɛ baa bol wa.
         27 Bene anɛ baa gale, asɛ Fɛlekse le kara ta, asɛ Pɔɔkeɔs Fɛstos ba di kara. Dɛ Fɛlekse
         dɛ nyin kɛ Juda tena sie lɛ o nɛ, anomanta o gelɔ Pɔɔl ta do dea.

1 Fɛstos ba Sisaaria dɛ ba di tɔpera atoro, dɛ le bela la Jerusalam.
         2 Waa la bela la, Sɔfonomonome ne Juda tena nomonome kpɔ waa ba ne Pɔɔl aa dɔa bil
         o sie dɛ soŋo ŋɔ
         3 ó cha ba dɛ ba Pɔɔl ne Jerusalam ba tɛɛ ba. Dɛ ba dɔɔ vɔrɔwe cheg kɛ dɛ ba dɛ ba
         Pɔɔl ne naa, nɛ́ra ba sɔh ŋwɛnɛ ta dɛ kpoo.
         4 Belaa Fɛstos ŋɔ Pɔɔl chɔ dea Sisaaria, dɛ ŋɔ aa bigri o gba la Sisaaria bela.
         5 Kɛ bá gel ba nomonome puu la bela, asɛ dɛ Pɔɔl ɛ waane aa, bá bagla bela.
         6 Fɛstos berɔ di tɔpera anuatoro kɛɛ tɔpera fi ba be Jerusalam mɔɔ dɛ ba Sisaaria.
         Tɔ aa pera la, o kaa so bela baa dɛ bol waa dɛɛ pa bole la dɛ ŋɔ bá ba Pɔɔl ne.
         7 Pɔɔl aa bala la, Juda tena baa le Jerusalam la baa che o jwɛɛh dɛ bol waa aa wola
         were dawɛ o nɛ. Kɛ ane a bwa, ba ta wone dɔ wobɛlbwa dɛ chagle kɛ ba waa la ɛ kasinteŋ.
         8 Pɔɔl wono bol waa dɛ bagle kɛ o ta wechɔga ɛɛ. O baglɔ kɛ o ta wobɛlbwa ɛɛ dɛ jo
         Juda tena kii bɛlbwa nɛ, dɛ bagle kɛ o ta wobɛlbwa ɛɛ dɛ jo ba Korowii Dea kii bɛlbwa
         nɛ, dɛ ŋɔ o ta Room Koojen la ge nɛɛ joɛ.
         9 Dɛ Fɛstos dɛ nyin kɛŋɔ o kpɔ Juda tena la darame, anomanta o bɔɔ Pɔɔl ŋɔ, "Hɛɛ la
         Jerusalamee ásɛ ba ka bol he waa baa kpɔa dawɛ he nɛɛ nɔ n siwi ta dɛ pa bole n ge
         na naa?"
         10 Belaa Pɔɔl ŋɔ, "Akai! Room Koojen gbagba nɛra sie n che taraken nɔ. Bonɔɔ chɛ kɛ
         ba bol n waa nɔ dɛ pa bole. He gbabir jemɔ kɛ n ta Israel tena nɔ wechɔge bɛlbwa ɛɛ.
         11 Dɛ n fe jo ya kii bɛl nɛɛ asɛ a ɛ kɛ a chɛ kɛ ba kpo mɛ naa, n fe aa won ŋɔ mɛɛ chwa
         sewee. Kɛ dɛ ba waa baa kpɔa dɛ dag mɛ nɔ ta kasinteŋ ɛɛ te naa, nomɛlbwa aa won kpɔ
         mɛ do ba nɔn ta. N dɛ nyin kɛ he la n ne Room Koojen Siisa sie ásɛ o ka bol n waa
         nɔ dɛ pa bole."
         12 Belaa Fɛstos ne o nomonome le jina. Baa bala la, Fɛstos ŋɔ Pɔɔl be ŋɔ, "Dɛ he ŋɔ
         hɛɛ la Room Koojen bee ó ka bol waa nɔ dɛ pa bole te naa, hɛɛ la o bee."
         13 Aa baa ɛ tɔperaanɛ la, kooro bɛl baa dɛ yerɔ Agrepa ne haah bɛl baa dɛ yerɔ Bɛnes
         ba Sisaaria dɛ ba chɔɔ Fɛstos.
         14 Baa di Sisaaria tɔperaanɛ la, Fɛstos taa Pɔɔl waa la bagle Kooro Agrepa, dɛ ŋɔ, "Fɛlekse
         fa tɔ a gɛ baa nɔ dea, kɛ o ta lole.
         15 N la Jerusalam, asɛ Juda tena Sɔfonomonome ne ba bwɛɛ nomonome kaa bol o wa, dɛ kpɔ
         waa dɛɛ dawɔ, dɛ ŋɔ ń bol o waa dɛ pao bolchɔge.
         16 Baa ŋɔ gɛ la, n ŋɔ ba be ŋɔ ya Room tena te aa gɛ ɛ. Ya te bwɛ, dɛ nɛn ne o dɔŋ dɔɔ,
         dɛ ya ta on ŋwɛnɛ tɛɛ o ne nɛn waa kpɔ waa dawɔ la cheme o bol o kon, o ge bol, asɛ
         a bɔɔ waa, yaa on bolchɔge pa gɛ.
         17 Anomanta Juda tena la aa lawɛ dɔŋa ba bonɔ la, n ta hɛlɛ kwaraa. Tɔ aa pera la, n
         baa so n kara ta bela maa soga dɛ bol waa dɛɛ pa bole la, dɛ gel ba ba Pɔɔl ne bela.
         18 Dɛ n te dɛ lii kɛŋɔ o ken ɛ wechɔga ane kohona. Kɛ nɛra la waa baa kpɔa dɛɛ dawɔ
         la ta wechɔga bɛlbwa ɛɛ.
         19 Dɛ ba Korowii toma waa ne baa bɛl waa sewa baa yerɔ Yeesu la waa baa bol. Ba ŋɔ Pɔɔl
         te ŋɔ gɛ Yeesu la waa sewa la ir seo ta.
         20 Dɛ maa jemɛ gɛ maa ɛ dɛ bɔɔ gɛ waa nɔ bini jemɛ dɛ won bola kɛrɛdɛ. Anomanta n bɔɔ
         Pɔɔl ŋɔ, ’Yá la Jerusalam bá ka bol he waa nɔ dɛ pa bole bela kɛɛ?’
         21 Maa ŋɔ gɛ la, o soŋɔ ŋɔ wɛɛ chɔ dea ka tel kɛ Room Koojen Siisa gbagba aa bol o waa
         la dɛ pa bole. A waa n tɔɔ do dea la ásɛ n baa dɔ ŋwɛnɛ aa, n gel o la bela."
         22 Belaa Kooro Agrepa ŋɔ Fɛstos be ŋɔ, "N gbagba dɛ nyin n na baa nɔ dɛ no o waa nɔ."
         Asɛ Fɛstos ŋɔ, "Tɔ kere peraa, hɛɛ noo."
         23 Tɔ aa pera la, Kooro Agrepa ne Bɛnes do ba koolaala, asɛ ba waa dɔ nyɛl kohona, asɛ
         ba ne bela soojanomonome ne bela nomonjena ba jo lamu ta. Baa chema la, Fɛstos gelɔ
         ba ba Pɔɔl ne.
         24 Belaa Fɛstos ŋɔ, "Kooro Agrepa, ne nɛra haa cheme bonɔ nɔ, n dɛ lii kɛ he bwa na
         baa nɔ. Juda tena baa lɔ Jerusalam ne banɔ la baa lɔ Sisaaria bonɔ bwa kpɔ bandia
         dɛɛ nyɛg ŋɔ o waa aa were, ŋɔ o do kpoe.
         25 Kɛ n ta wone na waa waa ɛa a ɛ kɛŋɔ o do kpoe. Anomanta o gbagba aa baa ŋɔ yá tɛ
         ŋwɛnɛ asɛ Room Koojen Siisa gbagba ka bol o waa la dɛ pa bole la, n ɛ n liire kɛŋɔ
         mɛɛ geloo o la o be.
         26 Kɛ waa maa bagle do tɔn bini kɛŋɔ ken ne kenii o ɛ waa n ŋɔ Room Koojen gbagba nyiŋi
         o waa bini la, an kpega tɛ mɛ nɔ. Amɔ a waa n ba o ne he bwa sie, ne Kooro Agrepa
         gbagba sie, ásɛ he nyiŋi o waa nɔ bini la. Bɛl lole he ken ɛɛ wonoo cha mɛ ń dɔ
         o waane dɛ chwerɛ Room Koojen,
         27 dɛkalkɛŋɔ dɛ n la o ne o be dɛ n ta wechɔga waa ɛa baglaa, a ta magrɛ."

1 Anee Kooro Agrepa ŋɔ Pɔɔl be ŋɔ, "N tɛɛ ŋwɛnɛ, ir dɛ bol he kon." Waa ŋɔ gɛ la, Pɔɔl
         ir nɔn dɛ bagle kɛŋɔ o dɛ ba o kon bola bá no, dɛ ŋɔ,
         2 "Kooro Agrepa, n sie lɛo kohona kɛ maa dɛ ba n kon bola he siwi ta, dɛ bagle waa
         bwa Juda tena aa kpɔa dɛɛ dag mɛ nɔ.
         3 N sie lɛo kohona, dɛkalkɛ he jemɛ ya Juda tena nawee waa bwa. Anomanta n poori, lawɛ
         bambile dɛ no n kon.
         4 Juda tena bwa jemɛ gɛ maa doa n bechale saŋ bwa ba le fini. Gɛ saŋ maa lɔ n bwɛɛ
         ne Jerusalam la, waa n faa dɛ ɛ bwa, ba jemɛ a bwa.
         5 Dɛ ba sɛoh ŋɔ bá bol kasinteŋ aa, ba fe ɛɛ wonoo di danseɛ kɛŋɔ ya Juda tena Korowii
         toma ŋwɛnɛ o ta teŋa aa kpega kohona baa yerɛ o nɛra Farisii tena la, o taa n gee
         teŋɛ.
         6 Korowii bagɛ ya naanar nyoa bɛl. N dɛ hwɛgɛ gɛ nyobaga la ta. Gɛ hwɛga nɔ waa ba
         koh lag mɛ asɛ n che he sie hɛɛ ba n waa bola la.
         7 Ya Juda tena deene fi dɛ anɛ tena la bwaa dɛɛ yarada Korowii kɛŋɔ wɛɛ ɛ gɛ waa bagɛ
         yaa nyoa laanee, dɛ koh a waa dɛɛ tomɔ sibegra ne chɔɔ ne jwaana bwa. N Naa Kooro,
         webeŋkpoŋ nɔ ya bwa aa dɛ hwɛgɛ o ta nɔ, onee ba kpɔ dawɛ n nɛɛ ŋɔ n ɛ wechɔga la.
         Na nɔ!
         8 Ya waa yaa dɛ hwɛgɛ a ta laanee kɛŋɔ Korowii ɛɛ ir yaa seo taa. Bɔkwaa ɛa he nɛra
         haa lɔ bonɔ nɔ aa wola won yarada kɛŋɔ Korowii won nɛra seo ta ira ɔɔ?
         9 "N gba fa hah Yeesu waa le Nasarɛt la waa la. N fa liiro kɛŋɔ ŋwɛnɛ bɛlbwa maa dɔa
         la, a chɛ kɛ n kpɔ o ta dɛ chɔg o waa la.
         10 Maa lɔ Jerusalam la, dɛ gɛ toma nɔɔ mɛɛ ɛ. N soŋe Sɔfonomonome ba tɛ mɛ ŋwɛnɛ asɛ
         n larawe Korowii nɛra do deene pirim. Gɛ saŋ la, dɛ ba bol ba waa dɛ pa ba bolchɔge
         ŋɔ bá kpoo ba aa, gɛɛ n ge sɛh teŋɛ ba kpoora la ta.
         11 Dɛ n dɛ la cheremi deene bini saŋ bɛlbwa dɛ kaa ɛɛ ba hɔhɔrɔwa taeh, dɛ fe ɛɛ nyin
         kɛŋɔ ba bol Korowii nɛnhɛlwaa ásɛ n lag ba. Ba waa aa dɛ di n baah kohona nomanta,
         dɛ n ti ba dɛɛ la bwɛɛre aa wola Juda tena bwɛɛre ɛɛ kwaraa ta, dɛ kaa ɛɛ ba hɔhɔrɔwa.
         12 "Gɛ ŋwɛnɛ nɔ bɛlee n soŋe Sɔfonomonome be, asɛ ba tɛ mɛ kpegri ŋɔ ń la Damaskɔs.
         13 N Naa Kooro, yaa lɔ ŋwɛnɛ ta dɛɛ kaa la, gɛ saŋ wee aa chegɛ nyufala la, n ne nyiŋa
         dɛ nii le nyundua dɛ chaah bɔr gwaa wee, dɛ chaah bɔr bar n ne nɛra yaa dɛ valɛ la.
         14 Belaa ya bwa chogli harɛ, asɛ n no kɛŋɔ nomɛl aa kpɔ ya bwɛɛ wobol dɛɛ bol waa n
         be, dɛ ŋɔ, ’Oo, Sɔɔl! Ɛrɛɛ he che n nɛɛ gɛ nɔɔ? He gbagbaa hɛɛ ɛ la. He ne nao baa
         doo ŋwɛn dɛɛ tegɔ o ta naa dɛɛ yagre o dɔɔ daa bwa beŋkpoŋ.’
         15 Anee n ŋɔ, ’Henee umeo, n Dɔɔ?’ Asɛ o ŋɔ, ’Menee Yeesu haa chegɛ n nɛɛ la.
         16 Ir che! N dɛ nyin n lee ásɛ he ɛ n bonɔɔ dɛ valɛ dɛɛ bol waa haa naa fini nɔ, ne
         anɔ la haa naa kerekere la nɛra be. A waa n kpɔ n te chagle la.
         17 Mɛɛ tomɛɛ Juda tena ne nɛra baa wola Juda tena ɛɛ bwa bee, dɛ kisi wechɔge ba be.
         18 Hen dɛ ka pili ba sie ásɛ ba le biro ta dɛ ba bochaah ta bela nii aa lole, dɛ le
         Bɔnsam nɔn ta dɛ ba Korowii be, ásɛ o kpɔ ba wechɔga kɛ ba, ásɛ ba ba ja nɛra baa
         yarada mɛ n sɔ ba doŋa bwa ta ba ɛ n bii la nɛ.’
         19 "N Naa Kooro, maa na gɛ waa nɔ la, n ta vɛɛh. Gɛ bwa Yeesu aa le nyundua ba ŋɔ n
         be la, n ɛo.
         20 N tɔ sie la Damaskɔs, dɛ la Jerusalam, dɛ gaage Judia harɛ la te bwa, dɛ la harɛre
         a nɛra aa wola Juda tena ɛɛ ge ta. Maa dɛ gaage la bwa, dɛ n dɛ ŋɔ ba be ŋɔ bá charɛ
         ba liire dɛ le ba wechɔga ta, dɛ ba Korowii be, asɛ dɛ gel ba we-ɛɛla chagle kɛ ba
         charɛ ba liire dɛ le ba wechɔga ta.
         21 Gɛ waa nɔ waa Juda tena lag mɛ gɛ saŋ maa lɔ Korowii Dea la, dɛ fe ɛɛ nyin n kpoe.
         22 Dɛ le gɛ saŋ nɔ bwa ba le fini nɔ, n dɛ lii kɛŋɔ Korowii alaworomɛɛ n ta do le dɛ
         won che he sie dɛɛ di waa nɔ danseɛ nomonjena ne bechale bwa be nɔ. Waa Korowii keamere
         ne Mosis faa dɛ bol ŋɔ aa ɛo laanee n gee bol.
         23 Anee kɛŋɔ a chɛ kɛ Kristo la Korowii aa bagɛ nyoa ŋɔ wɛɛ tomɔɔ ó ba lɛ yaa la na
         wahala, dɛ tɔ sie ir seo ta lala bwa nɛ, dɛ́ won che o seo ta ira la ta bagle Juda
         tena ne nɛra baa wola Juda tena ɛɛ la kɛŋɔ ya toole seo nɔn ta ne biro ta kpa, dɛkalkɛ
         nii chaah ya nɛ."
         24 Pɔɔl aa dɛ bol waa ken la, nomoa Fɛstos kɔro ŋɔ, "Pɔɔl, choglaa dɛɛ wee kɛɛ? He tɔn
         jema kohona laanee dɛɛ wee chogla la!"
         25 Anee Pɔɔl ŋɔ, "Nomoa, chogla laa mɛɛ we! Kasinteŋ torodoo mɛɛ bol la.
         26 N Naa Kooro Agrepa te jemɛ waa maa dɛ bol nɔ bwa. A waa maa wola waa bola o sie ɔmɛ
         la. N jemɔ kɛŋɔ a bɛlbwa ta o habɔɔ leɛ, dɛkalkɛŋɔ a bɛlbwa ta waa baa sɔah ɛ ɛɛ.
         27 N Naa Kooro, he yarada waa Korowii aa gela o keamere la bol la aa? N jemɔ kɛŋɔ he
         yaradaa."
         28 Belaa Kooro Agrepa ŋɔ, "He dɛ lii kɛ hɛɛ wonoo gel n berɛ asɔre te bug nɔ ta kɛɛ?"
         29 Anee Pɔɔl ŋɔ, "Dɛ bug nɔ taa yoo, dɛ kerekeree yoo, n te waa maa dɛ soŋe laanee kɛŋɔ
         he ne nɛra nɔ baa dɛ no n waa nɔ fini nɔ do kɛŋɔ maa doa nɔ. Kɛ maa soŋe kɛ ba do
         kwaa he nɔɔra kɛ baa do mɛ nɔ te."
         30 Belaa Kooro Agrepa ne Nomoa Fɛstos ne Bɛnes, ne nɛra baa lɔ bela la bwa ir,
         31 asɛ baa le bela la, baa ŋɔ dɔŋa be ŋɔ, "Baa nɔ wobɛlbwa ta baglɛ kɛ o chɛ kpoe, kɛɛ
         ba doo dea."
         32 Kooro Agrepa ŋɔ Nomoa Fɛstos be ŋɔ, "Dɛ ken laa o soŋe ŋɔ hé la o ne Room Koojen
         Siisa be ó ka bol o waa dɛ pa bole nɔ naa, n fe ɛɛ ŋɔɔ hé kpɔɔ ta wɛɛ la."

1 Ba vɔrɔwɔ ŋɔ yá kpɔ nee ta kaa Itali harɛ bɛla Room Koojen aa soga la. Anomanta
         ba kpɔ Pɔɔl ne nɛra bane baa do ba ge dea ja o nɛɛ la tɛ Room Koojen soojanomoa bɛl
         baa dɛ yerɔ Juleɔs la.
         2 Stiimae bɛl le Adramitiam ba, asɛ ya jo o ta dɛɛ kaa. Dɛ o dɛ kaa Eesia harɛ mpo
         nyoa bwɛɛre ta. Dɛ baa bɛl baa dɛ yerɔ Aristakus ja ya nɛ. Makidoonia harɛ bwɛɛ bɛl
         baa dɛ yerɔ Tɛsalonika la taa o le.
         3 Tɔ aa pera laanee ya jo Sidon. Juleɔs kpoŋe Pɔɔl kɛrɛdɛ, dɛ tɛo ŋwɛnɛ ó ka na o
         daamanar ásɛ ba tɛo kwaa aa chɛ kɛ o dɔ o ŋwɛnɛ la ta.
         4 Ya chegɛ bela dɛɛ kaa, asɛ peu ka ta dɛɛ cheme yaa. Anomanta ya berɔ kaa Saepros
         waa ɛ ekwi la baŋ bobɛl peu la aa wola bela te ta la dɛ kaa.
         5 Ya kpɔ mpo ta gɛ dɛɛ la dɛ ka fɛrɛ Silisia ne Pamfiilia jwɛh, dɛ ka chuge Maera waa
         lɔ Lisia harɛ ta la.
         6 Belaa sooja nomoa la na Alɛksandrea tena stiimae bɛl waa dɛ kaa Itali harɛ, dɛ kpɔ
         yaa do o ta.
         7 Ya kaalɔ tama tama ken tɔpera anɛ, mɔɔ dɛ ta ba tel Kenaedes, dɛkalkɛ dɛ peu aa yaa
         ŋwɛnɛ tɛ. Peu la aa wola ŋwɛnɛ tɛ la, ya pa sie Kret ne Salmon a bwa aa ɛ ekwie la
         baah ta dɛ fɛrɛ Kret baŋ bela peu la aa wola bela te ta la dɛɛ kaa.
         8 Yaa fɛrɛ Kret harɛ baŋ pera bela kaa la, a no yaa kɛrɛdɛ, asɛ ya ba le legbɔɔ bɛl
         o ne Lasea aa wola jaŋɛ baa yerɛ bela Legbɔdɛɛge la.
         9 Yaa bigri ŋwɛnɛ ta kohona la nomanta, ya ne Legbɔdɛɛge tela dɛ ya Juda tena tɔpejen
         yaa dɛ vɔwɛ nyoa o ta la garɔ. Gɛ tɔpere nɔ ge garaa, dɛ gɛ mpo la ta vala aa were.
         Anomanta Pɔɔl ja ba ŋɔ,
         10 "Bwɛɛla, n nao kɛ le bonɔ dɛɛ la la, ya ŋwɛnɛ nɔ aa werii do tɛ yaa. Ya dɛ la naa,
         yaa ka na siswɛmee, asɛ ya ne ya stiimae nɔ ne ya bone nɔ ka nee ta."
         11 Pɔɔl aa bol gɛ la, sooja nomoa la ta o be noɛ. O teŋɛ nɛn waa dɛ valɛ stiimae la
         ne la ne stiimae te la nyoa wobol ta.
         12 Legbɔdɛɛge legbɔɔ bela aa were ne stiimae la chega peujena la saŋ. Ba ŋɔ stiimae
         legbɔdɛɛge lɔ Kret harɛ bwɛɛ bɛl baa dɛ yerɔ Finiks la ta, anomanta ba kɛrɛdɛ ŋɔ bá
         takapɔ so stiimae la bini tama tama dɛɛ la bela dɛ ka so bela, ásɛ peujena la saŋ
         kaa mɔɔ. Dɛ Finiks legbɔɔ la chɔɔ kɛ korobifale guri aa do gɛ la, asɛ o harɛ la nyoa
         bɛl sie chagɛ wee cholibɔr dig pera, asɛ bɛl ge chagɛ wee cholibɔr gal pera.
         13 A ta bigre dɛ peujega bɛl tao le wekaŋle harɛ bɔr dɛɛ ba, asɛ ba lii kɛ baa wonoo
         kaa gɛ ba fe aa liira wubwa la. Ba laa ba stiimae la buni baa kpɔa do nee bini dɛ
         gel stiimae la ɛɛ che la kpɔ dɛ fɛrɛ Kret harɛ dɛɛ kaa.
         14 A ta bigre bɛlbwa asɛ bela peuchɔge bɛl o yon le wee leebɔr gal pera dɛɛ ba la ir
         kpegri nɛ, dɛ le Kret harɛ dɛ ta dɛɛ ba mpo ta.
         15 Peu la aa taa dɛ ba lɔ yaa la, ya lawɛ ya stiimae la nyoa kahonɛ. Dɛ stiimae la aa
         wone dɛɛ kaa sie kpa, dɛ den dɛɛ kaa bela peu la aa taa chagɛ la.
         16 Ya baa tel ekwi bɛl baa dɛ yerɔ Kaoda la wekaŋle harɛ bɔr, asɛ o tɔ yaa bɔr peu la
         be tama, kɛ dɛ o ta dɛ vuugi yaa te. Ya bwara nyɛgɔ mɔɔ ba ta won gɔɔ gberjega waa
         pɛl ya stiimae la dɛ do ya stiimae la bini, dɛ kwaa stiimae la vɔrɔwɛ kɛrɛdɛ. Ba chweeh
         stiimae la ŋwɛɛra aa lɔ o keŋkeŋni la, asɛ a hamɛ kiŋkiŋ. Dɛ kechɛ bɛl lɔ bela baa
         yerɔ Siritis, asɛ baa ɔmɛ kɛŋɔ peu la ɛɛ tag baa kaa bela asɛ ba ka bela. Anomanta
         ba ba stiimae la yajen la aa lɔ o doa la ne harɛ, asɛ peu la tag ba dɛɛ kaa.
         18 Tɔ aa pera la, dɛ peu la ta dɛ ta kohona. Anomanta ba pa stiimae la bini bone ane
         vigri ásɛ o fɛgre.
         19 Tɔ aa pera ja la, ba gbagba pa stiimae la laala ane ta.
         20 Tɔpera aŋwɛnɛ bwa dɛ yaa wee na, yaa weweela ge na, asɛ peu la ge na dɛɛ ta kpegri
         nɛɛ gɛ. Ate dɛ yaa ya nyuune te waa lii kɛŋɔ yaa ɛ nɛraa kpa.
         21 Baa lɔ gbera la bini bigri baa wola kondikwaa dii la, Pɔɔl iro che dɛ ŋɔ ba be ŋɔ,
         "Yabala, maa ŋɔa ya bɛ Kret le la, a chɛ kɛ he fe no n kon ta. Laala aa chɔga ne anɔ
         la haa paa ta nɔ, a fe ta gɛ balɛ.
         22 Kɛ he bɛ ɔmɛ. He bɛlbwa aa sewa ba. Stiimae nɔ gboo dɛɛ ba chɔga.
         23 Wee la aa gela n ŋɔ gɛ laanee kɛ, dɛ jwaana ne la, Korowii waa dɔɔ mɛ dɛ gel mɛɛ
         ɛ o toma la, o torome ba n be,
         24 dɛ ba ŋɔ n be ŋɔ, ’Pɔɔl, bɛ ɔmɛ! Hɛɛ la Koojen Siisa bee. Nɛra la bwa he ne baa dɛ
         valɛ nɔ, Korowii noɔ tɛɛ. Wɛɛ lɛɛ baa.’ "
         25 Pɔɔl aa bol gɛ la, o ŋɔ ba be ŋɔ, "Anomanta he bɛ ɔmɛ, dɛkalkɛ n dɛ yarada Korowii.
         N jemɔ kɛŋɔ gɛ waa bola la, gɛɛ aa ba ɛɛ.
         26 Kɛ peu nɔ ɛɛ tagɛ yaa ka ta ekwi harɛ bɛl ta."
         27 Tɔpere waa teŋa fi dɛ anaarɛ la harambaŋa ne la, dɛ peu la ta dɛ tagɛ yaa gɛ. Dɛ
         ya lɔ mpo la baa dɛ yerɔ Mɛdetɛreenia la ta. Dɛ stiimae la tom-ɛɛra la liire ɛɛ ba
         kɛŋɔ ya ken dɛ tel harɛ bɛl ta.
         28 Anomanta ba magɛ nee la dɛ na kɛŋɔ o luŋri tel nagale fifraanaarɛ. Aa ɛ tama la,
         ba berɔ magɛ na ja, dɛ na kɛŋɔ o luŋri tel nagale fifraatoro.
         29 Dɛ ba dɛ ɔmɛ kɛŋɔ ya stiimae la ɛɛ chuge bwea anee dɛ pegri, dɛ koh a waa gɔɔ o bune
         anaarɛ bwa do nee ta stiimae la mun ta. Dɛ ba dɛ soŋe Korowii ŋɔ bɔ́r chaah warane.
         30 Ate dɛ stiimae tom-ɛɛra la fe dɛ nyin bɔr dɛ le o bini dɛ chwa. Ba pur o gberjega
         la do nee ta, dɛ teŋe nyosone ŋɔ ba fe dɛ la ka kpɔ stiimae la sie dɛ́ ka tɛr o bune
         ŋwɛɛra ane do nee ta.
         31 Belaa Pɔɔl ŋɔ soojanomoa la ne soojare la be ŋɔ, "Dɛ stiimae tom-ɛɛra nɔ ta o bini
         sogaa, he bɛlbwa aa he nyuu dɔ."
         32 Asɛ soojare la chaa ŋwɛɛra aa vɔwɛ gberjega la pɛl stiimae la, dɛ gel o kaa.
         33 Tomun aa ba dɛ kpɔ la, Pɔɔl soŋ ba ŋɔ bá bwa di kwa, dɛ ŋɔ, "He tɔpera fi dɛ anaarɛɛ
         nɔ he tea bini aa chɔga he so dɛɛ kpa waa aa dɛ ba chiga, haa wola kwaa dii.
         34 N poo heya, hé di kwaa tama, dɛ́ won yo lɛ he nyuune. Haa waa nɔ nyoa kae ba. Wobɛlbwa
         aa he bɛlbwa ɛɛ ba."
         35 Waa ŋɔ gɛ la, o kpɔ paanoo dɛ jam Korowii ba bwa siwi ta, dɛ mɔn dɛ di.
         36 Waa ɛ gɛ la, ba bambile ba harɛ, asɛ ba dɔ gbemba dɛ won di kwa.
         37 Dɛ ya bwa lɔ nɛra lafraanɛ fifraanuanɛ dɛ nɛra banumɛl.
         38 Yaa di kwaa vagre gɛ yaa dɛ nyin la, ba gɔɔ kwaa baa kpɔa dɛɛ ɛ paanoo la ta nee
         ta, ásɛ stiimae la do fɛgre.
         39 Tɔ aa pera la, stiimae tom-ɛɛra ta wone jemɛ harɛ la yiso baa tel o ta. Ba na legbɔjen
         bɛl, dɛ na o nyoa bwea ne hɛŋle, dɛ ɛ ba liire kɛŋɔ dɛ aa magroo waa, baa kpɔ stiimae
         laanee chagɛ legbɔɔ la ta.
         40 Ba chaa stiimae la bune la do nee bini. Dɛ ba fa vɔwɛ stiimae la ŋwandaa ge dɛɛ pɛlo,
         kɛ ba pur o ge dɛ pagri stiimae la sie yatɔg waa sagɛ nyundua la, asɛ peu tagɛ stiimae
         la dɛɛ la bela o sie aa chaga la, dɛ tagɔ ka chuge.
         41 Stiimae la kaa chuge hɛŋle ane ta asɛ o sie la karɛ che a ta dɛ kaa kahonɛ. Waa chegɛ
         bobeŋkpoŋ gɛ la, dɛ nehaŋma dɛ lɔ o habɔɔ la kohona. Nehaŋma la pagre o habɔɔ la bwa.
         42 Soojare la fe vɔrɔwɔ ŋɔ baa kpoo nɛra baa do ba dea dɛɛ kaa ba ne laanee, dɛ ŋɔ a
         waa laa aa, baa wa nee le dɛ chwa kaa.
         43 Dɛ ba nomoa la aa Pɔɔl kpoe nyin dɛ koh o waa ŋɔ bá gel ba. O gelɔ nɛra baa jemɛ
         nee la tɔ sie le nee dɛ wa kaa baŋ,
         44 asɛ ba kar la dawɛ dapɛgre ne stiimae la pugrere ta dɛ wa le. Kenii ya bwa ɛ dɛ le.

1 Ya le nee la baŋ, dɛ le ya siswɛm la nyoa mɔɔ dɛ ta no kɛŋɔ gɛ ekwi harɛ la sɔne
         Mɔlta.
         2 Bela tena nyiŋi yaa kɛrɛdɛ. Yaa dena jo bela dɛ bwaala dɛ nɛ asɛ waa do le kohona,
         asɛ ba mar nii tɛ yaa ya ŋwee.
         3 Pɔɔl nyin daa ane ŋɔ ó kpɔ ba do nii la ta. Jaah harɛkon lɔ daa la ta. Waa doa nii
         ta bɔwɔb lawɛ harɛkon la la, o leɔ dɛ chogo, dɛ ka sagɛ o nɔn ta.
         4 Bela tena la aa na harɛkon la Pɔɔl nɔn ta saga la, dɛ ba dɛ bol dɔŋa be ŋɔ, "Baa
         nɔ magaa kpo nɛn! Na waa le seo nyoa mpo ta asɛ o wechɔga taa ti o luge gɛ!"
         5 Pɔɔl mer harɛkon la ta nii la ta. O choga la ta on wobɛlbwa ɛɛ.
         6 Dɛ bela tena la te sogo dɛɛ nyiŋi kɛŋɔ Pɔɔl nɔn la ɛɛ ɔrɔɔ, dɛ ŋɔ gɛ laa ge aa, wɛɛ
         choloo bug ta dɛ sewɛ. Baa soga dɛɛ nyiŋu kɛŋɔ wɛɛ sewɔɔ waa wola sewɛ wobɛlbwa aa
         wola on ɛɛ la, ba berɔ ŋɔ vog bɛlee ken berɛ nɛn ba ba be la.
         7 Dɛ nomoa waa dɛ nyiŋi bela harɛ la ta sɔne Publius. Dɛ on dɔ harɛre aa lɔ ba jwɛɛh
         bela la te bwa. O lɛ yaa dɛ nyiŋi yaa kɛrɛdɛ tɔpera atoro.
         8 Dɛ Publius mɛɛ bwara wɔrɔbɔ asɛ o chɔ. Dɛ o dɛ feege ge. Pɔɔl jo o be dea dɛ kpɔ
         nɔɔra dawɛ o nɛ, dɛ soŋe Korowii tɛo, asɛ o gbaŋre.
         9 Gɛ waa nɔ aa ɛa la, bela tena ba bwara aa dɛ wee ba la ba Pɔɔl be, asɛ o soŋe Korowii
         tɛɛ ba ba gbaŋre.
         10 Ba kɛ yaa kwaa pirim. Yaa dɛ ba stiimae ta joe dɛ kaa la, ba tɛ yaa laala aa chɛ
         kɛ ya dɔ mɔɔ dɛ le la bwa.
         11 Ya di korobie atoro bela mɔɔ dɛ dɔ Alɛksandrea tena stiimae bɛl baa dɛ yerɔ Vogkpara
         la bini jo. Peujen saŋ aa tela la, stiimae la tena baa so Mɔlta ásɛ peujena tonɛ
         mɔɔ ba le.
         12 Yaa lea la, ya kaa chog bwɛɛ bɛl baa dɛ yerɔ Serakius la, dɛ di tɔpera atoro.
         13 Ya le bela dɛ la bwɛɛ bɛl baa dɛ yerɔ Rɛgeɔm la. Tɔ aa pera la, dɛ peu bɛl tao le
         wekaŋle harɛ bɔr dɛɛ ba. Tɔpera anɛɛ ya di ŋwɛnɛ ta dɛ tel bwɛɛ bɛl baa dɛ yerɔ Puteoli
         la.
         14 Dɛ asɔre tena bane lɔ bela dɛ ŋɔ yá di yawanyoa ba be mɔɔ dɛ kaa. Belaa ya le dɛ
         ba Room.
         15 Room asɔre tena aa no ya waa la, ba baa cheme yaa Apius Yawa ta ne bela baa dɛ yerɛ
         Deene Atoro la bɔr. Pɔɔl aa na ba la, o bambile ba harɛ, asɛ o jam Korowii.
         16 Waa ba Room la, ba tɛo o gbo dea, dɛ gel sooja beŋkpoŋ ɛɛ daahno.
         17 Pɔɔl aa di tɔpera atoro Room la, o yerɛ bela Juda tena nomonome bwa cheme dɛ ŋɔ ba
         be ŋɔ, "Yabala, n ta ya bwɛɛ tena wobɛlbwa ɛɛ, n ta ya naanar waa baa dɛ ɛ la bɛlbwa
         nɛɛ joɛ, asɛ ba lag mɛ Jerusalam dɛ kpɔ mɛ tɛ Room tena ba tɔ mɛ dea la.
         18 Ba ge aa nyiŋi n waa bini la, dɛ ba fe dɛ nyin n tae, dɛkalkɛ dɛ wobɛlbwa ta chaglɛ
         kɛŋɔ bá kpo mɛ gɛ ya bwɛɛ tena aa chagla la.
         19 Baa ŋɔa bá ta mɛ la, ya bwɛɛ tena ta sɛɛh kwaraa, asɛ n koh a waa ŋɔ amɔ te bá
         tel n ne Room Koojen Siisa sie ó ka nyiŋi a ta. Kasinteŋ, dɛ anɔ laa aa, n ne ya
         bwɛɛ tena ta wobɛlbwa dɔe.
         20 A waa n ŋɔ a chɛ kɛ n na heya, asɛ dɛ kpɔ bil he sie, dɛkalkɛ nɛn Juda tena bwa aa
         dɛ hwɛgɛ o nɛɛ kɛŋɔ wɛɛ ba lɛ yaa la waa ba lag mɛ dɛ do kwaa n nɔɔra nɔ."
         21 Anee Juda tena la ŋɔ, "Ya bwɛɛ Judia harɛ tena ta yaa tɔn bɛlbwa chwerɛ dɛ bagle
         he wobɛlbwa ya be. Yabala baa le ya bwɛɛ dɛɛ ba bonɔ nɔ ge bɛlbwa ta he wechɔge bɛlbwa
         bolɛ ya no.
         22 Yaa no he nyoa wobolee, dɛkalkɛŋɔ ya jemɔ kɛŋɔ he ŋwɛnɛfale nɔ haa kpɔ o ta dɛɛ tomɛ
         Korowii nɔ te, baa o waa nyin bobɛlbwa."
         23 Ba tɛo tɔpere baa kpɔ ba no o nyoa wobol. Tɔpere la aa tela la, ba ba o be pirim
         o dea bela. Pɔɔl le chɔɔ dɛ bag ba Korowii Kora waa ka tel jwaana. O bol Yeesu wa,
         dɛ lii ba waa Mosis ne Korowii keamere faa chwera Korowii Tɔn bini la bwa, dɛ fe ɛɛ
         nyin kɛ ba sɛh ŋɔ Yeesu waa ba faa chwerɛ la.
         24 Nɛra la bane yarada o waa la, bane ge ta an yaradae.
         25 Pɔɔl bol waa tonɛ asɛ baa ba pegra. Dɛ ba bwa liire ta beŋkpoŋ ɛɛ, baa tɔŋle dɔŋa.
         O berɔ bol webeŋkpoŋ ja, mɔɔ ba bwa pegre. O waa waa bola laanee kɛŋɔ, "Korowii Domadɛɛge
         chegɛ o keame Aesaya nɛɛ bol waa ya naanar be, dɛ kpelaa o ŋɔ. O bolɔ ŋɔ,
         26 ’Ka ŋɔ nɛra la be ŋɔ: Hɛɛ noo kohona, kɛ haa a mun noe ba. Hɛɛ nyiŋuu kohona, kɛ
         haa a jema ba.
         27 Dɛkalkɛŋɔ nɛra nɔ bambile kpegri, ba kpɔ nɔɔra tɔɔge deŋna, dɛ tɔɔge ba sibie ge.
         Dɛ a waa laa aa, ba sie fe ɛɛ nao, asɛ ba deŋna no, asɛ ba jemɛ a mun, dɛ charɛ ba
         liire asɛ n lɛɛ ba.’ "
         28 Pɔɔl berɔ ŋɔ, "Anomanta, hé no. Korowii waa aa dɛ ba nɛwɛnyini lɛɛ la, o berɔ kpɔa
         tɛ nɛra baa wola Juda tena ɛɛ la, dɛkalkɛ ban dɛɛ ba o be noe."
         29 Pɔɔl aa bol waa tonɛ la, ba leɔ dɛɛ kaa dɛɛ tɔŋle dɔŋa kohona.
         30 Pɔɔl hane dea dɛ so o bini bene anɛ. Dɛ nɛra dɛ ba o be. O ta ba bɛlbwa berɛ.
         31 Dɛ o dɛ bagle nɛra Korowii Kora wa, dɛ kpɔ bansua dɛɛ bagle ya Dɔɔ Yeesu wa. Nomɛlbwa
         ta on ŋwɛnɛ tɔe.RoomRoomRoomRoomRoom

1 Men Pɔɔl maa ɛ Yeesu Kristo bonɔɔ la, men chwerɛ tɔn nɔ. Korowiirii lee mɛ dɛ gel
         n ɛ Yeesu torome, dɛ kpɔ o Amanesoma tɛ mɛ ŋɔ mɛ́ɛ bol nɛra be.
         2 A gɛ Amanesoma nɔ waa o che o keamere waa lee ba nɛɛ dɛ bagɛ nɛwɛnyini nyoa a saŋ
         la la. A waa ba chwerɛ Korowii Tɔn bini la.
         3 Korowii Bie Yeesu Kristo waa ɛ ya Dɔɔ la, o waa Amanesoma la ɛɛ bagle. O nɛwɛnyini
         ɛɛ be pera la, Kooro Devid deaa o le,
         4 asɛ o Korowii ɛɛ ge be pera la, Korowii chegɛ o seo ta ira la ta dɛ bagle kpegri
         ne kɛŋɔ o Korowii Biee on.
         5 O nɛɛ Korowii che dɛ sune n nɛ, dɛ cha mɛ, dɛ gel mɛɛ ɛ Yeesu toma dɛɛ bagle nɛwɛnyini
         te bwa o waa ásɛ ba yaradaa dɛɛ ɛa, ásɛ o dɔ sɔn.
         6 He Room tena ge ja a gɛ nɛra nɔ Korowii aa lee ba ŋɔ bá ba ɛ Yeesu Kristo nɛra nɔ
         nɛ.
         7 He Room tena Korowii aa dɛ nyin heyaa dɛ le heyaa ŋɔ hé ba ɛ o nɛra la, he bwaa
         mɛɛ chwerɛ tɔn nɔ. Ń Naa Korowii ne ya Dɔɔ Yeesu Kristo bwa na he sum dɛ cha heya,
         dɛ tɛ heyaa bosɔɔhna.
         8 Mɛɛ tɔ sie che Yeesu Kristo nɛɛ dɛ jam N Naa Korowii he waa kɛŋɔ haa yarada Yeesu
         Kristo waa nɔ kohona, asɛ nɛra bwa ɛɛ bol he waa nɔ.
         9 Korowii maa dɛ tomɔ n bambile bwa ne, dɛɛ bol o Bie la Amanesoma waa la, o jemɔ kɛ
         saŋ bɛlbwaa n soŋo dɛɛ tɛ heya. Onee n danseɛ te.
         10 N dɛ soŋo kɛŋɔ dɛ o sɛoh waa, ń fe won ba na heyaa taraken te.
         11 N sie chegɛ chiŋ mɛɛ nyin kɛ n na heyaa dɛ cha heyaa waane Korowii Domadɛɛge la aa
         tɛ mɛ ne, ásɛ he do kpegri he teŋa haa dɛ teŋɛ Yeesu nɛɛ la ta.
         12 Ya bwaa dɛɛ ba dɔŋa chae. Gɛ maa yarada Yeesu Kristo la, aa do heyaa gbembaa, asɛ
         gɛ he ge aa yaradao la do n ge gbemba.
         13 Yabalawa, n dɛ nyin kɛ he jemɛ kɛŋɔ saŋ bɛlbwaa n fe ɛɛ nyin kɛ n ba he be, asɛ waa
         yon dɛɛ tɔ mɛ ŋwɛnɛ. N dɛ nyin n dɔ he bane dɛ tɛ Yeesu Kristo kɛŋɔ maa dɔ bane le
         nɛra ba ge aa wola Juda tena ɛɛ bini la.
         14 A chɛ kɛ n bol Yeesu Amanesoma la nɛra bwa be, nɛra baa kaa sie ne banɔ la baa ka
         mun, nɛra ba sie aa pila ne banɔ la ba sie aa wola pile bwa be.
         15 Anomanta n siwi swɛɛrɔ mɛɛ nyin kɛ n bol Yeesu Amanesoma la he Room tena ge be.
         16 Sihiih aa men kpo Yeesu Amanesoma nɔ bola ta. A taa Korowii che dɛɛ bagle o kpegri,
         dɛɛ lɛ nɛra bwa baa yarada o waa la. Juda tenaa ó tɔ sie lɛ, nɛra baa wola Juda tena
         ɛɛ ge jao.
         17 Yeesu Amanesoma laanee dɛɛ bagle gɛ Korowii aa dɛ nyin kɛŋɔ nɛwɛnyini do ásɛ ya
         waa su o siwi. Le waa la mumpar ka tel a jaga bwa, o waa yaradae waa gboo a bwa. Korowii
         Tɔn baglɔ kɛŋɔ, "Naate o wa aa togra dɛ su Korowii siwi la, wɛɛ yaradao dɛ dɔ o nyu."
         18 Korowii baah di nɛra ba wechɔga aa tɔ o kasinteŋ waa la ŋwɛnɛ asɛ a sɔɔh ba la nɛ.
         O baah dɛ di ba wechɔga la ta kɛrɛdɛ.
         19 Korowii wobɛlbwa nɛwɛnyini aa wona jemɛ la, o gelɔ ba naa chasee ken. O gbagbaa pili
         a bini bag ba.
         20 Dɛ le gɛ saŋ Korowii aa ta harɛ la, o bwara waa nɛwɛnyini aa wola wone dɛɛ na siwi
         ne, kɛŋɔ o kpegri aa wola jaga dɔe ne o dor bwa, o gelɔ nɛwɛnyini na a bwa. Nɛwɛnyini
         wono che Korowii kwaa waa taa ta dɛ na o kpegri ne gɛ waa doa. Anomanta nɛwɛnyini
         aa won ŋɔ baa jemɛ kɛ Korowii lole.
         21 Nɛwɛnyini jemɔ kɛŋɔ Korowii lole, kɛ baa on duu gɛ aa chɛ kɛ baa duuru. Baa jam kpɔe
         dɛɛ tɛo. Nɛwɛnyini wechɔga gelɔ ba wili, ba ta liire dɔe kpa.
         22 Ba dɛ yerɛ ba te wejerema, kɛ gɛna gee ban.
         23 Korowii te aa sewɛ bwa. Kɛ ba vɛh o toma, dɛɛ tomɛ kwaa ba gbagba aa kwaara a do
         kɛŋɔ nɛwɛnyini, kɛɛ jumbii, kɛɛ konaatena, kɛɛ kontuuga la.
         24 Anomanta Korowii ta ba waa tɛɛ ba, asɛ baa ɛ wedoŋa ba bambile aa lawa, dɛɛ chɔ baala
         ne haahna aa wola Korowii ŋwɛnɛ ta ɛɛ.
         25 Ba gel Korowii kasinteŋ la toma dɛɛ tomɛ kwaa aa wola kasinteŋ dɔe. Kwaa Korowii
         aa taa la, anee baa tomɛ, dɛ gel Korowii gbagba. On chɛ kɛ yaa duuru saŋ bɛlbwa. Aamen.
         26 Ba ken ɛɛ nomanta, Korowii ta ba waa tɛɛ ba, asɛ baa ɛ ba pɛla waa aa ɛ sihiih kohona.
         Ba haahna kwaraa ne baala aa chɔ kpa, ba ne ba dɔŋa haahnaa dɛɛ chɔ baa ne haah.
         27 Gɛɛ ba baala ge ne haahna aa wola chɔ kpa, dɛ berɛ dɛɛ pɛlɛ ba bandɔŋa nɛɛ kɛŋɔ haahna
         ken. Ba ne ba dɔŋa baalaa dɛɛ chɔ baa ne haah. Ba wechɔga baa dɛ ɛ la nomanta, ba
         dɛ dɔ a kembɔr aa chɔg ba nɛndaa.
         28 Baa wola sɛɛh kɛŋɔ bá jemɛ Korowii waa nomanta, o ta ba waa tɛɛ ba, asɛ ba liire
         bwa ɛ anchɔga, asɛ baa ɛ waa aa wola chɛɛ kɛ baa ɛ.
         29 Harɛ bini wechɔga nɔ bwaa baa ɛ: mur, sibegra, meesɔɔh, bɔweela, nɛŋkpoa, nagra,
         dɔŋa negra, dɔŋa haeh, ne nɛra ŋwala.
         30 Baa dɔŋa wedɛɛga bol, ba hah Korowii, ba siwi aa nɛn tɔgɛ, ba jenu, ba mbarafo. Saŋ
         bɛlbwaa baa nyin ŋwɛnɛfala dɛ́ ɛ wechɔga. Ba siwi aa ba mɛɛnanar ne ba nyare su.
         31 Ba nya nfɛrɛ, ba waa ta kasinteŋ dɔe, ba chal toole dɔŋa nɛ, ba tea aa nɛn nɛɛ domɛ.
         32 Ba jemɔ kɛŋɔ Korowii ŋɔ nɛra baa dɛ ɛ ken la, ba chɛ kpoe, kɛ dɛ ge ta na dɛɛ ɛa,
         dɛ garɛ dɛɛ kpɛɛ nɛra baa dɛ ɛa la.

1 He naate haa dɛ pwah he dɔŋ, he ta wobɛlbwa dɔe dɛ́ bol dɛ́ lɛ he te kpa. Henee ume
         noo, haa dɛ pwah he dɔŋ dɛ berɛ dɛɛ ɛ o wechɔga waa dɛ ɛ la dɔŋa la, dɛ he gbagbaa
         hɛɛ pa bolchɔge la.
         2 Nɛn ɛ wechɔga nɔ dɔŋa aa, Korowii dɛ pao bolchɔge. O te, a ŋwɛnɛ taa wɛɛ pa nɛwɛnyini
         bolchɔge.
         3 Kɛ he te, waa haa dɛ pwah nɛra a waa la, anee he gee ɛ. He dɛ lii kɛŋɔ Korowii aa
         he te waa bola ba dɛ pa bole kɛɛ?
         4 Waa nɔ bwaa Korowii ta tea dɛɛ ɛ heya, dɛɛ tɛ heyaa sisɔna dɛɛ lawɛ bambile nɔ bwa
         ásɛ he charɛ he liire dɛ le he wechɔga ta. Kɛ haa o wedɛɛga nɔ bu, dɛɛ nyiŋa pɛɛ.
         5 He deŋne kpegri. Haa gelɛ he tea bini ɛɛ chɔg he wechɔga wa. He gelɔ Korowii bwaawee
         ɛɛ do kan he nɛɛ tɔpere bɛlbwa. Awola waa ba pa bole kasinteŋ ne la, o baah nɛɛ di
         he nɛɛ taeh.
         6 Gɛ nomɛlbwa we-ɛɛla aa doa la, anee wɛɛ ba nyiŋa dɛ bol o waa dɛ pa bole.
         7 Nɛra baa dɛ nyin jirima Korowii be, dɛɛ nyin kɛ Korowii kpɛɛ ba, dɛɛ nyin mkpa aa
         wola jaga dɔe, dɛ koh a waa dɛ lawɛ bambile dɛɛ ɛ wedɛɛga saŋ bɛlbwa la, Korowii ɛɛ
         tɛɛ baa mkpa aa wola jaga dɔe bwa.
         8 Nɛra baa dɛ ɛ ba tetoowa, baa wola Korowii waa aa ɛ kasinteŋ ta teŋɛ, dɛɛ ɛ wechɔga
         la, Korowii bwaawee ɛɛ ir ba nɛɛ taeh.
         9 Nɛra baa dɛ ɛ wechɔga la, ba bwara ɛɛ nyɛgoo taeh, aa noo baa taeh. Juda tenaa dɛ
         tɔ sie na bonyɛga a noo ba, nɛra baa wola Juda tena ɛɛ la ge jao.
         10 Asɛ nɛra baa dɛ ɛ wedɛɛga la, Korowii ɛɛ geloo ba dɔ jirima, dɛ kpɛɛ ba, dɛ tɛɛ ba
         bambisɔɔhna. Juda tenaa dɛ tɔ sie na anɔ bwa, nɛra baa wola Juda tena ɛɛ la ge jao.
         11 Korowii aa nomɛlbwa waa nyin gwaa bɛl.
         12 Nɛra baa wola Mmara Korowii aa kpɔa tɛ Mosis la jemɛ dɛɛ ɛ wechɔga la, baa sewɔɔ.
         Kɛ Mosis Mmara la ta laa Korowii ɛɛ ba nyiŋa dɛ bol ba waa dɛ pa bole. Banɔ la baa
         jemɛ Mmara la la, Mmara la taa Korowii ɛɛ ba nyiŋa dɛ bol ba waa dɛ pa bole.
         13 Maa dɛ bol nɔ, Mmara nɔ noe laa gela nɛn ɛɛ ɛ nɛndɛɛge o wa ɛɛ su Korowii siwi. Mmara
         la ta teŋaa gela nɛn ɛɛ ɛ nɛndɛɛge o wa ɛɛ su Korowii siwi.
         14 Nɛra baa wola Juda tena ɛɛ la, baa Mosis Mmara la jemɛ. Kɛ saŋ bɛlbwa ba gbagba aa
         kpɔ ba nyu bini nfɛrɛ dɛ ɛ gɛ Mmara la aa dɛ bagle la, dɛ ba nyu bini nfɛrɛ la ɛ mmara
         tɛɛ ba. Kɛ a fe lole kɛŋɔ baa Mosis Mmara la jemɛ te.
         15 Ba we-ɛɛla chaglɔ kɛŋɔ waa Mosis Mmara la aa dɛ bagle la lɔ ba bambile bini. Ba liire
         gba dɛ di danseɛ gɛ waa nɔ ta, dɛkalkɛŋɔ a tel ane ta naa, ba gbagba liire yon ɛɛ
         ba kɛŋɔ ba ɛ wechɔga, ane ge ta ba gbagba liire yon ɛɛ ba kɛŋɔ ba ɛ wedɛɛga.
         16 Waa nɔ bwaa dɛɛ ba ɛɛ awola Korowii aa dɛ ba nɛra wechɔga baa ɛa dɛɛ sɔh la ne bochaah
         lee asɛ Yeesu Kristo pa bole la ta. Gɛɛ me Amanesoma la ɛɛ bagle.
         17 Asɛ he naate haa dɛ yerɛ he te Juda te, dɛ kpɔ he sie dawɛ Mosis Mmara la ta dɛ kpɔ
         Korowii dɛɛ ta nyoa la ge sɛh?
         18 He jemɛ gɛ Korowii aa dɛ nyin kɛ hɛɛ ɛ, dɛ jemɛ Mmara la, dɛ jemɛ waa aa wera bwa.
         19 Kɛ he dɛ yerɛ he te nɛn waa jemɛ waa dɛɛ bagle nɛra baa wola wobɛlbwa jemɔɔ? Kɛ he
         ŋɔ henee ɛ nii dɛɛ chaah nɛra baa lɔ biro ta laɔ?
         20 Wejema bwa ne Korowii wobɛlbwa lɔ Mmara la bini, anomanta he kpɔ he te kɛ wejereme
         dɛɛ bagle gɛna ne bamuge wa.
         21 Haa dɛ bagle he dɔŋa waa nɔ, ɛrɛɛ haa wola won bagle he te gbagba ɔ? Haa dɛ ŋɔ nɛra
         be ŋɔ ba bɛ dɛɛ ŋwɛ asɛ dɛ te dɛɛ ŋwɛ nɔ sɛh?
         22 He tenten nɔ, he ŋɔ nɛra bɛ ba bala haahna ne ba bala jaranar dɛɛ nyin. He gbagba,
         haa gɛ ɛa? He ŋɔ he kii voga, heyaa gee bera dɛɛ ŋwɛ kwaa a deene bini.
         23 Heyaa kpɔ Mmara la dɛɛ ta nyoa, heyaa gee wola a ta teŋɛ, asɛ nɛra koh he we-ɛɛla
         waa dɛɛ ɛ Korowii nɛnhɛla.
         24 Korowii Tɔn baglɔ ŋɔ, "He Juda tenaa gela nɛra baa wola Juda tena ɛɛ la siwi sa Korowii
         la."
         25 He dɛ teŋɛ Mmara la ta naa, dɛ he pena teŋa nɔ dɔ mun. Kɛ dɛ haa Mmara la ta teŋaa,
         ate he fe gel he pena teŋa bɔ.
         26 Nɛra baa wola Juda tena ɛɛ baa wola ba pena teŋe la, ba dɛ teŋɛ Mmara la ta naa,
         haa jemɛ kɛŋɔ Korowii ɛɛ lɛɛ baa kɛŋɔ nɛra baa teŋe ba pena aa?
         27 He Juda tena te jemɛ Mmara nɔ dɛɛ teŋe he pena, kɛ he bane aa Mmara la ta teŋɛ. Asɛ
         nɛra baa wola Juda tena ɛɛ la ge, baa ba pena teŋe, kɛ ba bini bane dɛ teŋɛ Mmara
         la ta. Ba we-ɛɛla ɛɛ geloo Korowii pa heyaa bolchɔge.
         28 Nɛn waa ɛ Juda te, wobɛlbwa aa wola toole dɛɛ bagle kɛ o ɛ Juda te dɛ ja o pen teŋa
         gbo ta la, Juda te tenten laa on. Penteŋa dɔ mun.
         29 Waa aa dɛ bagle kɛŋɔ nɛn ɛ Juda te tenten la, bambile binii a do. Korowii Domadɛɛge
         laanee dɛɛ ba toma ɛɛ he bambile bini ásɛ he won ɛ Juda te tenten. Mmara bɛlbwa aa
         gɛ bambile nɔ tɛ. Nɛn Korowii Domadɛɛge la aa chao asɛ o bambile bini waa ɛɛ bagle
         kɛŋɔ o ɛ Korowii nɛn la, nɛwɛnyini laa dɛɛ ba o kpɛɛra, Korowiirii dɛɛ ba o kpɛɛra.

1 Dɛ kenii a do aa, dɛ ɛrɛ gwaalaa ya Juda tena gwaa he nɛra haa wola Juda tena ɛɛ
         yɔ? Dɛ bɔkwa tɔnɔɔ lɔ ya penteŋa ta nɔ?
         2 Ya Juda tena na som taeh dɛ gwaa nɛra baa kaa la ŋwɛnɛ bɛlbwa ta. Anɔ la aa tɔ sie
         laanee kɛŋɔ yanee Korowii tɔ sie kpɔ o waa bagle.
         3 Amɔ dɛ ya bini bane ta Korowii yaradae yaa, wɛɛ koh a waa asɛ o waa aa yaradaa dɔa?
         4 Akai! Dɛ nɛwɛnyini bwa ɛ nyosonteŋna kwara naa, Korowii te wa ɛɛ dɔ kasinteŋii saŋ
         bɛlbwa. Anee Korowii Tɔn la bol la. O bagle Korowii waa ŋɔ, "He wobol ɛɛ bagloo kɛŋɔ
         he dɔ kasinteŋ. Hɛɛ dɛɛ di bole he waa taa."
         5 Nɛwɛnyini te ɛɛ ŋɔɔ, "Dɛ a chegɛ ya wechɔga ta asɛ nɛra na kɛŋɔ Korowii ɛ nɛndɛɛge
         aa, amɔ ya ta wedɛɛga ɛɛ kɛɛ? Dɛ Korowii tɛr ya deŋne aa, dɛ o waa tograa?" Nɛwɛnyini
         liiree nɔ!
         6 Kɛ gɛ laa a do. Dɛ Korowii waa ta tograa, ɛrɛɛ wɛɛ ba ɛɛ dɛ te won bol nɛwɛnyini
         waa dɛ pa bole ɔ?
         7 Nomɛl gee pɛɛroo ŋɔ, "Aah dɛ a chegɛ n nyosone ta asɛ nɛra na kɛŋɔ Korowii dɔ kasinteŋ,
         o dɔ sɔn aa, dɛ n nyosone la ɛ wechɔga ja aa?"
         8 Amɔ yáa ɛ wechɔga ásɛ wedɛɛga le a ta kɛɛ? Nɛra bane chɔg n sɔn, ba haŋɛ n nyoa
         ŋɔ n dɛ ŋɔ a gɛ waa nɔ ɛɛ ta wechɔga ɛɛ. Korowii ɛɛ tɛr ba deŋnee, dɛ a ŋwɛnɛ ta gee.
         9 Taraken nɔ, ŋwɛnɛ besoo taa ya Juda tena gwaa he nɛra haa wola Juda tena ɛɛ yɔ? Ya
         ta heyaa gwaalɛ. N fa baglɔ kɛŋɔ ya Juda tena ne he nɛra haa wola Juda tena ɛɛ la,
         ya bwa ɛ wechɔg-ɛɛra.
         10 Anee Korowii Tɔn la ŋɔ la. O baglɔ ŋɔ, "Nomɛlbwa toole dɛ ɛ nɛndɛɛge o wa ɛɛ su Korowii
         siwi. Nɛmbeŋkpoŋ kwaraa toole.
         11 Nomɛlbwa toole dɛ jemɛ wa, nomɛlbwa toole dɛɛ nyin Korowii bɔr dɛ́ tomɔ.
         12 Ba bwa berɛ habɔɔ kpo Korowii, dɛ bwa berɛ nɛnsale. Ba bɛlbwa aa wedɛɛga ɛ. Nɛmbeŋkpoŋ
         kwaraa toole.
         13 Ba nyoa wobol doŋo, a sɔɔh. Nyosone gboo ba bwa. Gɛ domkpule domɛ nɛn dɛ o kpoo bug
         ta la, gɛɛ a gɛ nɛra nɔ ge kpɔ ba nyoa wobol dɛɛ chɔg nɛra.
         14 Wobochɔga gboo su ba nyoo.
         15 Ba gbaŋre nɛŋkpoa waa ta.
         16 Bobɛlbwa baa dɛ la la, waa gboo baa chɔg, dɛɛ ɛ nɛra hɔhɔrɔwa.
         17 Waa aa gela nɛn bambile ɛɛ sɔɔhno la te, baa an jemɛ.
         18 Baa Korowii ge ɔmɛ."
         19 Ya jemɔ kɛŋɔ waa Mmara la aa dɛ bagle la, nɛra baa dɛ teŋɛ Mmara la ta laanee Mmara
         la ɛɛ bagle, asɛ nomɛlbwa bɛ won dɔ wobɛlbwa dɛ bol Korowii sie, ásɛ o won bol nomɛlbwa
         waa dɛ pa bole.
         20 Maa dɛ ŋɔ nɔ, Mmara ta teŋa aa won gel nomɛlbwa we-ɛɛla su Korowii siwi bwa. Mmara
         la toma bwaa kɛŋɔ ó gel nɛwɛnyini jemɛ kɛŋɔ ya ɛ wechɔga.
         21 Korowii gelɔ ya jemɛ ŋwɛnɛ la ta aa chega ya wa ɛɛ su o siwi. Mmara ta teŋa ta laa
         a che. Mosis Mmara la ne Korowii keamere tɔne di danseɛ gɛ ŋwɛnɛ nɔ ta.
         22 Yeesu Kristo yaradae taa a che nɛra wa ɛɛ su Korowii siwi. Nomɛlbwa waa dɛ yarada
         Yeesu waa la, o waa dɛ su Korowii siwi, dɛkalkɛŋɔ nɛwɛnyini bwa beŋkpoŋ Korowii be.
         23 Nɛwɛnyini bwa ɛ wechɔga, ya bɛlbwa ta gɛ Korowii fe aa dɛ nyin o maŋkura yaa la chɛɛ.
         24 Yeesu Kristo yawɛ yaa o chal ne. A waa ya wa ɛɛ su Korowii siwi. O nɛn sum nae kohona
         waa o ɛ gɛ tɛ yaa pɛɛpɛɛ la.
         25 Korowiirii le Yeesu Kristo ŋɔ ó ba fuge o chal ta dɛ soŋe ya wechɔga ásɛ o bandia
         le nɛra baa yarada Yeesu Kristo seo waa la nɛ. Korowiirii fa saahna ɛ gɛ dɛ bagle
         kɛ o waa togrɔ, dɛkalkɛŋɔ a saŋ la, nɛra aa dɛ ɛ wechɔga la, o laa sie kpɔ ba be.
         A fe chɛ kɛ o tɛr nɛwɛnyini deŋne, kɛ o lawɛ bambile.
         26 Taraken waa gela Yeesu Kristo koh ya wechɔga waa dɛ sewɛ nɔ, o baglɔ kɛŋɔ o waa togrɔ.
         Nomɛlbwa waa dɛ yarada Yeesu dɛ kpɔ o te tɛo la, Korowii gelɔ o ɛ nɛndɛɛge o wa ɛɛ
         su o siwi.
         27 Aa do gɛ nɔ, ya dɔ ŋwɛnɛ kɛŋɔ ya ta nyoa aa? Ya ta ŋwɛnɛ dɔe. Ɛrɛ taa a che yaa wola
         won ta nyoa nɔɔ? Mmara ta teŋa ta laa a che. Yeesu Kristo yaradae laanee tɔ gɛ waa
         nɔ bwa ŋwɛnɛ,
         28 dɛkalkɛŋɔ ya sɛoh kɛŋɔ Yeesu Kristo yaradae taa a che Korowii gel nɛn ɛ nɛndɛɛge
         o wa ɛɛ su o siwi. Mmara ta teŋa aa gelɛ nɛn ɛɛ ɛ nɛndɛɛge o wa ɛɛ su Korowii siwi
         bwa.
         29 Juda tena gbo laa Korowii che tɛ. Nɛra baa wola Juda tena ɛɛ la, ba bwa waa o do
         le.
         30 Korowii beŋkpoŋ gboo lole. Yeesu Kristo yaradae taa aa ba chega o gel Juda tena ɛ
         nɛndɛɛga ba waa su o siwi. O yaradae taa aa ba chega o gel nɛra baa wola Juda tena
         ɛɛ ge ɛ nɛndɛɛga ba waa su o siwi.
         31 Aa do gɛ nɔ, dɛ ya dɛ yarada Yeesu aa, dɛ ya tɔ Mmara la ŋwɛnɛ kɛɛ? Akai! Yeesu yaradae
         nɔ te kwaraa dɛɛ ba gela ya won teŋɛ Mmara la ta.

1 He ta sie nyiŋi ya Juda tena nabaa Abraham na. Gɛ saŋ la, bɔkwaa o na yarada waa
         nɔ bini nɔ?
         2 Dɛ o we-ɛɛla taa a che o waa su Korowii siwi aa, ate o fe dɔ waa dɛ́ kpɔ ta nyoa.
         Kɛ dɛ he nyiŋi Korowii Tɔn bini na naa, waa won ta nyoa Korowii sie.
         3 Korowii Tɔn baglɔ kɛŋɔ Abraham yarada taa a che Korowii lɛo kɛ nɛndɛɛge o waa su
         o siwi.
         4 Nɛn ɛ toma ba bɔɔ kem aa, dɛ kemee ba bɔɔ. Dɛ kɛɛ laa ba kɛo.
         5 Kɛ nɛn waa wola wobɛlbwa ɛɛ dɛ kpɔ o yarada do Korowii gbo nɛɛ kɛŋɔ o won wechɔg-ɛɛra
         nɛndɛɛga ɛɛ la, a chegɛ o yarada la ta asɛ Korowii lɛo kɛ nɛndɛɛge o wa ɛɛ su o siwi.
         6 Gɛɛ ya Juda tena nabaa Devid faa bagle nomɛlbwa Korowii aa wola o we-ɛɛla nyiŋe asɛ
         dɛ lɛo kɛ nɛndɛɛge o waa su o siwi la waa kɛŋɔ o na som la.
         7 O bolɔ ŋɔ, "Naatena Korowii aa kpɔ ba wechɔga kɛ ba, waa wola a waa lii kpa la, ba
         na som.
         8 Nyusom tee naate Korowii aa wola o wechɔga waa lii kpa bwa la."
         9 A gɛ som nae nɔ Devid aa bol o waa nɔ, dɛ Juda tena aa dɛ teŋe pena nɔ, ba gboo dɛɛ
         ba som nae yaa, kɛ nɛra baa wola pena teŋe bwaa o ŋɔ? Too, baa bagla Korowii Tɔn bini
         ŋɔ, "Abraham yarada taa a che asɛ o waa su Korowii siwi" nɔ,
         10 a gɛ waa nɔ chigo mɔɔ Korowii gel Abraham teŋe o pen kɛɛ o teŋo mɔɔ nɔ? A chigo mɔɔ
         Abraham teŋe.
         11 O pen teŋa la ɛ we-ɛɛle bɛl waa dɛ bagle kɛŋɔ o yarada waa o won ɛ nɛndɛɛge o waa
         su Korowii siwi, dɛ bagle kɛŋɔ waa wola teŋe mɔɔ la, dɛ o waa su Korowii siwi. Nɛra
         baa wola Juda tena ɛɛ baa wola pen teŋe dɛɛ yarada Korowii asɛ o lɛɛ ba kɛ nɛndɛɛga
         ba waa su o siwi la, ba mɛɛɛ Abraham.
         12 Nɛra baa teŋe ba pena la, Abraham biirii ba ge. Ba pena waa laa ba ɛ o bii. Dɛ ba
         dɔ yarada Abraham aa dɔa mɔɔ ba teŋe o pen la aa, anee ba ɛ o bii.
         13 Korowii nyoa la o faa bagɛ Abraham ne o naanar ŋɔ harɛ nɔ bwa ɛɛ ba ɛ ba konee la,
         Mmara ta teŋa waa laa o bagɔ gɛ nyoa la. Dɛ Abraham dɛ yarada Korowii, asɛ a che a
         ta o ɛ nɛndɛɛge o waa su Korowii siwi, a waa Korowii bagɔ nyoa.
         14 Nyoa Korowii aa bagɛ Abraham ne o naanar la, dɛ nɛra baa teŋɛ Mmara ta laanee wɛɛ
         ba ɛɛ dɛ tɛ aa, ate dɛ yarada nɛwɛnyini aa dɛ yarada Korowii nɔ ta mun dɔe. Dɛ Korowii
         nyobaga la ge fe ɛ pɛɛ.
         15 Mmara laanee dɛɛ ba Korowii bandia ne nɛra nɛ. On lole nɛra gee too waa Korowii baah
         nɛɛ di nɛra nɛ. Dɛ mmara fe toole naa, nɛra fe aa on to.
         16 Nyoa Korowii aa baga la, yarada taa a che. A chɛ kɛ a ɛ gɛ ásɛ kon Korowii aa bagɛ
         nyoa la, o ɛ kon waa kpɔa tɛ pɛɛpɛɛ. O ɛ kon Korowii aa kpɔa tɛ Abraham naanar bwa
         pɛɛpɛɛ waa wola nsana lee ba. Nɛra baa dɛ teŋɛ Mosis Mmara la ta la, ba gbo laa Korowii
         bagɛ gɛ nyoa la. Nomɛlbwa waa dɛ yarada Yeesu waa la kɛŋɔ Abraham aa yarada Korowii
         la, wɛɛ di nyobaga la tɔnɔɔ, dɛkalkɛŋɔ ya bwa mɛɛɛ Abraham.
         17 Anee Korowii waa baa chwera ŋɔ, "N gelɔ he ɛ nɛnfuuh bwa mɛɛ" la bagle la. A gɛ waa
         nɔ ɛ kasinteŋ Korowii be. Onee Abraham faa yarada la. On won nɛra baa serewa kwaraa
         chuma, dɛ won dɛɛ bol waa aa wola chige bwa kɛŋɔ aa chiga ka la.
         18 Dɛ Abraham dɛ yarada Korowii dɛɛ hwɛgɛ o nɛɛ ge. Dɛ waa nɛn aa wola Korowii yarada
         a ta la, dɛ o te dɛ yaradao. A taa a che o ɛ nɛnfuuh bwa mɛɛ gɛ Korowii aa ŋɔ o be
         ŋɔ, "He naanar ɛɛ warɔɔ" la.
         19 Dɛ Abraham di bene lafa tonɛ, dɛ waa kpege kpa. Kɛ Korowii aa ŋɔa o naanar ɛɛ warɔɔ
         la, o ne o hwɛɛhra bwa, ne o haah hambara ɛɛ bwa, o ta tɔŋlɛ.
         20 O ta tɔŋlɛ tamaa bɛlbwa kɛŋɔ Korowii aa won ɛ waa waa bagɔ nyoa laanee. O ta Korowii
         yaradae gelɛ bwa. Dɛ name kwaraa o ta dɔ yarada kohona, dɛɛ jam Korowii.
         21 Dɛ Abraham jemɔ kɛŋɔ Korowii ɛɛ wonoo ɛ gɛ waa bagɔ nyoa la.
         22 A waa Korowii che Abraham yarada ta asɛ dɛ lɛo kɛ nɛndɛɛge o waa su o siwi la.
         23 A gɛ waa la baa chwera do Korowii Tɔn bini ŋɔ, "Korowii lɛo kɛ nɛndɛɛge o waa su
         o siwi" la, Abraham gbo laa ba chwerɛ tɛ.
         24 Ya nɛra yaa dɛ yarada Korowii waa ir ya Dɔɔ Yeesu seo ta la, ya bwaa ba chwera tɛ.
         Ya bwaa Korowii ɛɛ ba lɛɛ kɛ nɛndɛɛga, ya waa su o siwi.
         25 Ya wechɔga waa Korowii leo ŋɔ ó ba sewɛ, asɛ Korowii berɛ iru seo ta, ásɛ a che
         o nɛɛ Korowii lɛ yaa kɛ nɛndɛɛga ya waa su o siwi.

1 Taraken nɔ, ya yarada aa gela Korowii lɛ yaa kɛ nɛndɛɛga ya waa su o siwi nɔ, ya
         Dɔɔ Yeesu Kristo nɛɛ a che asɛ ya ne Korowii pɛ.
         2 Yaa yarada Yeesu dɛ kpɔ ya te tɛo la, a taa a che o gel Korowii ɛɛ na ya sum dɛɛ
         cha yaa gɛ waa dɛ cha yaa nɔ. Anomanta ya sie lɛo, dɛkalkɛŋɔ ya jemɔ kɛŋɔ bela Korowii
         aa lole o waa dɔ jirima kohona la, ya gee do belaa.
         3 A gbo ta laa ya dɔ silɛɛ. Ya sie dɛ lɛ ya wahala yaa dɛ na nɔ ta, dɛkalkɛŋɔ ya jemɔ
         kɛŋɔ anee dɛɛ ba gela ya dɔ bambile.
         4 Bambile dɔe nɔ taa aa ba chega asɛ dɛ Korowii daah yaa na naa, ya waa won dɔ kasinteŋ.
         Ya waa dɔ kasinteŋ Korowii be naa, an dɛɛ ba gela ya dɔ hwɛga.
         5 Hwɛga yaa dɔa nɔ, aa pɛɛ ɛ, dɛkalkɛŋɔ Korowii tɛ yaa o Domadɛɛge la ásɛ ya jemɛ
         o nyina waa dɛ nyin yaa kohona.
         6 Maa dɛ ŋɔ nɔ, ya fa toole ane bɛlbwa bini Korowii ŋwɛnɛdɛɛge la be pera. Dɛ ya faa
         Korowii ŋwɛnɛ ta teŋɛ. Kɛ tɔpere Korowii aa doa la aa tela la, Yeesu lɛ ya wechɔg-ɛɛra
         seo dɛ sewɛ.
         7 A kpegri kɛŋɔ nɛn lɛ nɛndɛɛge kwaraa seo dɛ sewɛ. Nɛn waa dɛ nyin nɛn la te, bɛl
         lole nomɛl ken ɛɛ wonoo lɔ bambile lɛ o seo dɛ sewɛ.
         8 Maa dɛ ŋɔ nɔ, hé na gɛ Korowii tea aa dɛ domɛ nɛwɛnyini nɛ. Gɛ saŋ ya taa ɛ wechɔg-ɛɛra
         la, a taa Yeesu Kristo lɛ ya seo dɛ sewɛ.
         9 Yeesu Kristo seo taa a che asɛ Korowii gel ya ɛ nɛndɛɛga ya waa su o siwi. Aah dɛ
         Korowii bwaawee baa ir nɛra nɛ aa, a te taa Yeesu Kristo aa wola won lɛ yaa aa?
         10 Dɛ ya ne Korowii fa dɔmɔ, asɛ o che o Bie Yeesu seo la ta dɛ gel ya ne o pɛ aa, ya
         ne Korowii aa pɛa taraken nɔ, a te ta kwaraa laa wɛɛ ba o Bie Yeesu seo ta ira ne
         o le doe nɔ waa koeh dɛ lɛ yaa aa?
         11 A gbo laa. Ya sie lɛ Korowii nɛɛ kohona ya Dɔɔ Yeesu Kristo nomanta. O nɛɛ a che
         ya ne Korowii pɛ.
         12 Nɛmbeŋkpoŋ nɛɛ a che wechɔga ba harɛ nɔ ta, asɛ a che o wechɔga ta seo ba harɛ ta.
         A waa seo bu nɛwɛnyini bwa la, dɛkalkɛŋɔ nɛwɛnyini bwa ɛ wechɔga.
         13 Korowii aa wola Mosis Mmara la ne balɛ mɔɔ la, dɛ wechɔga lole. Kɛ bela mmara aa
         wola toole la, baa wechɔga nkontaah bu.
         14 Kɛ le Adam bere saŋ la ba le Mosis bere saŋ la, dɛ seo chɔ le tɛ nomɛlbwa. Hale nɛra
         ba faa wola Korowii nyoa vɛɛh kɛ Adam la bwaa fa dɛ serewe. Adam chaaree naate ba
         faa ŋɔa o dɛ ba bala la. Onee Yeesu Kristo.
         15 Kɛ Adam ne Yeesu waa ta beŋkpoŋ ɛɛ, dɛkalkɛŋɔ chae Korowii aa na ya sum dɛ cha yaa
         la, a ne Adam wechɔga ta beŋkpoŋ ɛɛ. A gwaala kohona. Nɛmbeŋkpoŋ wechɔga taa a che
         seo ba nomɛlbwa nɛ. Nɛmbeŋkpoŋ alaworomɛ gee nɛra bwa di. Onee Yeesu Kristo. O nɛɛ
         Korowii che dɛ sune nomɛlbwa nɛ, dɛ cha yaa kohona a gwaa Adam wechɔga la.
         16 A berɔ do kɛŋɔ chae Korowii aa cha yaa la ne waa aa le nɛmbeŋkpoŋ la wechɔga ta la
         ta beŋkpoŋ ɛɛ. Wechɔge beŋkpoŋ taa a che Korowii pa ya bwa bolchɔge. Asɛ wechɔga aa
         wara la, Korowii na ya bwa sum dɛ cha yaa dɛ lɛ yaa kɛŋɔ nɛndɛɛga ya waa su o siwi.
         17 Nɛmbeŋkpoŋ wechɔga taa seo che dɛɛ di kora nɛwɛnyina nɛ. Gɛɛ a che nɛmbeŋkpoŋ nɛɛ
         asɛ Korowii na nɛwɛnyina sum kohona kwaraa dɛ cha yaa ya won ɛ nɛndɛɛga ya waa su
         o siwi pɛɛpɛɛ dɛ di kora mkpa aa wola jaga dɔe la ta. Onee Yeesu Kristo.
         18 Gɛ Adam wechɔge beŋkpoŋ aa lɛ chɔgre tɛ nɛwɛnyini bwa la, gɛɛ Yeesu Kristo wedɛɛge
         beŋkpoŋ waa ɛa gel Korowii lɛ yaa kɛŋɔ nɛndɛɛga ya waa su o siwi, asɛ nɛwɛnyini bwa
         won dɔ mkpa aa wola jaga dɔe bwa.
         19 Dɛkalkɛŋɔ gɛ nɛmbeŋkpoŋ deŋnekpeg aa gela nɛra bwa ɛ wechɔg-ɛɛra la, gɛɛ a che nɛmbeŋkpoŋ
         pwɛre waa doa ta asɛ Korowii lɛ nɛra kɛrɛdɛ kɛ nɛndɛɛga ba waa su o siwi.
         20 Mmara balɔ dɛ́ gel wechɔga warɛ. Kɛ, wechɔga aa dɛ dawɛ la, a taa Korowii na nɛwɛnyini
         sum dɛ cha yaa kohona.
         21 Gɛ wechɔga aa chegɛ seo nɛɛ dɛɛ di kpegri la, gɛɛ Korowii suna waa dɛ sune nɛwɛnyini
         nɛɛ la ge che gɛ Korowii aa ɛ yaa nɛndɛɛga ya waa su o siwi la ta dɛɛ di kpegri, asɛ
         ya won dɔ Korowii mkpa aa wola jaga dɔe bwa la, dɛkalkɛŋɔ ya Dɔɔ Yeesu Kristo gelɔ
         nɛra ɛ nɛndɛɛga ba waa su Korowii siwi.

1 Taraken nɔ, ɛrɛɛ yaa ba ŋɔe yɔ? A chɛ kɛ ya na dɛɛ ɛ wechɔga tɔpere bɛlbwa ásɛ Korowii
         ɛɛ na ya sum dɛ kpɔ dɛɛ kɛ yaa tɔpere bɛlbwa kɛɛ?
         2 Akai! Gɛ nɛn sewaa, waa wola toole wobɛlbwa bini kpa la, gɛɛ ya ne wechɔga baah do.
         Aah dɛ ya ne wechɔga aa wola toole wobɛlbwa bini nɔ, ŋwɛnɛ besoo taa yaa ba wona dɛɛ
         ɛ wechɔga jaɔ?
         3 He soɔh kɛŋɔ baa sɔ yaa Korowii nee yáa teŋɛ Yeesu Kristo nɛɛ la, ya ne onee pɛa
         sewɛ kɛɛ?
         4 Baa sɔ yaa Korowii nee la nomanta, a kaa ɛ kɛŋɔ ya ne Yeesuu ba pɛ huge. Ya ne waa
         pɛa sewɛ la nomanta, gɛ Korowii aa chegɛ o kpegri a dɔŋ aa wola toole la ta dɛ iru
         seo ta la, gɛɛ wɛɛ ba ya ge chae ya kwaa so sofale waa wera, dɛ charɛ dofale waa wera.
         5 Dɛ ya ne o pɛo dɛ sewaa, ya ne wɛɛ pɛo ir seo ta.
         6 Ya jemɔ kɛŋɔ ya dobene la ne Yeesuu ba pɛ sagɛ o dagagre ta. Ya dobene la ne o wechɔga
         bwaa ba kpo asɛ o bɛ won di kpegri ya nɛɛ kpa, asɛ wechɔga bɛ won yawɛ yaa yoma kpa.
         7 Nomɛlbwa waa sewa la, o fooro dɛ le wechɔga kpegri aa dɛ di la be pera.
         8 Ya ne Yeesu Kristo aa pɛa sewɛ la nomanta, ya dɔ yarada kɛŋɔ yaa dɔ mkpa waa dɔa
         laanee.
         9 Ya jemɔ kɛŋɔ Yeesu Kristo ir seo ta waa wola sewɛ kpa bwa, seo ta kpegri dɔe o nɛɛ
         kpa.
         10 O seo waa sewa la, kerabeŋkpoŋii o sewɛ dɛ pɔ kpegri wechɔga aa dɔa la nɛ. Taraken
         soga waa soga nɔ, o lole dɛ tɛ Korowii.
         11 Gɛɛ a chɛ kɛ he kpɔ he te kɛŋɔ he ne wechɔga toole wobɛlbwa bini kpa kɛ nɛn aa sewa
         la. He ne Yeesu Kristo aa pɛa la nomanta, a chɛ kɛ he jemɛ kɛŋɔ Korowiirii he do le
         tɛ.
         12 A ta chɛ kɛŋɔ he gel wechɔga ɛɛ di kpegri he nɛ, asɛ hɛɛ ɛ he bwadabii waa wola lee
         do saŋ bɛlbwa nɔ tetoowa.
         13 He bɛ he bwadabii bobɛlbwa kpɔ dɛɛ ɛ wechɔga. A chɛ kɛŋɔ he kpɔ he te tɛ Korowii
         kɛŋɔ nɛra baa sewa dɛ ir, dɛ charɛ ba soga ne ba dor. Hé kpɔ he bwadabii bobɛlbwa
         tɛ Korowii, dɛ kpɔa dɛɛ ɛ waa aa togra.
         14 Wechɔga aa kpegri dɔe ba he nɛ, dɛkalkɛŋɔ Korowii suna waa dɛ sune nɛra nɛɛ la lɔgaa
         he do. He toole Mmara lɔga kpa.
         15 Yaa lɔ Korowii suna waa sune ya nɛɛ lɔga yaa wola toole Mmara lɔga nɔ, a chɛ kɛ yaa
         ɛ wechɔga kɛɛ? Akai!
         16 Kɛ he jemɔ kɛŋɔ dɛ he kpɔ he te do nomɛl nɔn ta ŋɔ on dɔ heya aa, dɛ on dɔ heyaa
         kenɛ? He kpɔ he te tɛ wechɔga aa, hɛɛ dɛɛ ɛ wechɔgaa asɛ dɛ sewɛ. He kpɔ he te tɛ
         Korowii dɛɛ no o be naa, wɛɛ lɛ heyaa kɛ nɛndɛɛga asɛ he waa su o siwi.
         17 Korowii jam! Wechɔga faa yawɛ heyaa yom, asɛ taraken nɔ he no o waa baa chagle heyaa
         dɛ kpɔ he te tɛo he bambile bwa ne nɔ,
         18 Korowii le heyaa wechɔga yawa a faa yawɛ heyaa yom la ta. Taraken nɔ, he berɛ yoma
         dɛ tɛ wedɛɛga ɛɛ.
         19 He waa mun noe jaŋne, a waa n kpɔ waa haa dɛ noa tɔpere bɛlbwa dɛɛ bagle heyaa waa
         la. Gɛ he faa teŋa dɛ kpɔ he te do wedoŋa ta wubwa dɛɛ ɛ wechɔga la, gɛɛ a chɛ kɛŋɔ
         he berɛ kpɔ he te do wedɛɛga ta, ásɛ he waa do goroŋ.
         20 Wubwa la, dɛ wechɔga yawɛ heyaa yoma. Dɛ he ne wedɛɛga toole wobɛlbwa bini.
         21 Dɛ wechɔga gboo hɛɛ ɛ. Taraken nɔ, a waa dɛ ɛ heyaa sihiih. A gɛ waa nɔ, dɛ tɔnɔ
         besoo a dɔ tɛ heya ɔ? Waa aa lɔ gɛ wechɔga nɔ habɔɔ laanee seo.
         22 Kɛ taraken nɔ, Korowii le heyaa wechɔga ta. On dɔ heya. He tɔnɔ haa dɔa laanee kɛŋɔ
         he soga bini aa togra Korowii be. A taa aa ba chega asɛ he dɔ mkpa aa wola jaga dɔe.
         23 Wechɔga dɔ a kembɔr. A kembɔree seo. Asɛ kon Korowii ge aa dɛ tɛ laanee mkpa aa wola
         jaga dɔe bwa. Ya Dɔɔ Yeesu Kristo nɛɛ o che dɛɛ tɛ a gɛ mkpa nɔ.

1 Yabalawa, he jemɛ mmara wa, anomanta he jemɔ kɛ harɛ ta gboo mmara dɔ kpegri nɛra
         nɛ.
         2 Haah waa yala la, dɛ o jaa ta sewaa, hahmor mmara vɔrɔwo, o ɛ o jaa la gbo haah.
         O jaa sewɔ te naa, dɛ hahmor mmara ta on vɔrɔwɛ kpa.
         3 Kɛ dɛ o jaa ta soge le, asɛ o ne banfale ge berɛ do le ja aa, baa yerɔ hanjwamanee.
         Dɛ o jaa sewɔ te naa, dɛ hahmor mmara ta on vɔrɔwe kpa. O yalɛ banfale aa, dɛ o ta
         jwamane bɔe.
         4 Yabalawa, Yeesu Kristo seo waa sewa la, a ɛo kɛŋɔ he ne onee pɛa sewɛ. Anomanta he
         toole Mmara lɔga. Mmara la aa kpegri di he nɛɛ kpa kɛŋɔ haah jaa sewaa, waa wola toole
         hahmor mmara lɔga kpa la. He berɔ ɛ Yeesu Kristo waa ir seo ta la nɛra, asɛ dɛ won
         ɛ Korowii toma, he waa dɔ tɔnɔ o be.
         5 Saŋ la yaa lɔ wechɔga ya nɛwɛnyini mar nɔ wechɔga aa suu nɔ aa dɛ nyin la ta dɛɛ
         ɛ la, dɛ Mmara la dɛ ir ya bambile wechɔga ɛɛ ta, asɛ wobɛlbwa yaa dɛ ɛ la, aa kaa
         ya ne seo ta.
         6 Taraken te ya fooro, Mmara la ta yaa dɔe kpa, dɛkalkɛŋɔ ya ne a gɛ Mmara nɔ o faa
         kpɔ yaa berɛ yoma la toole wobɛlbwa bini kpa. Ya ɛo kɛ yaa serewa. Yaa Mmara ŋwɛnɛ
         ta kpɔe dɛɛ tomɛ Korowii kpa. Korowii Domadɛɛge laanee dɛɛ bagle yaa ŋwɛnɛfale yaa
         tomɛ Korowii taraken.
         7 Aa do gɛ nɔ, dɛ Mmara la aa were kɛɛ? O wer, kɛ on gela n jemɛ kɛŋɔ komɛl lole baa
         yerɔ wechɔga. Dɛ Mmara la fe ta ŋɔe ŋɔ nɛwɛnyini bɛ gel o sie begre o dɔŋ kon aa,
         n fe aa jemɛ kɛŋɔ sibegra aa were.
         8 Liichɔga nao kɛŋɔ aa wonoo che mmara Korowii aa doa la ta dɛ gel n ɛ wechɔga. Liichɔga
         aa na gɛ la, a chegɛ mmara la ta dɛ gel n sie ɛɛ begre komɛlbwa ta. Dɛ mmara toole
         naa, wechɔga ta kpegri dɔe.
         9 Mmara aa wola toole la, dɛ wobɛlbwa toole n baŋa n so. Kɛ mmara aa bala la, belaa
         liichɔga ge ir, asɛ n na kɛŋɔ n sewɔ.
         10 Mmara o fe aa chɛ kɛ o ba mkpa ne la, seo nee o ba.
         11 Liichɔga nao kɛŋɔ a dɔ bɔr name. Mmara taa a che dɛ neg mɛ, dɛ tag mɛ do seo ta.
         12 Ya jemɔ kɛŋɔ Mmara la ɛ kondɛɛge, asɛ o bini wobɛlbwa ge togre dɛ do wer.
         13 Aah dɛ kon waa wera nɔ, o taa a berɛ che mɛɛ ba seo dɔe yaa? O ta laa. Liichɔgaa
         chegɛ kon waa wera ta dɛ gel n dɔ seo, dɛ bagle o dor ásɛ n jemɔ kɛrɛdɛ. Mmara la
         taa a che asɛ ya jemɛ kɛŋɔ liichɔga doŋo, aa wola were kwaraa.
         14 Ya jemɔ kɛŋɔ Korowii Domadɛɛge bee Mmara la le dɛ do wer. Kɛ n te, nɛwɛnyinii men,
         anomanta wechɔga yag mɛ.
         15 Waa maa dɛ ɛ kwaraa la nɔ, n ta wone jemɛ wee la aa gela mɛɛ ɛa, dɛkalkɛŋɔ maa waa
         n fe aa dɛ nyin ɛɛ la ɛ. Waa maa wola nyin laanee mɛɛ ɛ.
         16 Maa wola waa maa dɛ ɛ nyin dɛ gee ɛa la nɔ, a baglɔ kɛŋɔ n sɛoh kɛŋɔ Mmara la wer.
         17 Anomanta la nɔ, n gbagba laa dɛɛ ɛ a gɛ wechɔga nɔ. Liichɔga aa lɔ n bini la, an
         gela mɛɛ ɛa.
         18 N jemɔ kɛŋɔ liidɛɛga bɛlbwa toole n bini. N nɛwɛnyini mar nɔ wechɔga aa suu nɔɔ n
         ŋɔ nɔ. Maa dɛ ŋɔ nɔ, n dɛ nyin wedɛɛga ɛɛ, kɛ maa won an ɛ.
         19 Wedɛɛga maa dɛ nyin ɛɛ la, a laa mɛɛ ɛ. Wechɔga maa wola a ɛɛ nyin la, anee mɛɛ ɛ.
         20 Dɛ waa maa wola ɛɛ nyin la, dɛ anee mɛɛ ɛ aa, a baglɔ kɛŋɔ n gbagba laa dɛɛ ɛa kpa,
         dɛ liichɔga aa lɔ n bini laanee dɛɛ ɛa.
         21 Waa maa naa laanee kɛŋɔ n dɛ nyin wedɛɛga ɛɛ yaa, dɛ komɛl ŋɔ n bɛ ɛ.
         22 N bambile fe lawɛ Korowii mmara la ta teŋa,
         23 kɛ n bwadabii ge berɔ do dor bɛl. O dɛ vuugi n bambile. N bwadabii aa Korowii mmara
         la aa lɔ n bambile bini la ta teŋa nyin. Liichɔgaa gela n bwadabii aa wola Korowii
         mmara la ta teŋa nyin nɔ. A gɛ liire nɔ yag mɛ yom.
         24 Akwe! Bɔkwa waa na mɛ kenɔ? Umee dɛ lɛɛ mɛ bwadabii nɔ waa dɛ kaa n ne seo ta nɔ
         nɔn ta nɔ?
         25 Korowii jam. Ya Dɔɔ Yeesu Kristo alaworomɛ, Korowiirii dɛ lɛɛ mɛ. Anomanta n bambile
         bini te, Korowii mmara taa mɛɛ teŋɛ. Kɛ n nɛwɛnyini mar wechɔga aa suu nɔ be pera
         te, wechɔga taa mɛɛ teŋɛ.

1 Taraken nɔ nɛra ba ne Yeesu Kristo aa pɛa la te aa bolchɔge dii ba ba tɛr ba deŋne.
         2 Maa dɛ ŋɔ nɔ, Korowii Domadɛɛge lɔga maa lole dɛ dɔ mkpa nɔ taa Yeesu Kristo che
         dɛ lɛɛ mɛ le wechɔga ne seo lɔga n faa lole la ta.
         3 Nɛwɛnyini mar aa do gɛ, waa wola kpege dɛɛ tɔ Mmara ŋwɛnɛ, asɛ Mmara lɛ nɛwɛnyini
         kahonɛ la, Korowii te wono lɛ nɛwɛnyini. O gelɔ o Bie tenten kpɔ nɛwɛnyini mar wechɔga
         aa suu nɔ dɔŋ dɛ ba chɔg liichɔga kpegri o faa dɔa nɛwɛnyini nɛɛ la dɛ laa wechɔga
         kpɔ,
         4 ásɛ ya waa do sweih kɛŋɔ Mmara la aa bagla ŋɔ yá do la. Yaa nɛwɛnyini mar liichɔga
         aa suu nɔ waa ta teŋɛ, Korowii Domadɛɛge waa taa yaa teŋɛ.
         5 Nɛra baa dɛ teŋɛ nɛwɛnyini mar liichɔga aa suu nɔ tetoowaa ta la, a taa ba ge liire
         do. Nɛra ba ge aa dɛ teŋɛ Korowii Domadɛɛge waa ta la, a taa ba liire do.
         6 He kpɔ liire do nɛwɛnyini mar nɔ liichɔga waa ta naa, he ne sewee. Kɛ he kpɔ liire
         do Korowii Domadɛɛge tetoowaa ta naa, he dɔ mkpa dɛ dɔ deŋnesɔɔhna.
         7 Nomɛlbwa waa kpɔ o liire do bwadabii waa ta dɛ gwaa wobɛlbwa la, o som laa Korowii,
         waa Korowii mmara ta teŋɛ. Waa won teŋɛ Korowii mmara ta ge bwa.
         8 Nɛra baa kpɔ ba liire do nɛwɛnyini mar wechɔga aa suu nɔ dɛ gwaa wobɛlbwa la, ba
         waa aa won too Korowii tea bwa.
         9 He te la, he ta he nɛwɛnyini mar nɔ wechɔga aa suu nɔ som kpɔe gwaa wobɛlbwa. Dɛ
         Korowii Domadɛɛge lɔ he nɛ aa, gɛ waa dɛ bagle heyaa laanee hɛɛ ba dɛɛ ɛ. Nomɛlbwa
         waa wola Domadɛɛge Yeesu Kristo aa dɛ tɛ la dɔe la, dɛ Yeesu nɛn laa on.
         10 Dɛ Yeesu Kristo Domadɛɛge la lɔ he nɛ aa, wechɔga nomanta he bwadabii ɛɛ sewɔɔ te.
         Kɛ Korowii aa lɛ heyaa kɛ nɛndɛɛga he waa su o siwi nomanta, he lileore ɛɛ dɔ mkpaa.
         11 Korowii waa ir Yeesu seo ta la, dɛ o Domadɛɛge lɔ he nɛ aa, gɛ Korowii aa iru seo
         ta la, wɛɛ che o Domadɛɛge la taa dɛ tɛ he bwadabii aa dɛ ba pɔeh kerekere nɔ mkpa.
         12 Anomanta yabalawa, waa dawɛ ya nɛ, ya di kem, kɛ ya nɛwɛnyini mar nɔ wechɔga aa suu
         nɔ kem laa ya di á ɛ kɛŋɔ yaa teŋɛ o nɛ,
         13 dɛkalkɛŋɔ dɛ nɛn teŋɛ nɛwɛnyini mar wechɔga aa suu nɔ pɛla waa ta naa, waa mkpa dɔe
         ba. Kɛ dɛ nɛn chegɛ Korowii Domadɛɛge la nɛɛ dɛ vɛh o bwadabii pɛla wobɛlbwa naa,
         wɛɛ dɔ mkpaa.
         14 Nɛra baa kpɔ ba te tɛ Korowii Domadɛɛge wɛɛ bag ba ŋwɛnɛ la, Korowii biirii ban.
         15 Korowii Domadɛɛge la waa kpɔa tɛ heyaa la, o ta gelɛ he ne Korowii baah do kɛŋɔ nɛn
         ne o yom asɛ hɛɛ ɔmɔ. O gelɔ he ɛ Korowii bii. O alaworomɛ ya won wii dɛ yerɛ Korowii
         "n Mɛɛ," kɛŋɔ bie aa dɛ yerɛ o mɛɛ gɛ la.
         16 Korowii Domadɛɛge yon gel ya jemɛ ya bambile bini kɛŋɔ Korowii biirii yaa.
         17 Yaa ɛ Korowii bii nomanta, dɛ ya sɛoh dɛ na wahala Yeesu Kristo aa naa la aa, ya
         gee di o kapɛrɛɛ kɛŋɔ Yeesu Kristo aa dɛ di la, asɛ Korowii kpɛɛ yaa gɛ waa kpɛɛ Yeesu
         Kristo la.
         18 Wahala nɔ yaa dɛ na taraken nɔ, he nyiŋi som yaa dɛ ba nae kerekere la aa, a ta wahala
         ɛɛ kwaraa.
         19 Korowii kontaala bwa siwi swɛɛrɔ aa kpa tɔɔ la wee Korowii aa bagle nɛra baa ɛ o
         bii la.
         20 A dɛ yo dɛ yo kaahonɛ, dɛkalkɛŋɔ a ta a te dɔe. Korowiirii taa o tetoora ta kɛŋɔ
         a bɛ kpegri dɔ. Kɛ a dɛ hwɛgɛ
         21 kɛŋɔ tɔpebɛl Korowii ɛɛ geloo a foo dɛ le kpegri bɛ dɔe nɔ ta, aa wola pɔh kpa, dɛ
         ja Korowii bii nɛɛ dɛ ge na som kɛŋɔ baa foora la.
         22 Ya jemɔ kɛŋɔ ba le fini, Korowii kontaala bwa bwara dɛ nyɛg, aa pɛmɛ kɛŋɔ lol tea
         lɔ haah o yon dɛɛ pɛmɛ la.
         23 Maa dɛ ŋɔ nɔ, Korowii kontaala gbo bwara laa dɛɛ nyɛg. Ya nɛra yaa dɔ Korowii Domadɛɛge
         kɛŋɔ kwaa Korowii aa ba tɛ yaa la bini konlogle la, ya gba bwara dɛ nyɛg. Ya dɛ nyiŋi
         Korowii ŋwɛnɛ kɛŋɔ wɛɛ ba ɛ yaa o biirii, dɛ lɛ ya bwadabii wechɔga ne seo nɔn ta.
         24 Korowii aa lɛ yaa la, dɛ gɛ hwɛga nɔɔ ya dɔ. Kon nɛn aa dɔa la, waa berɛ dɛɛ hwɛgɛ
         o waa kɛŋɔ wɛɛ dɔɔ kpa, dɛkalkɛŋɔ kon waa wola nɛn nɔn ta joɛ la, o waa baa hwɛgɛ.
         25 Ya te la, kon waa wola ya nɔn ta joɛ mɔɔ la, o waa yaa hwɛgɛ. Yaa too.
         26 Gɛ ya hwɛga yaa dɔa la aa lawɛ yaa ya wahala bwa bini la, gɛɛ Korowii Domadɛɛge gee
         cha yaa, dɛkalkɛŋɔ ya yarada aa kanɛ. Yaa jemɛ gɛ aa chɛ kɛ yaa soŋe Korowii kwara.
         Korowii Domadɛɛge soŋo dɛɛ tɛ yaa mmɔbɔrɔ ne nɛn aa wola won bagle kwara.
         27 Korowii te jemɛ nɛn bambile bini waa bwa, dɛ jemɛ o Domadɛɛge la nyu bini, dɛkalkɛŋɔ
         gɛ Korowii aa dɛ nyin la, gɛɛ o Domadɛɛge la soŋo dɛɛ tɛ o nɛra.
         28 Ya jemɔ kɛŋɔ nɛra baa dɛ nyin Korowii la, wobɛlbwa aa puu ba la, o gelɔ a ɛ wedɛɛga
         dɛɛ tɛɛ ba. O tetooraa o lee ba ba ɛ o bii.
         29 Nɛra Korowii aa jemɛ ba waa cheg wubwa la, waa wola ban tae mɔɔ la, dɛ o tɔ sie lee
         ba ŋɔ bá ba do kɛŋɔ o Bie la ken, ásɛ ba bwa ɛ o Bie la nimanar, asɛ o ge ɛ ba Dɔɔ.
         30 Anomanta nɛra Korowii aa tɔ sie lee ba gɛ la, o lee ba ŋɔ bá ɛ o toma. Waa lee ba
         ŋɔ bá ɛ o toma la, o lɛɛ ba kɛ nɛndɛɛga ba waa su o siwi, asɛ o tɛɛ ba ŋwɛnɛ kɛŋɔ
         ba ba so o jwɛh dɛ dɔ jirima.
         31 Ya ta sie nyiŋi anɔ bwa na naa, ɛrɛɛ yaa ba ŋɔe yɔ? Dɛ Korowii teŋɛ ya nɛ aa, umee
         dɛ won ɛ yaa waane ɔ?
         32 Nɛn waa wola yaa o Bie kwaraa vɔmɛ, dɛ koh ya bwa waa kpɔɔ do nɛwɛnyini nɔn ta ba
         kpoo la, bɔkwaa bala waa wola tea ta dɛ tɛ yaa komɛlbwa dɛ ja o Bie la nɛɔ?
         33 Umee dɛ won na Korowii bii waa lee ba nɔ bwara wechɔge bɛl dɛ bolɔ? Korowii kwara
         waa dɛ pa bole la, o ŋɔ ba waa wer dɛɛ su o siwi.
         34 Aah dɛ umee dɛ won pa ba bolchɔge ɔ? Yeesu Kristo kɛɛ? Sewaa o te koh ya waa sewɛ,
         kɛ a gbo laa. O berɔ ir seo ta dɛ ka so nomombɔr Korowii dig ta, dɛ soŋo dɛɛ tɛ yaa.
         35 Bɔkwaa dɛ won pere ya ne Yeesu Kristo baah waa wola yaa nyina ba kpaɔ? Noe aa dɛ
         no yaa kɛɛ wahala yaa dɛ na, kɛɛ chega nɛra aa chegɛ ya nɛ, kɛɛ lɔr, kɛɛ nyaa, kɛɛ
         dɛ ya chegɛ seo nyoao, kɛɛ sewɔ?
         36 Gɛ Korowii Tɔn aa dɛ bagle la, "He nomanta ya chegɛ seo nyoa saŋ bɛlbwa. Saŋ bɛlbwaa
         baa ɛ yaa kɛŋɔ peera baa dɛ la ka kpoa la ken."
         37 Anɔ bwa sekwaraa ta la, ya jemɔ kɛŋɔ yaa yoo le. Yeesu Kristo waa nyin yaa la nɛɛ
         yaa ba chega dɛ le.
         38 N jemɔ kɛŋɔ wobɛlbwa toole dɛ tɔ yaa ŋwɛnɛ waa wola ya waa nyina ba. Seo kɛɛ mkpa
         aa won tɔ yaa ŋwɛnɛ. Nyundua toroma kɛɛ Bɔnsam toroma aa bea yaa wola an na aa won
         tɔ yaa ŋwɛnɛ. Waa aa dɛ ɛ fini nɔ kɛɛ anɔ la aa dɛ ba ɛɛ kerekere ge aa won tɔ yaa
         ŋwɛnɛ. Kwaa aa dɔ kpegri bɛlbwa sese ge aa won tɔ yaa ŋwɛnɛ.
         39 Komɛlbwa toole dɛ do nyundua kɛɛ harɛ bobɛlbwa dɛ won tɔ yaa ŋwɛnɛ. Korowii kontaala
         bini komɛlbwa toole dɛ won pere yaa le Korowii nyina aa chegɛ ya Dɔɔ Yeesu Kristo
         nɛɛ wɛɛ nyin yaa la ta.

1 Kasinteŋii mɛɛ ba bola la. Maa ɛ Yeesu Kristo nɛn la nomanta, maa nyosone teŋe. Korowii
         Domadɛɛge la gelɔ n jemɛ n bambile bini kɛŋɔ maa nyosone teŋe.
         2 N tea bini chɔgɔ, n bambile ge aa n wee gel bwa.
         3 N gbagba bwɛɛ tena baa ɛ n nɛraa gela n bambile bwa wee mɛ gɛ nɔ. Dɛ Korowii taah
         mɛ asɛ n ne Yeesu Kristo baah pere kwaraa ásɛ o lɛɛ ba aa, n dɛ nyin gɛ.
         4 Israel tena maa dɛ bol ba waa nɔ, Korowii ɛ ya o bii dɛ bagle yaa o jirima. O ne
         ya fɔwɛ fɔo, asɛ o tɛ yaa o mmara, dɛ bagle yaa gɛ aa chɛ kɛ yaa tomɔ, dɛ bagɛ yaa
         nyoa bele aŋwɛnɛ bwa.
         5 Ya nabaala la nɛra bwa aa jemɛ ba waa la naanaree yan. Kristo la Korowii aa bagɛ
         nyoa ŋɔ wɛɛ tomɔɔ ó ba lɛ yaa la, o nɛwɛnyini ɛɛ be pera la, ya dwee on. Korowiirii
         dɛɛ nyiŋi nɛwɛnyini bwa nɛɛ saŋ bɛlbwa. Onee chɛ jam. Aamen.
         6 N ta ŋɔe ŋɔ Korowii vɛh o nyobaga la ta teŋa, kɛ Israel tena bwa laa Korowii le kɛ
         o nɛra.
         7 Abraham naanar bwa ge laa Korowii bii. Korowii aa ŋɔ Abraham be ŋɔ, "Aesek luge taa
         hɛɛ ba he naanar maa bagɛ nyoa dɔe" la,
         8 a baglɔ kɛŋɔ Abraham dwee la te bwa waa lol ba gɛ nɛra bwa aa dɛ lolɛ la, Korowii
         nɛra laa ban. Abraham bie la Korowii aa bagɔ nyoa la, o dweee Korowii jemɛ kɛŋɔ Abraham
         naanaree ban,
         9 dɛkalkɛŋɔ Korowii aa bagɛ Abraham nyoa la, waa waa bola laanee kɛŋɔ, "Benanyoa saŋ
         nɔ mɛɛ berɔɔ ba. N ne bala dɛ Saara lolɛ bibaa."
         10 Anɔ gbo laa. Rebɛɛka aa kpoŋe o kpara la tea la, ba bwa mɛɛ ɛ beŋkpoŋ. Ya nabaa Aesekee
         ba mɛɛ.
         11 Baa wola ban lolɛ mɔɔ, a ɛ kɛŋɔ ba ɛ wechɔga kɛɛ wedɛɛga la, dɛ Korowii dɔɔ ŋɔ ba
         nya be ŋɔ, "Bii nɔ, bechala la ɛɛ lɛ nomonome o dɔɔ bee asɛ o dɔɔ la berɛ dɛɛ tomɔ."
         A gɛ waa nɔ baglɔ kɛŋɔ lee Korowii aa le Jekɔb la, o tetooraa o leo. Jekɔb we-ɛɛla
         laa o nyiŋi dɛ leo.
         13 Anee Korowii Tɔn la bagle ŋɔ, "N nyin Jekɔb dɛ hah Esɔ" la.
         14 Amɔ yaa wonoo ŋɔ Korowii waa ta togrɛ kɛɛ? O waa togrɔ.
         15 O ŋɔ Mosis be ŋɔ, "Naate n tea aa toora kɛŋɔ ń sune o nɛɛ la, mɛɛ sune o nɛɛ. Naate
         n tea aa toora kɛŋɔ ń tea domɛ o nɛɛ la, n tea ɛɛ domɛ o nɛɛ."
         16 Waa nɛwɛnyini aa dɛ nyin ne anɔ la yaa dɛ ɛ la, Korowii te aa an nyiŋi. O te suna
         waa sune nɛwɛnyini nɛɛ la, anee wɛɛ nyiŋi.
         17 Ba chwerɛ Korowii Tɔn bini gɛ Korowii faa ŋɔ Ijipt kooro be la. Anee kɛŋɔ, "N gelɔ
         he ɛ kooro ásɛ nɛwɛnyini bwa che he nɛɛ dɛ na gɛ maa dɔ kpegri, asɛ dɛ yerɛ n sɔn
         harɛ ta bobɛlbwa."
         18 Naate Korowii tea aa toora kɛŋɔ ó sune o nɛɛ la, o nɛɛ wɛɛ sune. Naate ge o tea
         aa toora kɛŋɔ ó gel o deŋne do kpegri la, onee o gel o deŋne ɛɛ do kpegri.
         19 Nomɛl ɛɛ ŋɔɔ, "Dɛ kenii a do aa, Korowii ɛɛ wonoo ŋɔ nomɛl deŋne kpegri nomanta o
         ɛ wechɔga aa? Dɛkalkɛŋɔ Korowii dawɛ waa ŋɔ á ɛ gɛ naa, a chɛ kɛ a ɛ gɛ."
         20 Dɛ henee ume kɛŋɔ Korowii bol waa he chaŋe bɛl ɔ? Vii gee wonoo bɔɔ mamaa wee la
         aa bala o mao gɛ waa mao waa?
         21 Naate waa dɛ ma la, o ta ŋwɛnɛ dɔe kɛ o kpɔ choh waa dɛ ma a ne la ma kwaa aa too
         o tea aa? A too o tea aa, wɛɛ kpɔ a gɛ choh laanee ma viine anɛ, dɛ kpɔ bɛl dɛɛ ɛ
         kwaa tɔpejena gbo, dɛ kpɔ bɛl ge dɛɛ ɛ kwaa tɔpere bɛlbwa.
         22 Gɛɛ a do Korowii be. Nɛwɛnyini ɛ o viine waa maa. Bane chɛ chɔga. O ma bane ge ásɛ
         ba ba na som o be. Dɛ o fe dɛ nyin o bagle o bandia nɛra baa chɛ chɔga la nɛɛ dɛ́
         gel nɛra na o kpegri, kɛ o lawɛ bambile,
         23 ásɛ nɛra waa sune ba nɛɛ dɛ cheg ba kɛŋɔ bá ba na som la won jemɛ gɛ o som la aa
         doa dɛ dɔ jirima kohona.
         24 Yanee o sune ya nɛɛ la. Yanee o le ŋɔ ya ɛ o nɛra la. Israel tena gbo bini laa o
         le nɛra ŋɔ ba ɛ o nɛra nɔ. O le bane nɛra baa wola Israel tena ɛɛ ge bini.
         25 Kenii o ŋɔ o keame Hosia tɔn bini: "Nɛra ba faa wola n nɛra ɛɛ n faa wola ban nyin
         la, mɛɛ yer baa n nɛra ne n nɛnnyina."
         26 Ba chwerɛ tɔn la bobɛl ge ŋɔ, "Nɛra Korowii faa ŋɔ ba be ŋɔ, ’N nɛra laa heyaa’ la,
         banee ba berɛ dɛɛ ba Korowiijen bii yera."
         27 Aesaya bol Israel tena waa ŋɔ: "Dɛ Israel tena warɔ kɛŋɔ mpo nyoa hɛŋle kwaraa naa,
         ba bini tamaa kenii Korowii ɛɛ ba lɛɛ.
         28 Wɛɛ bol nɛwɛnyini bwa waa wɔrɔbe nɛɛ dɛ pa bole."
         29 Anee Aesaya fa bol la, "Dɛ Nemenɛ Korowii fe ta o nɛra dwee tama bane gelaa, ya fe
         ɛɛ tonɔɔ kwaraa kɛŋɔ Sodom ne Gomoora tena."
         30 Ɛrɛɛ yaa ba ŋɔe yɔ? Nɛra baa wola Israel tena ɛɛ la, ba siwi aa wola swɛɛrɛ kɛŋɔ
         Korowii lɛɛ ba kɛ nɛndɛɛga ba waa su o siwi la, ba yarada nomanta, Korowii siwi su
         ba.
         31 Kɛ Israel tena te aa swɛɛ siwi dɛ kpɔ ba sie do Mmara ta teŋa ta, dɛ ŋɔ an dɛ gel
         Korowii lɛɛ ba kɛ nɛndɛɛga ba waa su o siwi la, o siwi ta ba te kwaraa sui.
         32 Aah dɛ bɔkwaa gela a ba gɛ nɔ? Baa wola sie kpɔe dawɛ Korowii yaradae ta, dɛ kpɔ
         sie dawɛ ba we-ɛɛla ta kɛŋɔ an dɛ gel Korowii siwi su ba la, a waa. Anomanta ba lɔ
         naa Bwe nɛra aa lɔ naa o ta dɛɛ chole la ta.
         33 O waa ba chwerɛ Korowii Tɔn bini la. Ba chwerɔ ŋɔ, "Mɛɛ kpɔ Bwee cheg Saayɔn, asɛ
         nɛra ɛɛ lɔ naa o ta dɛɛ chogli. Kɛ nomɛlbwa waa yaradao la, sihiih aa o kpoe ba."

1 Yabala, Korowii fe lɛ Israel tena aa, a fe som n be noo! N soŋe Korowii dɛɛ tɛɛ ba
         ga.
         2 Kasinteŋ, n wono bol ba waa kɛŋɔ ba Korowii toma swɛɛ ba siwi te, kɛ baa on tomɛ
         a ŋwɛnɛ ta.
         3 Baa gɛ Korowii aa ɛa dɛɛ lɛ nɛra kɛ nɛndɛɛga ba wa ɛɛ su o siwi jemɛ, anomanta ba
         gbagba ŋwɛnɛɛ baa kpɔ, dɛ vɛh Korowii ŋwɛnɛ waa chegɛ o ta dɛ gel nɛra wa ɛɛ su o
         siwi la ta teŋa.
         4 Yeesu Kristo bala la teŋe Mosis Mmara ta teŋa ta kɛŋɔ a taa nɛn che Korowii lɛo kɛ
         nɛndɛɛge o waa su o siwi la. Taraken nomɛlbwa waa yarada Yeesu Kristo waa la, Korowii
         ɛɛ lɛo kɛ nɛndɛɛgee asɛ o waa su o siwi.
         5 Kenii Mosis bol nɛra baa dɛ nyin ba che Mmara ta teŋa ta ásɛ ba waa su Korowii siwi
         la wa. O ŋɔ, "Nomɛlbwa waa dɛ teŋe waa aa lɔ Mmara la bwa ta la, wɛɛ dɔ mkpaa le Mmara
         la ta teŋa ta."
         6 Kenii Korowii Tɔn bagle nɛra baa che yarada ta asɛ ba waa su o siwi ge wa: "Bɛ he
         nyu bini lii ŋɔ, ’Umee dɛ la nyundua, kɛɛ dɛ tu bɔluŋ bini dɛ́ ka nyinu ba nɔ?’ "
         Yeesu Kristo ta do kɛ hé kpɔɔ tu harɛ, kɛɛ hé nyinu lala bini ba.
         8 Waa Korowii Tɔn aa dɛ bol laanee kɛŋɔ, "Korowii waa la pu heyaa tonɛ. A lɔ he nyoo
         ne he bambili ta kwara." Yeesu Kristo yaradae waa yaa dɛ bol he be laanee Korowii
         waa nɔ.
         9 Dɛ he nɛn kpɔ nyoa ŋɔ komɛlbwa Dɔɔree Yeesu, dɛ yarada he bambile bini kɛŋɔ Korowii
         iru seo ta naa, Korowii ɛɛ lɛɛ,
         10 dɛkalkɛŋɔ Yeesu Kristo waa la yaradae bambile bwa ne taa a che Korowii ɛɛ lɛ nɛwɛnyini
         kɛ nɛndɛɛga ba wa ɛɛ su o siwi, asɛ a bola nyoa ne dɔŋa be taa a che Korowii lɛ yaa.
         11 Korowii Tɔn baglɔ ŋɔ, "Nomɛlbwa waa yaradao la, sihiih aa o kpoe ba."
         12 Israel tena ne nɛra baa wola Israel tena ɛɛ la, ba bwa kɛrɛdɛ Korowii be. Komɛlbwa
         Dɔɔree Korowii. Nomɛlbwa waa wia dɛɛ yerɔ la, o dɛ chao kohona.
         13 Anee Korowii Tɔn bol la, "Nomɛlbwa waa wi yerɛ ya Dɔɔ la, wɛɛ lɛo."
         14 Aah dɛ nɛn ta on yaradae dɛ kpɔ o te tɛo waa, ɛrɛɛ wɛɛ ba ɛɛ dɛ won yerɛ o sɔn ó
         lɛo wɔ? Dɛ nɛn ta o waa noɛ yaa, ɛrɛɛ wɛɛ ba ɛɛ dɛ won yaradao dɛ kpɔ o te tɛo wɔ?
         Dɛ nɛn ta o waa la bolɛ nɛn be naa, ɛrɛɛ wɛɛ ba ɛɛ dɛ noɔ?
         15 Dɛ Korowii ta nɛn tomaa, ɛrɛɛ wɛɛ ba ɛɛ dɛ bol o waa laɔ? Anee kɛŋɔ Korowii Tɔn aa
         ŋɔa la. O bolɔ ŋɔ, "Nɛra baa kpoŋe amanesoma dɛɛ valɛ la, he no ba bala waa aa, he
         bambile dɛ sɔɔhne taeh!"
         16 Amanesoma la balɔ, kɛ Israel tena bwa laa sɛh a ta teŋa. Korowii keame Aesaya gbagba
         fa bolɔ ŋɔ, "N Naa Korowii, umee yarada waa yaa bol ba be laɔ?"
         17 He nyiŋo na naa, Yeesu Kristo waa la noe taa a che nɛra ɛɛ yaradaa, asɛ a bola ge
         taa a che nɛra ɛɛ noa.
         18 Mɛɛ bɔɔ heyaa webeŋkpoŋii: Kpelaa kɛŋɔ ba ta noɛ yaa? Ba noɔ, dɛkalkɛŋɔ Korowii Tɔn
         bolɔ ŋɔ, "Ba waa baa dɛ bol la la harɛ ta bobɛlbwa nɛra aa lole, a tel harɛ jaga bwa."
         19 N berɔ dɛɛ bɔɔ ja: Israel tena fa ta noɛ yaa? Mosis tɔ sie chwerɛ waa Korowii aa
         bola, dɛ ŋɔ, "Mɛɛ geloo he dɔ bɔweela nɛra baa wola ban kure dɛɛ ja n nɛra nɛɛ la
         nɛ, dɛ gel harɛ o nɛra aa gɛna ɛ heyaa he bwaawee ir."
         20 Korowii keame Aesaya te kwaraa chwerɛ Korowii wobol ane a gwaa gɛ. O chwerɔ ŋɔ, "Nɛra
         ba faa wola n bɔr gaage la, ban na mɛ. Nɛra ba faa wola n waa bɔɔ la, banee n kpɔ
         n te chagle."
         21 Kenii o bagle gɛ Korowii aa bol Israel tena ge wa: "Saŋ bɛlbwaa n pagri n nɔɔra kɛŋɔ
         ń lɛ n nɛra. Kɛ baa men yarada. Ba deŋne kpegri, baa waa ge no."

1 N dɛ bɔɔ heyaa ŋɔ: Korowii vɛh o nɛra Israel tena kɛɛ? Akai! N gbabir nɔ, Israel
         tee men. N ɛ Abraham naa dɛ le Benjamen dea.
         2 Korowii ta nɛra o faa lee ba cheg wubwa ba ɛ o nɛra la vɛɛh. Kɛ he jemɛ gɛ Korowii
         Tɔn aa bol Korowii keame Elaeja waa ŋɔ o chɔg Israel tena tɛ Korowii laɔ?
         3 O bolɔ ŋɔ, "N Naa Korowii, ba kpoo he keamere dɛ hugri bela baa kpoo kwaa dɛɛ tɛɛ
         bwa. N gboo kaa, dɛ ba dɛ nyin n gba kpoe."
         4 Ɛrɛɛ Korowii chaŋe Elaeja ɔ? O chaŋo ŋɔ, "N ta dɔ nɛra kagboŋa banuanɛ bane ba do
         le dɛ ɛ n nɛra baa wola vog Baal guŋe bwa."
         5 Gɛɛ a do taraken. Nɛra tama bane ta lole Korowii aa na ba sum dɛ lee ba ba ɛ o nɛra.
         6 Ba we-ɛɛla ta laa a che o lee ba. Ba sumii o na dɛ lee ba ba ɛ o nɛra. Dɛ ba we-ɛɛla
         taa a fe che o lee ba ba ɛ o nɛra aa, dɛ suna baa ŋɔa Korowii dɛ sune nɛwɛnyini nɛɛ
         dɛɛ cha ba la ta mun dɔe.
         7 Ɛrɛɛ yaa ba ŋɔe yɔ? Gɛ Israel tena aa dɛ nyin kɛ ba waa su Korowii siwi la, ba ta
         gɛ dɔe. Nɛra tama Korowii aa lee ba ba ɛ o nɛra la, ba waa su o siwi. Ba kar taŋ deŋne
         Korowii be.
         8 Anee ba chwerɛ Korowii Tɔn bini ŋɔ, "Korowii saa ba liire, dɛ tɛɛ ba sie aa wola
         kasinteŋ laanee na, ne deŋna aa wola kasinteŋ laanee no, dɛ kpoŋe ba le fini tɔpere
         nɔ" la.
         9 Ya nabaa Devid bolɔ ŋɔ, "Korowii, gɛ saŋ baa dɛɛ di kwaa dɛɛ lɛ ba sie la, gel siswɛm
         pig ba. Gel waa ba sie aa dɛ lɛ a ta la ɛ kon baa lɔ naa o ta dɛɛ chogli, dɛ ɛ bel
         dɛɛ lag ba, asɛ ba wa ɛɛ gure ba nɛ.
         10 Gel ba sie tɔɔge ba bɛ kasinteŋ la dɛɛ na, asɛ dɛɛ na wahala saŋ bɛlbwa."
         11 Mɛɛ bɔɔ webeŋkpoŋii ja: Israel tena aa lɔ naa dɛ chole la, ba denɔ chole baa wola
         won ir kpa aa? Akai! Baa iruu, kɛ ba wechɔga la taa a che Korowii lɛɛ waa lɛ nɛwɛnyini
         la maa nɛra baa wola Israel tena ɛɛ ásɛ Israel tena na ba bwara wee ba.
         12 Israel tena wechɔga baa ɛa la ba wedɛɛga ne ba tɛ nɛwɛnyini, asɛ ba chola baa chola
         dɛ paŋɛ kwaa Korowii be la ge ba wedɛɛga tenten ne dɛ ba tɛ nɛra baa wola Israel tena
         ɛɛ. Israel tena chola la kwaraa aa ba wedɛɛga ne ba tɛ nɛwɛnyini nɔ, dɛ ba bwa lɛ
         Korowii wa aa, ɛrɛɛ aa ba doe yɔ?
         13 He nɛra haa wola Israel tena ɛɛ la, he bee mɛɛ bol waa nɔ: Korowii aa lee mɛ ŋɔ ń
         ɛ Yeesu torome he be nɔ, mɛɛ maŋkura n toma nɔɔ.
         14 Bɛl lole n bwɛɛ tena na gɛ naa, aa we ba nɛɛ, asɛ a che a ta ba bane lɛ Yeesu waa
         nɔ.
         15 Aa chegɛ Israel tena ne Korowii baah chɔga ta asɛ nɛwɛnyini kabora ne Korowii baah
         kwaa nɔ, dɛ Korowii berɔ lɛ Israel tena dɛ kpɔ ba ɛ o bii aa, bɔkwa nee aa ba balaɔ?
         Aa ba silɛɛ nee kohona, kɛŋɔ lala bwa aa ir seo ta.
         16 Dɛ kon pera wer dɛ chɛ Korowii aa, dɛ o kar la bwa ge wer. Dɛ daa lune wer dɛ chɛ
         Korowii aa, dɛ o ne o kpala bwaa.
         17 Moo laa pala dɛɛ kaa nyundua la aa? Israel tena do kɛ kobaah ɔleve da. Ba teŋe o
         kpala ane ta, dɛ kpɔ hen haa wola Israel te ɛɛ dɛ do kɛ kpɔg baah ɔleve daa kpale,
         dɛ ba vɔrɔwe marɛ kobaah kon la bɛl bug ta, asɛ hɛɛ nyɔ o nedɛɛga dɛ di, dɛ dɛg.
         18 Anomanta bɛ kena dɛɛ kpagri daa kpala la baa kɛa ta la nɛ. He mbarafo mun ɔ? Daa
         kpale laa hen kɛɛ? Hen gela daa la lune do le kɛɛ an gela he do le nɔ?
         19 He te ɛɛ ŋɔɔ he waa ba kɛ daa la kpala la ta asɛ dɛ vɔrɔwe marɛ.
         20 He ŋɔ gɛ naa, kpelaa he ŋɔ. Baa wola Yeesu waa la yaradae waa ba teŋ ba ta. He ge
         aa yarada Yeesu waa la, a waa he ta che la. Anomanta bɛ mbarafo dɛɛ ɛ. Pwɛr he te
         dɛɛ nyiŋi kɛrɛdɛ.
         21 Israel tena kwaraa baa ɛ daa la tenten pera la, Korowii kɛ ba ta. He tenee dɛ ɛ deŋnekpeg,
         waa wola heyaa kɛ ta aa?
         22 He nyiŋo na naa, dɛ he jemɔ kɛŋɔ Korowii tea som, kɛ o waa ge kpegri taeh. Nɛra ba
         deŋne aa kpega baa wola o ŋwɛnɛ ta teŋɛ la, o dɛ nyiŋ ba sinyɛga ne. Kɛ dɛ hɛɛ dɛɛ
         teŋɛ o ŋwɛnɛ taa te naa, wɛɛ ta tea tɛ he te. Kɛ dɛ he ta o ŋwɛnɛ ta teŋaa, wɛɛ kɛ
         he gee ta.
         23 Dɛ Israel tena berɔ yarada Yeesu waa la te naa, Korowii ɛɛ berɔɔ lɛɛ ba do ba bug
         ta, dɛkalkɛŋɔ aa kpege o be.
         24 Korowii laa gela ba teŋe he nɛra haa do kɛ kpɔg baah ɔleve daa kpala dɛ ba vɔrɔwe
         marɛ kobaah ɔleve daa kpul ta nɔ naa, ba fe aa an gɛ ɛ wubwa. Aah dɛ Korowii won he
         nɛra haa do kɛ kpɔg baah ɔleve daa kpala kwara kɛɛ dɛ vɔrɔwe marɛ kobaah kwaa kwaraa
         ta a magre aa, Israel tena baa do kɛ kobaah ɔleve daa kpala waa kɛa ta la, ɛrɛ waa
         o berɔ kpɔ ba vɔrɔwe marɛ ba bug ta aa wola magre ɔ?
         25 Yabalawa, wesɔɔhla anee mɛɛ nyin kɛ he jemɛ, ásɛ dɛ jemɛ kɛŋɔ wobɛlbwa laa he den
         jemɛ. Anee kɛŋɔ Israel tena nɔ bane deŋnekpeg baa dɛ ɛ nɔ, ken laa aa ba kae. Nɛra
         baa wola Israel tena ɛɛ Korowii ɛɛ nyin kɛ o lɛɛ ba la, ba tel gɛ del waa dɛ nyin
         la aa, Israel tena ɛɛ gel ba deŋnekpeg nɔɔ.
         26 Anomanta, Korowii ɛɛ lɛ Israel tena bwaa dɛ ɛ o bii, kɛŋɔ Korowii Tɔn aa bagla la.
         O baglɔ ŋɔ, "Nɛwɛnyini Lɛɛ la ɛɛ le Saayɔnee ba, dɛ ba le Israel tena waa aa gela
         baa wola Korowii waa ta teŋɛ bwa la ta.
         27 Fɔo n ne baa fɔwɛ laanee kɛŋɔ mɛɛ lee baa ba wechɔga ta."
         28 Israel tena aa vɛh Yeesu Amanesoma la nomanta, ba berɛ Korowii dɔma, asɛ a le wedɛɛga
         tɛ heya. Kɛ baa ɛ nɛra Korowii aa chal ba la nomanta, o ta dɛ nyin ba taeh. Nyoa waa
         bagɛ ba naanar la, a waa o taa nyin ba la.
         29 Korowii te dɔɔ ŋɔ o nɛnee nɛn, dɛ ŋɔ wɛɛ ɛo wedɛɛgaa yaa, waa nsana le.
         30 Gɛ he nɛra haa wola Israel tena ɛɛ faa wola Korowii waa ta teŋɛ asɛ o koh kɛ Israel
         tena vɛh o waa ta teŋa asɛ dɛ sune he nɛɛ la,
         31 gɛ tentenee Israel tena aa vɛh Korowii waa ta teŋa la, wɛɛ koh suna waa sune he nɛɛ
         la waa dɛ sune ba ge nɛ.
         32 Nɛwɛnyini bwa taŋ deŋne Korowii be, asɛ o koh a waa dɛ pa nɛra bwa bolchɔge. Ŋwɛnɛ
         bɛlbwa toole yá che o ta dɛ le a gɛ bolchɔge nɔ ta. A ɛ gɛ ásɛ Korowii na ya bwa
         sum.
         33 Ei! Korowii liire ne o wejema kan te! Umee dɛ won jemɛ Korowii waa mun ɔ? Umee dɛ
         won jemɛ o waa bini bwa nɔ?
         34 Anee Korowii Tɔn bagle la. O bolɔ ŋɔ, "Umee jemɛ Korowii nyu bini nɔ? Umee dɛ won
         baglo waɔ?
         35 Ume komɛlee Korowii kemɛ ka a ɛ kɛŋɔ Korowii di o kem dɛ ba bɔɔ wɔ?"
         36 O ta nomɛlbwa kem dii, dɛkalkɛŋɔ on ta kon te bɛlbwa. O nɛɛ komɛlbwa che dɛ do le,
         o waa gee a do le. O chɛ jirima saŋ bɛlbwa wee. Aamen.

1 Anomanta yabalawa, n dɛ soŋe heya. Hé nyiŋi Korowii suna waa sune ya nɛɛ la dɛ kpɔ
         he te tɛo. Gɛ baa kpɔ kondɛɛga aa chɛ Korowii dɛɛ su o siwi dɛ kpo dɛ ɛ saraha tɛo
         dɛɛ tomɔ la, hé ge kpɔ he te kɛŋɔ gɛ saraha la, dɛ laa doŋa bɛlbwa kpɔ he nɛɛ dɛɛ
         tomɔ he bokpega ne. Gɛɛ a chɛ kɛ hɛɛ tomɛ Korowii.
         2 He bɛ nɛra baa dɔ harɛ nɔ ta liire la da kpɔ. Hé gel Korowii tɛ heyaa liifala dɛ
         berɛ heyaa asɛ he won jemɛ waa waa dɛ nyin, dɛ jemɛ waa aa wera o be dɛɛ too o tea,
         ne waa aa togra.
         3 N chegɛ suna Korowii aa sune n nɛɛ dɛ kpɔ o toma do n nɔn ta nɔ ta dɛɛ ja heyaa kɛ
         gɛ bɛlbwa haa doa la, gel ba nae gɛ. Bɛ́lbwa pwɛr o te dɛ won jemɛ waa Korowii aa
         tɛo yarada ŋɔ ó kpɔ ɛ.
         4 Ya bwadabii ɛ kombeŋkpoŋ, dɛ dɔ nyu, ne nɔɔra, ne nakpale, ne amesoore bwa. A bwa
         ge ne a tomaree.
         5 Gɛɛ ya gba do. Ya warɔ te, kɛ ya ne Yeesu Kristo aa pɛa nɔ, ya bwa ɛ beŋkpoŋ, ya
         bɛlbwa ge lole tɛ ya dɔŋa.
         6 Kpegri Korowii aa cha ya bwa ya dɔ kokogrɔ. A chɛ kɛ ya bɛlbwa kpɔ kpegri Korowii
         aa sune o nɛɛ dɛ tɛo la ɛ toma. Dɛ Korowii Waa bola kpegri o kpɔ tɛɛ naa, a chɛ kɛ
         hɛɛ bola gɛ del he yarada aa doa.
         7 Dɛ he dɔŋa toma kpegri Korowii tɛɛ naa, a chɛ kɛ hɛɛ ɛ gɛ. Dɛ waa bagla kpegri gee
         o tɛɛ naa, a chɛ kɛ hɛɛ bagle.
         8 Dɛ nɛra gbemba doe kpegri Korowii tɛɛ naa, a chɛ kɛ hɛɛ ɛ gɛ. Dɛ dɔŋa kwaa kɛɛ kpegri
         o tɛɛ naa, a chɛ kɛ hɛɛ ɛa bambile bwa ne. Dɛ waa sie tɔe kpegri o tɛɛ naa, a chɛ
         kɛ hɛɛ ɛa tea bwa ne. Dɛ wedɛɛga ɛɛ kpegri o tɛɛ naa, a chɛ kɛ hɛɛ ɛa tepoŋ ne.
         9 Hɛ́ɛ nyin dɔŋa bambile bwa ne. Hé hah wechɔga te bɛlbwa, dɛ lawɛ wedɛɛga te bɛlbwa
         bini kpoŋe kiŋkiŋ.
         10 Hé lawɛ dɔŋa kɛ nyabii, dɛɛ tɛ dɔŋa duure gwaa gɛ haa dɛ lii he te gbagba.
         11 Hé laa bɔhwaah kpɔ he waa bini, dɛ do gbemba dɛɛ tomɛ ya Dɔɔ Yeesu Kristo.
         12 Haa dɔ hwɛga nomanta, hé gel he sie lɛ. Wobɛlbwa pu heya aa, hé lawɛ bambile. Hé
         swɛɛ siwi dɛɛ soŋe Korowii saŋ bɛlbwa.
         13 Hɛ́ɛ tɛ he dɔŋa asɔre tena ba soga bini aa kpega tɛɛ ba he kwaa haa dɔa la ane. He
         bɛ hɔɔhra dɛɛ doŋi he deremi.
         14 Hé soŋe wedɛɛga Korowii be dɛɛ tɛ nɛra baa chegɛ he nɛ. Hé soŋe andɛɛga dɛɛ tɛɛ
         ba, he bɛ wechɔga soŋe dɛɛ tɛɛ ba.
         15 Nɛra lɔ silɛɛ bini naa, hé puu ba he ne ba lɛ sie. Ba dɛ wi ge aa, hé ne baa wi.
         16 Hé ne he dɔŋa so sodɛɛga. He bɛ jenu dɛɛ ɛ, he bɛ he te pere dɛɛ le nyaara ne nɛŋgwɛgra
         bini. He bɛ he te wejerema kohona dɛɛ lii.
         17 He bɛ wechɔga kpɔ dɛɛ bɔ wechɔga kem. Hɛ́ɛ ɛ waa aa wera nomɛlbwa be.
         18 Dɛ aa magroo waa, hɛɛ wonoo waa, hé takapɔ asɛ wechɔga bɛlbwa bɛ he ne nomɛlbwa
         baah do.
         19 Yabala, nɛra ɛ heyaa wechɔga aa, he bɛ ane ɛ dɛɛ bɔ kem. Hé kpɔ tɛ Korowii. O baah
         dɛ di ba nɛɛ taeh. On dɛ bɔ ba kem, dɛkalkɛŋɔ ba chwerɛ Korowii Tɔn bini ŋɔ, "Korowii
         bolɔ ŋɔ, ’Mɛɛ tɔ a pegee, mɛɛ bɔ ba a kemee.’ "
         20 He bɛ waa kem dɛɛ bɔ. Hɛ́ɛ ɛ gɛ Korowii Tɔn aa ŋɔa hɛ́ɛ ɛ la. "He dɔm chɔ lɔr aa,
         tɛo kondikwaa ó di. O ta nee dɔe dɛ́ nyɔ aa, tɛo ane. He ɛ ken aa, sihiih dɛ ba o
         kpoe o baŋa gole."
         21 He bɛ gel liichɔga lɛ he lem. Hé kpɔ wedɛɛga dɛɛ tɔ wechɔga ŋwɛnɛ.

1 A chɛ kɛ nomɛlbwa siwi su o harɛ nomonome dɛɛ teŋɛ ba mmara ge ta, dɛkalkɛŋɔ Korowii
         ta ŋwɛnɛ tɛɛ yaa, nomonome aa lee do. Korowiirii cheg ba.
         2 Nomɛlbwa waa vɛh o harɛ nomonome mmara ta teŋa la, dɛ waa Korowii aa chegaa o vɛh.
         Wɛɛ di bolchɔgee.
         3 Nɛra baa dɛ ɛ wedɛɛga la, baa nomonome ɔmɛ. Wechɔg-ɛɛraa dɛɛ ɔm ba. Haa nyin kɛ hɛɛ
         ɔmɛ nomonome sie chega aa, amɔ dɛɛ ɛ wedɛɛga. He dɛ ɛ wedɛɛga aa, baa kpɛɛree,
         4 dɛkalkɛŋɔ Korowii bonɔɔnaa ban. He kɛrɛdɛ waa baa ɛ ba toma la. Dɛ he dɛ ɛ wechɔga
         te naa, dɛɛ ɔmɛ nomonome, dɛkalkɛŋɔ pɛɛpɛɛ laa ba dɔ kpegri baa kpoŋa la. Korowiirii
         tɛɛ ba kpegri ásɛ ba tɛr wechɔg-ɛɛra deŋne dɛɛ tɛo.
         5 Anomanta hé gel he siwi ɛɛ su he nomonome. Korowii bala waa dɛ ba bala dɛ ba tɛr
         he deŋne la gbo waa laa a chɛ kɛ he siwi ɛɛ su ba. Dɛ he siwi aa ban su aa, dɛ he
         gbabir liire aa gel he bambile sɔɔhne.
         6 A waa a do wer kɛŋɔ hɛɛ bɔ lampoo ge la, dɛkalkɛŋɔ nomonome baa do lampoo lɛɛ mmara
         nɔ la, Korowii tomaa baa ɛ gɛ la.
         7 Anomanta komɛlbwa aa chɛ kɛ he tɛ nɛn la, tɛo. Dɛ he nyu lampoo yaa, bɔ. Dɛ he kondɔɔh
         bɛlbwa ge lampoo yaa, bɔ. Dɛ duuree a chɛ kɛ he tɛ nɛn aa, tɛo, dɛ jirimaa a chɛ kɛ
         he tɛ nɛn aa, tɛo.
         8 He bɛ kem di wobɛlbwa ta a chɔ le kpa heyaa ka ja dɔŋa nyina ta. A gboo ɛ kem aa
         chɛ kɛ he di. Nomɛlbwa waa wona dɛɛ nyin o dɔŋ la, o tonɛ Korowii mmara la bwa.
         9 Korowii mmara aa chagla kɛŋɔ, "Bɛ jwamane bɔ, bɛ nɛn kpo, bɛ ŋwɛ, bɛ gel he sie begre
         he dɔŋ kon la," a ne anɔ la aa kaa la bwa lɔ a gɛ mmara beŋkpoŋ nɔ waa dɛ bagle kɛ,
         "Nyin he dɔŋ kɛ he gbagba" nɔ ta.
         10 Nɛn haa dɛ nyinu la, haa on wechɔgaa ɛ bwa. Naate waa dɛ nyin o dɔŋ la, dɛ o dɛ teŋɛ
         Korowii mmara la bwa ta.
         11 Hɛ́ɛ nyin dɔŋa, dɛkalkɛŋɔ he jemɔ kɛŋɔ tɔpere la telo. He jemɔ kɛŋɔ a telo kɛŋɔ dɛ
         chɔe he chɔ a, he ir! Ya lɛɛ tɔpere la joɔ tonɛ taraken dɛ gwaa gɛ saŋ yaa kpɔ ya
         te tɛ Yeesu dɛ pa mun dɛɛ teŋɛ o nɛɛ la.
         12 Tɔpere waa kaa bɔr chaah la aa kanɛ kpa. Tɔɔ perɔ tonɛ. Hé gel ya gel waa aa ɛ biro
         bini waa ɛɛ, dɛ kpɔ bochaah laala do dɛ won yo biro bini wa.
         13 Hé gel ya lawɛ ya te kɛrɛdɛ, dɛ do kɛ nɛra bɔr aa chaah ba nɛ, dɛ warɛ dɛ valɛ dɛɛ
         do gbɔga ne sennyɔdɛɛ waa toole kpa, hahnyin ne banyin ne wedoŋa toole kpa, nagrenyin
         ne bɔweela toole kpa.
         14 Hé kpɔ ya Dɔɔ Yeesu Kristo waa ɛ dɔmkwa dɛ laa sie kpɔ he nɛwɛnyini mar wechɔga
         aa suu nɔ tetoowaa ta.
         
            

         
      
   
      
         14
1 Dɛ Kristo te bɛl lole, o yarada aa wola kanɛ wɛɛ nyin o jo he bini naa, hé lɛo do
         he bini. He bɛ o we-ɛɛla aa korɛ he kwaa ta la dɛɛ tɔŋle.
         2 Bɛl yarada gelɔ o won komɛlbwa dii, asɛ naate o yarada aa wola kanɛ la, o gee di
         papooni ne taŋna gbo, waa ol di.
         3 Naate waa dɛ di komɛlbwa la, a ta chɛɛ kɛŋɔ wɛɛ lii naate waa wola ol di la nɛndoŋ.
         Naate waa wola ol di la, o bɛ naate waa dɛ di komɛlbwa wechɔg-ɛɛ dɛɛ lii, dɛkalkɛŋɔ
         Korowii lɛo dɛ ɛo o bie.
         4 Henee umeo he won pwah nomɛl bonɔɔ nɔ? O dɔɔ gbagbaa dɔ ŋwɛnɛ kɛŋɔ o won bagle kɛ
         o bonɔɔ dɛ ɛ waa kɛɛ waa waa ɛ. Waa ɛ ya Dɔɔ Yeesu Kristo bonɔɔ la nomanta, wɛɛ ɛ
         waa, dɛkalkɛŋɔ wɛɛ wonoo chao o ɛ wa.
         5 Nomɛl ɛɛ dɛɛ liiruu kɛŋɔ tɔpere bɛl ɛ onjen gwaa bɛl, asɛ bɛl gee lii kɛŋɔ tɔpere
         bwa kɛrɛdɛ. A chɛ kɛ bɛlbwa jemɛ anɔ la aa wera kɛŋɔ o ɛ ne anɔ la aa wola were o
         nyu bini.
         6 Nomɛlbwa waa dɛ lii kɛŋɔ tɔpere bɛl ɛ onjen dɛ gwaa bɛl la, o dɛ tɛ Korowii duure,
         a waa wɛɛ ɛ gɛ. Nomɛlbwa waa dɛ di komɛlbwa la, o dɛ tɛ Korowii duure, a waa wɛɛ ɛ
         gɛ, dɛkalkɛŋɔ o dɛ jam Korowii kondikwaa la wa. Nomɛlbwa waa dɛ ki kondikwaa ane soo
         dii la, o ge dɛ tɛ Korowii duure, a waa wɛɛ ɛ gɛ. O gba dɛ jam Korowii.
         7 Ya bini bɛlbwa toole dɛ so le dɛ tɛ o gbo, bɛlbwa ge toole o seo ɛ o gbo wa.
         8 Yaa lɔ mkpa ta nɔ, dɛ ya Dɔɔ Yeesu waa ya do le. Dɛ ya baa sewɛ ge aa, dɛ onee ya
         sewɛ tɛ. Anomanta, ya lɔ mkpa ta noo, sewaa ya sewoo, ya Dɔɔ Yeesuu dɔ yaa.
         9 Yeesu Kristo seo waa sewa dɛ ir la, o ɛ gɛ dɛ́ ɛ weera ne lala bwa dɔɔ.
         10 Aah dɛ bɔkwaa gela he nɛra haa wola ol di ɛɛ pwah he bala baa dɛ di komɛlbwa nɔɔ?
         He banɔ la haa dɛ di komɛlbwa ge la, bɔkwaa gela hɛɛ lii he bala baa wola ol di nɛndoŋa
         nɔɔ? Ya bwa ɛɛ che Korowii siee, asɛ o bol ya waa dɛ pa bole.
         11 Korowii Tɔn baglɔ kɛŋɔ, "N Naa Korowii bolɔ ŋɔ, ’N ŋwɛɛrɔ kɛŋɔ nɛra bwa ɛɛ guŋ mɛ
         harɛɛ, asɛ nomɛlbwa di kasinteŋ kɛŋɔ Korowiirii men.’ "
         12 Anomanta la nɔ, ya bɛlbwa ɛɛ bagle o toma waa ɛa Korowii siee.
         13 Aa do gɛ nɔ, yá gel dɔŋa pwaeh la. Waa aa chɛ kɛ yaa ɛ laanee kɛŋɔ ya ɛ ya liire
         kɛŋɔ waa aa gel ya dɔŋa lɔ naa dɛ chole kɛɛ ba ɛ wechɔga la, yaa gel a ɛɛ.
         14 Pɛɛ n ne n Dɔɔ Yeesu aa pɛa nɔ gelɔ n jemɛ kaih kɛŋɔ kondikwaa bɛlbwa toole dɛ ɛ
         kondikondoŋa. Kɛ dɛ nomɛl lii o nyu bini kɛŋɔ kondikwaa ane ɛ kondikondoŋa aa, dɛ
         a ɛ doŋa dɛ tɛo.
         15 Dɛ he koh he kondikwaa waa dɛ gel he dɔŋ ɛ wechɔga o tea bini chɔg aa, dɛ he dɛ nyinu
         waa? O waa Yeesu Kristo koh dɛ sewɛ, anomanta bɛ gel he kondikwaa haa dɛ di la chɔgo.
         16 Bɛ gel nɛra dɔ ŋwɛnɛ dɛ yerɛ waa haa dɛ liira wedɛɛga la wedoŋa.
         17 Kondikwaa yaa dɛ di ne anɔ la yaa dɛ ki la ta wejena bɛlbwa ɛɛ Korowii Kora waa bini.
         Waa aa ɛ wehiah laanee kɛŋɔ gɛ yaa ɛ ya waa su Korowii siwi, ne waa aa dɛ ba deŋnesɔɔhna
         ne ya ne ya dɔŋa baah ta, ne silɛɛ aa le Korowii Domadɛɛge be.
         18 Nɛn a gɛ waa nɔ aa hiaoh Yeesu Kristo toma bini la, Korowii sie dɛ lɛ o nɛ, asɛ o
         wa ɛɛ su nɛwɛnyini ge siwi.
         19 Anomanta la, a chɛ kɛ ya gel ya siwi swɛɛ waa aa dɛ ba deŋnesɔɔhna ne, ne waa aa
         dɛ ba gela ya dɔŋa che kiŋkiŋ ta.
         20 Bɛ kondikwaa waa koh dɛ chɔg waa Korowii aa ɛa. Ya won kondikwaa bɛlbwa dii, kɛ aa
         were kɛŋɔ ya di kondikwaa aa dɛ ba nɛn ne wechɔga ta laŋa.
         21 Waa aa togra kɛ hɛɛ ɛ laanee kɛŋɔ ol dii ne sen nyɔe, ne wobɛlbwa aa dɛ ba wona gel
         he dɔŋ lɔ naa chole la, a chɛ kɛ he laa he te kpɔ a ta.
         22 Gɛ he liire aa dɛ ɛɛ kondikwaa dii be pera la, kpoŋe a bini gɛ ásɛ a do he ne Korowii
         gbo baah ta. Nomɛlbwa waa dɛ ɛ wobɛlbwa dɛ jemɛ kɛŋɔ a ŋwɛnɛ taa wɛɛ ɛa, aa wola o
         liire bini aahna-aahna ɛ la, o na som!
         23 Kɛ dɛ o dɛ di komɛl dɛɛ ɛ aahna-aahna kɛŋɔ o ɛ kondoŋ kɛɛ o ta kondoŋ ɛɛ yaa, Korowii
         ɛɛ pao bolchɔgee kɛŋɔ waa dɛ diu, dɛkalkɛŋɔ o waa waa dɛ ɛ la, waa an ɛ yarada ne.
         Wobɛlbwa ge nɛn aa dɛ ɛ waa wola an ɛ yarada ne, o liire aa wola on kɛrɛdɛ do a ta
         la, a ɛ wechɔga.

1 Ya nɛra ya yarada aa kana la, a chɛ kɛ yaa lawɛ bambile banɔ la ba yarada aa wola
         kanɛ la nɛɛ dɛɛ cha ba. A ta chɛɛ kɛ yaa ɛ ya gbo tetoowa.
         2 A chɛ kɛ ya bɛlbwa ɛɛ ɛ waa aa wera dɛɛ tɛ ya dɔŋa ásɛ a cha ba asɛ ba won che kiŋkiŋ.
         3 Yeesu Kristo aa lɔ harɛ ta la, dɛ o tetoowaa laa wɛɛ ɛ. Korowii Tɔn bolɔ ŋɔ, "Korowii,
         chɛga baa chɛgɛ la, anee ba kpɔ tɛ mɛ."
         4 Wobɛlbwa ba faa chwera la, dɛ yanee ba chwera tɛ kɛŋɔ yá hweli waa le a ta. A gɛ
         waa nɔɔ dɛɛ ja yaa bambile dɔe ta, dɛɛ do yaa gbemba, ásɛ a che a ta ya dɔ hwɛga.
         5 Korowii waa dɛ tɛ nɛn bambile dɛɛ do gbemba la, on dɛ tɛ heyaa nyopɛo teŋa haa dɛ
         teŋɛ Yeesu Kristo nɛɛ la ta,
         6 ásɛ he pɛ dɛ kpɔ nyopɛo kpɛɛ ya Dɔɔ Yeesu Kristo Mɛɛ Korowii.
         7 Anomanta la nɔ, hé lɛ nɛra dɛɛ ja he nɛɛ gɛ Yeesu Kristo aa lɛ heyaa la, ásɛ nɛra
         na dɛ tɛ Korowii jirima,
         8 dɛkalkɛŋɔ Yeesu Kristo wono ɛ toma Israel tena bini asɛ dɛ chagle kɛ Korowii waa
         dɔ kasinteŋ. Anee Korowii ɛ dɛ chugri o nyobaga waa bagɛ Israel tena naanar la,
         9 ásɛ a che a ta nɛra baa wola Israel tena ɛɛ la ge kpɛɛ Korowii kɛŋɔ waa dɛ sune
         nɛra nɛɛ kohona. Ba chwerɛ Korowii Tɔn bobɛl kɛŋɔ, "Anomanta mɛɛ yerɛ he sɔn nɛra
         baa wola Israel tena ɛɛ baahnee, dɛ go yela kpɛɛre."
         10 dɛ berɛ chagle bobɛl ge ŋɔ, "He nɛra haa wola Israel tena ɛɛ, hé pu Israel tena
         hɛgre,"
         11 dɛ berɛ chwerɛ ŋɔ, "Nɛra haa wola Israel tena ɛɛ, hé bwa jam N Naa Korowii, dɛ go
         yela kpɛɛro."
         12 Asɛ Aesaya ge bol ja, dɛ ŋɔ, "Jese naa bɛl ɛɛ bao. On dɛ ir dɛ di kora nɛra baa wola
         Israel tena ɛɛ nɛ. O nɛɛ baa ba hwɛga dɔe."
         13 Korowii waa gela ya dɔ hwɛga Yeesu nɛɛ la, ó tɛ heyaa silɛɛ ne bansɔɔhna he yarada
         haa dɛ yarada Korowii la ta, asɛ Kórowii Domadɛɛge ge cha heyaa asɛ he won dɛɛ hwɛgɛ
         Yeesu nɛɛ kohona.
         14 Yabalawa, n gbabir jemɔ kɛrɛdɛ kɛŋɔ he dɛ ɛ wedɛɛga taeh. He jemɛ waa kohona, dɛ
         won dɔŋa waa bagla ge.
         15 He nyiŋo na naa, n tɔn nɔ maa chwerɔ nɔ, n di heyaa kasinteŋ waane ta dɛɛ lii heya.
         Korowii aa sune n nɛɛ dɛ kpɔ o toma nɔ do n nɔn ta ŋɔ mɛ́ɛ bagle nɛra baa wola Israel
         tena ɛɛ la, a waa n won di heyaa kasinteŋ gɛ la. Maa dɛ bol Yeesu Amanesoma la dɛɛ
         bagle he nɛra haa wola Israel tena ɛɛ la, n kpɔ n te ɛ kɛŋɔ Sɔfo waa lɛ nɛra kwaa
         ɛ saraha dɛɛ tɛɛ ba Korowii Dea bini la. N dɛ nyin he no a waa dɛ yaradaa ásɛ Korowii
         Domadɛɛge won laa he doŋa kpɔ he nɛɛ asɛ he ɛ Korowii nɛra. Belaa ń won kpɔ heyaa
         tɛ Korowii kɛŋɔ baa ɛ saraha dɛɛ tɛo la, asɛ he waa su o siwi o lɛ heya.
         17 N ne Yeesu Kristo aa pɛa nomanta, n won n te maŋkurae toma maa ɛa dɛɛ tɛ Korowii
         nɔ ta.
         18 Waa Yeesu Kristo aa chegɛ n nɛɛ dɛ ɛ he nɛra haa wola Israel tena ɛɛ bini la, maa
         lii kɛŋɔ mɛɛ won bol anfala ane ja a ta. A gbo waa n jemɛ. Anee kɛŋɔ taraken haa yarada
         Korowii waa nɔ. Waa Yeesu aa cha mɛ mɛɛ bol dɛɛ bagle heya, ne waa waa cha mɛ mɛɛ
         ɛ,
         19 ne wekpega ne nyokpowaa Korowii Domadɛɛge la kpegri aa gela mɛɛ ɛ la bwa gelɔ he
         yarada Korowii waa nɔ. Taraken nɔ, le Jerusalam ka le Ilirikumwa le bwa, n bol Yeesu
         Kristo Amanesoma nɔ bela.
         20 N ɛ n liire wubwa kɛŋɔ mɛɛ bol Yeesu Amanesoma nɔɔ. Kɛ harɛre baa bol o waa a ta
         la, a ta laa mɛɛ bola. A waa laa aa, dɛ nomɛl toma waa pa a mun cheg la taa n kpɔ
         dɛɛ choŋi la.
         21 Ba chwerɛ Korowii Tɔn bini ŋɔ, "Nɛra nomɛlbwa aa wola o waa bolɛ ba be ka la, baa
         no o waa, dɛ jemɔ."
         22 Anɔ waa maa wola bɔr dɔe dɛ ba he be kera aŋwɛnɛ bwa la.
         23 Kɛ taraken nɔ maa tonɛ n toma bonɔ nɔ, asɛ n sie che chiŋ bene aŋwɛnɛ nɔ bwa kɛŋɔ
         ń ba na heyaa nɔ,
         24 n dɛ nyin kɛŋɔ n ba dɛ kaa Speen harɛ ta naa, ń na heya. N jemɔ kɛŋɔ n baa so he
         be tɔpera anɛ, dɛ le bela dɛɛ kaa Speen harɛ ta naa, hɛɛ cha mɛɛ.
         25 Taraken nɔ, kwaane nee mɛɛ ba ń ba kaa Jerusalam dɛ ka tɛ Korowii nɛra baa lɔ bela
         la.
         26 Ba bala baa lɔ Makidoonia harɛ ne Akaaya harɛ tata koŋkwaare ane ŋɔ ń kpɔ ka tɛ
         Jerusalam Korowii nɛra ba soga bini aa kpega tɛɛ ba la.
         27 Ba sie lɛo kɛŋɔ baa ta kwaa la la. Kasinteŋ, baa won jam Jerusalam Korowii nɛra la
         ka tonɛ, dɛkalkɛŋɔ gɛ Korowii aa cha Israel tena asɛ nɛra baa wola Israel tena ɛɛ
         di ba tɔnɔ la, gɛɛ a chɛ kɛ dɛ nɛra baa wola Israel tena ɛɛ la ge dɔ harɛ bonɔ kwaa
         aa, Israel tena ge di ba tɔnɔ.
         28 Dɛ n kpɔ ba suuga bwa ka do ba nɔn ta tonaa, mɛɛ ba kaa Speen harɛ taa. Kɛ mɛɛ che
         he bee.
         29 N jemɔ kɛŋɔ dɛ n ba he be naa, Yeesu Kristo ɛɛ cha mɛɛ kɛrɛdɛ ásɛ n ge ba cha heyaa
         kohona.
         30 Yabalawa, n kpɔ ya Dɔɔ Yeesu Kristo ne nyina Korowii Domadɛɛge la aa gela yaa nyin
         dɔŋa la dɛɛ soŋe heyaa kɛŋɔ he cha mɛ dɛ swɛɛ siwi soŋe Korowii tɛ mɛ.
         31 Hé soŋe Korowii tɛ mɛ ásɛ o kpɔ nɔn tɔ n nɛɛ Judia harɛ tena baa wola Yeesu yarada
         la bini, ásɛ waa maa dɛ la ka ɛ Jerusalam Korowii nɛra bini la, bá sie lɛ a ta,
         32 asɛ dɛ Korowii sɛoh waa, ń ba he be silɛɛ ne, dɛ ba onɛ tama.
         33 Korowii waa dɛ tɛ yaa deŋnesɔɔhna la, ó cha he bwa. Aamen.

1 Yɔɔ. Ya nimambie nɔ sɔne Fiibi. Asɔre tena baa lɔ Keŋkrea la binii o do dɛɛ ɛ toma.
         2 Hé lɛo ja he nɛɛ gɛ aa chɛ kɛ Korowii nɛra lɛ ba dɔŋ la ya Dɔɔ Yeesu nomanta. Komɛlbwa
         waa dɛɛ nyin dɛ le he be la, hé chao, dɛkalkɛŋɔ o gba cha Korowii nɛra taeh. N gbabir
         nɔ, o cha mɛ ka.
         3 N dɛ na Presela ne Akwela n ne ba bwa aa dɛ ɛ Yeesu Kristo toma nɔ la.
         4 Ba fa koh n waa dɛ kpɔ ba nyuune charɛ seo. N ne asɔre tena baa wola Juda tena ɛɛ
         la bwaa dɛɛ jam ba.
         5 N dɛ na asɔre tena baa cheme ba dem dɛɛ tomɛ Korowii la bwa. N dɛ na n chamenate
         Epiniitus waa tɔ sie yarada Yeesu Kristo waa nɔ Eesia harɛ ta bwa la.
         6 N dɛ na Mɛɛre waa dɛ ɛ toma he bini ga la.
         7 Hé ŋɔ n bwɛɛ tena Andronikus ne Junias ba faa do n ne ba dea ka la be ŋɔ n dɛ na
         ba. Ba ɛ nɛra bane ba sɔn aa lea Yeesu toroma bini. Ba tɔ sie ɛ asɔre tena n nɛ.
         8 N dɛ na Ampelatos waa ɛ n chamenate ya Dɔɔ Yeesu nɛɛ teŋa ta la.
         9 N dɛ na Ɔrbanus ya ne o bwa aa dɛ ɛ Yeesu Kristo toma nɔ la, ne n chamena Stakes.
         10 N dɛ na Apeles wekpega aa puu o ta che kiŋkiŋ Yeesu Kristo waa nɔ ta la. N dɛ na
         Aristobulus dem tena bwa.
         11 N dɛ na n bwɛɛ te Herodion. N dɛ na Nasesos dem tena la baa ɛ asɔre tena la bwa.
         12 N dɛ na n nimambii Trefiina ne Trefosa ba bwa aa dɛ ɛ ya Dɔɔ Yeesu toma nɔ la. Hé
         ŋɔ n nimambie Pɛɛses nomɛlbwa aa dɛ nyin o waa la be ŋɔ n dɛ nao. O ge koh ya Dɔɔ
         Yeesu toma nɔ ta ga.
         13 N dɛ na Rufus o sɔn aa lea ya Dɔɔ Yeesu toma nɔ ta la, ne o nya waa nyiŋ mɛ kɛ n
         gbagba nya la.
         14 N dɛ na Asiŋkritus, ne Flegɔn, ne Hɛɛmes ne Patroba, ne Hɛɛmas, ne yabala baa jaa
         la bwa.
         15 N dɛ na Faelolɔgɔs, ne Julia, ne Nɛɛreɔs ne o nimambihaah, ne Ɔlempas, ne Korowii
         nɛra ba ne baa lɔ bela la bwa.
         16 Hɛ́ɛ lea dɔŋa kɛrɛdɛ kɛŋɔ nyabii. Nɛra baa dɛ teŋɛ Yeesu Kristo nɛɛ la bwa dɛ na
         heya.
         17 Yabala, n dɛ soŋe heyaa kɛŋɔ hɛɛ nyiŋi nɛra baa gela he baah nɛɛ pegri dɛɛ bagle
         waa a ne Yeesu Kristo waa baa bagle heyaa nɔ aa wola jo asɛ dɛɛ vuugi heyaa la. Hé
         jem ba dɛɛ ke he te ba nɛ.
         18 A gɛ nɛra nɔ, ya Dɔɔ Yeesu Kristo laa baa tomɛ. Waa ba sie aa dɛ lɛ a ta la, anee
         baa ɛ. Nyotor ne nyosone nee baa negre nɛra baa wola wobɛlbwa jemɛ la.
         19 Nɛra bwa dɛ bol he teŋa haa dɛ teŋɛ Yeesu waa la ta waa bobɛlbwa, anomanta n sie
         lɛ he nɛɛ kɛrɛdɛ. Kɛ n dɛ nyin kɛŋɔ he ɛ wejerema wedɛɛga ɛɛ bɔr, asɛ dɛ ɛ nɛra haa
         wola wobɛlbwa jemɛ wechɔga ɛɛ be pera.
         20 Korowii waa dɛ tɛ yaa deŋnesɔɔhna la aa bigri chɔg Bɔnsam ne o toma asɛ he tigri
         o nɛ. Yá Dɔɔ Yeesu Kristo cha heya.
         21 Timoti n ne waa dɛ ɛ toma la dɛ na heya. Lusias ne Jasen, ne Sosipata ba bwa aa ɛ
         n bwɛɛ tena la dɛ na heya.
         22 Men Tɛɛseɔs Pɔɔl aa gela n chwerɛ tɔn nɔ tɛo la, n ge dɛ na heyaa ya Dɔɔ Yeesu Kristo
         sɔn ta.
         23 N Pɔɔl dea te Gayos dɛ na heya. O deemii bonɔ asɔre tena ɛɛ cheme. Erastos waa dɛ
         cheg bwɛɛ nɔ suuga la, o ne ya dɔŋ Kwaatos bwa dɛ na heya.
         25 Hé gel ya jam Korowii. Wɛɛ wonoo gel he che kiŋkiŋ Yeesu Kristo Amanesoma maa dɛ
         bol he be la ta. Korowii pili a gɛ waa nɔ bini. Anee fa ɛ wesɔɔhla saŋ la bwa la,
         26 kɛ taraken te, o chegɛ o keamere waa baa chwera la ta dɛ le a bwa ne baŋ. Korowii
         waa lole saŋ bɛlbwa la tɛ ŋwɛnɛ taraken ŋɔ nɛ́ra bol o waa la. O ɛ gɛ ásɛ ba bola
         dɛɛ bagle nɛra bwa ásɛ ba yaradaa dɛ teŋɛ a ta.
         27 Hé gel ya che Yeesu Kristo nɛɛ dɛ jam Korowii o gbo aa ɛ Korowii, dɛ gbo jemɛ wobɛlbwa
         la. O jirima aa tonɛ bwa! Aamen.1 Krent1 Krent1 Krent1 Krent1 Krent

1 Menee Pɔɔl aa too Korowii tea asɛ o lee mɛ ŋɔ ń ba ɛ Yeesu torome la. N ne n dɔŋ
         Sɔɔstenes bwaa chwerɛ tɔn nɔ dɛɛ tɛ he asɔre tena haa lɔ Kɔrent dɛɛ tomɛ Korowii la.
         2 Korowiirii le heya, dɛ koh pɛɛ he ne Yeesu Kristo aa pɛa la waa dɛ laa doŋa bɛlbwa
         kpɔ he nɛɛ dɛ gel he ɛ o nɛra. Ya dɛ chwerɛ he ne nɛra baa lɔ bobɛlbwa dɛɛ tomɛ ya
         ne ba bwa Dɔɔ Yeesu Kristo la.
         3 Ń Naa Korowii ne ya Dɔɔ Yeesu Kristo cha heya, dɛ tɛ heyaa bosɔɔhna.
         4 N dɛ jam Korowii tɔpere bɛlbwa kɛ waa koh pɛɛ he ne Yeesu Kristo aa pɛa la waa dɛ
         sune he nɛɛ dɛɛ cha heyaa nɔ.
         5 He ne waa pɛa la nomanta, o ja heyaa kpegri ŋwɛnɛ bɛlbwa ta. O gelɔ he jemɛ wobol,
         dɛ tɛ heyaa wejema, asɛ a bagle kɛŋɔ
         6 Yeesu Kristo waa la ya faa bol he be la jo he bambile bini kɛrɛdɛ.
         7 Anomanta taraken haa kpɔ hwɛga dɛɛ kpa ya Dɔɔ Yeesu Kristo bala nɔ, wobɛlbwa kpegri
         ta heyaa nyae le Korowii be.
         8 Ya Dɔɔ Yeesu Kristo nɔɔ dɛɛ ba gela he che kiŋkiŋ ka tel he serewe bena asɛ awola
         tɔpere waa ba la, wechɔga bɛlbwa bɛ he nɛɛ do.
         9 Korowii ɛ kasinteŋ te. Onee le heyaa ŋɔ hé ne o Bie la do som. O Bie laanee ya Dɔɔ
         Yeesu Kristo la.
         10 Yabala, n kpɔ ya Dɔɔ Yeesu Kristo dɛɛ soŋe heyaa kɛ hé bwa ɛ beŋkpoŋ. He bɛ dɔŋa
         baahna pegri, hé gel he nyoa pɛ he we-ɛɛla ne he liire ta.
         11 Yabala, nɛra bane le Kloi dem dɛ ba ŋɔ n be ŋɔ, webegra chole he bini bane baah ta,
         a waa n bol a gɛ waa nɔ la.
         12 N noɔ kɛ bane ŋɔ ba teŋɛ n Pɔɔl nɛ, bane ge ŋɔ ba teŋɛ Apolos nɛ, asɛ bane ge ŋɔ
         Pita nɛɛ ba te teŋɛ, bane ge ŋɔ ba teŋɛ Yeesu Kristo nɛ.
         13 Hé na! Yeesu Kristo binii he bɔne la! N Pɔɔlee ba koh he waa kpaa pɛl dagagre ta
         la aa? Kɛɛ n sɔn nee ba sɔ heyaa Korowii nee ŋɔ hɛ́ɛ teŋɛ n nɛɛ la? Akai!
         14 N dɛ jam Korowii kɛ gɛ saŋ n faa lɔ he be la, n ta nomɛlbwa Korowii nee sɔe ka ja
         Krispus ne Gayos nɛ.
         15 Anomanta nomɛlbwa toole dɛ won ŋɔ n sɔ heyaa Korowii nee ŋɔ hɛ́ɛ teŋɛ n nɛ.
         16 Dɛ Steeven ne o dem tena ge laa n berɛ sɔ Korowii ne aa, maa lii kɛŋɔ n sɔ nomɛl
         nee kpa.
         17 Yeesu Kristo fe ta men tomɛ ŋɔ ń baa sɔ nɛra Korowii ne. O ŋɔ ń ba bol Amanesoma
         la nɛra be, kɛ n bɛ n gbagba wejema ne nyotor kpɔ dɛɛ bol waa la, ásɛ Yeesu sewa
         waa sewɛ dagagre ta la bɛ pɛɛpɛɛ ɛ.
         18 O dagagre la ta seo la yaa dɛ bol a waa la ɛ wesale tɛ nɛra baa dɛ nyogre. Kɛ ya
         banɔ la Korowii aa dɛ lɛ yaa la te, ya jemɔ kɛŋɔ Korowii kpegri lɔ a ta.
         19 Ba chwerɛ Korowii Tɔn bini ŋɔ Korowii ŋɔ, "Mɛɛ geloo nɛra wejema ne tɔn jema ɛ pɛɛpɛɛ."
         20 A ba gɛ naa, dɛ lee wejerema ne tɔn jerema wejema dɔɔ jaɔ? Nɛra baa dɔ wobol wejema
         ge, dɛ lee ba dɔɔ? Korowii gelɔ nɛwɛnyini wejema ɛ pɛɛpɛɛ.
         21 Ba gbagba wejema gelɔ baa Korowii jemɛ. Korowii kpɔ o wejema ɛa gɛ, dɛ ŋɔ a ɛo silɛɛ
         kɛ wɛɛ lɛ nɛra baa yarada Amanesoma yaa bola dɛɛ bagle nɛra asɛ baa liira wesale la.
         22 Juda tena dɛ nyin ya ɛ nyokpowaa bag ba, Grik tena gee nyin kɛ ya bag ba wejema mɔɔ
         ba yarada.
         23 Ya te, Yeesu Kristo sewa dagagre ta la waa yaa bol. A ɛ waa Juda tena aa dɛ lɔ naa
         a ta dɛɛ vɛah, asɛ nɛra baa wola Juda tena ɛɛ ge la, a ɛ wesale ba be.
         24 Kɛ Juda tena ne Grik tena Korowii aa lee ba ŋɔ bá ba ɛ o nɛra la, Yeesu Kristo waa
         la ɛ Korowii kpegri ne o wejema ba te be.
         25 Korowii wesale gwaa nɛwɛnyini wejema, o gwɛgra ge gwaa nɛwɛnyini kpegri.
         26 Yabala, hé lii gɛ haa doa asɛ Korowii le heyaa ŋɔ hɛ́ɛ teŋɛ o nɛɛ la. He galga ta
         wejerema ɛɛ nɛra be. He galga ge ta nɛnjena ɛɛ nɛra be. He bwa ge laa ɛ koobii.
         27 Korowiirii saahna le waa nɛra aa dɛ liira wesale dɛ́ gel sihiih kpo wejerema, asɛ
         dɛ saah le gwɛgra ge dɛ́ gel sihiih kpo kpegnɛra,
         28 dɛ kpɔ waa nɛra siwi aa wola an su ne anɔ la baa dɛ liira wepuu, ne anɔ la baa wola
         a waa jemɛ ŋɔ á ba chɔg anɔ la nɛra aa dɛ maŋkuraa la,
         29 asɛ nɛn bɛ won gɔɔ o te Korowii sie.
         30 Korowiirii gela he ne Yeesu Kristo pɛ, asɛ ya che o nɛɛ dɛ dɔ Korowii wejema. O nɛɛ
         a che Korowii na yaa kɛ nɛndɛɛga dɛ berɛ kpɔ yaa ɛ o kwa. Onee kpɔ seo dɛ yawɛ yaa
         le ya wenaale ta.
         31 Anomanta gɛ Korowii Tɔn la aa ŋɔa la: "Nomɛlbwa waa dɛ nyin o te maŋkurae la, wɛɛ
         maŋkura o te waa Korowii aa ɛa ta."

1 Yabala, a gɛ saŋ n faa ba he be dɛ ba di Korowii waa danseɛ he be la, nyotor ne nɛwɛnyini
         wejema laa n kpɔ bol waa bagle heya.
         2 Maa lɔ he be la, dɛ maa nyin kɛ n kpɔ wejema ane ja n wobol ta, nemenɛ Yeesu Kristo
         seo waa sewa dagagre la ta la wa.
         3 N faa lɔ he be la, n ta kpegri dii he nɛ. Ɔmee ne bochela nee n ɛ toma he bini.
         4 N webagla bini la, n ta wejema kpɔe bol waa bagle heyaa ásɛ he sie lɛ. Kɛ Korowii
         Domadɛɛge laanee di n wobol la danseɛ dɛ gel a do kpegri.
         5 Anomanta nɛn wejema ta laa a che hɛɛ yarada Yeesu Kristo dɛɛ teŋɛ o nɛ. Korowii kpegri
         la taa a che.
         6 Ya dɛ bol wejema waa te dɛɛ bagle nɛra ba sie aa chaah Korowii waa ta kɛrɛdɛ. Wejema
         yaa dɛ bagle a waa nɔ ta harɛ nɔ ta nɛra ne ba nɛnjena wejema ɛɛ. Ba te ɛɛ ba ɛ pɛɛpɛɛ.
         7 Korowii wejema waa yaa bagle. A fa sɔɔh, nɛwɛnyini faa wola a waa jemɛ. A ɛ waa Korowii
         aa ɛa cheg yaa mɔɔ dɛ ta harɛ nɔ, ásɛ a ba cha yaa ya dɔ jirima.
         8 Harɛ nɔ ta nomonjena fa ta a gɛ wejema nɔ mun noɛ. Dɛ ba fe no a mun aa, ba fe ta
         gelɛ ba kpo ya Dɔɔ la waa dɔ jirima la dagagre ta.
         9 A gɛ waa nɔ waa ba faa chwerɛ dɛ ŋɔ, "Waa nomɛlbwa aa wola a dɔŋa nae, nomɛlbwa aa
         wola a waa noɛ, nomɛlbwa ge aa wola an liire laanee Korowii ɛ cheg nɛra baa dɛ nyin
         o wa."
         10 Kɛ Korowii chegɛ o Domadɛɛge la ta dɛɛ bagle yaa a waa ásɛ ya won no a mun. O Domadɛɛge
         la dɛ na wobɛlbwa bini kɛrɛdɛ, hale dɛ jemɛ Korowii wesɔɔhla gba.
         11 Nomɛlbwa aa o dɔŋ nyu bini jemɛ, nemenɛ naate gbagba. Gɛɛ a do nɛwɛnyini aa wola
         waa aa lɔ Korowii be jemɛ. O Domadɛɛge gbosoroo jemɛ o nyu bini.
         12 Ya te, liire yaa dɔa ta harɛ nɔ ta liire ɛɛ. Korowiirii kpɔa tɛ yaa. O kpɔ o Domadɛɛge
         tɛ yaa o do ya nɛ. Anee gela ya jemɛ kwaa waa tɛ yaa la.
         13 Yaa dɛ bol waa nɔ, yaa nɛwɛnyini wejema ta chegɛ dɛɛ bola. Korowii Domadɛɛge laanee
         dɛɛ bagle yaa waa yaa bol. Anɔ la waa bol la, anee ya ge kpɔ dɛɛ bagle o wa.
         14 Nomɛlbwa Korowii Domadɛɛge aa wola toole o nɛɛ la, o dɛ vɛh o Domadɛɛge la wa. A
         ɛ wesale tɛ naate, waa a mun no, dɛkalkɛŋɔ Korowii Domadɛɛge gboo gela nɛn ɛɛ no Korowii
         waa mun.
         15 Nɛn Korowii Domadɛɛge aa lɔ o nɛɛ la jemɛ wobɛlbwa ŋwɛnɛre. Kɛ nɛn waa wola toole
         o nɛɛ la aa won jemɛ naate waa lɔ o nɛɛ la ŋwɛnɛre.
         16 Korowii Tɔn bini ba pɛɛrɔ ŋɔ, "Nɛn besoo dɛ won jemɛ Korowii liire o? Umee dɛ won
         baglo waɔ?" Kɛ ya te dɔ Yeesu Kristo liire.

1 Yabala, n fa ta wone bol waa bagle heyaa kɛrɛdɛ gɛ maa dɛ bagle nɛra Korowii Domadɛɛge
         aa chaah ba sie la. N bola tɛ heyaa kɛ nɛra ba taa dɛ teŋɛ ba nɛwɛnyini mar waa ta,
         dɛkalkɛŋɔ he do kɛŋɔ bechale ken Yeesu Kristo waa la ta.
         2 Wobopwɛra nee n faa bagle heyaa waa kɛŋɔ baa dɛ ɔr bechala waa wola tele ne kondikwaa
         dii la. Hale taraken kwara he ta tele mɔɔ,
         3 dɛkalkɛŋɔ he ta dɛ teŋɛ nɛwɛnyini mar ta. Bɔweela ne nagra aa lɔ he baah ta nɔ, nɛwɛnyini
         mar nɛɛ laa hɛɛ teŋɛ nɔ naa? Haa jemɛ kɛŋɔ dɛ he dɔ gɛ da nɔ naa, he ja nɛra baa dɔ
         harɛ nɔ ta liire nɛɛ kɛɛ?
         4 Dɛ he bane ŋɔ he dɛ teŋɛ n Pɔɔl nɛ, asɛ he bane ge ŋɔ ba dɛ teŋɛ Apolos nɛ aa, amɔ
         dɛ he ne nɛra baa dɛ teŋɛ ba nɛwɛnyini mar ta la da beŋkpoŋ.
         5 Bamewaa Apolos ne Pɔɔl hɛɛ maŋkura ba gɛ nɔɔ? Tom-ɛɛra gboo yaa. Korowii tomɛ yaa
         he be, asɛ he no Yeesu waa dɛ yaradaa dɛ kpɔ he te tɛo. Toma Korowii aa kpɔa tɛ ya
         bini bɛlbwa laanee yaa ɛ.
         6 Ya fa do kɛŋɔ nɛra baa dɛ du kwaa dɛ do he bini. Menee dua, asɛ Apolos ge ka ba dɛ
         ba do nee a ta. Korowiirii gela kwaa la le dɛ kpeg.
         7 Anomanta nɛn waa dɛ du kwaa ne onɔ la waa dɛ do nee a ta la te bɛlbwa aa won waane
         ɛ. Korowii gbosoroo won waa ɛɛ, dɛkalkɛŋɔ onee gela kwaa won lee, dɛɛ kpeg.
         8 Nɛn waa dɛ du kwaa ne onɔ la waa dɛ do nee a ta la te bɛlbwa ta korɛ. Korowii dɛ
         bɔ bɛlbwa kem gɛ aa chɛa.
         9 Korowiirii dɔ yaa, ya ne o pɛ dɛɛ ɛ toma. Asɛ he ge do kɛŋɔ o koo waa dɛ parɛ ne
         o dea waa dɛ do.
         10 Korowiirii cha mɛ n won ɛ toma kɛŋɔ nɛn waa jemɛ dea mae kɛrɛdɛ la, dɛ pa dea la
         mun, asɛ nomɛl ge ba ma dɛɛ chɔŋɛ. Kɛ bɛ́lbwa nyiŋi kɛrɛdɛ gɛ waa maa dɛɛ chɔŋɛ.
         11 Yeesu Kristo gboo Korowii den kpɔ cheg kɛ dea mumpar. Dɛ Yeesu laa aa, nomɛlbwa toole
         yá che o nɛɛ o lɛ yaa.
         12 A do kɛŋɔ bane aa kpɔ suugaswɛm, bane kpɔ suugapoŋ, bane kpɔ bwedɛɛga dɛ ma chɔŋɛ
         dea la mumpar la ta, asɛ bane ge kpɔ daa ne kpɔga ne jaage sɛɛh dɛ ma chɔŋɛ.
         13 Dɛ Korowii tɔpere waa dɛ ba nɛra bwa waa bola dɛ pa bole la telaa, belaa baa ba nae
         gɛ bɛlbwa toma aa doa. Awola tɔpere la, niinii dɛɛ ba toma nomɛlbwa aa ɛa la wer bini
         bagla.
         14 Dɛ nii la jo toma haa ɛa chɔŋɛ dea la mumpar la ta dɛ a ta fueh yaa, Korowii ɛɛ bɔe
         a kemee.
         15 Kɛ dɛ nomɛl toma fuoh waa, Korowii ɛɛ lɛ naatee, kɛ wɛɛ paŋɛ komɛlbwaa. Wɛɛ ɛo kɛŋɔ
         kon baa keeru le nii ta ken.
         16 Haa jemɛ kɛŋɔ he chegɔ tɛ Korowii Dea asɛ o Domadɛɛge la so he bini kɛɛ?
         17 Anomanta nomɛlbwa waa chɔg Korowii Dea la, Korowii ɛɛ chɔg naatee, dɛkalkɛŋɔ o Dea
         la waa doa la ɛ dea doŋa bɛlbwa aa wola toole o ta. Heyaa o Dea la.
         18 He bɛ he te dɛɛ negre. Dɛ he bini bɛl lole dɛɛ lii kɛŋɔ o dɔ harɛ nɔ ta wejema aa,
         ó ɛ o te gɛne ásɛ dɛ dɔ Korowii wejema tenten.
         19 Harɛ nɔ ta wejema ɛ wesale Korowii be. Ba chwerɛ Korowii Tɔn bini dɛ ŋɔ, "Nɛra kpɔ
         wejema ŋwɛnɛ ta dɛɛ ɛ wechɔga, kɛ Korowii dɛ lag ba."
         20 Ba chwerɛ o bobɛl ge ŋɔ, "Korowii jemɛ harɛ nɔ ta wejerema liire kɛŋɔ a ɛ wepuu."
         21 Anomanta he bɛ bane kpɔ dɛɛ ta nyoa. Komɛlbwa chɔ le dɛ tɛ heya.
         22 Pɔɔl ne Apolos ne Pita, nyundua ne harɛ, mkpa ne seo, kwaa aa lole fini ne kerekere
         oo, heyaa dɔ a bwa.
         23 Yeesu Kristo gee dɔ heya, asɛ Korowii ge dɔ Yeesu Kristo.

1 A wer kɛ hɛɛ yerɛ yaa Yeesu Kristo bonɔɔna. Korowii bagle yaa o wesɔɔhla dɛ kpɔ do
         ya nɔn ta ŋɔ yáa bagle nɛra.
         2 Waa aa chɛ nɛn baa kpɔ waa do o nɔn ta laanee kɛŋɔ o gel o waa dɔ kasinteŋ.
         3 Dɛ he dɛ kpɛɛ mɛ kɛɛ he dɛ chɔg mɛ noo, n waane laa. Nɛwɛnyini laa dɛ won bol n waa
         dɛ pa mɛ bole. N gbabir aa won kpɛɛ n te dɛ chɔg n te.
         4 N ta wechɔga bɛlbwa nae n waa bini te, kɛ a ta baglɛ kɛ mɛɛ di bolee. N Dɔɔ Yeesu
         Kristoo dɛɛ ba n waa bola dɛ pa bole.
         5 Anomanta he bɛ nomɛlbwa kpɛɛ kɛɛ dɛ chɔgo ka tel kɛŋɔ Yeesu Kristo aa ba. Dɛ o balaa,
         wobɛlbwa aa sɔah la ɛɛ le bochaahnee, wedɛɛga oo, wechɔga oo, a bwa ɛɛ leo, asɛ wobɛlbwa
         aa sɔah dɛ do nɛwɛnyini bambile bini la chɔ baŋ, asɛ Korowii kpɛɛ nomɛlbwa gɛ aa chɛo.
         6 Yabala, n kpɔ toma n ne Apolos aa ɛa la dɛ che a ta dɛ bagle waa nɔ, ásɛ he no a
         mun dɛ jemɛ waa aa wera kɛŋɔ he ɛ. Ba chwerɛ Korowii Tɔn bini ŋɔ: He bɛ ɛ garɛ gɛ
         baa chwera Korowii Tɔn bini la. He bɛ bane kpɔ gwaa bane dɛ́ɛ maŋkura he te.
         7 Umee ŋɔ he be ŋɔ he gwaa bane ɔ? Wobɛlbwa haa jema la, Korowiirii tɛɛ. Bɛ nyoa dɛɛ
         ta a do kɛŋɔ Korowii laa kpɔ waa haa jema la kɛɛ.
         8 He dɛ lii kɛŋɔ he dɔ komɛlbwa a magre he ne, he ɛ dɔɔhna. He berɔ garɛ yaa dɛɛ di
         kora. Dɛ he fe dɛ di kora kpela te naa, a fe bɔ. Ya ne he bwa fe ɛ koranar.
         9 N te be, Korowii gelɔ ya banɔ nɔ yaa ɛ Yeesu toroma nɔ ka mun, dɛ do kɛŋɔ nɛra baa
         lag ba dɛɛ la ka kpoo ba, asɛ nɛra bwa ɛɛ nyiŋ ba, dɛkalkɛŋɔ nyundua toroma ne nɛra
         bwa dɛ nyiŋi yaa.
         10 Yeesu Kristo nomanta ya ɛ gɛna nɛra be, kɛ he dɛ yerɛ he te wejerema o waa ta. Ya
         ɛ nɛŋgwɛgra nɛra be, kɛ he ɛ he te o kpegnɛra. Ba dɛ duu heya, dɛ lawɛ ya te sie dɛɛ
         tegɛ harɛ.
         11 Lɔr ne nyɔgre dɛ kpo yaa, yakwanee yaa tɔ, nɛra ɛɛ lɔɔ yaa, ya ta sobɔr dɔe dɛ kpoŋe
         ba le fini.
         12 Ya bokpega taa yaa di. Nɛra hah yaa dɛɛ chɛgre yaa, kɛ ya te soŋe wedɛɛga dɛɛ tɛɛ
         ba. Ba dɛ ɛ yaa hɔhɔrɔwa, kɛ ya te sɔɔh bwara dɛɛ tɛɛ ba.
         13 Nɛra dɛ chɔg ya sɔn, kɛ ya te dɛ kwaa ba sɔn. Ya do kɛŋɔ puldoa haahra nɛra be, hale
         ba le fini.
         14 N ta gɛ waa nɔ chwerɛ ba tɛ heyaa dɛ́ gel sihiih kpo heya, kɛ jae mɛɛ ja heya, haa
         ɛ n bidɛɛga maa dɛ nyin heyaa la nomanta.
         15 Dɛ he dɔ nɛra ba warɛ pirim dɛ won cha heyaa Yeesu Kristo ŋwɛnɛ ta naa, n gboo ta
         he mɛɛ. Menee tɔ sie bol Amanesoma la he be. A taa n che ɛ he mɛɛ Yeesu Kristo waa
         ta.
         16 Anomanta n dɛ soŋe heya, hé kpɔ n da.
         17 A waa gela n tomɛ Timoti he be la. O ɛ n bie maa dɛ nyinu, wɛɛ no n deŋna waa Yeesu
         Kristo toma nɔ ta. Wɛɛ lii heyaa gɛ maa dɛ teŋɛ Yeesu Kristo waa la ta. Gɛ maa dɛ
         bagle asɔrere ta bobɛlbwa laanee wɛɛ ba heyaa liira.
         18 He bane dɛ bagle he te dɛɛ lii kɛŋɔ maa ba dɛ ba na heyaa kpa.
         19 Dɛ Korowii sɛoh waa, aa bigri mɛɛ ba he bee dɛ gbagba ba na kpegri nɛra baa dɛ bagle
         ba te la aa dɔa. Ba wobol gbo ta laa n ŋɔ.
         20 Korowii Kora bini doe ta nyoa wobol pɛɛpɛɛ ɛɛ. O kpegri dɔe waa.
         21 Ɛrɛ balaa hɛɛ nyin kɛ n ba he be nɔ? Hɛɛ charɛ he daa asɛ n nyin he waa dɛ ba bambisɔn
         ne kɛɛ ń kpɔ chweema ba dɛ́ ba tɛr he deŋne ɔ?

1 N dɛ no kɛ he bini bane dɛ bɔ jwamane aa wola were, hale nɛra baa wola Korowii tomɛ
         kwara aa wola gɛɛ ɛ. Ba ŋɔ he bini bɛl lawɛ o mɛɛ haah kwaraa dɛɛ chɔ.
         2 A fe chɛ kɛŋɔ he gel he teene bini chɔg waa nɔ wa, asɛ hɛɛ maŋkura he te la. Aa were
         kɛŋɔ gɛ nɛn la ta ja he bini kpa!
         3 N gbabir toole he be bela, kɛ n liire te lɔ he be. N dɔɔ pa naate waa ɛ gɛ waa nɔ
         bolchɔge kɛŋɔ n gbagba aa lɔ bela ken.
         4 Dɛ he baa cheme ya Dɔɔ Yeesu sɔn ta, o kpegri do he nɛ, n ge liire do he bini naa,
         5 hé kpɔ naate bwadabii do Bɔnsam nɔn ta ó chɔgo, asɛ awola ya Dɔɔ aa ba la, ó ge
         ba lɛ o doma te.
         6 Aa were kɛŋɔ hɛɛ maŋkura he te. Haa jemɛ kɛŋɔ iisi tama wono gel men damanta ɛɛ ugaa?
         7 Anomanta hé laa gɛ wechɔg-ɛɛ la kpɔ he bini asɛ o wechɔga aa do kɛŋɔ iisi la bɛ
         heyaa bu, ásɛ he do wer kɛŋɔ paanoo baa wola iisi a ta doe, dɛ di tɔpejen Galekaa
         la. He do gɛ kpela. Yeesu Kristo koh ya waa dɛ sewɛ kɛŋɔ baa kpo peera Galekaa tɔpere
         la.
         8 Anomanta hé gel ya kpɔ ya te kɛŋɔ yaa dɛ ba Galekaa kondikwaa dii ken, anee kɛŋɔ
         yá laa meesɔɔh ne wechɔga bɛlbwa soosiwi kpɔ ya bini gɛ baa laa iisi kpɔ paanoo baa
         kpɔa dɛɛ di Galekaa ta la. Hé gel ya kpɔ kasinteŋ ne tepoŋ dɛ teŋɛ Korowii nɛ.
         9 N tɔn n faa chwerɛ heyaa la, n baglɔ kɛ he ne nɛra jwamane aa lɔ ba sie ta la bɛ
         pɛ.
         10 Banɔ la baa wola yabala asɔre tena ɛɛ dɛɛ bɔ jwamane, ba sie ɛɛ begre kwa, baa tomɛ
         voga la, ba te laa n ŋɔ hé laa he te kpɔ ba nɛɛ nɔ, dɛkalkɛ ba te lɔ bobɛlbwa. Haa
         lɔ harɛ nɔ ta nɔ, haa won laa he te kpɔ ba nɛ!
         11 Nɛra la maa dɛ bol ba waa laanee nɛra baa ŋɔa ba ja yabala asɔre tena nɛ, kɛ dɛɛ
         bɔ jwamane, dɛ kpɔ suuga gwaa komɛlbwa, dɛɛ tomɛ voga, dɛɛ bol nɛra bwara wechɔga,
         dɛ nyɔ sen dɛɛ dɛɛ, dɛɛ ŋwɛ la. Ba ŋɔ ba ɛ asɔre tena dɛ berɛ dɛɛ ɛ waa aa do ken
         nɔ la, he ne gɛ nɛra nɔ te bɛlbwa bɛ pɛ a ba ɛ kɛ hɛɛ pɛ nɔnee di kwa.
         12 Nɛra baa wola asɔre tena ɛɛ la te, n ta ŋwɛnɛ dɔe kɛ n bol ba waa dɛ pa bole. Korowiirii
         dɛ bol ba waa dɛ pa bole.
         13 Nɛra baa ɛ asɔre tena la te, heyaa chɛ kɛŋɔ he bol ba waa dɛ pa bole. Korowii Tɔn
         baglɔ kɛŋɔ "Hé doŋi wechɔg-ɛɛ le he bini."

1 Umee ŋɔ he be ŋɔ dɛ he bini bɛl ne o dɔŋ asɔre te dɔ waane aa, ó gel Korowii nɛra,
         dɛ kpɔɔ la nɛra baa wola Korowii tomɛ be bá ka bola ɔ? Korowii nɛra laa dɛ bola aa?
         2 Haa jemɛ kɛŋɔ kerekere Korowii nɛraa dɛɛ ba harɛ nɔ ta nɛra waa bola dɛ pa bole kɛɛ?
         Dɛ heyaa dɛ ba bol ba waa te naa, ɛrɛɛ haa wola won bol wejegre aa do ken nɔɔ?
         3 Haa jemɛ kɛŋɔ yan dɛ ba bol nyundua toroma waa dɛ pa bole kɛɛ? Harɛ nɔ ta nɛra waa
         yaa wola won bol aa?
         4 Dɛ he ne he dɔŋ dɔ waane aa, ɛrɛɛ he kpɔ dɛɛ do nɛra asɔre tena aa wola ban kpɔe
         dɛɛ ɛ wobɛlbwa la nɔn ta ŋɔ bá bola ɔ?
         5 A dɔ sihiih tɛ heya. Amɔ wejereme beŋkpoŋ kwaraa toole he bini dɛ won bol he baah
         wa,
         6 asɛ hɛɛ samane dɔŋa dɛ gel nɛra baa wola asɔre tena ɛɛ kaa bol he waa nɔ naa? A ta
         gɛ chɛɛ.
         7 Haa dɛ samane dɔŋa nɔ gba kwara baglɔ kɛŋɔ he dɔɔ di bolchɔge. Dɛ he ne he dɔŋ dɔ
         waane aa, lawɛ bambile. Dɛ o ŋwɛɛ kwaraa naa, kpɔ kɛo. A wer gwaa kɛŋɔ haa samano.
         8 Kɛ haa gɛ ɛ. Heyaa dɛɛ ɛ dɔŋa wechɔga, dɛɛ faah dɔŋa, hale he bala asɔre tena.
         9 Haa jemɛ kɛŋɔ wechɔg-ɛɛra aa Korowii Kora la taa ja kɛɛ? He bɛ he nyu negre. Nɛra
         baa dɛ ɛ sɛnwaa, ne vog toroma, ne nɛra baa dɛ bɔ jwamane, ne baala ba ne ba bandɔŋa
         aa dɛ chɔ haah ne baa,
         10 ne ŋwɛɛra, ne nɛra ba sie aa dɛ begre ba dɔŋa kwa, ne sennyɔdɛɛra, ne nɛra baa dɛ
         bol dɔŋa wobochɔga, ne nɛra baa dɛ faah nɛra, nɛn waa dɛ ɛ a gɛ waa nɔ te bɛlbwa la
         aa Korowii Kora la taa ja.
         11 He bini bane fa kpoŋe gɛ da nɔ. Kɛ taraken Korowii koh ya Dɔɔ Yeesu Kristo ne Korowii
         Domadɛɛge la toma la waa dɛ sɔ he wechɔga bwa ta, dɛ gel he ɛ nɛndɛɛga he waa su o
         siwi.
         12 Nomɛl te kompɛɛ, "N dɔ ŋwɛnɛ kɛ n ɛ wobɛlbwa." Kpelaa, kɛ a bwa laa wera tɛ yaa.
         N fe jemɔ kɛ maa komɛlbwa ki, kɛ maa gel komɛlbwa gwaa n nɛ.
         13 Bɛl gee ŋɔɔ, "Tea waa kondikwaa do le, asɛ kondikwaa ge che dɛ tɛ tea." Kpelaa, kɛ
         Korowii gelɔ a bwa dɔ jaga dɛ́ chɔg. O ta nɛn bwadabii ɛɛ tɛo ŋɔ ó kpɔ ɛ jwamanwa,
         kɛ o ɛo tɛo kɛŋɔ ó kpɔ tomɔ. Anomanta nɛn bwadabii ɛ Korowii kon, wɛɛ tɛo komɛlbwa.
         14 Gɛ Korowii aa kpɔ o kpegri ir ya Dɔɔ Yeesu Kristo seo ta la, gɛɛ wɛɛ ba o kpegri
         la kpɔe dɛ ir ya ge seo ta.
         15 Haa jemɛ kɛŋɔ he bwadabii ɛ Yeesu Kristo bwadabii pera kɛɛ? Dɛ gɛɛ a do te naa, amɔ
         a chɛ kɛŋɔ n kpɔ n bwadabii waa ɛ Yeesu bwadabii pera la ka bɔ jwamane aa? Akai! He
         bɛ gel a ba gɛ.
         16 Haa jemɛ kɛŋɔ nomɛlbwa waa bɔ jwamane la, o ne haah la pɛo dɛ ɛ bwadabii beŋkpoŋ
         aa? Korowii Tɔnee bagla ŋɔ, "Nɛra banɛ la ɛ beŋkpoŋ."
         17 Nomɛlbwa waa kpɔ o te pɛl ya Dɔɔ la ge, o ne o bwa dɔ Doma beŋkpoŋ.
         18 Anomanta hé laa he te dɛɛ kpɔ jwamane ta. Wechɔga bɛlbwa nɛn aa dɛ ɛ la, aa o bwara
         bini so. Kɛ nɛn waa dɛ bɔ jwamane la, o gbagba bwadabii wɛɛ do wechɔga ta.
         19 Haa jemɛ kɛŋɔ he bwadabii ɛ Korowii Domadɛɛge la sobɔr kɛɛ? Korowii kpɔɔ tɛ heya,
         o so he nɛ. Anomanta he laa dɔ he te. Korowiirii dɔ heya,
         20 dɛkalkɛŋɔ o kpɔ Yeesu Kristo chal yawɛ heya. Anomanta hé nyiŋi he bwadabii ta kɛrɛdɛ
         dɛ kpɔ tomɛ Korowii dɛ tɛo sɔn.

1 He fa chwerɛ tɔn dɛ ba bɔɔ mɛ ŋɔ, dɛ baa ŋɔ waa haahnee mo aa, a wer aa? Baa ŋɔ waa
         haahnee mo aa, a wer.
         2 Kɛ jwamane aa wara la nomanta, a chɛ kɛŋɔ baa bɛlbwa dɔ o haah, asɛ haah bɛlbwa ge
         dɔ o jaa.
         3 Baa bɛlbwa bɛ ŋɔ o ne o haah naa chɔ, gɛɛ haah ge bɛ ŋɔ waa sɛh o ne o jaa chɔ.
         4 Haah ta o bwadabii kpegri dɔe chɔe bɔr, o jaaree dɔ. Gɛɛ baa ge aa wola o bwadabii
         kpegri dɔe, o haahnee dɔ.
         5 Anomanta bɛlbwa bɛ o te kpɔ sɔh o dɔŋ chɔe be pera, atane kɛŋɔ he bwa sɛoh kɛŋɔ he
         dɛ nyin kɛ he kpɔ bambibeŋkpoŋ soŋe Korowii tɔpere bɛl tama mɔɔ. Gɛ te wer. Kɛ dɛ
         he ɛ gɛ tonaa, hé berɛ pɛ ja. Dɛ he ta pɛɛ yaa, haa wola won lawɛ he te la, Bɔnsam
         ɛɛ geloo he ɛ wechɔga.
         6 Waa nɔ maa bagla nɔ ta denɛ dɛɛ do heyaa ŋɔ a chɛ kɛŋɔ he mo haahna. Kɛ n dɛ bagle
         kɛŋɔ dɛ he mo haah naa, a ta wechɔga ɛɛ.
         7 N te fe dɛ nyin kɛŋɔ nomɛlbwa fee bɛ haah mo, dɛ so gɛ maa soga nɔ. Kɛ nomɛlbwa laa
         Korowii ta ŋɔ ó gbo so dɛ bɛ haah mo. O dɛ tɛ nomɛlbwa o we-ɛɛla waa dɛ ɛ la kpegri,
         bɛl yon do kpegri anɔ ta, bɛl ge do kpegri anɔ ta.
         8 Waa maa dɔa dɛ tɛ nɛra baa wola haahna dɔe, ne haahna baa wola jaranar dɔe, ne nɛra
         ba jaranar aa serewa laanee kɛ bá fee so gɛ n gbo aa soga nɔ.
         9 Dɛ bɛlbwa nao kɛŋɔ waa won haŋre dɛ gbo so te naa, amɔ ó mo haah kɛɛ ó yalɛ. A
         bɔ kɛŋɔ haah kɛɛ baa pɛla aa dɔe aa we he nɛɛ kohona.
         10 Anɔ la maa bera dɔ dɛɛ tɛ hahmoola ne jadɔɔhnaa nɔ. N gbagba laa dɛɛ bol. Ya Dɔɔree
         ŋɔa ŋɔ haah bɛ o jaa vɛh.
         11 Kɛ dɛ o vɛh o jaa raa, o bɛ baa bɛlbwa yalɛ kpa, atane kɛŋɔ o berɛ la o jaa la be
         asɛ ba ka pɛ dɛ so ja. Baa ge bɛ o haah vɛh.
         12 N gbagbaa dɛɛ bol anɔ te dɛɛ tɛ he kar la. Ya Dɔɔ laa bola. Dɛ he ɛ asɔre te dɛ mo
         haah waa wola asɔre te ɛɛ, a too o tea o ŋɔ wɛɛ soo waa, bɛ on vɛh.
         13 Dɛ haah ge ɛ asɔre te dɛ yalɛ baa waa wola asɔre te ɛɛ, dɛ o tea toorɔ kɛŋɔ o ne
         wɛɛ soo waa, haah la bɛ on vɛh.
         14 Baa waa wola asɔre te ɛɛ la, o mo haah waa ɛ asɔre te aa, pɛɛ o ne haah la aa pɛa
         la nomanta, Korowii kpɔ baa la dɛɛ ɛ o nɛn. Gɛɛ a do, haah ge ta asɔre te ɛɛ dɛ yalɛ
         baa waa ɛ asɔre te aa, pɛɛ o ne waa pɛa la nomanta, Korowii kpɔ haah la ge dɛɛ ɛ o
         nɛn. Dɛ gɛ laa aa, he bii fe ta Korowii bii ɛɛ, kɛ taraken ba ɛ o kwa.
         15 Dɛ onɔ la waa wola asɔre te ɛɛ ŋɔ wɛɛ vɛh o dɔŋ waa ɛ asɔre tee yaa, tɛo ŋwɛnɛ wɛɛ
         la. A ba gɛ naa, a ta wechɔga ɛɛ. Korowii dɛ nyin kɛŋɔ ya so deŋnesɔɔhna ta.
         16 Dɛ Korowii ɛɛ che haah haa ɛ asɔre te nɛɛ dɛ lɛ he jaa raa, he jemaa? Gɛɛ a do baa
         haa ɛ asɔre te la nɛɛ kɛŋɔ Korowii ken ɛɛ che he nɛɛ dɛ lɛ he haah naa, he jemaa?
         17 Korowiirii tɛ bɛlbwa o we-ɛɛla wɛɛ ɛ. Anomanta a chɛ kɛŋɔ bɛlbwa ɛ gɛ Korowii aa
         leo dɛ tɛo ŋɔ wɛ́ɛ ɛ la. Gɛɛ mɛɛ bol asɔre tena baa lɔ bobɛlbwa la be.
         18 Dɛ ba kpɔ kere chɔgɛ nomɛl mɔɔ Korowii leo o ba ɛ asɔre te aa, o bɛ kpɔ sɔh. Korowii
         le nomɛl ge, dɛ ba ta kere kpɔe chɔgɔ waa, o bɛ gel ba kpɔ kere chɔgɔ.
         19 Ba kpɔ kere chɔgɛ noo, a ta waane ɛɛ, ba ta kere kpɔe chɔgɛ noo, a ta waane ɛɛ. Kɛ
         Korowii Waa la ta teŋaa ɛ kasinteŋ.
         20 Anomanta do gɛ haa doa mɔɔ Korowii lee he ba ɛ asɔre te la.
         21 Dɛ he ɛ yom dɛ ba ɛ asɔre te aa, bɛ gel a we he nɛ. Kɛ dɛ ba tɛɛ ŋwɛnɛ ŋɔ hé le
         he yom ɛɛ la ta naa, bɛ vɛh.
         22 Nomɛlbwa waa ɛ yom dɛ ɛ asɔre te la, o dɔ o te Korowii be. Gɛɛ a do, nomɛlbwa waa
         dɔ o te dɛ ba ɛ asɔre te la, o ɛ Yeesu Kristo yom.
         23 Korowiirii kpɔ Yeesu Kristo chal la yawɛ heya, anomanta he bɛ lii kɛŋɔ nɛraa dɔ heya.
         24 Yabala, gɛ he faa doa mɔɔ Korowii le heyaa he ba ɛ asɔre tena la, hé ta do gɛ, asɛ
         he ne Korowii do le.
         25 Korowii ta men nɛra baa wola yalɛ la waa baglɛ, kɛ o dɛ cha mɛ asɛ mɛɛ ɛ o toma kɛrɛdɛ.
         Anomanta mɛɛ bagle gɛ maa jemaa.
         26 Waa lole dɛ dawɛ ya nɛɛ kɛrɛdɛ, anomanta n te be te, a wer kɛ gɛ haa soga la, hé
         ta so gɛ.
         27 Dɛ he dɔ haah naa, bɛ ŋɔ hɛɛ vɛoh. Dɛ he ta bɛl dɔe ge aa, bɛ ŋɔ hɛɛ nyin bɛlee.
         28 He mo haah naa, a ta wechɔga ɛɛ. Dɛ haah ge yalaa, a ta wechɔga ɛɛ. Kɛ waa lɔ a ta
         he soga bini, a waa mɛɛ nyin n lɛ heyaa le a ta la.
         29 Maa ŋɔ gɛ nɔ, yabala, yaa harɛ nɔ taa bigri bɛlbwa. Anomanta le fini dɛɛ kaa, a chɛ
         kɛŋɔ he banɔ la haa dɔ haahna la ɛ kɛŋɔ he ta haahna dɔe ken,
         30 he banɔ la haa dɛ wi ɛ kɛŋɔ he waa aa sume ken, he banɔ la ge haa dɛ mamɛ ɛ kɛŋɔ
         he sie ta lɛɛ ken, he banɔ la ge aa dɛ yawɛ la ɛ kɛŋɔ kwaa haa yawa la ta he kwaa
         ɛɛ ken.
         31 Asɛ he banɔ la ge haa dɛ ɛ wobɛlbwa harɛ nɔ ta la bɛ ɛ a gwaa kohona, dɛkalkɛŋɔ harɛ
         nɔ ne o waa dɔ jaga. Waa bigri bɛlbwa.
         32 N dɛ nyin kɛŋɔ harɛ nɔ ta waa bɛ heyaa ha kohona. Baa waa wola haah dɔe la, o siwi
         dɛ swɛɛ Korowii toma ta, wɛɛ nyin kɛŋɔ Korowii sie lɛ o nɛ.
         33 Kɛ baa waa dɔ haah la te sie dɛ begre harɛ nɔ ta kwaa ta, ásɛ o haah sie ɛɛ lɛ o
         nɛ. Webele anɛɛ yon do o baŋa.
         34 Haah waa wola yalɛ, kɛɛ tolo, o sie dɛ begre Korowii toma ta, o kpɔ o te ne o liire
         bwa dɛɛ tɛ Korowii toma. Asɛ haah waa yala la ge sie ɛɛ begre harɛ nɔ ta kwaa ta ásɛ
         o jaa sie lɛ o nɛ.
         35 N dɛ nyin kɛ n cha heya, a waa gela mɛɛ bol waa gɛ la. Maa nyin kɛŋɔ he ŋwɛnɛ tɔ.
         N dɛ nyin kɛŋɔ he ɛ anɔ la aa wera ásɛ he liire bwa won do Korowii toma ta.
         36 Dɛ baa bɛlbwa dɔ o bihaah waa kpega ne yala, o ŋɔ waa gel o yalɛ, dɛ berɛ na kɛŋɔ
         a wer kɛŋɔ bie la yalaa, ó ɛ gɛ bwa waa dɛ nyin. Ó gel o yalɛ. A ta wechɔga ɛɛ.
         37 Dɛ baa bɛlbwa nyiŋi gɛ waa nɔ kɛrɛdɛ dɛ ŋɔ waa o bihaahnee kpɔ tɛ baa bɛlbwa ó mo
         aa, dɛ nomɛl laa hɛo, dɛ o gbagba bambile binii a le, asɛ o ta on kpɔe tɛ baa laa,
         o ɛ wa.
         38 Anomanta, dɛ nomɛl lawɛ o bihaah tɛ baa o mo aa, o ɛ kɛrɛdɛ. Kɛ naate waa wola o
         bihaah lawɛ tɛ baa ó mo la ɛa kɛrɛdɛ gwaa o dɔŋ waa lawɛ o bihaah tɛ yal la.
         39 Dɛ haah yalɔ, o jaa ta do le naa, baa laanee dɔ haah la kpegri. Kɛ dɛ baa la sewaa,
         o ta haah la kpegri dɔe kpa. Haah la won kaala dɛ ka yalɛ baa waa dɛ nyinu ja. Kɛ
         o bɛ baa waa wola asɔre te ɛɛ yalɛ.
         40 A ka n waa aa, dɛ o fe ta yalɛ kpa kwaraa fe wer tɛo gwaa kɛŋɔ waa yala. N gbagba
         liire te, kɛ Korowii Domadɛɛge la soge n nɛ.

1 A ka kwaa baa kpoora dɛɛ tɛ voga wa. A waa jema te, ya bwa jemɛ a wa. Kɛ nɛwɛnyini
         wejema gelɔ wɛɛ nyin sɔn. Asɛ nɛnnyin ge ɛ chae.
         2 Nomɛlbwa waa dɛ lii kɛŋɔ o ɛ wejereme la, o ta wejema aa chɛ kɛ o jemɛ la dɔe mɔɔ.
         3 Naate waa dɛ nyin Korowii la te, Korowii gba jemɔ.
         4 Anomanta vog kwaa dii maa dɛ bol a waa nɔ, ya jemɔ kɛ voga ta komɛlbwa ɛɛ harɛ nɔ
         ta, Korowii beŋkpoŋii lole.
         5 Kwaa nɛra aa kpɔa ɛ Korowii dɛɛ yera ba dɔɔranar la warɔ dɛ do nyundua ne harɛ.
         6 Kɛ ya te be, Korowii lɔ beŋkpoŋ. Onee N Naa Korowii waa ta komɛlbwa, asɛ ya do le
         dɛɛ tomɔ la. Ya Dɔɔ ge lɔ beŋkpoŋ. Onee ya Dɔɔ Yeesu Kristo. O nɛɛ Korowii che dɛ
         ta komɛlbwa, asɛ ya ge che o nɛɛ dɛ dɔ mkpa.
         7 Nomɛlbwa laa jemɛ gɛ. Bane duu gɛ voga nɔ bigri a man ba. Hale ba le fini, dɛ ba
         di kwaa baa kpoora tɛ voga nɔ naa, dɛ ba liire dɛ ɛɛ ba kɛŋɔ voga laanee dɔ kwaa la.
         Ba yarada aa wola kanɛ Yeesu waa la ta nomanta, dɛ ba dɛ lii kɛŋɔ ba ɛ wechɔga.
         8 Ya kondikwaa yaa dɛ dia laa dɛ gel ya ɛ nɛndɛɛga Korowii be. Dɛ ya dɛ dia oo, ya
         dɛ kia oo, aa wobɛlbwa bagle.
         9 Kɛ a ne a bwa hɛ́ɛ nyiŋi kɛrɛdɛ kɛ dɛ he ta an kie, he dɛ dia aa, he bɛ gel he we-ɛɛla
         negre nɛra ba yarada aa wola kanɛ Yeesu waa ta ba kia la.
         10 Nɛn o yarada aa wola kanɛ Yeesu waa ta la, o na he nɛn haa jemɛ Yeesu waa la kɛrɛdɛ
         soge vog mun dɛɛ di kwa aa, aa geloo o ge di.
         11 He gelɔ he dɔŋ waa wola kiŋkiŋ chegɛ, Yeesu Kristo aa koh o waa sewɛ, ɛɛ ba he wejema
         ne daŋra dɛ nyogre aa?
         12 Dɛ he dɛ ɛ he bala ba yarada aa wola kanɛ Yeesu waa ta la wechɔga ken asɛ ba tea
         bini chɔg aa, Yeesu Kristoo hɛɛ ɛ wechɔga la.
         13 Dɛ n nao kɛ kondikwaa maa dɛ di la ɛɛ geloo n dɔŋ ge di a kaa o ne wechɔga ta naa,
         amɔ te mɛɛ gel a dii asɛ n dɔŋ ge bɛ di dɛ ba kaa wechɔga ta.

1 N ta n te dɔe dɛɛ di n nyu aa? N ta Yeesu torome ɛɛ yaa? N ta ya Dɔɔ Yeesu nae yaa?
         He teŋa haa dɛ teŋɛ Yeesu nɛɛ nɔ le toma maa ɛa he bini ya Dɔɔ kpegri ta la.
         2 Dɛ bane ta sɛɛh kɛŋɔ Yeesu toromee men aa, he te jemɔ kɛrɛdɛ kɛŋɔ n ɛ o torome, dɛkalkɛŋɔ
         pɛɛ he ne waa pɛa la dɛ bagle kɛŋɔ n ɛ o torome kpela.
         3 Dɛ nɛra dɛ pwaah mɛ naa, kenii mɛɛ ŋɔ:
         4 Nɛra dɛ cha yaa kondikwaa ta naa, dɛ a ŋwɛnɛ ta laa aa?
         5 Yeesu Kristo nimanar ne Pita ne Yeesu toroma la bwa mo haahna ba ne baa valɛ. Ya
         te ta gɛ ŋwɛnɛ dɔe kɛ ya mo haahna baa ɛ asɔre tena ya ne baa valaa?
         6 Kɛɛ n ne Banabas gboo chɛ kɛ ya koh mɔɔ dɛɛ di?
         7 Dɛ he ɛ sooja dɛɛ kaa laa laa, toma la ta laa hɛɛ di aa? He parɛ koo aa, haa koo
         la kondikwaa di aa? Nategre besoo wola o nae elnee nyɔɔ?
         8 Nɛwɛnyini waa gbo laa dɛɛ bagle gɛ. Mosis Mmara gba bagle gɛ.
         9 Mosis chwerɔ ŋɔ, "He bɛ nae aa dɛ ɛ toma he koo ta la nyoa vɔwɛ dɛ ŋɔ a bɛ kwaa di."
         Korowii ŋɔ ken aa, kondɛɛra gboo o ŋɔ aa?
         10 Nɛwɛnyini waa o koh ŋɔ gɛ, gɛ aa cha yaa la waa o chwera, ásɛ nomɛlbwa waa dɛ parɛ,
         ne nomɛlbwa waa dɛ komɛ kwaa la dɔ hwɛga kɛŋɔ wɛɛ dɔ kwaa la anee.
         11 Dɛ ya bol Korowii Waa he be asɛ he dɔ Korowii mkpa aa, dɛ a ta magrɛ kɛ ya lɛ kondikwaa
         le he be dɛ won dɔ harɛ nɔ ta bokpega aa?
         12 He dɛ tɛ bane gɛ. Dɛ gɛ nɛra la dɔ gɛ ŋwɛnɛ aa, amɔ dɛ ya te ta pɔeh yaa? Kɛ ya te
         aa gɛ kpegri la bagle he nɛ, dɛ dɔ bambile wobɛlbwa ta dɛ bɛ Yeesu Kristo Amanesoma
         la ŋwɛnɛ tɔ.
         13 Haa jemɛ kɛŋɔ nɛra baa dɛ ɛ toma Korowii Dea la, a taa ba dɔ kwaa dɛɛ di, asɛ banɔ
         la ge baa dɛ kpoo kwaa baa kpɔa baa tɛ Korowii o Dea bini la, a taa ba gee di kɛɛ?
         14 Gɛ tentenee ya Dɔɔ ɛ tɛ nɛra baa dɛ bol Amanesoma la dɛ ŋɔ báa di a ta.
         15 N dɔ ŋwɛnɛ kɛ n ɛ a bwa, kɛ n ta nomɛlbwa be ŋɔe ŋɔ ó tɛ mɛ komɛlbwa bwa. Maa chwerɛ
         dɛɛ nyin kɛ he tɛ mɛ a gɛ kwaa nɔ. N sewɔ bɔ n be kɛŋɔ waa maa koh a waa maŋkura n
         te la le n nɔn ta.
         16 Maa won koh Amanesoma nɔ bola waa dɛɛ bagle n te, dɛkalkɛŋɔ Korowiirii dɛɛ do mɛ
         asɛ mɛɛ bol. Dɛ n ta bolaa, mɛɛ dɔ waa.
         17 Dɛ n tetoora nee mɛɛ ɛa aa, a fe magrɔ kɛ n fe ɛɛ lɛ a kembɔr. Kɛ Korowiirii kpɔ
         o Amanesoma la do n nɔn ta ŋɔ ń bol nɛra be. Anomanta n gbagba tetoora laa mɛɛ ɛa.
         18 Kembɔr besoo mɛɛ dɔɔ? N kembɔree kɛŋɔ n won bol Amanesoma la bagle nɛra pɛɛpɛɛ dɛ
         bɛ kpegri maa dɔa la bagle ba nɛ.
         19 N fe dɛ di n nyu, nomɛlbwa laa dɔɔ mɛ, kɛ n ɛ n te nɛndɔɔle dɛɛ ɛ toma dɛɛ tɛ nomɛlbwa
         dɛ́ fee dɔ nɛra kɛrɛdɛ tɛ Korowii.
         20 Maa dɛ ɛ toma Juda tena bini la, n ɛ n te kɛŋɔ Juda te ásɛ dɛ dɔɔ ba tɛ Korowii.
         N ta Mosis Mmara la ta jae te, kɛ dɛ n koo nɛra baa dɛ teŋɛ a ta la nɛ aa, n dɛ ɛ
         n te kɛ ba bini bɛl, asɛ dɛ yon dɛɛ teŋɛ ba mmarare la ta gɛ ba yon dɛɛ ɛ la, ásɛ
         dɛ dɔɔ ba tɛ Korowii.
         21 Gɛ tentenee dɛ n koo nɛnhɔɔhra baa wola Mosis Mmara la ta teŋɛ nɛ aa, n yon ɛ n te
         kɛ ban, ásɛ dɛ dɔɔ ba tɛ Korowii. Kɛ aa bagle kɛ n dɛ vɛh Korowii nyoa wobol. N dɛ
         teŋɛ gɛ Yeesu Kristo aa ŋɔa yá teŋɛ la ta.
         22 Dɛ n kaa koo nɛra bini, dɛ ba yarada aa kanɛ Yeesu Kristo waa ta naa, n ge dɛ ɛ n
         te kɛŋɔ ba bini bɛl ásɛ dɛ won dɔɔ ba. Gɛ nomɛlbwa aa doa la, gɛɛ mɛɛ ɛ n te ásɛ
         dɛ che ŋwɛnɛ bɛl ta dɛ won dɔ bane ásɛ Korowii lɛɛ ba.
         23 Amanesoma nɔ waa mɛɛ teŋɛ anɔ bwa ta la, ásɛ dɛ won na som maa dɛ bol a waa la ane.
         24 Dɛ nɛra dɛ ba chwae dɛ́ lɛ komɛl aa, ba bwa dɛ chwa te, kɛ ba bini beŋkpoŋii dɛɛ
         dɔ kon la. Anomanta hé chwa kɛrɛdɛ dɛ́ dɔ kon la.
         25 Nomɛlbwa waa jemɛ chwae dɛɛ tɛgre o te dɛ́ chwa lɛ komɛl la, o dɛ dɔ haŋra kwaa bwa
         ta dɛ́ ka chwa dɛ tɔ sie ásɛ ba kpɔ gbɛrɛ piu. Kpɔga nee ba sɔh gɛ gbɛrɛ la, waa
         bigri dɛ o chɔgɔ. Kɛ ya te chwae yaa dɛ chwa la, ya dɛ nyin gbɛrɛ waa wola chɔg bwa.
         26 Anomanta n dɛ chwa n sie dawɛ komɛl ta. Maa chwa pɛɛ. N do kɛŋɔ nɛn waa dɛ yo, maa
         nɔɔra ta pɛɛpɛɛ.
         27 N dɛ lawɛ n te, dɛɛ haŋre kɛrɛdɛ kɛ, n gbagba maa dɛ bol Amanesoma nɔ dɛɛ bagle nɛra
         nɔ, n bɛ ba koni dɛ horɛ.

1 Yabala, n dɛ nyin kɛ n lii heya, ya naanar bwa nɛɛ Korowii bam la faa tɔ. Moo la
         aa teŋa la, ba bwaa kpɔ o baah kaa.
         2 A kaa ɛ kɛŋɔ ba faa sɔ ba bwa nee bam la ne moo la ta ásɛ ba ne Mosis pɛ.
         3 Ba bwa dɔ kondikwaa le Korowii kpegri ta dɛ di.
         4 A berɔ che Korowii kpegri ta ba dɔ nee dɛ nyɔ. Bwe taa ba dɔ nee la le. Kristoo bwe
         la, dɛ faa teŋɛ ba nɛɛ ba kaa.
         5 Kɛ Korowii sie ta ba galga nɛɛ lɛɛ, asɛ ba serewe perɛ kpɔg la baah bobɛla.
         6 A gɛ waa nɔ bwa ɛo dɛ́ gel ya jemɛ wa, asɛ wechɔga pɛla bɛ yaa dɔ gɛ a pɛla faa dɔɔ
         ba la.
         7 Ya bɛ voga dɛɛ tomɛ gɛ ba bini bane faa dɛ ɛ la. Mosis chwerɔ ŋɔ, "Nɛra la sogo dɛ
         kwaa ba voga, dɛ di kwa, dɛ nyɔ sen, dɛ ir sa sachɔga."
         8 Ya bɛ jwamane bɔ gɛ nɛra la bane faa ɛa asɛ Korowii kpoo ba bini kagboŋa fifraanɛ
         dɛ batoro tɔpebeŋkpoŋ la.
         9 Ya bɛ Korowii daah dɛɛ na gɛ bane faa daahno na asɛ o gel harɛ kpɔkpɔ ba ba serewe
         la.
         10 Ya bɛ waa nagre gɛ bane faa nagre waa asɛ nyundua torome ba kpoo ba la.
         11 Waa aa pu a gɛ nɛra la ɛo dɛ gel ba jemɛ wa. Mosis chwerɛ a wa, dɛ́ gel ya nɛra yaa
         lɔ harɛ nɔ aa ka tɔpere tamaa o chɔg nɔ ta nɔ jemɛ wa.
         12 Anomanta nomɛlbwa waa dɛ lii kɛŋɔ o chegɛ kiŋkiŋ Yeesu Kristo waa nɔ ta la, wɛ́ɛ
         nyiŋi kɛrɛdɛ dɛ bɛ naa ba lɔ.
         13 Nomɛlbwa dɛ na wekpega. Anomanta dɛ he dɛ na wekpega aa, he laa bɔ bere. Korowii
         waa dɔ yarada. Waa gel wekpega bɛlbwa gwaa he nɛɛ asɛ he horɛ. Wɛɛ bagle heyaa ŋwɛnɛ
         haa kpɔ dɛ won lawɛ bambile ka tel kɛŋɔ haa le a nyoa.
         14 Anomanta, n daamanar, hé laa he te kpɔ voga waa ta.
         15 He ɛ wejerema, anomanta hé nyiŋi waa nɔ maa bola nɔ bini dɛ na.
         16 Saŋ bɛlbwa yaa pɛ so dɛɛ di kwaa dɛɛ lii Yeesu Kristo seo la la, sen la yaa dɛ jam
         Korowii dɛɛ nyɔ la gelɔ ya ne Yeesu Kristo pɛ o chal la waa ta. Paanoo yaa mɔna dɛɛ
         di la gelɔ ya ne o pɛ o bwadabii waa ta.
         17 Ya warɔ, kɛ paanoo beŋkpoŋ la yaa pɛa di la nomanta ya ɛ beŋkpoŋ.
         18 Hé ta sie dɛ na Juda tena wa. Nɛra baa dɛ di kwaa baa kpoora dɛɛ tɛ Korowii la,
         ba ta gɛ we-ɛɛla la ta jae yaa?
         19 N dɛ bagle kɛ kwaa baa kpoora dɛɛ tɛ voga la, a ne voga gbagba ɛ kwaane kɛɛ? Akai!
         20 N dɛ bagle kɛŋɔ nɛra baa wola Juda tena ɛɛ dɛɛ kpoo kwaa la, ba kpoorɔ dɛɛ tɛ Bɔnsam
         toroma yaa wola an na la. Korowii laa ba ɛ dɛɛ tɛ. Maa nyin kɛŋɔ he ne Bɔnsam toroma
         pɛ komɛlbwa.
         21 Haa won nyɔ sen la yaa dɛ nyɔ dɛɛ lii ya Dɔɔ waa la, dɛ berɛ ka nyɔ Bɔnsam toroma
         la kwa. He ne ya Dɔɔ aa won pɛ nɔn di kwa, asɛ he ne Bɔnsam toroma la ge berɛ pɛ nɔn
         di kwa. Aa gɛɛ magre!
         22 Hei! He dɛ nyin he mugli ya Dɔɔ baah o mee raa? Ya kpegri gwaalo waa?
         23 Nomɛl te kompɛɛ: "N dɔ ŋwɛnɛ kɛ n ɛ wobɛlbwa," kɛ a bwa laa wera tɛ mɛ, a bwa ge
         laa dɛɛ cha mɛ.
         24 Aa were kɛŋɔ nɛn gel o gbo waa hiaoh. A chɛ kɛ o gel o dɔŋ ge kɛrɛdɛ doe hiaoh.
         25 Dɛ ba dɛ yog ola ol yogribɔr aa, yawɛ dɛ di. Bɛ dɛɛ lii kɛŋɔ ane ken aa were. Hé
         yawɛ di,
         26 dɛkalkɛŋɔ "Korowiirii dɔ harɛ ne komɛlbwa aa lɔ o ta."
         27 Dɛ nɛn waa wola asɔre te ɛɛ yerɛ ŋɔ hé ba di kwaa he sɛh aa, kondikwaa bɛlbwa waa
         tɛɛ la, bɛ dɛɛ lii ŋɔ a ken aa were kɛŋɔ he di. Lɛ dɛ di.
         28 Kɛ dɛ nomɛl ŋɔ he be ŋɔ vogee ba kwaa, a kondikwaa yaa, naate waa bagle gɛ waa nɔ
         ŋɔ he bɛ di la nyu bini liire nomanta bɛ di, asɛ o bɛ ba lii kɛŋɔ he ɛ wechɔga.
         29 A ta wechɔga ɛɛ tɛɛ. Naate la waa n ŋɔ he bɛ di la, asɛ o liire bɛ on aahna-aahna
         ɛ. Ɛrɛɛ mɛɛ ba nomɛl nyu bini liire waa koeh dɛ gel waa maa dɛ ɛɔ?
         30 Dɛ n jam Korowii kondikwaa maa dɛ ba dii wa aa, nomɛlbwa bɛ men pwah kɛ maa di a
         gɛ kwaa la.
         31 Anomanta wobɛlbwaa hɛɛ ɛ oo, kwaa hɛɛ di oo, komɛlbwa hɛɛ nyɔ oo, hé ɛ dɛ kpɔ jirima
         dɛɛ tɛ Korowii.
         32 He bɛ gel nomɛlbwa daŋre he ne dɛ ba nyogre. Juda tee yoo, nɛnhɔɔh waa wola Juda
         te ɛɛ yoo, asɔre tee yoo, he bɛ ba bini bɛlbwa gɛ ɛ.
         33 Gɛɛ mɛɛ ɛ, ásɛ n waa lɛ nomɛlbwa sie. N gbo waa laa hiah mɛ. Nomɛlbwa ge waa hiah
         mɛ, gɛ maa ɛ dɛ won dɔɔ ba tɛ Korowii ó lɛɛ ba.

1 Anomanta hé kpɔ n da gɛ maa kpɔ Yeesu da la.
         2 N dɛ kpɛɛ heyaa liira haa dɛ lii n waa bwa wobɛlbwa ta, dɛɛ teŋɛ waa Korowii aa bag
         mɛ asɛ n ge bagle heyaa la ta.
         3 N dɛ nyin kɛ he jemɛ kɛŋɔ Yeesu Kristoo baa bɛlbwa nomoa, asɛ baa ɛ haah nomoa, Korowii
         ge ɛ Yeesu Kristo nomoa.
         4 Baa bɛlbwa waa dɛ soŋe Korowii kɛɛ dɛ che Korowii Domadɛɛge la kpegri ta dɛɛ bol
         Korowii Wa, kɛ dɛ kpɔ kon bɔle o nyu la, waa duure kpɔe dɛɛ tɛ Yeesu Kristo.
         5 Dɛ haah ge dɛ soŋe Korowii kɛɛ dɛ che Korowii Domadɛɛge la kpegri ta dɛɛ bol waa
         o ta kon kpɔe bɔle o nyu aa, waa duure kpɔe dɛɛ tɛ baa. O do kɛŋɔ nɛn baa fonɛ o nyu
         ken.
         6 Dɛ waa sɛh dɛ kpɔ kon bɔle o nyu ta naa, amɔ te bá fonɛ o nyu ta. A ta magrɛ kɛ
         ba fonɛ o nyu ta ge aa, amɔ te ó kpɔ kon dɛɛ bɔle o nyu ta.
         7 Aa were kɛŋɔ baa ge kpɔ kon bɔle o nyu, dɛkalkɛŋɔ o do gɛ Korowii aa doa dɛɛ bagle
         Korowii jirima. Kɛ haah te dɛ bagle baa jirima.
         8 Haah bini laa baa le, haahnee le baa bini.
         9 Haah waa laa Korowii ta baa, kɛ baa waa Korowii ta haah.
         10 A gɛ waa nɔ ne nyundua toroma nyiŋa baa dɛ nyiŋi heyaa nomanta, a chɛ kɛŋɔ haah kpɔ
         kon dɛɛ bɔle o nyu á bagle kɛŋɔ baa dɔ kpegri o nɛ.
         11 Asɔre tena waa bini te, baa ne haah bwa sie dawɛ dɔŋa nɛ.
         12 Baa binii haah le mumpar la, kɛ taraken te haahnee dɛɛ lolɛ baa, asɛ Korowii ge ta
         komɛlbwa.
         13 Hé bwa nyiŋi gɛ waa nɔ kɛrɛdɛ. A wer kɛŋɔ haah nɛɛ soŋe Korowii dɛ o ta kon kpɔe
         bole o nyu ta naa?
         14 Gɛ Korowii aa ta baa la, o nyu mogɔ kohona naa, aa were. A ɛ sihiih.
         15 Kɛ dɛ haah nyu mogɔ dɛ kpeg aa, a dɛ tɛo jirima wɛɛ do wer, dɛkalkɛŋɔ Korowiirii
         tɛɛ ba nyumpona ŋɔ á tɔ ba nyuune ta.
         16 Dɛ nomɛl dɛ tɔŋle gɛ waa nɔ naa, ó jemɛ kɛŋɔ gɛɛ ya ne asɔre tena bwa ɛɛ ɛ.
         17 Waane ge lole maa wola heyaa kpɛɛ dɛɛ ba he be bola. He chemaa, he dɛ chɔg dɔŋa,
         haa dɔŋa cha.
         18 Waa aa tɔ sie laanee kɛŋɔ, n noɔ kɛŋɔ dɛ he chemo dɛɛ soŋe Korowii aa, haa nyopɛo
         dɔ. N dɛ lii kɛŋɔ kpelaa ba ŋɔ.
         19 Aa ba gɛɛ. Dɛ a ta gɛ balaa, nɛra aa won jemɛ banɔ la baa ɛ nɛndɛɛga he bini.
         20 Gɛ he yon cheme dɛɛ di kwaa ya Dɔɔ Yeesu sɔn ta dɛɛ lii o waa la, o waa laa hɛɛ lii
         gɛ la.
         21 He bini bane dɛ di gɛ kondikwaare la warane, haa chegɛ dɛɛ kpa he bala. Bane yon
         dɔ di dɛ nyɔ kohona dɛ berɛ dɛɛ dɛɛ, dɛ bane ta komɛlbwa dɔe dɛ́ di.
         22 Ɛrɛ waa yɔ? He ta deremi dɔe dɛ́ so bela di kwaa kɛɛ? He dɛ fɛgre Korowii nɛra, dɛ
         gel sihiih ɛɛ kpo he bala baa nyaa. Ɛrɛɛ ń ɛ heya ɔ? Ń kpɛɛ heya aa? Akai.
         23 Ya Dɔɔ Yeesu bag mɛ waa nɔ n ge bagle heyaa kɛŋɔ o fa ɛ waane jwaana baa leo tɛ la.
         O kpɔ paanoo,
         24 asɛ dɛ soŋe Korowii do o ta, dɛ kuugi o bini dɛ ŋɔ, "N bo-olii nɔ, n koh he waa dɛ
         kpɔ tɛ nɛra bá kpo mɛ. Hɛ́ɛ di gɛ paanoo nɔ dɛ kpɔ dɛɛ lii mɛ."
         25 Baa dia tomɛ la, o laa numol ne sen ane kpɔ, dɛ ŋɔ, "Sen nɔɔ chega dɛ tɛ n chal.
         Aa ɛ fɔofalee dɛ chɔ Korowii ne nɛwɛnyini baah ta. Hɛ́ɛ nyɔ dɛ kpɔ dɛɛ lii mɛ."
         26 Ya Dɔɔ wobol nɔ dɛ bagle kɛŋɔ saŋ bɛlbwa haa di paanoo nɔ dɛ kpɔ numol nɔ nyɔ sen
         nɔ la, ya Dɔɔ seo waa hɛɛ bagle gɛ la, ka tel saŋ waa berɛ ba ja.
         27 Anomanta nomɛlbwa waa di gɛ paanoo nɔ, dɛ kpɔ numol nɔ nyɔ sen nɔ, waa wola an a
         ŋwɛnɛ ta ɛɛ la, dɛ Yeesu bo-ol ne o chalee o kpɔ doŋa dɛɛ lege la.
         28 Nomɛlbwa chɛ kɛŋɔ o nyiŋi o waa bini kɛrɛdɛ mɔɔ dɛ di a gɛ kwaa nɔ.
         29 Dɛ nomɛlbwa dɛ di gɛ kwaa nɔ o ta liire kɛŋɔ ya Dɔɔ bo-olii yaa, amɔ dɛ o dɛ mugli
         Korowii baah dɛɛ do o te wahala ta.
         30 A waa he galga ɛɛ we weela dɛɛ gwɛgre, asɛ bane gee serewe la.
         31 Dɛ ya fe ɛɛ nyiŋi ya waa bini kɛrɛdɛ yaa, Korowii fe aa yaa bolchɔgee pa dɛ tɛr ya
         deŋne.
         32 Ya Dɔɔ raa dɛ nyiŋi ya waa bini taraken nɔ, o dɛ tɛr ya deŋne ásɛ ya gel wechɔga
         ɛɛ, asɛ ya bɛ nɛra baa dɔ harɛ nɔ ta liire waa dɛ ba ban bolchɔge pae la nɛɛ ja.
         33 Anomanta, yabala, he pɛo dɛɛ di a gɛ kwaa nɔ naa, he bɛ a dii dɛɛ too. Hé so dɛɛ
         kpa dɔŋa dɛ bwa cheme mɔɔ dɛɛ di.
         34 Dɛ lɔr dɛ kpo bɛl aa, ó di kwaa dem mɔɔ dɛ ba. He bɛ ya Dɔɔ kwaa la di gɛ aa wola
         chɛɛ kɛŋɔ he dia. Gɛ laa, Korowii baah nɛɛ di he nɛɛ. Anɔ la aa kaa la, n balaa, mɛɛ
         bagle heyaa.

1 Yabala, n dɛ nyin kɛŋɔ he jemɛ kpegri Korowii Domadɛɛge aa dɛ cha yaa ya dɔ la bini
         kɛrɛdɛ.
         2 He na kɛŋɔ gɛ saŋ he faa wola Korowii tomɛ la, dɛ he nyogrɔ dɛɛ tomɛ voga aa wola
         waa bol, kɛ dɛ a dɔ kpegri he nɛɛ hɛɛ toma.
         3 Anomanta n dɛ nyin kɛŋɔ he jemɛ gɛ waa nɔ kɛrɛdɛ, dɛ jemɛ kɛŋɔ nomɛlbwa waa dɛ bol
         waa Korowii Domadɛɛge la kpegri ne la, waa won taah Yeesu. Nomɛlbwa ge waa dɛ bol
         ŋɔ Yeesuu ya Dɔɔ la, dɛ Korowii Domadɛɛge la kpegrii gela wɛɛ ŋɔ gɛ la.
         4 Kpegri Korowii Domadɛɛge la aa cha nɛra ba dɔ la kogrɔ, kɛ Doma beŋkpoŋ laanee tɛ
         a bwa.
         5 Toma ya Dɔɔ aa bɔna tɛ yaa la kogrɔ, kɛ Dɔɔ beŋkpoŋ tomaa yaa ɛ.
         6 Wejema Korowii aa bɔna tɛ yaa la kogrɔ, kɛ Korowii beŋkpoŋii chegɛ ya bwa nɛɛ dɛɛ
         ɛ wobɛlbwa.
         7 Korowii Domadɛɛgee tɛ nomɛlbwa kpegri ŋɔ ó kpɔ dɛɛ cha o bala.
         8 O tɛ nɛra bane wejema, dɛ tɛ bane ge sipila. O Doma beŋkpoŋ laanee tɛ ba bwa a gɛ
         kpegri la, bá won bol waa dɛɛ bagle nɛra,
         9 dɛ gel bane che o kpegri la ta dɛ dɔ yarada kɛrɛdɛ, asɛ dɛ tɛ bane ge kpegri weela
         chaeh ta.
         10 O tɛ bane kpegri ba won nyokpowaa ɛɛ, asɛ bane ge won che o kpegri la ta dɛ won bol
         Korowii Wa. O gelɔ bane won jemɛ kon la soo waa dɛ ir nɛra nɛɛ ba che o ta dɛɛ ɛ wa,
         dɛ gel bane ge won bol wobofala, asɛ dɛ gel bane ge won wobofala mun bagla dɛɛ bagle
         nɛra.
         11 A gɛ waa nɔ bwa, Korowii Domadɛɛge beŋkpoŋ laanee tɛ nomɛlbwa kpegri o kpɔ dɛɛ ɛ
         gɛ la. Gɛ aa too o teaa o tɛ nomɛlbwa.
         12 Hé ta sie nyiŋi he bwadabii na, o ɛ kombir, kɛ o dɔ pegra, asɛ a bwa pɛ dɛ ɛ bwadabii
         beŋkpoŋ. Gɛɛ Yeesu Kristo do.
         13 Juda tena o, Grik tena o, yoma o, nɛra baa dɔ ba te noo, Korowii kpɔ o Domadɛɛge
         la sɔ ya bwa ne, asɛ ya ɛ beŋkpoŋ. O tentenee o gel ya bwa dɔ dɛ nyɔ do ya bini.
         14 Nɛwɛnyini bwadabii ta konsiwi beŋkpoŋ ɛɛ. O pegra warɔ.
         15 Dɛ he nakpala ŋɔ o ta nɔn ɛɛ nomanta o ta bwara ta jae yaa, dɛ nyosonee. O ta nɔn
         ɛɛ te, kɛ o ge ja bwadabii ta.
         16 Dɛ deŋne ge ŋɔ o ta siwi ɛɛ nomanta o ta bwadabii ta jae yaa, dɛ nyosonee. O ta siwi
         ɛɛ, kɛ o ja bwadabii ta.
         17 Dɛ bwadabii fe dɔ siwi gbo, deŋne ta jae yaa, ɛrɛɛ o fe ɛɛ ba waa noe yɔ? Dɛ bwadabii
         fe ɛ deŋne gbo o ta mee dɔe yaa, ɛrɛɛ o fe ɛɛ ba sɔɔh noe yɔ?
         18 Gɛ laa Korowii ta yaa. O do bwadabii pegra nɔ bwa, bɛlbwa ne o dobɔr. Onee saahna
         ɛa gɛ.
         19 Dɛ bwadabii fe ɛ konsiwi beŋkpoŋ gbo, pegra bɛlbwa toole o ta naa, o fe ɛ bwadabii
         aa? Akai.
         20 Ya bwadabii pegra la kogrɔ, kɛ bwadabii la te ɛ kombeŋkpoŋ.
         21 Siwi aa won ŋɔ nɔn be ŋɔ, "He ta n nɛɛ jae yaa, n gbo ɛɛ wonoo ɛ toma." Gɛɛ nyu ge
         aa wola won ŋɔ nakpala be ŋɔ, "He ta n nɛɛ jae yaa, n gbo ɛɛ wonoo ɛ toma."
         22 Bwadabii bobɛla yaa wola lii kɛŋɔ a kpegri la dɔ tɔnɔ.
         23 Bwadabii bobɛla yaa wola lii kɛŋɔ a wer laanee yaa nyiŋi kɛrɛdɛ. Anɔ la sihiih aa
         dɛ kpo yaa a waa yaa wola nyin kɛŋɔ nɛn na la, anee yaa tɔ a ta kɛrɛdɛ.
         24 Anɔ la aa wera te, a ta hiaih kɛŋɔ ya nyiŋi a ta kpa. Gɛɛ Korowii ɛ ya bwadabii ásɛ
         yaa heeh a gɛ bɔra yaa wola lii kɛŋɔ a waa hiaoh la.
         25 Korowii ɛa gɛ asɛ bwadabii la bini bɛ pegri, asɛ a bwa ɛɛ cha dɔŋa.
         26 Dɛ bwadabii bobɛl dɔ weela aa, dɛ bwadabii bwaa weela lawɛ la. Dɛ ba kpɛɛ bwadabii
         bobɛl aa, a dɛ do bwadabii la bwa som.
         27 He bwa ɛ beŋkpoŋ Yeesu Kristo bwadabii ta. He bwa pɛo dɛ ɛ o bwadabi.
         28 Korowii tɛ he bɛlbwa toma waa dɛɛ ɛ asɔre tena bini. Anɔ la aa tɔ sie, o ŋɔ bane
         ɛ Yeesu toroma; nɛɛ, dɛ ŋɔ báne che Korowii kpegri ta dɛɛ bol waa waa kpɔa bag ba;
         tooro, dɛ kpɔ bane ŋɔ báa bagle nɛra o wa, dɛ berɛ kpɔ bane ge ŋɔ báa ɛ nyokpowa,
         dɛ tɛ bane ge kpegri ŋɔ báa chah weela tena. Dɛ ŋɔ báne ɛɛ cha nɛra, báne ɛ nomonome
         dɛɛ tɔ nɛra sie, dɛ gel bane ge won wobofala bola.
         29 He bwaa ɛ Yeesu toroma aa? He bwaa won Korowii kpegri la ta chega dɛ bol wa aa? He
         bwaa won Korowii waa la bagla aa? He bwaa won nyokpowaa ɛɛ yaa?
         30 He bwaa won weela tena chaeh yaa? He bwaa won wobofala bola aa? He bwaa won wobofala
         mun bagla aa?
         31 Hé gel he sie begre asɛ hɛɛ nyin kpegri Korowii Domadɛɛge be ásɛ dɛ won cha nɛra
         ŋwɛnɛre aa wera kohona la ta. Mɛɛ bagle heyaa ŋwɛnɛ waa wera gwaa a bwa.

1 Dɛ n wono dɛɛ bol nɛra bwa ne nyundua toroma wobol, kɛ dɛ maa nɛn nyin aa, dɛ gbɔgaa
         mɛɛ do kɛŋɔ baa dɛ lɔ dawuro waa pera wɛɛ do gbɔga la.
         2 Hale n wono che Korowii kpegri la ta dɛɛ bol o waa la kɛrɛdɛ, dɛ jemɛ o wesɔɔhla
         bwa, dɛ dɔ sipila kɛrɛdɛ, dɛ che o kpegri la ta dɛ dɔ yarada dɛ́ won ŋɔ bwejen be
         ó chugri le o bug ta dɛ kaa bofale asɛ o chugri, dɛ maa nɛn nyin aa, dɛ n ta nɛn
         ɛɛ.
         3 Dɛ n wono kpɔ n komɛlbwa kɛ nyaara bá lɛ di, asɛ n berɛ koh Yeesu waa la waa dɛ
         sɛh ŋɔ mɛɛ geloo ba kpɔ nii fuuh mɛ, dɛ maa nɛn nyin aa, dɛ a ɛ pɛɛpɛɛ.
         4 Dɛ nɛn dɛ nyin nɛn aa, o dɔ bambile dɛɛ tɛ o bala, dɛɛ ɛɛ ba kɛrɛdɛ. Waa bɔweela
         ɛ. Waa o te nɛnjen yerɛ. Waa o te bagle.
         5 Waa waa sagasaga ɛ o bala be. Waa o gbo nyin, o dɛ nyin nomɛlbwa. O baah naa nɛra
         nɛɛ di warawara. Waa nɛn waa lɛɛ dɛɛ do o bini.
         6 Kasinteŋii dɛɛ lɛ o sie. O sie aa wechɔga ta lɛ.
         7 Dɛ nɛn dɛ nyin nɛn aa, wɛɛ pwɛr o tenee tɛo wobɛlbwa ta. O dɛ yaradao wobɛlbwa waa
         dɛ ɛ ta, dɛ dɔ hwɛga ne bambile wobɛlbwa ta.
         8 Nɛnnyin ta jaga dɔe. Korowii waa baa chegɛ o kpegri ta dɛɛ bol bwa ɛɛ tonɔɔ tɔpebɛl
         wee. Wobofala baa chegɛ Korowii kpegri ta dɛɛ bol bwa ɛɛ teŋoo tɔpebɛl wee. Wejema
         gee ba tonɔɔ.
         9 Ya waa yaa jema la ta jema bɛl ɛɛ, waa yaa chegɛ Korowii Domadɛɛge ta dɛɛ bol la
         gba ta bola bɛl ɛɛ.
         10 Anɔ la aa wera ka tonɛ la saŋ telaa, tama yaa dɔa taraken nɔ bwa ɛɛ tonɔɔ.
         11 Gɛ saŋ n faa ɛ bechala la, dɛ n dɛ bol bechawobol, dɛɛ ɛ bechawa, dɛɛ lii bechaliire.
         Kɛ maa baa kpeg dɛ ɛ nomoa la, n gel n bechawaa la bwa.
         12 Gɛ tentenee ya waa do taraken. A do kɛŋɔ yaa dɛ nyiŋi digi waa wola na kɛrɛdɛ ta
         ken. Dɛ tɔpere bɛl telaa, yaa naa kɛrɛdɛɛ kɛŋɔ a chɔ ya sie. Anɔ la bwa yaa jema taraken
         nɔ, anjena ta lɔ mun ta. Kɛ tɔpere la telaa, mɛɛ jemɛ wobɛlbwa gɛ Korowii aa jem mɛ
         la.
         13 Anomanta webele atoroo lole, yarada, hwɛga ne nɛnnyin. Kɛ nɛnnyinii gwaa a bwa.

1 Hé gel he sie begre nɛnnyin ta, asɛ dɛɛ nyin kpegri waa lɔ Korowii Domadɛɛge la
         be dɛ́ kpɔ dɛɛ cha nɛra. Kɛ kpegri háa swɛɛ siwi dɛ nyin kohona laanee kɛŋɔ he won
         che Korowii Domadɛɛge kpegri ta dɛɛ bol o wa,
         2 dɛkalkɛŋɔ naate waa dɛ bol wobofala la, nɛra laa o bol dɛɛ tɛ. Korowiirii o bol dɛɛ
         tɛ. O chegɛ Korowii kpegri ta dɛɛ bol waa aa sɔah. Nɛra aa a waa no.
         3 Naate waa chegɛ Korowii Domadɛɛge la ta dɛɛ bol waa la te bolɔ dɛɛ bagle nɛra dɛɛ
         cha ba bá jemɛ Korowii Wa. O dɛ do ba gbemba dɛɛ larawe ba bwara.
         4 Nɛn waa dɛ bol wobofala la, o bolɔ dɛɛ tɛ o gbagba. Naate waa chegɛ Korowii Domadɛɛge
         kpegri ta dɛɛ bol Korowii Waa la ge, asɔre tena la bwaa wɛɛ cha.
         5 Dɛ he bwa won wobofala bola aa, n dɛ nyin gɛ. Kɛ dɛ he won Korowii Domadɛɛge kpegri
         ta chega dɛ bol wa aa, gɛɛ dɛ do n som kohona. Naate waa dɛ bol Korowii Waa la gwaa
         nɛn waa dɛ bol wobofala, atane kɛ nomɛl won a mun bagla dɛɛ tɛ asɔre tena á cha ba.
         6 Yabala, dɛ n ba he be dɛ baa bol wobofala dɛ haa a mun no aa, tɔnɔ besoo he dɔ le
         n be nɔ? Dɛ n ta Korowii Domadɛɛge kpegri la ta chegɛ dɛ dɔ waa aa sɔah dɛ bagle heyaa,
         kɛɛ dɛ n ta wejema ane dɔe, kɛɛ maa Korowii nyoa wobol kɛɛ o ŋwɛnɛre bagla jemaa,
         tɔnɔ besoo hé dɔ le n be nɔ?
         7 Hé ta sie na kwaa baa dɛ hɛlɛ a ne. Dɛ a sii aa chɔ kɛrɛdɛ naa, ɛrɛɛ nɛra ɛɛ ba
         ɛɛ dɛ no a bini nɔ?
         8 Dɛ ba dɛ hoh laa bɛla ásɛ nɛra no dɛ ka yo, dɛ baa on hoh kɛrɛdɛ naa, umee dɛ won
         jemɛ dɛ kpɔ o te nɔ?
         9 Gɛɛ a do, dɛ he wobol bini noe kpegri aa, ɛrɛɛ baa ba ɛɛ dɛ no a mun ɔ? A do kɛŋɔ
         he gbo aa soga dɛɛ do gbɔga.
         10 Harɛ nɔ ta wobol warɔ, a bwa ge ɛ nɛra bane wobol dɛ dɔ mun.
         11 Anomanta nɛn dɛ bol waa maa a mun no aa, dɛ n berɛ deŋnebire te naate be. Dɛ o ge
         aa n kon no aa, o ge berɛ deŋnebire te n be.
         12 He siwi aa begra hɛɛ nyin kpegri Korowii Domadɛɛge be ó cha heyaa Korowii toma ta
         nɔ, hɛ́ɛ nyin anɔ la aa won cha asɔre tena kohona.
         13 Naate waa chegɛ Korowii Domadɛɛge kpegri ta dɛɛ bol wobofala la, ó soŋe Korowii
         ásɛ o chao o won dɛɛ bagle a mun.
         14 Dɛ n dɛ soŋe Korowii wobofale ne naa, dɛ n lilewee dɛɛ soŋo la, kɛ n liire te aa
         wobɛlbwa ɛ.
         15 Amee jaɔ? Mɛɛ soŋe Korowii n lileo nee, asɛ dɛɛ soŋo n liire ge ne. Mɛɛ kpɔ n lilewee
         go yela, dɛ kpɔ n liire ge go ja.
         16 Dɛ gɛ laa aa, he dɛ jam Korowii he lileo ne naa, ɛrɛɛ naate waa wola yarada dɛ ɛ
         nɛmpɛɛ la ɛɛ ba ɛɛ dɛ no a mun dɛ sɛh he nyoa ŋɔ "Aamen" dɛ teŋɛ waa haa jaamo a waa
         la ta nɔ? Waa won no waa haa dɛ bol la mun.
         17 He te jam Korowii kɛrɛdɛ kwaraa gba aa, a ta tɔnɔ dɔe tɛo.
         18 N dɛ jam Korowii kɛrɛdɛ kɛŋɔ waa gela n ge won wobofala bola, hale dɛ won a bola
         gwaa heyaa nɔ.
         19 Kɛ dɛ n lɔ asɔre ta, dɛ bol n bwɛɛ wobol tama asɛ nɛra won no aa, a bɔ kɛŋɔ maa kpɔ
         wobofala bol waa kohona nɛra ta a mun noɛ.
         20 Yabala, hé gel bechaliire. A chɛ kɛŋɔ he dɔ nomonliire. Wechɔga ɛɛ te, hé ɛ he
         te bechasɔɔhne a bɔr. He bɛ gel he liire kpeg wechɔga ɛɛ ta.
         21 Ba chwerɔ do Korowii Tɔn bini ŋɔ, "Mɛɛ geloo nɛra nɔ no n waa wobofala ta. Hɔɔhraa
         mɛɛ ba gela ba bol bag ba, kɛ baa no. Korowiirii ŋɔa."
         22 Anomanta Korowii gelɔ nɛra ɛɛ bol wobofala dɛɛ bagle o kpegri dɛɛ tɛ nɛra baa wola
         on yarada. Nɛra baa dɛ yaradao la waa laa. O waa bagla Korowii Domadɛɛge la kpegri
         ta la, banɔ la baa dɛ yaradao la waa.
         23 Dɛ asɔre tena chemo, asɛ bɛlbwa ɛɛ bol wobofale, asɛ nɛra baa wola yarada dɛ ɛ nɛmpɛɛne
         ba ja he nɛ aa, baa ŋɔ he dɛ we chogla aa?
         24 Kɛ dɛ he bwa chemo dɛ che Korowii Domadɛɛge kpegri la ta dɛɛ bol o wa, asɛ nɛn waa
         wola yarada dɛ ɛ nɛmpɛɛ ba ja aa, wɛɛ noo dɛ jemɛ kɛŋɔ o dɛ ɛ wechɔga. Waa haa dɛ
         bol la bwa ɛɛ jo o nyu binii asɛ o nyoa kpo.
         25 O tea bini waa bwa ɛɛ chɔ baŋee, asɛ o guŋi Korowii harɛ dɛ soŋo, asɛ dɛ ŋɔ nɛra
         be ŋɔ Korowii ja he nɛɛ kpela.
         26 Yabala, amee jaɔ? Saŋ bɛlbwa haa cheme la, bɛl dɛ tɛ yel, bɛl dɔ sipila waa haa dɛ
         hwela, bɛl ge dɔ waane Korowii aa baglo, bɛl gee bol wobofala, bɛl gee bagle a mune.
         Hé gel waa haa dɛ ɛ la dɔ tɔnɔ tɛ nomɛlbwa.
         27 Nɛra baa dɛ bol wobofala la, hé gel ba ɛ nɛra banɛ kɛɛ batoro gbo. A chɛ kɛ ba bol
         kaa tɛ dɔŋa, asɛ bɛl gee bagle a mun ásɛ nɛra no gɛ waa bola.
         28 Dɛ nomɛlbwa toole dɛ won bagle wobofale la mun aa, amɔ te náate waa ira dɛ fee bol
         waa la tɔ nyoa dɛ so. Kɛ o ne Korowii ɛɛ bol waa o bambile bini.
         29 Nɛra baa dɛ ba Korowii Domadɛɛge kpegri ta chega dɛ bol o waa la, hé gel ba ɛ banɛ
         ne batoro gbo, asɛ ba kar la so dɛɛ no ba be, dɛɛ pese waa la kɛrɛdɛ.
         30 Dɛ bɛl sogo Korowii Domadɛɛge baglo waane aa, a chɛ kɛ naate waa dɛ bol waa la tɛo
         bɔr ó bol.
         31 Hé bwa ɛɛ bol Korowii waa beŋkpoŋa beŋkpoŋa ásɛ a dɔ tɔnɔ tɛ he bwa, dɛ do heyaa
         gbemba.
         32 Nɛra Korowii Domadɛɛge aa tɛɛ ba kpegri bá bol o waa la, ba won ba te lawa,
         33 dɛkalkɛŋɔ Korowii aa wesagasagare nyin. Deŋnesɔɔhnaa wɛɛ nyin. Gɛ baa dɛ ɛ asɔrere
         ta bobɛlbwa laanee.
         34 He dɛ ɛ asɔre aa, hé gel haahna hel. A ta magrɛ kɛŋɔ baa bol waa bela. Gɛ Korowii
         Tɔn aa bagla la, hé ŋɔ ba be ŋɔ báa no he baala la be.
         35 Dɛ haahna la dɛ nyin waane bɔɔra aa, bá la dem mɔɔ dɛ ka bɔɔ ba jaranar. A ta magrɛ
         kɛŋɔ haah bol waa asɔre dea bela.
         36 He bee Korowii waa la che dɛ ba naa? He gboo no waa la aa?
         37 He banɔ la haa dɛ bol ŋɔ he won Korowii kpegri ta chega dɛ bol o waa la, kɛɛ he dɔ
         Korowii Domadɛɛge la la, hé jemɛ kɛŋɔ waa maa chwera ba tɛ heyaa la ɛ Korowii mmara.
         38 Nomɛlbwa waa wola nyin kɛŋɔ o no la, hé gelo.
         39 Yabala, hé gel he sie begre hɛɛ nyin kpegri Korowii be ásɛ dɛ won kpɔ bol o wa,
         dɛ bɛ banɔ la baa dɛ bol wobofala la ŋwɛnɛ tɔ.
         40 Hɛ́ɛ ɛ wobɛlbwa ŋwɛnɛ aa magra ta dɛ bɛ wesagasagare dɛɛ ɛ.

1 Yabala, hé gel n lii heyaa Amanesoma la n faa bola bagle heyaa asɛ he no dɛ taa
         teŋɛ a ta,
         2 asɛ a lɛ heyaa la wa. Dɛ yarada haa dɔa Amanesoma la ta la ɛ kpela, he ta an vɛɛh
         dɛ kpoŋe a bini kɛrɛdɛ gɛ maa bagle heyaa la te naa, amɔ te a lɛ heya. Dɛ gɛ laa te
         naa, amɔ dɛ he yarada la ɛ pɛɛpɛɛ.
         3 Gɛ Korowii aa bag mɛ laanee n bagle heyaa la. O bagle waane aa ɛ wejena kɛŋɔ gɛ Yeesu
         aa koh ya wechɔga waa dɛ sewɛ gɛ Korowii Tɔn aa bagle o waa mɔɔ a ɛ la.
         4 Ba hugo, asɛ a tɔpetooro wee la Korowii iru seo ta. Gɛɛ Korowii Tɔn bagle mɔɔ a ɛ.
         5 Pitaa tɔ sie nao, mɔɔ o habɔteŋra fi dɛ banɛ la bwa nao,
         6 mɔɔ o habɔɔ nɛra lafraanue la ge nao kerabeŋkpoŋ. Ba galga ta lole ba le fini, bane
         ge serewe.
         7 A habɔɔ la Jems nao, asɛ Yeesu toroma bwa nao.
         8 Menee ka mun nao. N do kɛŋɔ bechala o nya aa kpoŋe o tea o ta beɛ kɛrɛdɛ mɔɔ ba lolɔ
         la.
         9 Menee Yeesu toroma la bwa bechala n waa aa wola hiaih. N ta chɛɛ kwaraa kɛ ba yer
         mɛ o torome, dɛkalkɛ gɛ n faa hah asɔre tena dɛ ɛɛ ba hɔhɔrɔwa la aa were.
         10 Kɛ Korowii sune n nɛ, dɛ cha mɛ. Chae waa cha mɛ laanee gela n do gɛ maa doa nɔ la.
         O suna waa sune n nɛɛ la ta pɛɛ ɛɛ. N iro, asɛ dɛɛ ɛ o toma la kohona hale dɛ gwaa
         n bala kwara. N gbagba kpegri ne laa mɛɛ ɛ toma nɔ. Korowiirii sune n nɛɛ dɛ cha mɛ,
         asɛ mɛɛ ɛa gɛ la.
         11 Dɛ menee bol Amanesoma la bagle heya o, nɛra banee yoo, webeŋkpoŋii ya bwa ɛɛ bagle,
         anee he gee yarada.
         12 Dɛ ya bagle Yeesu Kristo waa ŋɔ Korowiirii iru seo ta naa, ɛrɛɛ he bini bane berɛ
         dɛɛ ŋɔ Korowii aa nɛraa ir seo ta nɔɔ?
         13 Dɛ Korowii aa nɛraa ir seo ta naa, amɔ te Yeesu gba ta seo ta ire.
         14 Dɛ Korowii ta Yeesu Kristo ire seo ta te naa, amɔ te waa yaa dɛ bagle heyaa la, ne
         yarada haa dɛ yarada Yeesu Kristo la bwa ɛ pɛɛpɛɛ.
         15 Dɛ gɛɛ te naa, amɔ te Korowii danseɛ yaa dɛ di la ta kasinteŋ ɛɛ, dɛkalkɛŋɔ ya dɛ
         bagle heyaa ŋɔ Korowiirii ir Yeesu le seo ta. Dɛ nɛra aa seo taa ir te naa, amɔ ya
         teŋe nyosone.
         16 Dɛ nɛra aa seo taa ir aa, amɔ te Korowii ta on ire seo ta.
         17 Dɛ Korowii ta Yeesu Kristo ire seo ta naa, amɔ te he dɛ yaradao pɛɛpɛɛ, dɛ he wechɔga
         ta lɔ he nɛ.
         18 A berɔ dɛɛ bagle kɛŋɔ nɛra ba faa dɛ yarada Yeesu Kristo mɔɔ dɛ serewe la, Korowii
         aa ban lɛ.
         19 Dɛ ya soga yaa soga nɔ gbo taa ya dɔ hwɛga Yeesu Kristo be naa, amɔ te ya waa sum
         gwaa nɛra bwa wa.
         20 Kɛ gɛ laa a do. Korowiirii ir Yeesu Kristo seo ta. Onee tɔ sie ir seo ta nɛra baa
         serewa la nɛɛ mɔɔ ba ge baa ir.
         21 Nɛmbeŋkpoŋii ba seo ne. Nɛmbeŋkpoŋ gee ba seo ta ira ne.
         22 Ya ne Adam bwa aa ɛ beŋkpoŋ la waa yaa serewe la. Gɛɛ a do ya banɔ la ge ne Yeesu
         Kristo aa ɛ beŋkpoŋ la ɛɛ ir seo taa dɛ dɔ mkpa.
         23 Kɛ ya bwa ne ya tɔperaa ya ir. Yeesu Kristoo tɔ sie ir mɔɔ, ásɛ ya banɔ la ya ne
         waa ɛ beŋkpoŋ la ge ir gɛ saŋ waa ba ja la,
         24 asɛ mɔɔ wobɛlbwa ba a jaga. A taa Yeesu Kristo dɔ kpegri dɛ pɔ konchɔga aa bea yaa
         wola an na bwa soosiwi nɛ, dɛ kpɔ kora la do o Mɛɛ Korowii nɔn ta ó di.
         25 Yeesu Kristo chɛ kɛŋɔ o di kpegri komɛlbwa waa lɔ harɛ nɔ ta nɛɛ ka tel kɛŋɔ waa
         pɔ o dɔma bwa nɛ.
         26 Dɛ o baa pɔ ba bwa nɛɛ tonaa, o dɔm muŋkaa waa pɔ o nɛɛ laanee seo.
         27 Ba chwerɛ Korowii Tɔn bini ŋɔ, "Korowii gelɔ o dɔ komɛlbwa kpegri." Dɛ ba ŋɔ, "O
         gelɔ o dɔ komɛlbwa kpegri" aa, a ta baglɛ kɛŋɔ o dɔ o Korowii waa dɔ kpegri la dɛ
         kpɔ tɛo o di la ge kpegri.
         28 Dɛ Korowii baa ɛ gɛ tonaa, o Bie gee kpɔ o tenee do o Mɛɛ Korowii waa kpɔ komɛlbwa
         kpegri tɛo la lɔga, asɛ Korowii gbo ɛ kpegri bwa dɔɔ.
         29 Nɛra bane chegɛ lala naa ta dɛ gel baa sɔ ba Korowii ne. Bɔkwa waa baa ɛ gɛ nɔɔ?
         Dɛ lala aa seo taa ir aa, bɔkwa waa gela ba gel ba ɛ gɛ dɛɛ tɛɛ baɔ?
         30 Bɔkwa waa ya gee jo siswɛm waa ta saŋ bɛlbwa nɔɔ?
         31 Yabala, kpelaa mɛɛ ŋɔ, dɛ maa siswɛm ta jo tɔpere bɛlbwa naa, amɔ te dɛ n laa yon
         dɛɛ kpɛɛ heyaa ya Dɔɔ Yeesu Kristo nɛɛ teŋa ta la.
         32 Gɛ nɛra faa ɛɛ mɛ Ɛfesos la do kɛŋɔ n ne kpɔg bini olchɔga aa yoa ken. Dɛ harɛ nɔ
         ta waa gbo waa n ne ba yo aa, bɔkwa tɔnɔɔ n dɔ a ta nɔ? Dɛ nɛra aa seo taa iraa, ya
         fe ɛɛ ŋɔɔ hé gel ya ir dɛ di kwaa dɛ lɛ sie, dɛkalkɛŋɔ tɔpebɛl yaa sewɔɔ.
         33 He bɛ gel nɛra ɛɛ negre heya. Danchɔge kpɔe dɛ chɔg dadɛɛge.
         34 Anomanta hé ir dɛ gel he sie chɔ harɛ hɛɛ ɛ kɛrɛdɛ, dɛ bɛ wechɔga dɛɛ ɛ. He bini
         bane aa Korowii waa jemɛ kɛrɛdɛ. A ta sihiih ɛɛ tɛ heya aa?
         35 He bini bɛl ɛɛ bɔɔroo ŋɔ, "Ɛrɛɛ lala ɛɛ ba wona ir seo ta nɔ? Ɛrɛɛ ba bwara ɛɛ ba
         doe yɔ?"
         36 Gɛne! Komɛlbwa haa du la, o dɛ pɔh mɔɔ dɛ le.
         37 Komɛlbwa haa du la, dɛ mea yoo, kon waa dɔ bii yoo, o papooni laa hɛɛ du. O bii hɛɛ
         du, asɛ o yon ɛ papooni dɛ le baŋ.
         38 Korowiirii dɛɛ begra gɛ a bwa soosiwi aa doa gɛ waa dɛ nyin.
         39 Bwadabii bwa ta beŋkpoŋ ɛɛ. A bwa ne a soosiwii. Nɛwɛnyini bwadabii korɛ ola kwaa
         ta. Asɛ pɛŋa ge kwaa korɛ jumbii kwaa ta.
         40 Korowii doa kwaa lole, asɛ harɛ ta ge kwaa do le, kɛ a wer korɛ dɔŋa ta.
         41 Wee wer korɛ korobie wer ta. Weweela ge wer korɔ. Hale weweela bini kwara, ane dɛ
         chaah gwaa ane.
         42 Gɛɛ nɛra seo ta ira ɛɛ ba doe. Bwadabii yaa dɔa nɔ, dɛ ya baa serewe aa, o bwa ɛɛ
         chɔgoo, kɛ bwadabii yaa dɔ dɛ ir seo ta la, o te aa chɔg bwa.
         43 Bwadabii yaa dɔa mɔɔ dɛ serewe la ɛɛ chɔgoo. O ɛ kompɛɛ baa hugo, kɛ Korowii ɛɛ leo
         seo taa asɛ o ɛ kondɛɛge. Kon baa hugo la aa kpegri bɛlbwa dɔ, kɛ Korowii ɛɛ iruu
         asɛ o do kpegri.
         44 Bwadabii yaa dɔɔ harɛ nɔ ta laanee baa ba huga, kɛ onɔ la Korowii aa dɛ ba ira seo
         ta la te ɛɛ korɔɔ. Gɛ harɛ nɔ ta bwadabii aa lole la, gɛɛ Korowii doa kon ge do le.
         45 Ba chwerɔ do Korowii Tɔn bini ŋɔ, "Korowii ta nɛnlogle, dɛ yerɔ Adam, asɛ o dɔ mkpa
         dɛ do le." Kɛ muŋkaa Adam la te ɛ Korowii doa nɛn dɛɛ tɛ mkpa. Onee Yeesu Kristo.
         46 Korowii doa bwadabii laa ya tɔ sie dɔ. Harɛ nɔ ta konee ya tɔ sie dɔ mɔɔ dɛ dɔ Korowii
         doa kon la.
         47 Nɛnlogle la, ba mao tee ne o ɛ harɛ nɛn. Asɛ nɛɛte la ge le nyundua.
         48 Gɛ onɔ la baa mao tee ne faa doa la, gɛɛ o nɛra ge do. Asɛ gɛ onɔ la waa le nyundua
         aa doa la, gɛɛ o ge nɛra do.
         49 Gɛ yaa le onɔ la waa le harɛ nɔ ta la, gɛɛ yaa ba onɔ la waa le nyundua la ge lee.
         50 Yabala, hé gel n ŋɔ he be, harɛ nɔ ta bwadabii aa won la Korowii be. Kon waa dɛ
         pɔh la ne onɔ la waa wola pɔh aa won pɛ.
         51 Hɛ́ɛ no, mɛɛ bagle heyaa wesɔɔhle bɛlee. Ya bwa laa dɛɛ ba serewa. Hale dɛ ya serewɔ
         oo, ya ta serewoo, Korowii ɛɛ begre ya bwa bwadabii kerabeŋkpoŋii.
         52 Aa ɛo wɔrɔbe nɛɛ kilo, gɛ saŋ Korowii bɛla aa ba si dɛ bagle waa bwa jaga la. Dɛ
         o sio waa, Korowii ɛɛ ir serewa laanee seo ta asɛ ba dɔ bwadabii waa wola pɔh, dɛ
         begre ya banɔ la yaa wola sewɛ dɛ ta so le la bwara,
         53 dɛkalkɛŋɔ a ɛ kpela kɛŋɔ bwadabii waa wola pɔh la chɛ kɛŋɔ o chig onɔ la waa dɛ pɔh
         la naa ta. A chɛ kɛŋɔ bwadabii waa wola sewɛ la chig onɔ la waa dɛ sewɛ la naa ta.
         54 Dɛ onɔ la waa wola sewɛ, waa wola pɔh la baa chig onɔ la waa dɛ sewɛ dɛɛ pɔh la naa
         ta naa, belaa waa baa chwera do Korowii Tɔn bini la ɛɛ ba kpela ɛɛ. Ba chwerɔ ŋɔ,
         "O kpɔ kpegri pɔ seo nɛ."
         55 "Seo, lee he kpegri dɔɔ jaɔ? Ɛrɛɛ hɛɛ ba ɛɛ dɛ won dɛ do yaa weweele ta nɔ?"
         56 Wechɔgaa gela seo ɛɛ do yaa weweele ta. Mmara yaa wola o ta teŋɛ la ge gelɔ seo dɔ
         kpegri ya nɛ.
         57 Korowii chɛ jam kohona. O tɛ yaa kpegri dɛ le ya Dɔɔ Yeesu Kristo be ásɛ ya pɔ seo
         nɛ.
         58 Anomanta, yabala maa dɛ nyin he wa, hé lawɛ waa la bini kiŋkiŋ dɛ bɛ gel wobɛlbwa
         ha heyaa asɛ he berɛ habɔɔ. Hé lawɛ ya Dɔɔ toma bini bambile bwa ne, dɛkalkɛŋɔ he
         koeh aa pɛɛ ɛɛ ba.

1 A ka suuga yaa dɛ nyin ya ta tɛ Korowii nɛra la. Hɛ́ɛ ɛ gɛ n faa ŋɔ asɔre tena baa
         lɔ Galaasia harɛ ta be ŋɔ báa ɛ la.
         2 Kwasiara bɛlbwa, hé bini bɛlbwa ɛɛ kpɔ suuga, gɛ bɛlbwa waa wona dɛ le anɔ la Korowii
         aa chao o dɔ la ta, dɛ kpɔ cheg. Hɛ́ɛ ɛ gɛ, asɛ n balaa, he bɛ suuga dɛɛ ta kpa.
         3 Dɛ n balaa, mɛɛ chwerɛ tɔnee dɛ kpɔ tɛ nɛra haa dɛ yarada ba, dɛ tom ba bá kpɔ a
         ne kwaa haa tɛ Korowii nɛra la la Jerusalam.
         4 Dɛ a chɛ kɛ n ne ba la naa, mɛɛ tɔ ba siee ya la.
         5 N dɛ nyin kɛŋɔ n la Makidoonia harɛ ta. Dɛ n baa le bela aa, mɛɛ ba he bee,
         6 dɛ ba so he be dɛ bigri tama. N ken ɛɛ so he bee alalawo saŋ, ásɛ alalawo saŋ kaa
         mɔɔ he ta mɛ ŋwɛnɛ n kaa bela bwa maa dɛ nyin.
         7 Dɛ n ŋɔ mɛɛ ba na heyaa tarakenii yaa, maa won bigri he be. Kɛ dɛ Korowii sɛoh n
         ba won ba naa, mɛɛ bigri he bee.
         8 Mɛɛ so Ɛfesos bonɔɔ ka tel kɛŋɔ tɔpejen Pɛntekɔs la aa tel,
         9 dɛkalkɛŋɔ n dɔ bɔr bonɔ dɛ́ won ɛ Korowii toma kohona asɛ a le tɔnɔ dɛ tɛo. Nɛra
         baa dɛ nyin ba tɔ n toma ŋwɛnɛ la warɔ te.
         10 Timoti ba he be naa, hé lɛo kɛrɛdɛ ásɛ o sie lɛ. Korowii toma maa dɛ ɛ la, anee
         o gee ɛ.
         11 Anomanta he bɛ o sie lawɛ tegɛ harɛ. Hé doo ŋwɛnɛ ásɛ o kpɔ bambisɔɔhna dɛ berɛ
         ba n be. N dɛ nyiŋi o ne yabala la ŋwɛnɛ.
         12 N soŋe ya dɔŋ Apolos ŋɔ o ja yabala la nɛɛ ba ba he be, kɛ a ta o som doe kɛ ó la
         bela taraken. Dɛ o baa dɔ bɔr aa, wɛɛ bao.
         13 Hɛ́ɛ nyiŋi he te kɛrɛdɛ asɛ dɛ ta lawɛ waa la bini kiŋkiŋ. Hé dɔ bambile asɛ dɛ
         gel lawa haa lawɛ waa la bini la do kpegri.
         14 Hé kpɔ nɛnnyin dɛɛ ɛ wobɛlbwa dɛɛ tɛ nɛra.
         15 Yabala, he jemɔ kɛŋɔ Stɛfanas ne o dem tenaa tɔ sie yarada Yeesu waa la Akaaya harɛ
         nɛra la bwa bini dɛ kpɔ ba te tɛo dɛ swɛɛ siwi dɛ ɛ toma dɛɛ tɛ Korowii nɛra.
         16 Anomanta n dɛ soŋe heya, hɛ́ɛ no nomɛlbwa waa do ken ne nɛra baa ja ba nɛɛ dɛɛ koh
         toma nɔ ta la deŋna wa.
         17 Stɛfanas ne Fɔtonaatos ne Akaikus balɔ, asɛ a do n som taeh, dɛkalkɛŋɔ he gbabir
         ta wone ba ásɛ n na heya, kɛ ba chig he naa ta dɛ ba,
         18 dɛ ba do mɛ gbemba taeh, dɛ do he ge gbemba. Hɛ́ɛ duu nɛra baa do ken nɔ.
         19 Asɔre tena baa lɔ Eesia harɛ la dɛ na heyaa taeh. Akwela ne Presela ne asɔre tena
         baa dɛ cheme ba dem la ge dɛ na heyaa Yeesu sɔn ta.
         20 Yabala bwa baa lɔ bonɔ dɛ na heya. Hɛ́ɛ lea dɔŋa kɛrɛdɛ kɛŋɔ nyabii.
         21 Men Pɔɔl gbagbaa bol waa nɔ ba chwerɛ, asɛ n gbabir ge chwerɛ anɔ aa kaa nɔ. N dɛ
         na heya.
         22 Nomɛlbwa waa wola ya Dɔɔ nyin la, Korowii nyotaahna lɔ o nɛ. Ya Dɔɔ, ba!
         23 Yá Dɔɔ Yeesu Kristo cha heya.
         24 He nɛra he ne Yeesu Kristo aa pɛa la, n dɛ na heyaa n bambile bwa ne. Aamen.2 Krent2 Krent2 Krent2 Krent2 Krent
         
            

         
      
   
      
         2 Krent
12345678910111213
   
      
         1
1 Men Pɔɔl aa too Korowii tea asɛ o lee mɛ ŋɔ ń ɛ Yeesu Kristo torome la, n ne ya
         dɔŋ Timotii chwerɛ tɔn nɔ. Ya chwerɔ dɛɛ tɛ asɔre tena baa dɛ tomɛ Korowii Kɔrent,
         ne Korowii nɛra bwa baa lɔ Akaaya harɛ ta.
         2 Ń Naa Korowii ne ya Dɔɔ Yeesu Kristo cha heya, dɛ tɛ heyaa bosɔɔhna.
         3 Hé gel ya jam ya Dɔɔ Yeesu Kristo Mɛɛ Korowii. Onee ya Mɛɛ waa dɛ sune ya nɛɛ kohona,
         dɛ ɛ Korowii waa wona dɛɛ larawe nɛn bwara.
         4 On dɛɛ larawe ya bwara ya wenaale bwa ta, ásɛ ya ge won che bambisɔɔhna waa tɛ yaa
         la ta dɛɛ larawe yabala baa lɔ wenaale bɛlbwa soosiwi ta la bwara.
         5 Gɛ yaa ja Yeesu nɛɛ dɛ na wahala kohona la, gɛ tentenee a che o nɛɛ ya dɔ bɔlarawa
         ge kohona.
         6 Dɛ ya dɛ na wahala aa, he chae waa yaa naa ásɛ dɛ won larawe he bwara, asɛ Korowii
         won lɛ heya. Dɛ Korowii berɔ larawe ya bwara ge aa, dɛ he chae waa o ɛ gɛ, ásɛ ya
         won cha heya, he won lawɛ bambile gɛ saŋ haa ba na ya wahala yaa naa la dɔŋ la.
         7 Anomanta, ya hwɛga yaa dɔa he nɛɛ la aa pɛɛ ɛɛ ba, dɛkalkɛŋɔ gɛ haa dɛ na ya wahala
         la dɔŋ nɔ, gɛɛ hɛɛ ba ya bɔlarawa Korowii aa ba tɛ yaa la ane dɔe.
         8 Yabalawa, ya dɛ nyin he jemɛ wahala yaa naa Eesia harɛ la wa. Dɛ a kan dɛ gwaa ya
         nɛɛ kohona. Dɛ yaa lii kɛŋɔ yaa le a nyoa bokpega binii.
         9 Ya te fe jemɔ kɛŋɔ yaa sewɔɔ, kɛ ya ta sewɛ. Korowiirii ɛa gɛ asɛ ya bɛ ya gbagba
         bokpega ta dɛɛ hwɛgɛ, asɛ dɛ kpɔ hwɛga do on waa dɛ ir nɛra seo ta la nɛ.
         10 O lɛ yaa le siswɛm a fe aa chɛ kɛ ya sewɛ a ta la ta. O ta dɛ lɛ yaa. Ya kpɔ ya sie
         dawɛ o nɛɛ kɛŋɔ wɛɛ teŋɔɔ dɛɛ lɛ yaa.
         11 Hé cha yaa dɛɛ soŋe Korowii, asɛ dɛ o baa no he wesoŋa dɛ cha yaa aa, nɛra won kpɔ
         jam tɛo pirim dɛ tɛ yaa kɛŋɔ waa no nɛndamanta wesoŋa baa soŋa tɛ yaa la.
         12 Webeŋkpoŋii gela ya baŋa pa. Anee kɛŋɔ yaa wonoo ŋɔ bambile bwa ne kɛŋɔ wobɛlbwa
         yaa ɛa harɛ bonɔ la, tepoŋ ne bambile bwa nee ya ɛa Korowii ŋwɛnɛ ta, a laa kɛ waa
         yaa ɛa he be la. Korowiirii sune ya nɛɛ dɛ cha yaa ya ɛa. Harɛ bonɔ wejema ne laa
         ya ɛa.
         13 Waa yaa chwerɛ heyaa asɛ he kure dɛ no a mun la, anee ya chwerɛ. Wobɛlbwa toole a
         bini he no a mun kahonɛ.
         14 Taraken haa jemɛ ya waa tama nɔ, n dɛ lii kɛŋɔ hɛɛ jemɛ ya waa bwaa, ásɛ awola ya
         Dɔɔ Yeesu Kristo aa ba la, he baŋa pa ya waa kɛŋɔ ya baŋa aa pa he waa la.
         15 Maa jemɛ he waa ken la, a waa n faa ɛ kɛ mɛɛ ba cha heyaa kera anɛ bwaa la.
         16 N fa ɛo kɛ n Makidoonia harɛ kaala ta la, ń kpɔ he be, asɛ n le bela dɛɛ ba ge aa,
         ń ba so he be tama, asɛ he ta mɛ ŋwɛnɛ n kaa Judia harɛ.
         17 Maa lii ken la, dɛ n le nɛn o liire aa dɛ ɛo aahna-aahna kɛɛ? N dɛ magle magla aa,
         n gbo kɛrɛdɛɛ mɛɛ nyiŋi kɛŋɔ nɛwɛnyina aa dɛ ɛ, asɛ a wer tɛ mɛ naa, n ŋɔ ɔɔh, asɛ
         bug ta n berɔ na kɛ aa were tɛ mɛ naa, n ŋɔ ɔɔhɔ kɛɛ?
         18 N nyoa maa bagɛ heyaa la, aahna-aahna toole a ta. A ɛ kasinteŋ kɛŋɔ Korowii wa aa
         ɛ kasinteŋ nyosone aa wola toole a ta la.
         19 Korowii Bie Yeesu Kristo la n ne Silvanos ne Timoti aa bagle o waa he be la dɔ kasinteŋ.
         O ta dɔe kɛŋɔ o ŋɔ ɔɔh, dɛ berɛ le habɔɔ dɛ ŋɔ ɔɔhɔ. O te bol wa aa, dɛ o bolɔ.
         20 Nyoo bwa Korowii aa baga la, Yeesu nɛɛ ya che dɛ jemɛ kɛ a ɛ kasinteŋ. O waa ya won
         Aamen la sii, asɛ Korowii won dɔ sɔn.
         21 Korowiirii gela ya ne he bwa won lawɛ Yeesu Kristo nɛɛ teŋa la kpoŋe kɛrɛdɛ, dɛ le
         yaa tɛ o toma,
         22 dɛ do yaa nso aa bagle kɛ onee dɔ yaa, dɛ tɛ yaa o Domadɛɛge la wɛɛ so ya nɛ, asɛ
         ya che a ta dɛ jemɛ waa bwa waa ɛa cheg yaa.
         23 Korowii waa jemɛ n nyu bini bwa la, onee n danseɛ te waa nɔ ta. N faa wola Kɔrent
         balɛ la, maa nyin kɛ n ba chɛgre heyaa he wechɔga waa asɛ he bambile chɔg, a waa n
         ta balɛ.
         24 Kpegri laa yaa bagle heyaa he Korowii yaradae ta. Yaa gɛ lii kwaraa. Ya jemɔ kɛ he
         chegɔ kiŋkiŋ he yarada ta. Ya dɛ nyin kɛ ya cha heyaa ásɛ he sie lɛ.

1 Anomanta, n ɛ n liire kɛŋɔ maa he bee ba asɛ dɛ ba gel he tea bini chɔg kpa.
         2 N gelɔ he tea bini chɔg aa, umee dɛ lar mɛ bwara jaɔ? Nɛn toole, nemenɛ he tenten
         maa chɔg he tea bini la.
         3 A waa n chwerɛ heyaa tɔn la la. Dɛ maa nyin kɛ he nɛra haa chɛ kɛ he gel n sie lɛ
         la, n ba he be asɛ he berɛ ba ɛɛ mɛ tebinichɔg wa, dɛkalkɛŋɔ n jemɛ he bwa waa kɛ
         n silɛɛ he silɛɛ.
         4 Tɔn la n faa chwerɛ heyaa la, dɛ a dɛ we n nɛɛ taeh, asɛ n tea bini chɔg mɛɛ wi siniire
         dɛɛ chwerɔ. N fa ta on chwerɛ dɛ́ gel he tea bini chɔg, kɛ n chwerɔ ásɛ he na gɛ
         del maa dɛ nyin he bwa.
         5 Nɛn o faa ba tebinichɔg ne la, n gbo tea bini laa o chɔg. He bwa tea binii o chɔg
         ŋwɛnɛ bɛl ta. Maa nyin kɛ n do naate siswɛm, a waa n bola ken la.
         6 Gɛ he kɛrɛdɛ nyoa aa pɛa he tɛr naate deŋne nɔ, a magrɔ. He bɛ ane ɛ ja kpa.
         7 A chɛ kɛ he kpɔ o wechɔga kɛo name, dɛɛ doo gbemba. Gɛ laa, o tea bini chɔgɔ kohona
         aa, wɛɛ horɔɔ.
         8 Anomanta, n dɛ soŋe heyaa kɛŋɔ he gel o jemɛ kɛŋɔ he dɛ nyinu kohona.
         9 Maa dɛ nyin kɛŋɔ n ɛ heyaa dɛ na kɛŋɔ hɛɛ no n waa ta wobɛlbwa taa kɛɛ haa no la,
         a waa n chwerɛ heyaa tɔn la la.
         10 Nomɛlbwa haa kpɔ o wechɔga kɛo la, n ge kpɔɔ kɛo. Nomɛl ɛɛ mɛ waane a chɛ kɛ n kpɔ
         kɛo waa, n koh he waa dɛ kpɔ kɛo Yeesu Kristo siwi ta,
         11 asɛ Bɔnsam bɛ ŋwɛnɛ ba dɔ dɛ chɔg ya wa, dɛkalkɛŋɔ ya jemɛ o ŋwɛnɛre waa kpɔa dɛɛ
         negre nɛn.
         12 Maa baa tel Troas ŋɔ n bol Yeesu Kristo Amanesoma la la, n nao kɛŋɔ ya Dɔɔ pili ŋwɛnɛ
         tɛ mɛ kɛ n ɛ toma bela.
         13 Kɛ maa wola ya dɔŋ Taetos ka pue bela la, n baah ta men sɔɔhnɛ. Anomanta n kal bela
         tena dɛ kaa Makidoonia harɛ.
         14 Korowii jam kɛ waa chegɛ ya Dɔɔ Yeesu Kristo nɛɛ dɛ gel ya yo dɛɛ le nɔ. Korowii
         chegɛ ya nɛɛ dɛ gel nɛra ɛɛ no Yeesu Kristo waa la bobɛlbwa kɛŋɔ konsɔɔhsoma sɔɔh
         aa dɛ le nomɛlbwa ɛɛ no la.
         15 Yeesu Kristo gelɔ ya ɛ konsɔɔhsoma Korowii be, ásɛ nɛra Korowii aa dɛ lɛɛ ba, ne
         banɔ la baa nyogre ŋwɛnɛ dɛɛ ba chɔga ta bwa ɛɛ no ya sɔɔh.
         16 Banɔ la baa dɛ nyogre la ɛɛ no sɔɔh laanee dɛ serewe, asɛ banɔ la Korowii aa dɛ lɛɛ
         ba la ge no dɛ dɔ mkpa. Umee dɛ won ɛ gɛ toma nɔ nɔ?
         17 Nɛra kɛrɛdɛ kpɔ Korowii waa la berɛ bona dii dɛ yog dɛɛ di. Ba laa yan. Korowiirii
         tɛ yaa waa nɔ ŋɔ yáa bola, asɛ yaa bola o siwi ta bambile bwa ne, pɛɛ ya ne Yeesu
         Kristo aa pɛa la nomanta.

1 Yaa dɛ ŋɔ ken nɔ, kpɛɛraa yaa kpɛɛ ya te ja kɛɛ? A hiaoh kɛŋɔ ya kpoŋe tɔne aa bagle
         ya nɛnsoo ne gɛ ya toma aa doa mɔɔ he lɛ yaa aa? Kɛɛ a hiaoh kɛ ya dɔ ane le he be
         asɛ nɛra won yarada yaa aa?
         2 He gbagbaa ya tɔn waa dɛ bagle tondɛɛga yaa ɛa. Ya bambile taa Korowii chwerɛ, asɛ
         nomɛlbwa na heyaa dɛɛ pese heyaa kɛŋɔ nɛn aa dɛ kure tɔn la.
         3 He we-ɛɛla dɛ bagle kɛŋɔ he ɛ Yeesu Kristo tɔn waa chegɛ ya nɛɛ dɛ chwerɛ. Iŋki ne
         laa o chwerɔ, Korowii waa lole saŋ bɛlbwa la Domadɛɛgee o kpɔ chwerɔ. Bwe ta laa o
         chwerɔ, bambile taa o chwerɔ.
         4 Ya won gɛ bola, dɛkalkɛŋɔ ya chegɛ Yeesu Kristo nɛɛ dɛɛ yarada Korowii a gɛ waa nɔ
         ta.
         5 A ta ɛɛ kɛŋɔ ya dɛ lii kɛŋɔ ya won waane ɛɛ ya gbagba kpegri ta. Korowii bee ya dɔ
         kpegri dɛɛ ɛ anɔ la bwa yaa dɛ ɛ.
         6 Korowii gelɔ ya won dɛɛ ɛ o fɔofale la toma. A gɛ fɔofale nɔ ta mmara baa chwera
         waa ɛɛ, Korowii Domadɛɛge waa. Mmara baa chwera la dɛ ba seo ne, kɛ Korowii Domadɛɛge
         la te dɛ ba mkpa ne.
         7 Bwe taa Korowii faa chwerɛ Mosis Mmara la dawɛ. Bela Korowii aa kpɔ Mmara la tɛ Mosis
         la, Korowii jirima ba bela, bela bwa chaah, dɛ chaah Mosis nɛɛ o sie bɔr ɛɛ nyɛgle.
         Mosis aa la Israel tena be la, dɛ nyɛgla o sie bɔr aa dɛ nyɛgle la nyoa sɔɔhnɔ tonɛ.
         Kɛ Israel tena aa nao la, ba ŋɔ o sie bɔr dɛ nyɛgle kohona to, ba ta wone nyiŋu. Mosis
         Mmara kwara waa dɛ la nɛn ne seo ta la wono ba jirima nɔ dɔŋ ne naa,
         8 dɛ ɛrɛɛ Korowii Domadɛɛge la wa ɛɛ ba doe yɔ? Aa gɛɛ gwaa laa?
         9 Waa aa gela nɛra ɛɛ di bolchɔge Korowii sie la dɔ jirima ken aa, dɛ anɔ la aa gela
         nɛra ɛ nɛndɛɛga ba wa ɛɛ su o siwi la, ɛrɛɛ a jirima ɛɛ ba doe yɔ?
         10 Waa a faa dɔ jirima kohona la, taraken a ta jirima dɔe kpa, dɛkalkɛŋɔ anfala jirima
         tɔɔge a nɛ.
         11 Waa aa ɛa tɔpera anɛ dɛ tonɛ la, dɛ a dɔ jirima aa, dɛ anɔ la aa wola jaga dɔe bwa
         la, a jirima ta gwaalaa?
         12 Ya dɔ hwɛga gɛ waa nɔ ta, anomanta yaa ɔmɛ.
         13 Ya ta do kɛ Mosis o faa wola nyin kɛ Israel tena na kɛŋɔ o sie bɔr nyɛgla nyoa dɛ
         sɔɔh, dɛ koh a waa kpɔ yachaahne tɔ sie la.
         14 Israel tena faa waa la mun no. Taraken gba, gɛɛ ba ta do. Baa dɛ kure fɔobene la
         waa la, a ta do kɛ baa kpɔ yachaahne tɔ ba sie. Ba ta Yeesu Kristo waa lɛɛ yaa, yachaahne
         la aa ba sie lee ba.
         15 Hale fini gba, saŋ bɛlbwa ba dɛ kure Mosis Mmara Tɔn aa, a ta do kɛ yachaahne aa
         tɔ ba liire, dɛ gel baa a mun no.
         16 Kɛ, saŋ bɛlbwa nɛwɛnyini aa charɛ o liire dɛ berɛ ba Yeesu be la, yachaahne la ɛɛ
         leo.
         17 Ya Dɔɔ Yeesuu Domadɛɛge la. Bobɛlbwa ge o Domadɛɛge la aa lole la, nomɛlbwa dɔ o
         te, o toole Mmara lɔga.
         18 Anomanta, komɛlbwa ta ya te sie tɔe. Ya Dɔɔ Yeesu jirima chaah ya nɛ, dɛɛ begre yaa
         asɛ yaa do gɛ waa doa, jirima yaa dɔa la ɛɛ ja. Ya Dɔɔ Yeesu waa ɛ Domadɛɛge la bee
         a bwa le.

1 Korowiirii sune ya nɛɛ dɛ tɛ yaa toma nɔ, anomanta ya bwara aa yaa hwah.
         2 Ya gel waa baa ɛa dɛɛ sɔh ne sihihwaa bɛlbwa. Yaa nɛra negre, yaa Korowii waa yaa
         dɛ bagle la sie berɛ. Kasinteŋ torodoo yaa di Korowii sie. A taa ya che dɛ gel nɛra
         ɛɛ jemɛ ya da.
         3 Yeesu Kristo Amanesoma nɔ yaa dɛ bol nɔ, dɛ a sɔɔh kwaraa naa, dɛ nɛra baa dɛ nyogre
         la bee a sɔh.
         4 Bɔnsam baa dɛ maŋkurao harɛ nɔ ta kɛŋɔ Korowii la, o chɔg nɛra baa wola Yeesu yarada
         la liire. Waa nyin kɛŋɔ Amanesoma nii aa le Yeesu Kristo o wa aa dɔ jirima kohona
         be la chaah ba. Yeesu do gɛ Korowii aa doa.
         5 Ya gbagba waa laa yaa bagle nɛra nɔ. Yeesu Kristo waa yaa bagle kɛŋɔ onee komɛlbwa
         Dɔɔ, dɛɛ bagle kɛŋɔ o nomanta, he bonɔɔnaa yan.
         6 Korowii waa pere bochaah le biro ta, dɛ gel bɔr chaah la, onee gela o nii chaah ya
         bambile ne ya sie, asɛ ya won jemɛ gɛ o jirima yaa naa Yeesu be la aa doa.
         7 Waa nɔ bwa yaa jema nɔ do kɛŋɔ baa kpɔ kondɛɛga do viine bini la. Yanee viine la.
         Yaa kpege, kɛ Korowii kpɔ o toma tɛ yaa asɛ yaa ɛ. O ɛ gɛ dɛ́ won bagle kɛŋɔ kpegri
         aa gwaa kpegri bwa la le o be. Ya be laa a le.
         8 Nɛra dɛ ha yaa kohona, kɛ baa ya nɛɛ pɔ. Waa dɛ hiah yaa ya nyiŋi gɛ yaa ɛ kahonɛ,
         kɛ ya bwara aa yɔr, yaa gel.
         9 Nɛra chegɛ ya nɛ, kɛ Korowii te ta ya habɔɔ leɛ. Ba go yaa bil te, kɛ ba ta wone
         kpo yaa.
         10 Wenaale nɔ yaa dɛ na nɔ dɛ bagle kɛ ya sɛoh kɛ yaa sewɛ Yeesu seo la dɔŋee, ásɛ
         nɛra na dɛ jemɛ kɛ ya dɔ o mkpa la.
         11 Yaa soge le nɔ, Yeesu nomanta saŋ bɛlbwaa ya so seo nyoa, ásɛ nɛra na o mkpa ya
         bwadabii waa won sewa nɔ aa dɔa.
         12 Anomanta a kaa ɛ kɛ ya te dɛ sewɛ, asɛ he te ɛɛ dɔ mkpa dɛ le ya seo la ta.
         13 Ba chwerɔ do Korowii Tɔn bini ŋɔ, "Maa yaradaa waa n bol." Gɛɛ ya gee yarada. Yaa
         yaradaa waa yaa bol.
         14 Ya jemɔ kɛŋɔ Korowii waa ir ya Dɔɔ Yeesu seo ta la, onee dɛɛ ba ya banɔ la ya ne
         Yeesu aa pɛa la seo ta ira, dɛ kpɔ ya ne heyaa kaa o be.
         15 He waa Korowii ɛ anɔ bwa. Waraa nɛra Korowii aa na ba sum den na dɛɛ warɛ. Baa kpɔ
         jam kohonaa tɛ Korowii ásɛ o dɔ jirima.
         16 Ken nɔ nomanta, bɔhwaah aa yaa lawɛ. Tɔ aa dɛ per nɔ bwaa ya bwadabii gwɛgre dɛɛ
         la. Kɛ ya bini te la, kpegrii ya yarada do dɛɛ la.
         17 Wahala tama nɔ yaa dɛ na tɔpera anɛ bɛl nɔ ɛɛ geloo ya dɔ jirima aa wola jaga dɔe,
         asɛ a gwaa wahala nɔ kwaraa ken.
         18 Kwaa baa dɛ naa siwi ne la ta laa ya te sie dawɛ. Anɔ la baa wola an na la taa ya
         sie dawɛ. Kwaa baa dɛ naa la te, tɔpera anɛ bɛlee aa di. Asɛ anɔ la baa wola an na
         ge la, a ta jaga dɔe bwa.

1 Ya harɛ nɔ ta bwadabii nɔ do kɛ pata ya do o ta. Ya jemɔ kɛ dɛ o chɔgaa, Korowii
         ɛɛ tɛ yaa defale o gbagba aa doa waa wola chɔg bwa nyunduaa.
         2 Ya bwadabii nɔ te pe yaa. Ya sie chegɛ chiŋ yaa hime, dɛɛ nyin kɛŋɔ Korowii kpɔ ya
         Korowii doa bwadabii la do yaa,
         3 asɛ ya bɛ bwadabii nya.
         4 Ya taa lɔ ya bwadabii aa do kɛ patare ta nɔ, ya bwara dɛ nyɛg, yaa hime. Ya bwadabii
         nɔ kpɔe dɛ le ya nɛɛ waa laa dena swɛɛ ya siwi. Ya Korowii doa bwadabii la doe waa
         swɛɛ ya siwi kohona, ásɛ o chig bwadabii waa won sewa nɔ naa ta ya dɔ mkpa.
         5 Korowiirii cheg gɛ waa nɔ tɛ yaa, dɛ kpɔ o Domadɛɛge tɛ yaa a bagle kɛŋɔ wɛɛ ba tɛ
         yaa o mkpa laanee.
         6 Anomanta ya bwara aa yaa hwah bwa. Ya jemɔ kɛ ya lɔ ya bwadabii nɔ bini naa, ya toole
         ya Dɔɔ be,
         7 dɛkalkɛŋɔ waa yaa dɛ na la ne laa ya so. Waa yaa dɛ yarada a waa la nee ya so.
         8 Ya bwara aa yaa hwah tamaa bɛlbwa. Dɛ ya gel ya bwadabii nɔ waa do kɛ dea nɔ dɛ ka
         do ya Dɔɔ be naa, gɛɛ yaa nyin.
         9 Anomanta, ya bwadabii nɔ binii ya do oo, ya Dɔɔ bee ya do oo, ya dɛ nyin ya waa bwa
         won su o siwi,
         10 dɛkalkɛŋɔ ya bwa ɛɛ ba che Yeesu Kristo sie o bol ya waa dɛ pa bole, ásɛ bɛlbwa
         dɔ waa o faa lɔ mkpa ta dɛɛ ɛ la kembɔr. Dɛ bɛlbwa we-ɛɛla wer oo, aa were oo, wɛɛ
         dɔ a kembɔree.
         11 Yaa jemɛ gɛ Korowii aa do ɔma la waa ya bol waa dɛɛ bagle nɛra ásɛ ba jemɛ kasinteŋ
         la la. Korowii jemɛ ya bambile bini bwa. N dɛ lii kɛŋɔ he ge jemɛ ya nɛnsoore he bambile
         bini.
         12 Anɔ dɛ bagle kɛ kpɛɛraa ya kpɛɛ ya te dɛɛ bagle heyaa ja kɛɛ? Akai! Ya dɛ nyin ya
         bagle heyaa waa ásɛ he che a ta dɛ won dɛɛ maŋkura yaa nɛra baa dɛ chɔg yaa la be.
         Waa nɛwɛnyina aa dɛ naa laanee baa maŋkura. Baa nɛn bambile bini waa nyiŋi.
         13 Dɛ ya nyu toole naa, Korowii waa a ba gɛ. Ya sie chɔ harɛ ge aa, he wesomee a ba
         gɛ.
         14 Yeesu Kristo nyina waa dɛ nyin yaa laanee dɛɛ do yaa ya we-ɛɛla bwa ta. Gɛ yaa naa
         laanee kɛŋɔ dɛ nɛmbeŋkpoŋ lɛ nɛra bwa seo sewaa, a kaa chaa kɛ nɛra la bwa sewɔ.
         15 O sewɔ tɛ nɛra bwa. Anomanta nɛra baa soge le la ta chɛ kɛ ba so ba gbagba soga kpa.
         Bá so tɛ naate waa sewa tɛɛ ba asɛ Korowii iru seo ta la.
         16 Anomanta, fini habɔɔ, yaa nɛra nyiŋi gɛ nɛwɛnyina aa dɛ nyiŋ ba la. Ya fa dɛ nyiŋi
         Yeesu Kristo gba gɛ, kɛ yaa on gɛ nyiŋi kpa.
         17 Nomɛlbwa o ne Yeesu Kristo aa pɛa la, o berɛ nɛnfale. O gel o webena o faa dɛ ɛ la,
         dɛ charɛ dafale.
         18 Korowiirii ɛ a bwa. Yeesu Kristo nɛɛ o che dɛ kwaa ya ne o baah ya ne o pɛ, dɛ tɛ
         yaa toma nɔ ŋɔ yá nyin nɛra dɛɛ tɛo ásɛ ba ne o baah kwaa bá won pɛ.
         19 Korowii chegɛ Yeesu Kristo nɛɛ dɛ kwaa o ne nɛwɛnyina baah dɛ lag ba dɛɛ pɛl o te,
         waa wola ba wechɔga nyiŋe. Yanee o kpɔ o waa tɛ ŋɔ yá bagle gɛ waa kwaa o ne ba baah
         dɛ lag ba ásɛ o ne ba pɛ.
         20 Taraken nɔ, Yeesu Kristoo tomɛ yaa ŋɔ yá bol waa dɛɛ tɛo la. A kaa ɛ kɛŋɔ Korowiirii
         chegɛ ya nɛɛ dɛɛ bol waa nɛra be la. Ya chegɛ Yeesu Kristo naa ta dɛɛ soŋe heyaa kɛŋɔ
         hé gel he ne Korowii baah kwaa he pɛ.
         21 Dɛ wechɔga bɛlbwa toole Yeesu Kristo nɛ, kɛ ya kɛrɛdɛ nomanta, Korowii gelɔ o lɛ
         ya wechɔga che, asɛ dɛ ya ne o pɛo waa, ya waa won su Korowii siwi o lɛ yaa kɛ nɛndɛɛgaa
         yan.
         
            

         
      
   
      
         6
1 Ya ne Korowii bwa aa pɛa dɛɛ ɛ toma nɔ nɔ, ya dɛ soŋe heyaa kɛŋɔ Korowii aa na he
         sum dɛ cha heyaa nɔ, he bɛ gel a ɛ pɛɛ.
         2 Korowii bolɔ ŋɔ, "Tɔpere aa tela kɛŋɔ n na he sum la, n no he be. N ta he chae vɛɛh
         awola la, n lɛ heya." Hé no! Tɔpere telo kɛŋɔ he no Korowii be ó na he sum. Finii
         he lɛɛ tɔpere.
         3 Yaa nyin kɛ nomɛlbwa dɔ ya toma wechɔge bɛlbwa dɛ bol, anomanta waa aa gel nɛra lɔ
         naa la, yaa an kpɔe dɛɛ ɛɛ ba.
         4 Ya dɛ ɛ ya wobɛlbwa gɛ aa chɛ kɛ nɛra Korowii aa tom ba ɛɛ ɛ. Wekpega dɛ pu yaa,
         ya lawɛ bambile dɛɛ so a ne. Ya dɛ na bambiwɔrɔbe wa, a won yaa hiaih kohona. Ya dɛ
         na sibegrewaa ge kɛrɛdɛ.
         5 Ba dɛ lɔɔ yaa, dɛɛ do yaa deene, dɛ lɛ gaeh ya nɛɛ dɛɛ ɛ yaa sagasaga. Ya dɛ ɛ tomkpega
         dɛɛ koh. Tɔpebɛl yaa dom dɔe dɛɛ chɔ. Tɔpebɛl yaa kondikwaa dɔe dɛɛ di.
         6 Ya chegɛ ya goroŋ yaa doa la ta, ne Yeesu Kristo ŋwɛnɛ la waa yaa jema, ne bambile
         yaa dɔa, ne ya tesom ta dɛ bagle kɛ Korowii bonɔɔnaa yan. Ya chegɛ Korowii Domadɛɛge
         la yaa dɔa, ne gɛ yaa nyin nɛra tea bwa ne,
         7 ne kasinteŋ bola ta, ne Korowii kpegri waa kpɔa cha yaa ta dɛɛ bagle kɛ Korowii bonɔɔnaa
         yan. Waa aa dɛ su Korowii siwi laanee ya dɔmkwa. A nee yaa yo dig ne gal ne, a nee
         yaa tɔ ya te gbemgbe.
         8 Bane dɛ pena yaa, bane ɛɛ yoo yaa. Bane dɛ chɛgre yaa, bane ɛɛ kpɛɛ yaa. Ba dɛ yerɛ
         yaa nyosonteŋna, kɛ kasinteŋ gee yaa bol.
         9 Baa yaa komɛlbwa yerɛ, kɛ nɛra bwa ge jemɛ yaa. A fe chɛ kɛ ya sewɛ, kɛ yan soge
         le la. Ba ɛ yaa hɔhɔrɔwa, kɛ ba ta yaa kpoe.
         10 Ba dɛ ɛ yaa tebinichɔg wa, kɛ saŋ bɛlbwa dɛ ya lɔ silɛɛ ta. Ya ɛ nyaara, kɛ ya won
         nɛra chae kohona. Ya ta komɛlbwa dɔe, kɛ yan gee komɛlbwa.
         11 Yabala Kɔrent tena, bambile bwa nee ya bol waa he be. Ya dɛ nyin he waa taeh.
         12 Ya laa wola heyaa nyin, heyaa wola yaa nyin. Ya waa toole he bambile ta.
         13 N dɛ bol waa nɔ dɛɛ bagle heyaa kɛŋɔ n ne n bii ken. Ya dɛ nyin heya, anomanta hé
         ge ta tea dɛɛ nyin yaa!
         14 He bɛ gel he ne nɛra baa wola Korowii waa lɛɛ la pɛ dɛ ɛ beŋkpoŋ, dɛkalkɛ darame
         bɛlbwa toole wedɛɛga ne wechɔga baah. Ɛrɛɛ bochaah ne biro ɛɛ ba wona pɛ a magre ɔ?
         15 Yeesu Kristo ne Bɔnsam ɛɛ wonoo pɛ a magre aa? Nɛra baa yarada Yeesu Kristo ne banɔ
         la baa wola on yaradae aa won pɛ a magre!
         16 Voga ɛɛ wonoo che Korowii Dea a magre aa? Ya bwadabii nɔɔ Korowii waa lole saŋ bɛlbwa
         la dea. Anee Korowii gbabir bol la. O bolɔ ŋɔ, "Mɛɛ ba so n nɛra bee dɛ do ba baah.
         Baa yer mɛ ba Korowiirii, asɛ n ge yer ba n nɛra.
         17 Anomanta n bolɔ ŋɔ, ’Hé le ba bini! Hé pere he te le ba nɛɛ kwara! Hé laa he te
         kpɔ waa te bɛlbwa aa ɛ doŋa waa ta, ásɛ n lɛ heya,
         18 dɛ ɛ he Mɛɛ, asɛ he ɛ n bii.’ Men Nemenɛ Korowiirii bola."

1 N dandɛɛga, yanee Korowii bagɛ a gɛ nyoa nɔ bwa. Anomanta hé gel ya do kaih. Yá
         laa ya bwadabii ne ya bambile kpɔ wechɔga bɛlbwa ta. Hé gel ya swɛɛ siwi dɛ́ do goroŋ,
         ɔma yaa dɛ ɔmɛ Korowii nomanta.
         2 Hé kpɔ he bambile tɛ yaa dɛɛ no ya wa. Ya ta he bɛlbwa wechɔga ɛɛ. Ya ta bɛlbwa
         chɔgɛ, ya ta bɛlbwa negrɛ di ge bwa.
         3 Waa maa bola nɔ, pwaeh laa mɛɛ pwah heya. Anee n faa bol la, ya dɛ nyin heyaa taeh.
         Seo taa yoo, bokpega taa yoo, ya ne heyaa.
         4 He waa dɔ kasinteŋ n be. He gelɔ n baŋa ɛɛ pa taeh. Ya wenaale yaa dɛ na bwa habɔɔ
         la, n bwara ta hwaeh. N sie ta dɛ lɛ taeh.
         5 Yaa ba Makidoonia harɛ ta habɔɔ kwaraa la, ya bwara ta yaa sɔɔhnɛ. Bobɛlbwa yaa kpɔ
         la, ya ne wahalaa. Dɛ yoi laa nɛra ɛɛ yo yaa kwara naa, dɛ ya ne bambiwɔrɔbaa.
         6 Kɛ Korowii aa dɛ larawe tebinichɔg te bwara la nomanta, Taetos bala la gelɔ ya dɔ
         bɔlarawa.
         7 O bala la gbo laa larawe ya bwara. O baa bagle gɛ waa baa na heyaa o gbabir bambile
         sɔɔhno he wa. O bolɔ ŋɔ n waa dɛ ɛ heya, dɛ ŋɔ waa n faa bola la gelɔ he tea bini
         chɔg. O bagle gɛ haa chegɛ n habɔɔ dɛ yo dɛɛ tɛ mɛ. Anomanta name kwaraa n sie lɛ
         kohona.
         8 N faa chwerɛ heyaa tɔn he tea bini chɔg la, a we n nɛ. Kɛ aa berɛ dɛɛ we n nɛ, dɛkalkɛŋɔ
         he tea bini ta chɔgɛ la sie.
         9 Kɛ taraken te n sie lɛo. He tea bini aa chɔga waa laa n sie lɛ. He tebinichɔg la
         aa gela he charɛ da la, a waa n sie lɛ. Gɛɛ Korowii ɛɛ nyin kɛ nɛwɛnyini tea bini
         ɛɛ chɔg. Anomanta, ya ta heyaa wechɔge bɛlbwa ɛɛ.
         10 Nɛwɛnyini tea bini chɔgɔ gɛ Korowii aa dɛ nyin kɛ wɛɛ ɛ aa, a gelɔ wɛɛ charɛ o liire.
         A gɛ waa nɔɔ dɛɛ ba Korowii mkpa ne. Anomanta a ta chɛ kɛ ya gel ya tea bini chɔg
         a ta. Kɛ harɛ bonɔ tebinichɔg te, seo nee aa ba.
         11 Tebinichɔg Korowii aa dɛ nyin he dɔ laanee he dɔ la. Hé na waa aa lea tɛ heya. Hé
         na gɛ haa dɛ takapɔ, asɛ he siwi swɛɛ hɛɛ nyin he bagle kɛ he ta wechɔga ɛɛ. Hé na
         gɛ he bwaawee aa ir wechɔga ta, hé na gɛ haa dɛ ɔmɛ. A gelɔ he pɛla lawɛ yaa, asɛ
         he siwi swɛɛ waa aa togra ta. A gelɔ he siwi swɛɛ nɛra baa wola wedɛɛga ɛɛ nɛɛ he
         tɛr ba deŋne. He wono bagle kɛ he ta wechɔga bɛlbwa ɛɛ waa la ta.
         12 Maa chwerɛ heyaa tɔn la la, a ta ɛɛ kɛ naate waa ɛ o dɔŋ wechɔga, kɛɛ naate o dɔŋ
         aa ɛo wechɔga waa n chwerɔ. Korowii gba nao kɛ n chwerɔ ásɛ he won jemɛ gɛ haa dɛ
         nyin yaa.
         13 Anee larawe ya bwara. A gbo laa. Yaa na gɛ haa cha Taetos o dɔ silɛɛ la, a gelɔ ya
         sie lɛ.
         14 N fa bol he waa Taetos be, dɛ kpɛɛ heya. He ta gelɛ sihiih kpo mɛ. Waa yaa bol he
         be la bwa ɛ kasinteŋ. Gɛɛ waa yaa bol Taetos be dɛ kpɛɛ heyaa la bwa ɛ kasinteŋ.
         15 O lii gɛ he bwa faa dɛ no o waa ne gɛ he faa dɛ tɛo duure dɛɛ ɛ yalayala la aa, dɛ
         o nyina waa dɛ nyin heyaa la, dɛ jae a na dɛɛ ja.
         16 N sie lɛo kohona kɛŋɔ maa dɔ heyaa dɛ won kpɔ hwɛga do he nɛɛ wobɛlbwa ta nɔ.

1 Yabalawa, ya dɛ nyin he jemɛ gɛ Korowii aa sune Makidoonia asɔre tena nɛɛ dɛ cha
         ba ba dɔ bonya kohona.
         2 Ba na wahala kɛrɛdɛ. A lole kɛ nyaaraa ban kohona, kɛ ba sie aa lɛ Yeesu lɛɛ waa
         lɛɛ ba la ta kohona nomanta, ba wono ta suuga kohona ásɛ ba kpɔ cha nɛra.
         3 Mɛɛ wonoo ŋɔ ba ta tea tɛ yaa kwaa gɛ ba bokpega aa tela, hale ba tɛo gwaa ba bokpega
         del kwara. Ba gbagba tetooraa ba ɛ gɛ, nɛn laa do ba.
         4 Ba gbagbaa soŋe yaa sibegra ne ŋɔ yá gel ba ja nɛra baa dɛ cha Korowii nɛra la nɛ.
         5 Ba ɛ waa dɛ gwaa gɛ ya te fe aa dɛ lii. Ba tɔ sie kpɔ ba te do N Naa Korowii nɔn
         ta, mɔɔ dɛ kpɔ ba te do ya ge nɔn ta gɛ Korowii aa dɛ nyin.
         6 Anomanta ya ŋɔ Taetos be ŋɔ tondɛɛga nɔ soo waa pa a mun la, ó den ba choŋi a ta,
         asɛ dɛ cha heyaa he ɛ wedɛɛga haa dɛ ɛ kwaa kɛɛ bɔr la ka tonɛ.
         7 He dɛ ɛ waa Yeesu waa bwa ta, yarada ta, waa bola ta, wejema ta, ne nyina haa dɛ
         nyin nɛra chae ta, ne nyina haa dɛ nyin yaa la ta. Anomanta ya dɛ nyin kɛ hɛɛ ɛ waa
         kwaa kɛɛ ge ta.
         8 N ta bolɛ dɛɛ bil a ɛ lao kɛŋɔ hɛ́ɛ kɛ. N dɛ nyin n jemɛ kɛŋɔ he nɛnnyin la ɛ nɛnnyin
         kasinteŋ. A waa n bagle gɛ bane siwi aa swɛɛ kwaa kɛɛ ta la.
         9 Kɛ he na gɛ ya Dɔɔ Yeesu Kristo aa sune ya nɛɛ dɛ cha yaa kenɛ? He nao kɛŋɔ o fa
         dɔ kwaa nɔ bwa, dɛ koh he waa dɛ berɛ nya, asɛ a che o nyae ta he berɛ dɔɔhna.
         10 Gɛ n te aa naa kɛŋɔ hé den tonɛ waa haa pa a mun bena ken la. Heyaa tɔ sie dɛ bagle
         kɛŋɔ he dɛ nyin nɛra chae.
         11 Hé swɛɛ siwi dɛ tonɛ warane. Hé swɛɛ siwi dɛ tonɔ gɛ haa vɔrɔwa la. Hé tɛ anɔ
         la haa dɔa.
         12 Dɛ he bambile lawɔ kɛ hɛɛ tɛ suugaa yaa, gɛ bwa haa dɔa dɛ́ tɛ la, aa su Korowii
         siwii. Waa ŋɔ hé tɛ gwaa gɛ haa dɔa.
         13 Koeh laa n laa dɛɛ kpɔ bane nɛɛ dɛ kpɔ baa dawɛ he nɛ. Haa dɔa kohona taraken nɔ,
         a wer kɛŋɔ he cha banɔ la aa kpega tɛɛ ba. He ɛ gɛ naa, a baa do kpegri tɛ heyaa asɛ
         ba ge dɔ aa, baa cha heyaa. Dɛ he bwa kɛrɛdɛ.
         15 Anee ba chwerɛ Korowii Tɔn bini la: "Naate waa pa kondikwaa kohona la, kondikwaa
         ta o nɛɛ gwaalɛ. Naate waa wola kondikwaa pae kohona la, o ta kondikwaa nyae."
         16 Ya dɛ jam Korowii kohona kɛŋɔ waa gela Taetos siwi swɛɛ wɛɛ cha heyaa kɛŋɔ ya siwi
         aa swɛɛ he nɛɛ la.
         17 Waa yaa ŋɔa Táetos ɛ la, o sɛoh ŋɔ wɛɛ ɛo. Dɛ o siwi swɛɛrɔ kɛŋɔ o cha heya, anomanta
         o tetooraa o ba he be la.
         18 Ya dɔŋ la asɔre tena bwa aa dɛ kpɛɛro Amanesoma la bola ta la, o ne Taetosee yaa
         tomɛ he be la.
         19 A gbo laa, asɔre tena la bwaa leo ŋɔ ó ja ya nɛɛ ya kpɔ koŋkɛɛla nɔ kaa Jerusalam
         gɛ aa ɛ asɛ ya Dɔɔ Yeesu dɔ sɔn. Ya dɛ ɛ toma nɔ dɛ́ kpɔ dɛɛ bagle kɛŋɔ ya dɛ nyin
         Korowii nɛra chae.
         20 Ya dɛ nyiŋi kɛrɛdɛ asɛ nomɛlbwa bɛ waane ba dɔ bol dɛ le gɛ yaa dɛ nyiŋi koŋkɛɛla
         damanta nɔ ta.
         21 Waa aa swɛɛ ya siwi kɛŋɔ yaa ɛ laanee waa aa togra. Waa aa togra Korowii be gbo laa
         yaa ba ɛɛ. Yaa ɛ waa aa tograa nɛwɛnyini ge be.
         22 A waa ya tomɛ ya dɔŋ ŋɔ ó ne ba ba la. Ya daahno na kera aŋwɛnɛ bwa, dɛ na kɛŋɔ
         saŋ bɛlbwa la, o siwi swɛɛrɔ kɛŋɔ o cha toma nɔ. Taraken te kwaraa la, o siwi begrɔ
         kɛŋɔ ó cha heyaa kohona, dɛkalkɛŋɔ o dɛ yarada heyaa kohona.
         23 Taetos te la, n ne onee dɛɛ ɛ toma nɔ dɛɛ cha heya. Yabala baa ja o nɛɛ la ge la,
         asɔre tenaa lee ba. Ba nɛɛ Yeesu Kristo che dɔ sɔn.
         24 Anomanta hé gel ba na gɛ haa dɛ nyin nɛn ásɛ asɔre tena bwa no, dɛ jemɛ kɛŋɔ yaa
         koh he waa dɛɛ maŋkura ya te la, pɛɛ laa.

1 A ta hiaih kwaraa kɛŋɔ n chwerɛ heyaa chae asɔre tena aa dɛ cha Korowii nɛra baa
         lɔ Judia harɛ la wa.
         2 N jemɔ kɛŋɔ he te dɛ nyin ba chae. Anomanta n kpɔ heyaa maŋkura n te Makidoonia tena
         be taeh. N ŋɔ ba be ŋɔ, "Bena ken bwaa yabala baa lɔ Akaaya harɛ la swɛɛ siwi dɛɛ
         nyin nɛra chae." He siwi aa swɛɛra hɛɛ nyin nɛra chae la, a gelɔ ba kɛrɛdɛ gee nyin
         nɛra chae.
         3 N dɛ tomɛ yabala nɔ he be. N dɛ nyin kɛ he kpɔ he te dɛ ta suuga gɛ maa ŋɔa he dɛ
         ɛ la, ásɛ nɛra maa kpɔ heyaa dɛɛ maŋkura n te ba be la jemɛ kɛŋɔ pɛɛ laa mɛɛ maŋkura
         n te.
         4 Dɛ Makidoonia harɛ tena teŋɛ n nɛɛ ba dɛ ba na kɛŋɔ he ta he te kpɔe mɔɔ naa, dɛ
         sihiih ta he te kpoe yaa, sihiih ɛɛ kpo ya tenee, dɛ le gɛ yaa dɛ maŋkura heyaa la
         nomanta.
         5 A waa n na kɛŋɔ a chɛ kɛ n soŋe yabala nɔ ásɛ ba tɔ sie n nɛɛ dɛ ba he be, dɛ ba
         lɛ koŋkɛɛla la haa ŋɔa hɛɛ tɛo la bwa cheg, asɛ ya ne bala la, dɛ a bwa chemo, ásɛ
         a bagle kɛ nyinaa hɛɛ nyin dɛ tɛ, lao laa.
         6 Hé jemɛ kɛŋɔ he du tama aa, tamaa hɛɛ ba koma, he du kohona ge aa, kohonaa hɛɛ ba
         koma.
         7 Anomanta, bɛ́lbwa tɛ gɛ aa magra o bambile ta. Bɛlbwa nao kɛŋɔ o tɛo aa we o nɛɛ
         yaa, ó gel tɛɛ. Bɛl dɛ lii kɛ doe ba doo ŋɔ o tɛ aa, ó gel, dɛkalkɛŋɔ nomɛlbwa waa
         dɛ tɛ kwaa bambile bwa ne la, Korowii sie dɛ lɛ o nɛ.
         8 Korowiirii dɛ won tɛ heyaa kwaa a gwaa gɛ haa dɛ nyin, asɛ he dɔ kohona saŋ bɛlbwa,
         dɛ won kpɔ dɛɛ ɛ wedɛɛga kohona.
         9 Anee ba chwerɛ Korowii Tɔn bini la: "Waa nɔn nyore, o dɛ tɛ nyaara tɛɛ tenten. O
         wedɛɛga ɛɛ ta jaga dɔe."
         10 Korowiirii dɛɛ tɛ nɛwɛnyini kondwee baa du, dɛɛ tɛ kondikwa. On dɛ tɛ heyaa kondwee
         haa dɛ nyin bwa, dɛ gel a le dɛ nɔnɛ kohona, dɛ gel he wedɛɛga ɛɛ ge won dɛɛ ja.
         11 Wɛɛ geloo he dɔ saŋ bɛlbwa dɛ́ won ta tea dɛɛ tɛ Korowii nɛra saŋ bɛlbwa, ásɛ nɛra
         warɛ pirim dɛ jam Korowii he koŋkɛɛla la yaa kpɔa tɛɛ ba la wa.
         12 Dɛ ya kpɔ he koŋkɛɛla nɔ dɛɛ tɛ Korowii nɛra aa hiah ba aa, dɛ chae gbo laa hɛɛ cha
         ba. Dɛ a chegɛ a ta nɛra kpɔ silɛɛ gee jam Korowii kohona.
         13 He we-ɛɛla nɔ ɛɛ geloo nɛra na he yarada haa dɔa, dɛ jam Korowii a wa. Baa jam Korowiirii
         kɛŋɔ haa dɛ teŋɛ Yeesu Kristo Amanesoma la haa ŋɔa he yaradaa la ta. Nɛra ɛɛ jam Korowiirii
         kɛŋɔ nomɛlbwa aa wola heyaa doe, asɛ he gbagba ta tea dɛ tɛ ba ne nomɛlbwa kwaa haa
         dɔa nɔ.
         14 He waa ɛɛ dɛɛ ɛ a gɛ nɛra laanee, asɛ ba dɛ soŋe Korowii aa, ba soŋe dɛɛ tɛ heya,
         he bonya Korowii aa gela he dɔ la nomanta.
         15 Ya dɛ jam Korowii kohona. Yaa won jemɛ bagle o koŋkɛɛle damanta waa kɛ yaa la wa.

1 Men Pɔɔl, n dɛ soŋe heya. Ba ŋɔ n lɔ he be naa, n pwɛre, kɛ n le he be te naa, n
         waa kpegri. N dɛ soŋe heyaa kɛŋɔ hé nyiŋi gɛ Yeesu Kristo aa pwɛra o tea do som la,
         2 asɛ dɛ no n be. Mɛɛ bagle kpegri nɛra baa dɛ lii kɛŋɔ harɛ bonɔ waa ŋwɛnɛre taa ya
         teŋɛ dɛɛ ɛ ya waa la nɛɛ. Maa nyin kɛ n bagle a gɛ kpegri la he nɛ.
         3 A ɛ kasinteŋ kɛŋɔ harɛ bonɔɔ ya so. Kɛ harɛ bonɔ laa laa yaa yo.
         4 Dɔmkwaa yaa dɛ yo a ne la, nɛwɛnyina kwaa laa. A ɛ Korowii dɔmkwaa o kpegri aa lɔ
         a ta, asɛ ya kpɔ dɛ pagre dekpega.
         5 Nɛwɛnyina wejema baa dɛ maŋkuraa dɛɛ tɔŋle waa la, a ne webagla baa dɛ maŋkuraa kohona
         dɛɛ tɔŋle waa ásɛ nɛra jemɛ Korowii kahonɛ la do kɛ dekpega yaa dɛ ba wona pagre
         la. Ya berɔ dɔ kpegri dɛ́ won berɛ nomɛlbwa liire, asɛ ba no Yeesu Kristo be.
         6 N kpɔ n te dɛ so dɛɛ kpa, ásɛ he te dɔɔ ba no n be ka tonaa, n tɛr nɛra baa vɛah
         la deŋne.
         7 Haa waa kari kɛɛ? Nomɛlbwa dɛ lii kɛ o ɛ Yeesu Kristo nɛn aa, ó jemɛ kɛŋɔ gɛ waa
         ɛ Yeesu Kristo nɛn la, gɛɛ ya ge ɛ Yeesu nɛra.
         8 Dɛ n dɛ maŋkura kpegri ya Dɔɔ aa tɛ yaa ŋɔ yá kpɔ dɛɛ cha heyaa la aa, sihiih aa
         men kpo. O tɛ mɛ kpegri ń won cha heya. O ta men kpegri tɛɛ ń kpɔ chɔg heya.
         9 Maa nyin kɛ a ɛ kɛŋɔ aahraa n kpɔ tɔne dɛɛ aah heya.
         10 Bane ɛɛ ŋɔɔ, "Pɔɔl tɔne nyoa kpegri to. Kɛ he na o gbagba aa, waa kpege. O wobol
         gba ta wale dɔe."
         11 A gɛ tena nɔ, a chɛ kɛ ba jemɛ kɛŋɔ ya toole he be naa, waa yaa chwera dɛɛ ha heyaa
         ta korɛ, asɛ waa yaa lɔ he be dɛɛ ɛ ge korɛ.
         12 Yanee bamewa ya kpɔ ya te magɛ nɛra baa dɛ lii ba te nɛnjena ɔ? Yaa ya nyu kpɔe dɛɛ
         lɔ ba. Ba yon nyiŋi ba bala we-ɛɛla dɛ kpɔ magɛ ba kwaa dɛ ŋɔ ba kwaa togrɔ. Ba gɛnɔ
         te!
         13 Waa aa wola toole anɔ la Korowii aa gela yaa ɛ ta la, ya te aa anee kpɔ maŋkura ya
         te. Anɔ la bwa waa maga tɛ yaa la, a gbo taa yaa ba ya te maŋkurae. Toma yaa dɛ ɛ
         he be la gba ja anɔ la waa tɛ yaa la ta.
         14 He be bala ja ya toma ta. Yaa ba he be la, dɛ ya ta ɛɛ ka garɛ. Yaa kpɔ Yeesu Kristo
         Amanesoma la ba he be la, dɛ ya ta ɛɛ ka garɛ ya toma jaga.
         15 Yaa nyin kɛ ya garɛ bela Korowii aa maga tɛ yaa. Toma yaa ɛa la, anee ya kpɔ dɛɛ
         maŋkura ya te. Toma nɛra bane aa ɛa la, yaa an kpɔe dɛɛ maŋkura ya te. Ya dɔ hwɛga
         kɛ he yarada ɛɛ kaa siee, asɛ toma yaa dɛ ɛ he bini la ɛɛ ja dɛ kaa sie.
         16 A taa yaa ba wona bol Amanesoma la harɛre aa lɔ sie la ta, asɛ dɛ bɛ waa nɛra bane
         aa ɛa kpɔ maŋkura ya te.
         17 Anee ba chwerɛ Korowii Tɔn bini la: "Nomɛlbwa waa dɛ nyin o te maŋkurae la, wɛɛ maŋkura
         o te waa Korowii aa ɛa ta."
         18 Naate waa dɛ kpɛɛ o te la, o laa nɛndɛɛge. Naate Korowii aa dɛ kpɛɛro la, onee nɛndɛɛge.

1 N dɛ nyin he lawɛ bambile dɛ no n gɛne waa nɔ tama. Soŋaa mɛɛ soŋe heya.
         2 He waa dɛ we n bwara kɛŋɔ he wa aa dɛ we Korowii nɛɛ la. He do kɛ haah waa wola baa
         jemɛ bwa, asɛ n kpɔɔ tɛ baa bɛl yal ken. Yeesu Kristo gbagbaa a gɛ baa nɔ, o gboo
         chɛ kɛ o ɛ he jaa.
         3 Kɛ n dɛ ɔmɛ kɛŋɔ Bɔnsam bɛ bɔr ba dɔ che dɛ berɛ he liire asɛ he bɛ Yeesu Kristo
         dɛɛ nyin tepoŋ ne kpa, kɛŋɔ waa berɛ harɛkon dɛ kpɔ nyosone negre Hawa la.
         4 Kɛ he dɛ lawɛ bambile dɛɛ no nɛra baa ba he be dɛ baa bagle Yeesu waa a korɛ waa
         ya faa bagle heyaa la ta nɔ? Kɛ ba dɛ bagle kwaa aa dɛ ir nɛra nɛɛ waa a korɛ Korowii
         Domadɛɛge waa soge he nɛɛ la ta, kɛɛ ba dɛ bagle heyaa amanesoma a korɛ anɔ la ya
         faa bagle heyaa la ta naa, he dɛ lawɛ bambile dɛɛ no ba be nɔ?
         5 Maa lii kɛ nɛra baa dɛ maŋkura ba te kɛ ba gwaa Yeesu Kristo toroma la gwaa mɛ ŋwɛnɛ
         bɛlbwa ta.
         6 Bɛl lole n nyoa ken ta chaahnɛ wobol ta, kɛ wejema te, n dɔɔ. Wobɛlbwa yaa jema ge
         la, ya gelɔ a bini chaah he jemɛ a bwa ŋwɛnɛ bɛlbwa ta.
         7 N faa bagle heyaa Korowii Amanesoma la la, n ta heyaa komɛlbwa sese lɛɛ. Maa pwɛr
         n te gɛ ásɛ nɛra siwi ɛɛ su heyaa la, dɛ wechɔgaa n ɛ aa?
         8 Maa dɛ ɛ toma he be la, dɛ bobɛl asɔre tenaa dɛɛ bɔ mɛ kem. He nyiŋo na naa, dɛ a
         kaa ɛ kɛ maa ŋwɛɛ ba dɛ́ kpɔ dɛɛ cha heya.
         9 Gɛ saŋ maa lɔ he be la, suuga waa hiah mɛ naa, maa n te kpɔe dɛɛ dawɛ he nɛ. Yabala
         baa le Makidoonia harɛ ba laanee baa tɛ mɛ kwaa maa dɛ nyin bwa. Gɛ n faa wola n te
         kpɔe dawɛ he nɛɛ wubwa la, gɛɛ maa wola n tenee kpɔ dawɛ he nɛɛ saŋ bɛlbwa bwa.
         10 N chegɛ Yeesu Kristo kasinteŋ la waa gela n dɔ la ta dɛɛ ŋɔ he be ŋɔ, nomɛlbwa toole
         Akaaya harɛ bobɛlbwa dɛ́ tɔ mɛ ŋwɛnɛ maa wola won maŋkura n te a gɛ waa nɔ ta.
         11 Maa dɛ ŋɔ ken nɔ, a ta ɛɛ kɛŋɔ maa heyaa nyin. Korowii gbabir jemɔ kɛŋɔ n dɛ nyin
         heya.
         12 Waa maa dɛ ɛ nɔ, maa a ɛɛ gela ba. Mɛɛ dɛɛ ɛ gɛɛ, ásɛ nɛra baa dɛ maŋkura ba te
         ŋɔ tombeŋkpoŋii ya ne baa ɛ la bɛ won dɔ ŋwɛnɛ dɛɛ maŋkura ba te.
         13 A gɛ nɛra la, Yeesu Kristo toroma gbagba laa ban. Negraa baa negre nɛra dɛ ɛ ba te
         kɛ Yeesu Kristo toromaa ban la.
         14 A ta nyokpowaa ɛɛ, dɛkalkɛ Bɔnsam gbabir won o te begra dɛ do kɛ Korowii nyundua
         torome tenten ken.
         15 Anomanta dɛ Bɔnsam bonɔɔna ge begre ba te kɛŋɔ banee dɛɛ chagle ŋwɛnɛ yaa kpɔ o ta
         dɛ́ ɛ nɛndɛɛga ya waa ɛɛ su Korowii siwi aa, dɛ a ta nyokpowaa ɛɛ. Korowii ɛɛ bɔ ba
         kemee gɛ ba toma aa doa.
         16 N dɛ ŋɔ he be ja: Nomɛlbwa bɛ lii kɛŋɔ gɛnee men. N gɛnɔ gba kwara naa, hɛ́ɛ no n
         be ásɛ n ge won maŋkura n te tama.
         17 N jemɔ kɛ waa maa dɛ bol taraken nɔ, ya Dɔɔ Yeesu laa ŋɔa ń bola. Maŋkurae nɔ maa
         dɛ maŋkura n te nɔ, gɛne waa mɛɛ ɛ la.
         18 Bane aa koh harɛ bonɔ kwara waa dɛɛ maŋkura ba te nomanta, n gee maŋkura n tenee.
         19 Haa jemɛ waa kohona nomanta, he dɛ lawɛ bambile, dɛ kpɔ silɛɛ dɛɛ no gɛna be.
         20 Nɛra kpɔ heyaa berɛ yoma, dɛ negre heyaa dɛɛ di, dɛɛ faah heya, dɛɛ nyiŋi he nyu
         baahna, dɛɛ kpaa he lwɛrɛme, kɛ he waane laa.
         21 A dɛ ɛɛ mɛ sihiih kɛ n bol waa nɔ. N ta jemɛ kɛ ya berɔ do pwɛre tɛ heyaa to. Ya
         ta an kɛrɛdɛ ɛɛ. Dɛ nomɛl dɔ wobɛl dɛ won koh a waa maŋkura o te naa, n gba ɛɛ wonoo
         maŋkura n te a gɛ waa la ta. Gɛnewaa mɛɛ bol nɔ te.
         22 Dɛ Hibru tenaa ban aa, bɛlee n ge. Israel tena gee ban aa, bɛlee n gba. Abraham naanaree
         ban aa, bɛlee n ge.
         23 Yeesu Kristo bonɔɔnaa ban kɛɛ? N dɛ bol chogla wobol te, kɛ dɛ ba ɛ Yeesu Kristo
         bonɔɔna aa, n ɛ o bonɔɔ gwaa ba! N ɛ toma gwaa ba. Ba do mɛ dea gwaa ba, dɛ cha mɛ
         chweremi gwaa ba. Waa maa naa a yon ka jɛɛ n sewɛ warɔ.
         24 Kera anue bwaa Juda tena cha mɛ ba chweremi fifraatoro dɛ anuanaarɛ la.
         25 Kera atoroo Room tena lɔɔ mɛ chweremi ne, dɛ fog mɛ bwea kera beŋkpoŋ. Kera atoroo
         stiimae morɛ n ne. N lɔ nee sie bɔr bir dɛ chaah, dɛ kwaa bir a gɛ stiimae mora nɔ
         bɛl ta.
         26 N gaagebala nɔ ta la, neerare suugo dɛ tɔ mɛ do, n do siswɛm ta ka, asɛ ŋwɛɛra baa
         dɛ kpo nɛra dɛɛ kpɔ ba laala ge fe ɛɛ nyin n kpoe. N bala Juda tena ne nɛra baa wola
         Juda tena ɛɛ bwa ge chegɛ n nɛɛ dɛ fe ɛɛ nyin n kpoe. Bwɛɛre ta ne kpɔg baah ne mpo
         ta bwaa n na sibegrewa. N na sibegrewaa nɛra baa wola asɔre tena kpelakpela ɛɛ be.
         27 N ɛ toma dɛ koh kɛrɛdɛ. A kɛrɛdɛ ta, dɛ maa dom chɔ. Lɔr ne nyɔgre ge kpo mɛ kɛrɛdɛ.
         N vala kɛrɛdɛ ta, dɛ telogaa mɛɛ chɔ, dɛ busee mɛɛ chɔ, dɛɛ chɔ waa.
         28 Anɔ te bwa chɔ keŋkeŋ. Maa won bagle a bwa. Waa aa lɔ n bini dɛɛ swɛɛ n siwi laanee
         kɛŋɔ asɔre tena baa lɔ bobɛl bwa la waa dɛ ha mɛ tɔperee bwa.
         29 Dɛ asɔre tena la bɛlbwa sɔɔhnaa, dɛ n gbabir bwara yɔrɔ. Dɛ Bɔnsam negre bɛlbwa kaa
         wechɔga ta naa, dɛ a ɛɛ mɛ bandia.
         30 Dɛ mɛɛ maŋkura n tenee yaa, waa aa dɛ chagle kɛ n ɛ nɛŋgwɛgre la taa mɛɛ ba n te
         maŋkurae.
         31 Ya Dɔɔ Yeesu Mɛɛ Korowii jemɔ kɛ nyosone laa mɛɛ teŋe. O chɛ jam tɔperee bwa.
         32 Maa lɔ Damaskɔs la, bwɛɛ la nomoa waa lɔ Kooro Aretas lɔga le nɛra ŋɔ báa daah doonyoone
         aa lɔ danjwɛɛ waa bar bwɛɛ la bwa cheme ta la ásɛ dɛ lag mɛ.
         33 Aa ba gɛ la, n daamanar bane do mɛ wɛgrɛjen bini dɛ do ŋwɛn o ta kɛŋɔ baa dɛ ta kɔlɔŋ
         ken, dɛ che danjwɛɛ la tokoro bɛl ta dɛ kpɔ mɛ tu dahara, asɛ n le o nɔn ta.

1 A chɛ kɛ n maŋkura n te. N jemɔ kɛ aa wobɛlbwa kwaa te. Mɛɛ bagle chaahna Korowii
         aa gela n na, ne waa waa pila bag me.
         2 N jemɛ asɔre te baa bɛl. Dɛ ɛ bene fi dɛ anaarɛɛ nɔ Korowii aa keeru kaa o be nyundujagla.
         Dɛ o nɛndaa gbabirii kaa nyundua oo, dɛ o lileo gboo kaa bela oo, maa jemɛ. Korowii
         gboo jema.
         3 N jemɔ kɛ ba lawɔ kaa nyundua, kɛ anee n bol la, o nɛndaa gbabirii kaa bela oo, dɛ
         o lileo gboo kaa bela oo, Korowii gboo jema.
         4 Korowii la o ne o be, o ka no waane nɛwɛnyini aa wola won bola. Korowii ta ŋwɛnɛ
         tɛɛ kɛ nɛwɛnyini bola.
         5 Dɛ n ŋɔ n maŋkura n te naa, gɛ nɛn nɔɔ mɛɛ ba kpɔe maŋkura n te. Maa n gbagba we-ɛɛlaa
         kpɔ maŋkura n te, nemenɛ n nɛŋgwɛgre ɛɛ gbo ta.
         6 Dɛ n ŋɔ ń kpɔ n gbagba we-ɛɛla maŋkura n te kwaraa naa, gɛnewaa laa te, dɛkalkɛŋɔ
         a ɛ kasinteŋ. Menee gɛ nɛn la, kɛ maa nyin n kpɔ gɛ waa la maŋkura n te. Dɛ n waa
         maa dɛ ɛ nɛra ɛɛ na, ne anɔ la baa dɛ no ta laa aa, maa nyin kɛ nɛra kpɛɛ mɛ wobɛlbwa
         ta.
         7 Korowii aa nyin kɛ n kpɔ wejena maa naa chaahna ta la dɛɛ maŋkura n te. Anomanta
         o gelɔ Bɔnsam kpɔ waane do n nɛɛ aa ha mɛ, dɛɛ tɔg mɛ kɛŋɔ sɔɔh, n bɛ won dɛɛ ɛ mbarafo.
         8 Kera atoro bwaa n soŋe Korowii kɛŋɔ o laa a gɛ waa nɔ kpɔ n nɛ,
         9 asɛ o ŋɔ, "Chae maa sune he nɛɛ dɛ chae nɔ gbo magre he ne. Bela nɛn aa gwɛgra la,
         belaa baa na n kpegri kohona." Anomanta a do n som kohona kɛ maa dɛ maŋkura n te n
         gwɛgra ta, dɛkalkɛŋɔ a taa mɛɛ na Yeesu Kristo kpegri n nɛ.
         10 N sie dɛ lɛ n gwɛgra maa gwɛgra, ne chɛga baa dɛ chɛg mɛ, ne kpegri bɔr yon do tɛ
         mɛ, ne chega nɛra aa chegɛ n nɛ, ne gɛ maa koh Yeesu Kristo waa aa noo mɛ bwa ta,
         dɛkalkɛŋɔ gɛ saŋ maa gwɛgre la, a taa mɛɛ do kpegri.
         11 N bol waa kɛ gɛne, kɛ heyaa gela n ɛ gɛ. Heyaa chɛ kɛ he fe ɛɛ tɛ me sɔn. A lole
         kɛ n waa aa bobɛlbwa tel te, kɛ nɛra baa dɛ maŋkura ba te gwaa Yeesu Kristo toroma
         la, ba bɛlbwa ta men gwaalɛ wobɛlbwa ta.
         12 N faa lɔ he be la, n lawɛ bambile kɛrɛdɛ dɛɛ ɛ waa aa chagla kɛŋɔ Yeesu toroma la
         bɛlee men. Wekpega ne nyokpowaa bwaa n ɛ.
         13 Bɔkwaa n ɛ tɛ asɔre tena baa kaa la maa wola ɛɛ tɛ heyaɔ? Anɔ la maa wola heyaa ɛɛ
         laanee kɛŋɔ, n ta heyaa hae suuga waa ta. Hé kpɔ n wechɔga kɛ me!
         14 N tooro tenaa nɔ maa kpɔ n te dɛɛ ba he be bala dɛ́ ba chɔɔ heya. Maa heyaa komɛlbwa
         bɔɔra ba. He waa hiah mɛ, he suuga laa hiah mɛ. Bechale ne ba mɛɛ, umee dɛɛ nyiŋi
         o dɔŋ ɔ?
         15 N sie ɛɛ lɛo kɛŋɔ n chɔg n komɛlbwa he nɛ. N chɔg n bokpega he nɛɛ kwara dɛ won cha
         heya aa, a som n be. Maa dɛ nyin heyaa kohona waa he te laa n waa kpɔ he bambile ta
         kɛɛ?
         16 He nao kɛŋɔ n ta n te kpɔe dawɛ he nɛɛ kenɛ? Kɛ nomɛl gee ŋɔɔ n sie pilo to mɛɛ negre
         heya.
         17 Nɛra n faa toma he be la, n chegɛ ba bini bane nɛɛ dɛ negre heyaa di aa?
         18 Men soŋe Taetos dɛ tomɛ o ne ya dɔŋ asɔre te la he be. Hɛɛ wonoo ŋɔ Taetos baa negre
         heyaa di aa? Dabeŋkpoŋ laa n ne o kpoŋaa? Ya bwa we-ɛɛla ta beŋkpoŋ ɛɛ yaa?
         19 Yaa dɛ ŋɔ ken nɔ, he dɛ lii kɛŋɔ ya sɔnee yaa kwaa he be kɛɛ? Akai! Korowii siee
         yaa bola, pɛɛ ya ne Yeesu Kristo aa pɛa la nomanta. Yabala, wobɛlbwa yaa bol la, he
         wer waa yaa bola, ásɛ he won che kiŋkiŋ.
         20 N dɛ ɔmɛ kɛ n balaa, gɛ maa dɛ nyin kɛ he do la, maa heyaa gɛɛ na, gɛ he ge aa dɛ
         nyin kɛ n do la, haa men gɛɛ na. N dɛ ɔmɛ kɛ mɛɛ ba na nagra, ne bɔweela, ne bandisale,
         ne n gbo dɔ, ne dɔŋa chɛgra, dɔŋa ŋwala, mbarafo, ne wesagasagare ɛɛ he baahnee.
         21 Maa nyin kɛ n ba ba he be asɛ N Naa Korowii koh he wechɔga waa dɛ gel n fɛgre. N
         balɔ dɛ wechɔg-ɛɛra ta warɔ he bini ba tea bini ta chɔgɛ ba charɛ ba liire ba wedoŋa
         ne ba jwamane ne ba pɛlchɔga we-ɛɛla baa dɛɛ ɛ ta naa, n tea bini ɛɛ chɔgoo.

1 N tooro tenaa nɔ maa dɛ ba ń ba chɔɔ heya. N balaa, wobɛlbwa nɛra banɛ kɛɛ nɛra
         batoro aa di danseɛ a ta la, anee mɛɛ ba noe kɛ a ɛ kasinteŋ, gɛ Korowii Tɔn aa bagla
         la.
         2 N dɛ nyin n ŋɔ he banɔ la he faa ɛ wechɔga la ne banɔ la baa kaa la be ŋɔ, n balɔ
         dɛ he ta gelaa, maa he gela ba, mɛɛ tɛr he deŋnee. N faa ba he be nɛɛtena la, n bolɔ,
         n kwaarɔ dɛɛ bol.
         3 He fa dɛ nyin he na waane dɛ jemɛ kɛŋɔ Yeesu Kristoo soge n nɛɛ dɛɛ bol waa la. Too,
         hɛɛ nao. Kpegri ta on nyae. Wɛɛ bagle o kpegri he nɛɛ.
         4 Ba faa kpaaro pɛl dagagre ta o sewɛ la, a baglɔ kɛŋɔ o gwɛgrɔ, kɛ Korowii kpegri
         nomanta o iro. Ya ne o bwa fa pɛo gwɛgre. Kɛ taraken, ya chegɛ Korowii kpegri ta dɛ
         dɔ mkpa, asɛ ya won do he be o kpegri la ta.
         5 Hé nyiŋi he te dɛ na kɛŋɔ he yaradao kɛrɛdɛ kɛɛ he ta on yaradae yɔ? Hé pese he
         te dɛ na. He jemɛ kɛŋɔ he ne Yeesu Kristo pɛo kɛɛ? He nao kɛŋɔ he ne o ta pɛɛ te naa,
         ate dɛ he horɛ o waa yaradae ta.
         6 N dɛ lii kɛŋɔ he nyiŋi yaa na naa, hɛɛ jemɔɔ kɛŋɔ yaa o waa yaradae ta horɛ.
         7 Kɛ, ya dɛ soŋe Korowii kɛŋɔ he bɛ wechɔga dɛɛ ɛ. Nɛra nao kɛŋɔ ya ta horaa, a wer,
         kɛ a laa hiah. Waa aa hiah kɛŋɔ he ɛ waa aa wera. Dɛ a gelɔ a do kɛŋɔ ya te horaa,
         a ta waane ɛɛ.
         8 Yaa won ɛ wobɛlbwa dɛ jo kasinteŋ la nɛ, chae a chɛ kɛ yaa chao.
         9 Ya gwɛgrɔ hé do kpegri aa, dɛ ya sie lɛo. Ya dɛ soŋe Korowii kɛŋɔ he waa togre ka
         tonɛ.
         10 A waa n chwerɛ heyaa tɔn nɔ dɛ n ta he be balɛ mɔɔ la. N dɛ ɛ gɛ asɛ dɛ bɛ sinyɛga
         ba kpɔ dɛɛ bol waa he be kpegri ya Dɔɔ la aa tɛ mɛ la ne. Korowii ŋɔ ń kpɔ a gɛ kpegri
         nɔ cha heya, o ta ŋɔe ŋɔ ń kpɔ chɔg heya.
         11 Too, yabala, n nyoa jagɛ bonɔ. Hé so kɛrɛdɛ. Hé swɛɛ siwi kɛ hɛɛ geloo he wobɛlbwa
         togre ka tonɛ. Hé no n waa maa bola dɛ kpɔ ja heyaa la. Hé gel he nyoa pɛ, he bɛ
         dɛɛ yo. Korowii waa dɛ nyin nɛwɛnyini kohona dɛɛ tɛ bosɔɔhna la, ó cha heya.
         12 Hɛ́ɛ lea dɔŋa kɛrɛdɛ kɛŋɔ nyabii.
         13 Korowii nɛra baa lɔ bonɔ bwa dɛ na heya.
         14 Yá Dɔɔ Yeesu Kristo na he sum dɛɛ cha heya, Kórowii bagle o nyina he nɛ, asɛ Kórowii
         Domadɛɛge la ne he bwa pɛ.GalaasiaGalaasiaGalaasiaGalaasiaGalaasia

1 Men Pɔɔl maa ɛ Yeesu torome la, men chwerɛ tɔn nɔ. Nɛwɛnyini laa lee mɛ dɛ tɛ mɛ
         toma nɔ. Yeesu Kristo ne o Mɛɛ Korowii waa iru seo ta laanee lee mɛ.
         2 N ne yabala baa lɔ n be bonɔ nɔ bwaa chwera dɛɛ tɛ asɔre tena haa lɔ Galaasia harɛ
         ta bwa.
         3 Ń Naa Korowii ne ya Dɔɔ Yeesu Kristo cha heya, dɛ tɛ heyaa bosɔɔhna.
         4 Ya Dɔɔ ɛ N Naa Korowii tetoowa kɛŋɔ waa koh ya wechɔga waa dɛ sewɛ dɛ lɛ yaa le taraken
         nɛra baa dɔ liichɔga bini nɔ.
         5 Korowii chɛ jirima saŋ te bɛlbwa. Aamen.
         6 He waa ɛɛ mɛ anebɛlbwa. Korowiirii le heya. Yeesu Kristo aa sune he nɛɛ dɛ lɛ heyaa
         la waa Korowii le heya. Kɛ he denɔ dɛɛ vɛh Yeesu Kristo Amanesoma la dɛɛ teŋɛ wefale
         ta.
         7 Yeesu Kristo Amanesoma bɛlbwa toole dɛ ɛ kasinteŋ dɛ ja anɔ la yaa dɛ bagle heyaa
         la ta. Nɛra bane dɛ wili heya, dɛɛ nyin dɛ berɛ Yeesu Kristo Amanesoma la, a waa n
         ŋɔ gɛ la.
         8 Dɛ ya bini bɛl kɛɛ Korowii nyundua torome le nyundua dɛ ba bol Yeesu Kristo bwara
         wobɛlbwa a berɛ korɛ anɔ la yaa dɛ bagle heyaa la ta naa, Kórowii fuuh!
         9 Gɛ ya faa bola la, gɛɛ mɛɛ bol he be ja la. Dɛ nomɛlbwa bol Yeesu Kristo Amanesoma
         bɛlbwa a korɛ anɔ la he faa noa dɛ yarada la ta naa, Kórowii fuuh!
         10 Maa ŋɔ ken nɔ, dɛ nɛwɛnyini bee mɛɛ nyin sɔn kɛɛ Korowii be nɔ? Maa sɔn nyin nɛwɛnyini
         be, Korowii bee mɛɛ nyin sɔn. Dɛ nɛwɛnyini bee mɛɛ nyin sɔn te naa, n fe ta Yeesu
         Kristo bonɔɔ ɛɛ.
         11 Yabalawa, hé gel n ŋɔ he be ŋɔ Yeesu Kristo Amanesoma nɔ maa dɛ bol he be nɔ, nɛwɛnyini
         be laa a le.
         12 Nɛwɛnyini laa tɛ mɛ gɛ wejema nɔ. Nɛwɛnyini laa bag mɛ. Yeesu Kristo gbagbaa pili
         a bini bag mɛ dɛ gel n jemɛ a wa.
         13 Gɛ saŋ n faa dɛ tomɛ Korowii gɛ Juda tena aa dɛ tomɔ la, he noɔ gɛ n faa dɛ teŋɛ
         gɛ ŋwɛnɛ la ta dɛ che Korowii nɛra baa dɛ tomɔ nɛ, dɛɛ ɛɛ ba hɔhɔrɔwa tenten, dɛɛ
         nyin dɛ chɔg ba toma bwa.
         14 Dɛ n dɛ teŋɛ ya Juda tena Korowii toma ŋwɛnɛ la ta gwaa n nyudɔŋa baa ɛ Juda tena
         kɛrɛdɛ, dɛɛ teŋɛ ya Juda tena nawee waa ge ta gwaa nomɛlbwa.
         15 Kɛ Korowii te lee mɛ kwaraa mɔɔ ba lol mɛ, asɛ dɛ sune n nɛɛ dɛ cha mɛ dɛ kpɔ mɛ
         do toma nɔ ta.
         16 A ɛo silɛɛ kɛŋɔ o gel n jemɛ o Bie la dɛ́ won bagle o Amanesoma nɛnhɔɔhra baa wola
         Juda tena ɛɛ la be. Waa lee mɛ gɛ la, n ta taarɛ bagle nomɛlbwa ŋɔ ó bag mɛ gɛ maa
         ɛ mɔɔ dɛ jo o toma la ta.
         17 N ta Jerusalam laŋɛ dɛ́ ka na nɛra baa tɔ sie ɛ Yeesu toroma n nɛɛ la mɔɔ. Pae n
         den pa sie kaa Arebia harɛ. Maa le bela la, n baa kaa Damaskɔs.
         18 A habɔɔ bene atoroo mɔɔ n la Pita be Jerusalam dɛ́ ka chɔɔro dɛ jemɔ. Maa la Pita
         chɔɔra la, n kaa so o be tɔpera fi dɛ anue.
         19 N ta Yeesu toroma la bɛlbwa nae bela ka ja Pita nɛ. Jems waa ɛ ya Dɔɔ la nime la
         gee n berɛ na ja Pita nɛ.
         20 Kasinteŋii mɛɛ chwerɛ la. Korowii gba jemɔ kɛ nyosone laa.
         21 A habɔɔ la, n la Siiria harɛ ne Silisia harɛ bwɛɛre ane ta.
         22 A gɛ saŋ la, dɛ Judia harɛ asɔre tena la ta men nae siwi ne mɔɔ.
         23 Dɛ n waa nɛra aa dɛ bol la gboo baa no. N waa baa dɛ bol laanee kɛŋɔ, nɛn o faa dɛ
         ɛɛ ba hɔhɔrɔwa laanee bera lɛ Yeesu Amanesoma ba faa yaradaa o koh a waa hah ba dɛɛ
         nyin ba kpoe la dɛɛ bol la.
         24 Ba chegɛ a ta dɛ jam Korowii a wa.

1 A habɔɔ bene fi dɛ anaarɛ la, n berɔ la Jerusalam ja. N kpɔ Taetos ja n nɛ, asɛ ya
         ne Banabas la.
         2 Korowiirii gela n jemɛ dɛ la ba be. N tɔ sie la asɔre tena nomonome be n ne ba gbo
         so, n bagle Yeesu Amanesoma maa dɛ bol nɛra baa wola Juda tena ɛɛ be la bwa ásɛ ba
         jemɛ n wa, ásɛ n toma maa ɛa ne anɔ la n taa dɛ ba ɛɛ la bɛ pɛɛ ɛ.
         3 Dɛ Grik tee Taetos anomanta o ta pen teŋe. Kɛ nomɛlbwa ta on hɛɛ ŋɔ bá teŋe o pen.
         4 Dɛ nɛra la bane tea bini laa gɛ baa gel Taetos la. Dɛ a gɛ nɛra nɔ dɛ ɛ ba te kɛŋɔ
         asɔre tenaa ban ken dɛ sɔh jo ya bini, dɛ baa nyiŋi dɛ́ jemɛ ya asɔre tena dɔe yaa
         dɔ ya te Mosis Mmara aa wola yaa vɔrɔwe la bini. Dɛ ba dɛ nyin ba hɛ yaa yá berɛ
         dɛɛ ɛ waa yaa vɛah la.
         5 Yaa wola nyin kɛ ba won berɛ Amanesoma la sie ásɛ kasinteŋ la do le tɛ heyaa la,
         ya ta ban sie tɛɛ kwaraa.
         6 Nɛra la bini banɔ la baa dɛ lii ba nɛnjena la ta wone dɔ wobɛlbwa bol dɛ ja Amanesoma
         maa dɛ bol la ta. N te kwaraa waane laa ba nɛnjena ɛɛ wa, dɛkalkɛŋɔ nɛnjena o, nɛnjegre
         o, a laa Korowii te ɛɛ nyiŋi.
         7 Ba gbabir nao kɛŋɔ Korowiirii kpɔ o waa la tɛ mɛ ŋɔ ń bol nɛra baa wola Juda tena
         ɛɛ la be, gɛ waa kpɔ o waa tɛ Pita ŋɔ ó bol Juda tena be la.
         8 Dɛkalkɛŋɔ gɛ Korowii aa bagle o kpegri Yeesu torome Pita nɛɛ wɛɛ tomɛ Juda tena bini
         la, gɛɛ o bagle o kpegri men maa ɛ Yeesu torome nɔ nɛɛ mɛɛ tomɛ nɛra baa wola Juda
         tena ɛɛ bini.
         9 Jems ne Pita ne Jɔn nomɛlbwa aa dɛ yer ba asɔre tena nomonome la gbabir sɛoh kɛŋɔ
         Korowiirii kpɔ gɛ toma nɔ do n nɔn ta dɛ cha mɛ a ta. Anomanta ba do nɔɔra n nɔn ta
         dɛ bagle kɛŋɔ nɛmbeŋkpoŋii ya bwa Korowii toma nɔ bini. Ya nyoa pɛo, asɛ ba sɛh kɛŋɔ
         n ne Banabas ɛɛ bol Yeesu waa dɛɛ bagle nɛra baa wola Juda tena ɛɛ, asɛ ba gee bagle
         Juda tena.
         10 Waa baa bola ja bwaa kɛŋɔ yáa lii nyaara waa dɛɛ cha ba. Dɛ gɛ waa nɔ ɛ waa n ge
         aa swɛɛ siwi dɛɛ ɛa wubwa.
         11 Pita aa ba Anteɔk la, n diu kasinteŋ, dɛkalkɛŋɔ dɛ o dɛ ɛ waa aa wola a ŋwɛnɛ ta
         ɛɛ.
         12 Jems fa tomɛ nɛra bane Anteɔk. Gɛ nɛra nɔ aa wola Anteɔk balɛ mɔɔ la, dɛ Pita ne
         asɔre tena la bini bane baa wola Juda tena ɛɛ la pɛo dɛɛ di kwa. Kɛ Jems toroma la
         aa baa jo Anteɔk la, Pita chwa a gɛ nɛra la be kwaa dii, dɛkalkɛŋɔ dɛ o dɛ ɔmɛ kɛŋɔ
         hɔɔhra la bɛ ba ŋɔ waa Juda tena nawee waa dɛ bagle kɛŋɔ ba ne nɛra baa wola pena
         teŋne aa kwaa di la ta teŋɛ.
         13 Pita koh nɛra sie bɔr ɔma waa dɛ nyogre ŋwɛnɛ. Yabala Juda tena baa ɛ asɔre tena
         la kar la ge koh nɛra sie bɔr ɔma waa dɛ ɛ gɛ Pita aa ɛa la. Banabas gba nyogre ŋwɛnɛ,
         dɛ teŋɛ ba nɛ.
         14 Maa naa kɛŋɔ ba nyogre Yeesu Kristo Amanesoma la ŋwɛnɛ la, n di Pita kasinteŋ yabala
         la bwa siwi ta ŋɔ, "Ŋwɛnɛ besoo taa a che he ɛ Juda te haa wola Juda tena nawee waa
         la ta teŋɛ dɛ ŋɔ he hamɛ nɛra baa wola Juda tena ɛɛ ŋɔ báa teŋɛ a ta nɔ?
         15 Ya te nɔ, Juda tenaa ya nyare ne ya mɛɛnanar, ba lolɛ yaa, asɛ ya ge ɛ Juda tena.
         Nɛra baa wola Juda tena ɛɛ asɛ Juda tena ɛɛ yer ba ’wechɔg-ɛɛra’ la laa yaa.
         16 Kɛ, ya jemɔ kɛŋɔ Mosis Mmara ta teŋa laa gela nɛn ɛɛ ɛ nɛndɛɛge o wa ɛɛ su Korowii
         siwi, nemenɛ kɛŋɔ haa dɛ yarada Yeesu Kristo waa la dɛ kpɔ he te tɛo. Yeesu Kristo
         nɛɛ ya ge kpɔ ya yarada do, asɛ Korowii koh o waa dɛ lɛ yaa kɛ nɛndɛɛga ya waa su
         o siwi. Mmara ta teŋa laa dɛɛ ba yaa nɛndɛɛga ɛɛ Korowii be, dɛkalkɛŋɔ Mmara ta teŋa
         aa won gel nomɛlbwa waa su Korowii siwi.
         17 "Yaa dɛ nyin ya che Yeesu Kristo nɛɛ dɛ ɛ nɛndɛɛga ya waa su Korowii siwi la, an
         gela ya vɛh Mmara ta teŋa dɛ berɛ wechɔg-ɛɛra la. Dɛ a do gɛ naa, dɛ Yeesu Kristoo
         dɛɛ cha dɛ gel wechɔga ɛɛ won dɛɛ kaa sie naa? Akai!
         18 Mosis Mmara n gbagba faa ŋɔa o ta teŋa ta tɔnɔ dɔe la, dɛ n berɔ berɛ habɔɔ dɛ baa
         teŋɛ o ta naa, n ta wechɔga ɛɛ yaa?
         19 A gɛ Mmara laanee pili n sie dɛ gel n jemɛ waa dɛ chwa o ta teŋa. Mosis Mmara la
         te be pera te naa, n do kɛŋɔ nɛn waa sewa. N ne Mmara la toole wobɛlbwa bini kpa,
         ásɛ n won do le tɛ Korowii.
         20 Baa kpaa Yeesu Kristo pɛl o dagagre ta la, a kaa ɛ kɛ n ne onee sewa. Anomanta n
         soga nɔ maa soga nɔ, n gbagba laa dɛɛ hwee nɔ. Korowii Bie Yeesu Kristoo soge n nɛɛ
         dɛɛ hwee la. N hweera nɔ maa dɛ hwee nɔ, yarada maa yaradao la, anee gela n do le
         la. Korowii Bie nɔ nyin mɛ kohona dɛ kpɔ o hweera charɛ n nyu.
         21 Maa sɛh gel Korowii nɛra nɛɛ suna la ɛ pɛɛ. Dɛ Mosis Mmara ta teŋa taa a che nɛn
         ɛ nɛndɛɛge o waa su Korowii siwi aa, amɔ te dɛ pɛɛpɛɛ Yeesu Kristo sewɛ."

1 Ee, Galaasia tena, he gɛnoo! Ya ta heyaa baglɛ gɛ aa ɛa Yeesu Kristo sewɛ dagagre
         ta bwa naa? Aah bɔkwaa bera negre heyaa jaɔ?
         2 Hé gel n bɔɔ heyaa webeŋkpoŋ. Mosis Mmara ta teŋa taa a che he dɔ Korowii Domadɛɛge
         la aa, kɛɛ haa no Yeesu Kristo waa la dɛ yaradaa taa a che nɔ?
         3 He gɛnɔ ga! Korowii Domadɛɛgee gela he won pa mun Yeesu nɛɛ teŋa ta. Ɛrɛɛ he berɛ
         dɛɛ nyin kɛŋɔ he kpɔ he gbagba kpegri ɛ ka tonɛ nɔɔ?
         4 Amɔ waa he sie aa naa ne anɔ la haa noa la bwa ɛ pɛɛ aa? Dɛ a ɛ pɛɛ te naa, dɛ aa
         were kwaraa!
         5 Korowii Domadɛɛge nɔ waa tɛ heya, dɛɛ ɛ nyokpowaa he bini nɔ, dɛ Mosis Mmara ta teŋa
         waa o ɛ a bwa kɛɛ haa dɛ no o waa dɛ yaradaa la waa yɔ?
         6 Hé nyiŋi Abraham na. Korowii Tɔn baglɔ ŋɔ, "O yarada Korowii, asɛ Korowii che o
         yarada la ta dɛ lɛo kɛ nɛndɛɛge o waa su o siwi."
         7 A chɛ kɛ he jemɛ kɛŋɔ nɛra baa dɛ yarada Korowii la, banee Abraham naanar.
         8 Korowii Tɔn baglɔ kɛŋɔ yarada taa aa ba chega asɛ Korowii lɛ nɛra baa wola Juda tena
         ɛɛ la kɛ nɛndɛɛga ba waa su o siwi. Korowii bol Amanesoma la waa Abraham be dɛ ŋɔ,
         "He nɛɛ aa ba chega Korowii swee nɛwɛnyini bwa andɛɛga."
         9 Yaradaa Abraham yarada Korowii asɛ o swee andɛɛga tɛo. Anomanta nomɛlbwa waa yarada
         Korowii la, Korowii ɛɛ sweero andɛɛgaa.
         10 Nɛra baa kpɔ sie dawɛ Mosis Mmara gbo ta kɛŋɔ a taa ba che Kórowii lɛɛ ba la, bá
         bwɛɛlɛ, dɛkalkɛŋɔ a lɔ Korowii Tɔn bini kɛŋɔ, "Nomɛlbwa waa to Mosis Mmara la bɛlbwa
         saŋ bɛlbwa wee la, ó bwɛɛlɛ."
         11 Taraken nɔ, ya nao kɛŋɔ nomɛlbwa aa won che Mosis Mmara la ta dɛ ɛ nɛndɛɛge o waa
         su Korowii siwi, dɛkalkɛŋɔ nomɛlbwa aa won teŋɛ a bwa ta. Korowii Tɔn baglɔ ŋɔ, "Naate
         o waa aa togra dɛ su Korowii siwi la, wɛɛ yaradao dɛ dɔ o nyu."
         12 Nɛn waa dɛ teŋɛ Mosis Mmara ta la, yarada laa dɛɛ ba o lɛɛ. Korowii Tɔn baglɔ ŋɔ,
         "Nomɛlbwa waa wona dɛɛ teŋɛ Mosis Mmara la bwa ta la, on dɛɛ ba o nyu dɔe."
         13 Yeesu Kristo lɛ nyotaahna aa lɔ Mosis Mmara la ta bɛ won teŋa la dawɛ o nɛɛ dɛ lɛ
         yaa le a ta. Korowii Tɔn baglɔ ŋɔ, "Nomɛlbwa baa sagɔ daa ta la, Korowii nyotaahna
         lɔ o nɛ."
         14 Korowii fa bagɛ Abraham nyoa ŋɔ wɛɛ ɛo wedɛɛgee. Gɛ aa ɛ asɛ nɛra baa wola Juda tena
         ɛɛ che Yeesu Kristo nɛɛ dɛ dɔ a gɛ wedɛɛge nɔ la waa o lɛ nyotaahna la dawɛ o nɛɛ
         dɛ lɛ yaa le a ta la, ásɛ a che yarada ta Korowii tɛ yaa o Domadɛɛge la waa bagɛ
         nyoa ŋɔ wɛɛ tɛ yaa la.
         15 Yabalawa, hé gel n kpɔ harɛ bonɔ waane magɛ waa nɔ maa dɛ bol nɔ. Dɛ nɛra banɛ fɔwɛ
         fɔo o do kpegri aa, nɛmpɛɛ aa won puru ba habɔɔ, nomɛlbwa ge aa berɛ won berɔ ba habɔɔ.
         16 Korowii Tɔn la baglɔ kɛŋɔ Korowii bagɛ Abraham ne o naa nyoa. Korowii Tɔn la ta ŋɔe
         ŋɔ Korowii bagɛ Abraham ne o naanar nyoa. Dɛ́ Abraham ne o naa. O baglɔ kɛŋɔ Abraham
         naa beŋkpoŋ, onee kɛ Kristo.
         17 Waa maa dɛ nyin n bagle laanee kɛŋɔ Korowii ne Abraham fɔwɛ fɔo bɛl, asɛ Korowii
         bagɛ Abraham nyoa kɛŋɔ wɛɛ di fɔo la taa. Mosis Mmara nɔ ge la, fɔo nɔ habɔɔ bene
         lafraanaarɛ dɛ fifraatoroo a ge ba. Dɛ ɛrɛɛ Mosis Mmara nɔ won ɛ dɛɛ chɔg gɛ fɔo nɔ
         dɛ teŋe Korowii nyobaga la ta nɔ?
         18 Dɛ Mosis Mmara la ta teŋa taa aa ba chega Korowii ɛ yaa o wedɛɛge la te naa, ate
         dɛ o nyoa waa bagɛ Abraham la ɛ pɛɛ. Kɛ gɛ laa a do. Nyoa Korowii aa bagɛ Abraham
         la waa o sune o nɛɛ dɛ chao, dɛ ŋɔ wɛɛ ɛo wedɛɛgee la.
         19 Aah dɛ bɔkwa waa Korowii tɛ yaa Mosis Mmara laɔ? Wechɔga jema waa o kpɔa ja yaa.
         Korowii ɛo kɛŋɔ Ḿmara la do le dɛ ka tel kɛŋɔ Abraham naa la aa bala. Abraham naa
         nɔɔ Korowii bagɛ nyoa la la. Nyundua toromaa Korowii gel ba ba Mosis Mmara la ne ba
         tɛ yaa. Nɛn nɛɛ nyundua toroma la ba chig dɛ kpɔ Mmara la tɛo, asɛ o ge kpɔ tɛ ya
         naanar.
         20 Korowii aa bagɛ nyoa la ge la, o gbo waaa, nɛmbeŋkpoŋ waa ta keame hiaih.
         21 Amɔ dɛ Mosis Mmara nɔ ne nyoo Korowii aa bagɛ yaa la aa jo kɛɛ? A dɛ jo. Dɛ nɛwɛnyini
         fe dɔ mmara bɛl waa dɛ ba wona togre nɛra ásɛ ba dɔ ba nyu aa, ate nomɛlbwa waa dɛ
         teŋɛ gɛ mmara la ta la, o waa fe ɛɛ su Korowii siwii kɛŋɔ o ɛ nɛndɛɛge.
         22 Korowii Tɔn la baglɔ kɛŋɔ wechɔga vɔrɔwe nɛwɛnyini bwa, ásɛ Korowii nyobaga waa
         bagɛ yaa la ɛ nɛra baa yarada Yeesu Kristo la gbo kwa. Anomanta nɛra baa dɛ yarada
         Yeesu Kristo laanee Korowii ɛɛ ba o nyobaga kwaa la kpɔe tɛ.
         23 Yeesu Kristo yaradae waa nɔ aa wola balɛ mɔɔ la, dɛ Mosis Mmara la vɔrɔwe yaa kɛŋɔ
         nɛra baa do ba dea ken. Yeesu Kristo yaradae waa nɔɔ bala mɔɔ ya ta dɔ ya te.
         24 Dɛ Mosis Mmara nɔɔ dɛɛ nyiŋi yaa mɔɔ Yeesu Kristo ba. Waa bala la, o yaradae taa
         aa ba chega asɛ ya waa su Korowii siwi, asɛ o lɛ yaa kɛŋɔ nɛndɛɛga.
         25 Yeesu Kristo yarada waa nɔ aa tel ya be nɔ, Mosis Mmara la laa dɔ yaa kpa.
         26 Haa yarada Yeesu Kristo la nomanta, he bwa ɛ Korowii bii.
         27 He banɔ la ba faa sɔ heyaa Korowii nee ásɛ he ne Yeesu Kristo ɛ beŋkpoŋ la, Yeesu
         Kristo daa he kpɔ gɛ la.
         28 Anomanta pegra bɛlbwa toole he baah kpa. Juda tena oo, nɛra baa wola Juda tena ɛɛ
         yoo, yoma oo, deheɛre oo, haahna oo, baala oo, he bwa ɛ beŋkpoŋ Yeesu Kristo be pera.
         29 Dɛ he ɛ Yeesu Kristo nɛra te naa, ate Abraham naanaree heya. Kon Korowii aa bagɛ
         Abraham nyoa la, he gee dɔɔ.

1 N waa maa dɛ nyin n bol laanee kɛŋɔ nɛnjen biee dɛɛ so o mɛɛ bug ta dɛɛ di o kwaa
         bwa te, kɛ o taa ɛ bechala la te, o ne ba dem nɛndɔɔla gba waa beŋkpoŋ. Kɛ on gee
         dɔ o mɛɛ kwaa bwa.
         2 O ta ɛ bechala aa, o lɔ nɛra lɔga. Ban dɛɛ nyiŋi o komɛlbwa ta, dɛ ka tel tɔpere
         o mɛɛ aa doa la mɔɔ ba kpɔ komɛlbwa do o nɔn ta.
         3 Gɛɛ a fa do ya gba nɛ. Dɛ ya do kɛ bechale ken, asɛ koŋkwaa aa dɛ di kpegri harɛ
         bonɔ la ɛɛ di kpegri ya nɛ.
         4 Korowii tɔpere la aa sua la, o tomɛ o gbagba Bie, asɛ nɛnhaah lolɔ harɛ nɔ ta, asɛ
         o ɛ nɛra baa dɛ teŋɛ Mosis Mmara ta la bɛl.
         5 Gɛ Korowii aa ɛ dɛ won lɛ ya nɛra Mosis Mmara la faa vɔrɔwe yaa la waa o ɛ gɛ, ásɛ
         dɛ won kpɔ yaa ɛ o bii.
         6 Korowii aa dɛ nyin kɛŋɔ o bagle kɛŋɔ o biirii yaa la nomanta, o tɛ yaa o Bie la Domadɛɛge
         la o so ya nɛ, asɛ ya won dɛɛ yerɔ "n Mɛɛ" kɛŋɔ bie aa dɛ yerɛ o mɛɛ gɛ la.
         7 Taraken nɔ, nɛndɔɔla laa heyaa kpa, Korowii biirii heya. Haa ɛ Korowii bii la nomanta,
         wɛɛ tɛ heyaa kwaa waa dɛ tɛ o bii bwa laanee.
         8 Wubwa la, dɛ haa Korowii jemɛ, anomanta dɛ koŋkwaa aa wola Korowii gbagba ɛɛ la ɔma
         vɔrɔwe heya.
         9 Taraken nɔ haa jemɛ Korowii nɔ, gɛ laa ge aa, taraken nɔ Korowii aa jemɛ heyaa nɔ,
         ɛrɛɛ a ɛ asɛ he berɛ dɛɛ nyin he berɛ habɔɔ dɛ kpɔ he te tɛ kwaa aa wola kpegri bɛlbwa
         dɔe, ne waa aa dɔ wesoma nɔɔ? Ɛrɛɛ he berɛ dɛɛ nyin he kpɔ he te tɛa ásɛ a vɔrɔwe
         heyaa ja nɔɔ?
         10 Kɛ he ta dɛ teŋɛ Mosis Mmara ta dɛɛ maŋkura tɔpejena ne korobie ane ne bene ane kenɛ?
         11 He waa dɛ we n nɛ. Amɔ toma maa ɛa he be la bwa ɛ pɛɛ aa?
         12 N poo heya, yabala, n fa dɛ teŋɛ Mosis Mmara ta dɛ gel, dɛ berɛ do gɛ haa doa nɔ.
         Anomanta hé ta che kiŋkiŋ dɛ gel a ta teŋa dɛ do gɛ maa doa nɔ. N faa lɔ he be la,
         he ta men wechɔge bɛlbwa ɛɛ.
         13 Kɛ he dɛ lii wee waa gela n ba he be logla la dɛ ba bol Yeesu Kristo Amanesoma la
         laɔ? Dɛ n bwara dɛ wee mɛ.
         14 Dɛ n weela la gelɔ n kpoŋa do kpegri, kɛ he ta men haih-haih ɛɛ dɛ vɛɛh mɛ. Gɛ he
         fe aa lɛ nyundua torome Korowii aa tomɔ la, gɛɛ he lɛɛ mɛ. Gɛ he fe aa lɛ Yeesu Kristo
         gbagba la, gɛɛ he lɛɛ mɛ.
         15 He sie faa lɛ n nɛɛ kohona la, taraken te bɔkwa waa bera ba nɔ? Mɛɛ wonoo ŋɔ gɛ saŋ
         la he fe wonaa, he fe foromi he sibie kwaraa tɛ mɛ.
         16 Aah n kasinteŋ maa dɛ di heyaa nɔɔ gela n berɛ ɛ he dɔm taraken nɔ kɛɛ?
         17 Nɛra maa bol ba waa ŋɔ ba dɛ wili heyaa la, ba swɛɛ siwi dɛɛ ɛ kɛŋɔ baa dɛ nyin he
         waa la, kɛ waa aa lɔ ba nyu bini la aa were. Ba waa baa dɛ nyin ɛɛ laanee kɛŋɔ bá
         pere n ne he baah ásɛ dɛ fe berɛ he sie kaa ba be.
         18 Nɛn waa nyina wer te, kɛ waa aa che a ta asɛ nɛn ɛɛ nyin o dɔŋ waa la, a taa kasinteŋ
         do. A gɛ waa nɔ ɛ kasinteŋ saŋ bɛlbwa. N lɔ he be noo, a ɛ kasinteŋ, n toole he be
         noo, a ɛ kasinteŋ.
         19 N bii maa lolɛ heyaa Yeesu Kristo waa ta, he ta he da charɛ dɛ do kɛ Yeesu Kristo
         aa, he gelɔ n tea berɛ dɛɛ wee mɛ kɛ lol tea aa dɛ we haah la.
         20 N fe dɛ nyin kɛŋɔ n fe aa lɔ he be taraken, dɛ fe berɛ n nyoa. He waa ɛɛ mɛ anebɛlbwa
         21 He banɔ la haa dɛ nyin kɛ hɛɛ teŋɛ Mosis Mmara la ta la, he ta noɛ gɛ Mosis Mmara
         la aa dɛ bagle aa?
         22 Korowii Tɔn ta baglɛ kɛŋɔ bibaala banɛɛ Abraham dɔ aa? Dɛ bibaala banɛ nɔ bɛl nya
         ɛ yom, asɛ nɛɛte la te nya ta yom ɛɛ.
         23 Gɛ baa ne haah naa dɛ lolɛ bie laanee Abraham ne o yomhaah la lolɛ o bilogle la.
         Kɛ o binɛɛte la o nya aa wola yom ɛɛ la te, Korowiirii bagɔ nyoa dɛ tɛo bie la.
         24 Yaa kpɔ haahna banɛ nɔɔ magɛ Korowii ne nɛwɛnyini nyopɛo dɔe fɔo bele anɛ la. Ba
         bɛlbwa chegɔ tɛ fɔo la beŋkpoŋ. Heega waa ɛ Abraham yomhaah la chegɔ tɛ fɔo la nɛwɛnyini
         ne Korowii aa fɔwa Sinai Bwe ta bela Korowii aa kpɔ o Mmara la tɛ Mosis la. A gɛ fɔo
         la tenaa ɛ yoma la.
         25 Heegaa chega tɛ Sinai Bwe waa lɔ Arebia harɛ ta la. O tenten, on chega tɛ fini Jerusalam
         bwɛjen nɔ o nɛra bwa aa ɛ yoma nɔ.
         26 Haah waa wola yom ɛɛ la ge chegɔ tɛ Jerusalam la waa lɔ nyundua la. Onee ya nya nɔ,
         27 dɛkalkɛŋɔ ba chwerɔ do Korowii Tɔn la bini ŋɔ, "Hambara, gel he sie lɛ! Haah haa
         wola loltea weweele nae ka, gel he sie lɛ hɛɛ moo, dɛkalkɛŋɔ haah la o jaa raa chwao
         la ɛɛ ba dɔ biirii gwaa onɔ la o jaa raa wola on chwae la."
         28 Gɛ Korowii aa bagɛ Abraham nyoa dɛ gel o lolɛ Aesek la, gɛɛ o bagɛ nyoa ya ge ɛ o
         bii.
         29 A gɛ saŋ la, dɛ Abraham bie la waa lolɔ gɛ baa ne haah naa dɛ lolɛ la, dɛ o chegɛ
         onɔ la Korowii aa chegɛ o Domadɛɛge nɛɛ dɛ tɛ Abraham la nɛɛ taeh. Gɛ waa nɔ ta lole
         fini nɔ.
         30 Kɛ a bwa habɔɔ la, ɛrɛɛ Korowii Tɔn la bagle ɔ? O baglɔ ŋɔ, "Doŋi yomhaah la ne o
         bie la, dɛkalkɛŋɔ yomhaah la bie la ne haah la waa wola yom ɛɛ la bie la aa won pɛ
         di ba mɛɛ kapɛrɛ a magre."
         31 Anomanta, yabala, ya ta yomhaah bii ɛɛ. Haah waa wola yom ɛɛ la biirii yaa.

1 Ya di ya nyu. Yeesu Kristo foo yaa, anomanta ya ta nɛndɔɔla ɛɛ kpa. Waa foo heyaa
         nɔ, hé che kiŋkiŋ. He bɛ gel ba kpɔ waa dɛɛ ha heyaa kpa.
         2 Hé gel n ŋɔ he be, dɛ he teŋɛ Mosis Mmara nɔ ta dɛ gel ba teŋe he pena aa, dɛ waa
         Yeesu Kristo aa ɛa tɛ heyaa la ta tɔnɔ dɔe tɛ heyaa kwaraa. Men Pɔɔl, men ŋɔa.
         3 Hé gel n kwaa ŋɔ he be he no kɛrɛdɛ, nomɛlbwa waa gela ba teŋe o pen ásɛ o waa
         su Korowii siwi la, a chɛ kɛ o teŋɛ Mosis Mmara la bwa ta.
         4 He banɔ la haa dɛ nyin he che Mosis Mmara ta teŋa ta ásɛ dɛ ɛ nɛndɛɛga he waa su
         Korowii siwi la, he pere he te le Yeesu Kristo be. He ta nɛra Korowii aa sune ba nɛɛ
         la nɛɛ jae.
         5 Ya te ken nɔ, ya chegɛ yarada yaa dɛ yarada Yeesu Kristo la ta dɛɛ hwɛgɛ kɛŋɔ Korowii
         Domadɛɛge ɛɛ geloo ya ɛ nɛndɛɛga ya waa su Korowii siwi.
         6 Yeesu Kristo ŋwɛnɛ ta teŋa nɔ ta te, ba teŋe nɛn pen oo, ba ta o pen teŋoo, a laa
         ɛ wehiah. Waa aa hiah laanee kɛŋɔ nɛn aa dɛ yarada Yeesu Kristo asɛ gɛ yarada nɔ won
         gel wɛɛ nyin o dɔŋa.
         7 He fa dɛ teŋɛ ŋwɛnɛdɛɛge la ta kɛrɛdɛ. Bɔkwaa bala haa wola berɛ dɛɛ teŋɛ kasinteŋ
         ŋwɛnɛ la ta kpaɔ? Bɔkwaa tɔ heyaa ŋwɛnɛ ɔ?
         8 Korowii waa le heyaa he ba o be la, o be laa gɛ liire nɔ le.
         9 Ba ŋɔ, "Iisi tama ken won paanoo damanta hoeh," anomanta hɛ́ɛ nyiŋi liire aa do ken
         nɔ dɔŋa kɛrɛdɛ.
         10 N te ta dɛ yarada heya. Ya Dɔɔ la ya bwa aa dɛ tomɛ la nomanta n dɛ yarada heyaa
         kɛŋɔ haa liifalee dɔ. Naate waa dɛ wili heyaa nɔ, gɛ bwa waa doa, Korowii ɛɛ bɔɔ kemee.
         11 Yabalawa, dɛ n fe ta dɛ bol ŋɔ penteŋa hiaoh waa, nɛra fe chegɛ n nɛɛ ken aa? Dɛ
         n fe kpɔ penteŋa waa dɛ ja Yeesu Kristo dagagre ta sewa la waa ta dɛɛ bol aa, nɛra
         fe dɛ vɛh n wobol nɔ naa?
         12 A ka n te wa aa, nɛra baa dɛ wili heyaa ŋɔ hé teŋe he pena la, ba dɛ nyin aa, bá
         fɔgɛ ba lure ge.
         13 Yabalawa, Korowiirii le heyaa tɛ o te, dɛ lɛ heyaa asɛ Mmara la bɛ heyaa vɔrɔwe kpa.
         Kɛ haa dɔ he te nɔ, he bɛ gel a do he som kohona, asɛ hɛɛ ɛ wechɔga la bwa he bwadabii
         aa dɛ nyin kɛŋɔ hɛɛ ɛ. Hé kpɔ dɔŋa nyina dɛɛ tomɛ dɔŋa.
         14 Maa dɛ ŋɔ nɔ, webeŋkpoŋ bɛl lole dɛ he dɛ ɛ aa, dɛ he tonɛ Mosis Mmara la bwa. Onee
         kɛŋɔ, "Nyin he dɔŋ kɛ he gbagba."
         15 Dɛ haa dɔŋa nyin, dɛɛ yo aa, amɔ te hɛ́ɛ nyiŋi kɛrɛdɛ. A waa laa aa, he dɛ ba dɔŋa
         baah chɔga kwaraa.
         16 Waa maa dɛ nyin n bol laanee kɛŋɔ hé kpɔ he te tɛ Korowii Domadɛɛge la, ásɛ wɛɛ
         bagle heyaa ŋwɛnɛ. Dɛ o dɛ bagle heyaa ŋwɛnɛ aa, haa wechɔga he nɛwɛnyini mar aa dɛ
         nyin la ɛɛ ba,
         17 dɛkalkɛŋɔ waa he nɛwɛnyini mar wechɔga aa suu la aa dɛ nyin la, Korowii Domadɛɛge
         la aa an nyin. Nɛwɛnyini mar wenyina ne Korowii Domadɛɛge wenyina aa jo. Anomanta
         waa haa dɛ nyin ɛɛ la, haa wona ba dɛ ɛ.
         18 Dɛ he kpɔ he te tɛ Korowii Domadɛɛge la wɛɛ bagle heyaa ŋwɛnɛ te naa, Mosis Mmara
         la aa won di kpegri he nɛ.
         19 Nomɛlbwa jemɛ nɛwɛnyini mar wechɔga aa suu nɔ tetoowa. Anee kɛŋɔ jwamane ne wedoŋa
         ne pɛlchɔga we-ɛɛla te bwa soosiwi,
         20 ne voga toma ne sɔm wa. A bini anee kɛŋɔ nɛra ne ba dɔŋa aa dɛ di dɔm dɛɛ yo, ne
         sɔnnyin kohona, ne bandisale ne sibegra, ne nɛra ne ba bala baah pegra, ne nyopɛo
         bɛ dɔe,
         21 ne bɔweela, ne dɛɛra, dɛ dɛɛ dɛɛ do gbɔga kohona, ne wesale aa do ken nɔ. N fa ŋɔ
         he be wubwa ŋɔ hé nyiŋi kɛrɛdɛ, dɛ ŋɔ nɛra baa dɛ ɛ gɛ waa nɔ la, baa Korowii Kora
         la ta jae ba. N berɔ kwaa dɛɛ lii heyaa ja.
         22 Korowii Domadɛɛge la te, kwaa waa dɛ tɛ laanee dɔŋa nyina, ne silɛɛ, ne nyopɛo, ne
         bambile dɔe, ne tesom, ne wedɛɛga ɛɛ, ne kasinteŋ dɔe,
         23 ne pwɛre doe, dɛ gel nɛn won o te lawa. Harɛ bɛlbwa toole dɛ ki a gɛ waa nɔ.
         24 Nɛra baa ɛ Yeesu Kristo nɛra la, ba kpaa ba nɛwɛnyini mar wechɔga aa suu nɔ wenyina
         ne ba liichɔga bwa pɛl Yeesu dagagre la ta dɛ kpoa.
         25 Taraken nɔ, ya jemɔ kɛŋɔ Korowii Domadɛɛge laanee tɛ yaa mkpa, anomanta a chɛ kɛ
         ya kpɔ ya te tɛo dɛ gel wɛɛ bagle yaa ŋwɛnɛ ya soga bini.
         26 A ta chɛ kɛ yaa ɛ jenu. A ta chɛ kɛ yaa ir dɔŋa bwaawee. A ta chɛ kɛ ya dɔ bɔweela
         dɔŋa nɛ.

1 Yabala, dɛ he lawɛ he bini bɛl wechɔga bɛlbwa ta naa, he banɔ la haa dɔ Korowii Domadɛɛge
         la kɛrɛdɛ la, hé togro. Kɛ he bɛ o nɛɛ nyɛg te, hé togro sipwɛra ne. He gbagba ge
         la, a chɛ kɛ hɛɛ nyiŋi kɛrɛdɛ, asɛ Bɔnsam bɛ heyaa ba negre do wechɔga ta.
         2 Waa pu he dɔŋ dɛ ɛ bone tɛo waa, hé chao. He dɛ ɛ gɛ naa, dɛ Yeesu Kristo mmara
         la taa hɛɛ teŋɛ la.
         3 Dɛ nɛn ta nɛnjen ɛɛ dɛɛ lii o te nɛnjen aa, dɛ o dɛ negre o te.
         4 Hé bɛlbwa nyiŋi o we-ɛɛla na. Dɛ a wer aa, ó gel o sie lɛ. Kɛ he bɛ he te kpɔ dɛɛ
         magɛ dɔŋa dɛɛ nyin sɔn,
         5 dɛkalkɛŋɔ nomɛlbwa ne o bonee wɛɛ ba chega.
         6 Nomɛlbwa baa dɛ baglo Yeesu Kristo waa nɔ la, kondɛɛge bɛlbwa haa dɔ la, tɛ naate
         waa dɛ bagle la.
         7 He bɛ he te dɛɛ negre. Haa jemɛ kɛ baa Korowii negre kɛɛ? Kwaa nɛn aa dua la, anee
         wɛɛ komɛ.
         8 Dɛ nɛn teŋɛ o nɛwɛnyini mar wechɔga aa suu pɛla kwaa nɛɛ dɛ du wechɔga aa, sewee
         wɛɛ ba koma. Dɛ nɛn teŋɛ Korowii Domadɛɛge la tetoowaa ta dɛ du wedɛɛga aa, wɛɛ komɛ
         mkpa waa wola jaga dɔe bwa laanee Domadɛɛge la be.
         9 He bɛ gel ya bwara ɛɛ hwah yaa wedɛɛga ɛɛ ta. Dɛ ya swɛɛ siwi a ta naa, Korowii tɔpere
         la telaa, yaa komaa.
         10 Anomanta saŋ bɛlbwa, dɛ ŋwɛnɛ lole naa, yáa cha nomɛlbwa, a laa kɛŋɔ nɛra ya ne
         baa dɛ di lola Yeesu Kristo nɛɛ teŋa nɔ ta nɔ.
         11 N gbagbaa chwerɛ bonɔ la. Hé na gɛ maa chwera a do bare gɛ!
         12 Nɛra baa dɛ do heyaa ŋɔ hé teŋni he pena la, nɛra sie ta waa baa ɛ gɛ. Ba dɛ ɛ gɛ
         ásɛ Juda tena na dɛ bɛ ba yaradae baa yarada Yeesu dagagre ta sewa waa koh dɛ hah
         ba.
         13 Nɛra baa sɛah ba teŋni ba pena la, ba gba aa Mosis Mmara la bwa ta teŋɛ. Ba dɛ nyin
         ba teŋni he pena ásɛ dɛ won kpɔ a waa dɛɛ ta nyoa.
         14 N te aa n te maŋkura wobɛlbwa ta. Yeesu dagagre ta sewa la waa taa n te ɛɛ jaagi.
         O seo la gelɔ harɛ ta bonɔ waa berɛ wepɛɛ n be, a ta kpegri dɔe n nɛɛ kpa.
         15 Penteŋa ne o bɛ teŋa te ta hiaih kwaraa. Waa aa hiah laanee kɛ Korowii aa charɛ ya
         liire ya ɛ nɛnfala.
         16 Nɛra baa dɛ teŋɛ gɛ waa maa dɛ bagle nɔ ta ba soga bini la, Kórowii na ba sum dɛ
         tɛɛ ba bambisɔɔhna. Banee o nɛra Israel tena la.
         17 Nomɛlbwa bɛ men yɔna do kpa. Yeesu Kristo toma maa dɛ ɛ la, a ŋwɛra pɛla lɔ n nɛ.
         18 Yabala, yá Dɔɔ Yeesu Kristo cha heya. Aamen.fesosfesosfesosfesosfesos

1 Men Yeesu Kristo torome Pɔɔlee chwerɛ tɔn nɔ. Korowii tetooraa o tɛ mɛ toma nɔ. N
         chwerɔ dɛɛ tɛ he nɛra haa lɔ Ɛfesos dɛ ɛ Korowii nɛra dɛɛ teŋɛ Yeesu Kristo nɛɛ kasinteŋ
         ne la.
         2 Ń Naa Korowii ne ya Dɔɔ Yeesu Kristo cha heya, dɛ tɛ heyaa bosɔɔhna.
         3 Hé gel ya jam ya Dɔɔ Yeesu Kristo Mɛɛ Korowii, dɛkalkɛŋɔ o cha yaa wedɛɛga la bwa
         aa le o Domadɛɛge be la ta, asɛ yaa na som o be nyundua, pɛɛ ya ne Yeesu Kristo aa
         pɛa la nomanta.
         4 Korowii felo dɛ le yaa tɛ o te saŋ la o faa wola harɛ gba tae la, dɛ ŋɔ o dɛ ba gela
         ya ne Yeesu Kristo pɛ yá won do kaih dɛ bɛ doŋa bɛlbwa dɔ o be.
         5 O nyina waa dɛ nyin yaa waa o fel jemɛ ya waa cheg kɛŋɔ wɛɛ koh Yeesu Kristo waa
         dɛ kpɔ yaa ɛ o bii. O tetooraa o chega gɛ.
         6 O Binyini la waa o sune ya nɛɛ dɛ ta tea dɛ cha yaa gɛ ásɛ nɛra won kpɛɛro ya sum
         waa dɛ na kohona la wa.
         7 O Binyini laanee lɛ ya seo sewɛ. O chalee yawɛ yaa tɛ Korowii, asɛ o kpɔ ya wechɔga
         dɛɛ kɛ yaa. Anee dɛɛ bagle suna waa sune ya nɛɛ kohona dɛɛ cha yaa la.
         8 O ta dɛ cha yaa kɛrɛdɛ ya won dɔ wejema ne liire.
         9 Gɛ bwa Korowii aa ɛ Yeesu Kristo waa cheg o tetoora ta a fa sɔh yaa la, o berɔ pili
         a bwa bini tɛ yaa ya won jemɛ gɛ aa su o siwi o chega gɛ saŋ la,
         10 asɛ a ɛ gɛ saŋ la waa liira la. O chega kɛŋɔ wɛɛ geloo nyundua ne harɛ ta komɛlbwa
         ɛ beŋkpoŋ, asɛ Yeesu Kristo ɛ ba Dɔɔ.
         11 Ya ne Yeesu Kristo aa ba ɛ beŋkpoŋ la waa o le yaa tɛ o te. Korowii o yon dɛɛ cheg
         gɛ wobɛlbwa aa dɛ ba ɛɛ asɛ a yon ɛ gɛ waa dɛ nyin la, on fela le yaa tɛ o te
         12 ásɛ nɛra won nyiŋi ya banɔ la yaa fela dɔ hwɛga Yeesu Kristo waa ta la, dɛ kpɛɛro,
         dɛ tɛo jirima.
         13 Baa bagle heyaa kasinteŋ dɛ le Amanesoma la aa dɛ lɛ heyaa la ta la, he gba sɛoh
         dɛ ja beŋkpoŋri ya ne Yeesu Kristo aa ɛa la ta. Haa yarada Korowii dɛ kpɔ he te tɛo
         la, o kpɔ o Domadɛɛge tɛ heyaa gɛ waa bagɛ heyaa nyoa la. O Domadɛɛge la lɔ ya nɛɛ
         dɛ ɛ nso kɛŋɔ ya ɛ Korowii nɛra.
         14 O Domadɛɛge la taa a che ya jemɛ kɛŋɔ yaa dɔ kwaa Korowii aa bagɛ o nɛra nyoa laanee.
         Anee bagla kɛŋɔ Korowii ɛɛ lɛ o nɛra bwaa ta dɛ lɛ sɔn ne jirima tɛ o te.
         15 A waa gela maa no he yarada haa dɛ yarada ya Dɔɔ Yeesu Kristo dɛ kpɔ he te tɛo dɛɛ
         nyin Korowii nɛra la bwa la,
         16 n ta dɛ jam Korowii he waa saŋ bɛlbwa, dɛ soŋo dɛɛ tɛ heya.
         17 Ya Dɔɔ Yeesu Kristo Mɛɛ Korowii la waa dɔ jirima kɛrɛdɛ ga la, ó ja heyaa wejema,
         dɛ chaah he sie ásɛ he won dɛɛ jemɛ o waa saŋ bɛlbwa,
         18 dɛ pili he sie dɛ gel he won jemɛ hwɛga Korowii aa le heyaa he dɔ a do kan kohona
         la kɛrɛdɛ, dɛ jemɛ kɛŋɔ wedɛɛga waa bagɛ o nɛra nyoa ŋɔ baa dɔɔ la kan taeh,
         19 dɛ berɛ jemɛ kɛŋɔ kpegri Korowii aa dɔa dɛɛ cha ya banɔ la yaa yaradao la kan, a
         ta dɔŋ dɔe. Hé lii gɛ o faa cha Yeesu Kristo o kpegri ne la, dɛ jemɛ kɛŋɔ kpegri
         la tentenee ó kpɔ dɛɛ cha yaa.
         20 O iru seo ta dɛ kpɔɔ kaa o be ka so nomombɔr o be nyundua bela,
         21 o dɔ kpegri kɛrɛdɛ ga dɛ gwaa kpegri konchɔga aa bea yaa wola an na bwa soosiwi aa
         dɔa, dɛ dɔ sɔn gwaa komɛlbwa kɛɛ nomɛlbwa waa lole taraken ne nɛra baa dɛ ba bala
         tɔpere aa dɛ ba bala la ta.
         22 Korowii kpɔ komɛlbwa ne nomɛlbwa bil Yeesu Kristo sie o tire ba nɛ, dɛ berɛ gel o
         ɛ asɔre tena bwa nyu,
         23 asɛ ba ge ɛ o bwadabi. Onee kana ga dɛ won su harɛ nɔ bwa, kɛ asɔre tena laanee gela
         o di mu ka tonɛ.

1 He fa do kɛŋɔ he sewɔ Korowii be. He wechɔgaa gela he begre gɛ.
         2 He fa dɔ harɛ nɔ ta liire dɛɛ teŋɛ wechɔga ta, dɛɛ teŋɛ konchɔga bwa yaa wola an
         na la dɔɔ la nɛ. O tentenee dɛɛ ɛ toma deŋnekpeg tena bambili bini.
         3 Gɛɛ ya bwa faa ɛ, dɛɛ ɛ waa ya nɛwɛnyini mar wechɔga aa suu nɔ aa dɛ nyin, asɛ dɛɛ
         teŋɛ ya bwadabii pɛla ne ya liichɔga ta. Ya ne nɛra baa dɔ harɛ nɔ ta liire bwa nɛɛ
         Korowii baah faa di.
         4 Kɛ Korowii nyina waa dɛ nyin yaa kohona, ne suna o yon dɛɛ sune ya nɛɛ kɛrɛdɛ la
         nomanta,
         5 o ir yaa seo la ya wechɔga nomanta yaa sewa la ta, dɛ berɛ koh pɛɛ ya ne Yeesu Kristo
         aa pɛa la waa dɛ tɛ yaa mkpafale. Korowii suna waa sune he nɛɛ la taa a che o lɛ heya.
         6 Korowiirii ir ya ne Yeesu Kristo bwa seo ta, asɛ pɛɛ ya ne waa pɛa la nomanta, o
         berɛ tɛ ya bwa soŋnibɔra o be nyundua.
         7 O ɛ gɛ dɛ́ kpɔ bagle nɛra baa wola toole dɛ taa ba bala asɛ ba na gɛ waa gara sune
         ya nɛɛ kohona dɛ cha yaa kɛrɛdɛ, gɛ waa chegɛ Yeesu Kristo nɛɛ dɛ ta tea ɛ yaa waa
         nɔ bwa la. O nɛn nɛɛ suna kan kɛrɛdɛ. A ta dɔŋ dɔe.
         8 Korowii aa lɛ heyaa ta la, o nɛn nɛɛ suna ne he yarada waa o ɛ gɛ. He gbagba be laa
         a le, pɛɛpɛɛ o lɛ heyaa ta dɛ tɛ heyaa mkpa.
         9 Ya wedɛɛga ta laa a che o lɛ yaa, nomɛlbwa bɛ kpɔ dɛɛ maŋkura o te.
         10 Korowiirii ta ya bwa. Waa ta yaa la, wedɛɛga ɛɛ waa o ta yaa ásɛ ya che Yeesu Kristo
         kpegri ta dɛɛ ɛa. O tɔ sie cheg yaa kɛ ya baa ɛ wedɛɛga.
         11 Anomanta hɛ́ɛ lii gɛ he faa doa la. He ta Juda tena ɛɛ, asɛ Juda tena baa dɛ maŋkura
         penteŋ waa koh kɛ haa he pena teŋe dɛɛ nyiŋi he nyu baah. A ɛ nɛwɛnyini bwadabii we-ɛɛla.
         12 He faa Kristo Korowii aa bagɛ nyoa ŋɔ wɛɛ tomɔɔ ó ba lɛ yaa la waa jemɛ. He fa ta
         Juda tena Korowii aa lee ba dɛ gel ba ɛ o nɛra la nɛɛ jae. He faa nyoo Korowii aa
         baga dɛ kwaa o ne o nɛra fɔo dɔe la waa jemɛ. He fa ta hwɛga bɛlbwa dɔe. He faa Korowii
         jemɛ ó won cha heya.
         13 Kɛ taraken he banɔ la he ne Korowii baah faa jaŋa la, Korowii koh Yeesu Kristo seo
         waa sewa asɛ he ne o won pɛ la waa dɛ kpɔ heyaa ba o be.
         14 On gela nyopɛo ba, dɛ gel ya banɔ la ya faa hah dɔŋa la ɛ beŋkpoŋ. Haeh ya Juda tena
         ne he banɔ la haa wola Juda tena ɛɛ nɔ faa hah dɔŋa la do kɛ danjwɛɛ dɛ teŋe yaa baah
         ta. Onee pagre a gɛ danjwɛɛ la.
         15 O gbagba bwadabii o kpɔ ɛ gɛ dɛ sewɛ dɛ laa Mosis Mmara la laa kpɔ ya nɛ, asɛ banɔ
         la baa dɛ teŋɛ a ta la bɛ ba te pere le banɔ la baa wola a ta teŋɛ la nɛ. Onee wona
         kpɔ ya bwa pɛ dɛ begre yaa ya ɛ nɛmbeŋkpoŋ, dɛkalkɛŋɔ ya bwa ne onee pɛa. Gɛɛ o ɛ
         dɛ gel ya dɔ nyopɛo.
         16 Waa la bwa a faa vɔrɔwe yaa ya hah dɔŋa la, o chɔg a bwa ta dagagre la ta dɛ gel
         ya bwa ɛ beŋkpoŋ, dɛ berɛ lawɛ ya ne Korowii pɛ.
         17 O baa bagle he nɛra haa wola Juda tena ɛɛ he ne Korowii baah faa jaŋa la ne Juda
         tena ba ne Korowii baah aa wola jaŋɛ la bwa amanesoma kɛŋɔ nyopɛo balɔ.
         18 Onee gela ya bwa dɔ Korowii Domadɛɛge la, dɛ che o nɛɛ dɛ won dɛɛ tel o Mɛɛ be.
         19 Anomanta he ta hɔɔhra ɛɛ kpa. He ɛ bwɛɛlembii dɛ ja o nɛra la nɛ, dɛ ɛ o gbagba lola,
         20 dɛ ja Yeesu toroma ne o keamere la nɛ. Jae haa ja ba nɛɛ do kɛŋɔ baa dɛ ma dea la.
         O gelɔ he do kɛŋɔ dea danjwɛ. O toroma ne o keamere laanee dea la sollogle, asɛ o
         gbagba gee bwedɛɛge la baa kpɔa pa dea la mun la.
         21 Onee lawɛ banɔ la bwa ba ne waa pɛa la kpoŋe, asɛ dea la ɛɛ kpeg dɛ ɛ Korowii Dea,
         o nomanta.
         22 Pɛɛ he ne waa pɛa la nomanta, he gba ja dea la Korowii aa dɛ ma o ɛ o dobɔr la ta.
         O Domadɛɛge la aa soge he nɛɛ la nomanta, he ɛ o dobɔr.

1 Gɛɛ a do men Pɔɔl baa koh kɛ n dɛ teŋɛ Yeesu Kristo nɛɛ dɛ bol o waa la dɛɛ bagle
         he banɔ la haa wola Juda tena ɛɛ dɛ do mɛ dea la, n dɛ soŋe Korowii dɛɛ tɛ heya.
         2 He ken no gɛ Korowii aa sune n nɛɛ dɛ cha mɛ kɛrɛdɛ n won dɛɛ cha heyaa la.
         3 O gbagbaa pili o wesɔɔhla waa bini bag mɛ. N fa chwerɛ gɛ waa nɔ tama dɛ tɛ heya.
         4 Dɛ he kure gɛ n faa chwera la aa, hɛɛ wonoo jemɛ kɛŋɔ n jemɛ Yeesu Kristo wesɔɔhla
         la bini.
         5 Korowii fa ta o wesɔɔhla bini pile bagle saŋ la tena. Kɛ taraken o Domadɛɛge bagla
         o nɛra baa ɛ o toromedɛɛga ne o keamedɛɛga la be,
         6 dɛ gel ba jemɛ kɛŋɔ pɛɛ banɔ la baa wola Juda tena ɛɛ la ne Yeesu aa pɛa la ne Amanesoma
         la baa noa la nomanta, ba ja Juda tena nɛɛ dɛ ɛ Korowii kwa, dɛ bwa ja Yeesu Kristo
         bwadabii ta, dɛ bwa pɛ dɛɛ di Korowii nyobaga la ge tɔnɔ.
         7 Amanesoma toma nɔɔ Korowii kpɔ tɛ mɛ. Sunaa o sune n nɛɛ kohona dɛ cha mɛ o kpegri
         ne, n won dɛɛ ɛ toma nɔ.
         8 N ɛ bechala o nɛra bwa bini n fe aa wola chɛɛ, kɛ menee o le ŋɔ ń bol o Amanesoma
         la bagle nɛra baa wola Juda tena ɛɛ ásɛ ba ge jemɛ wedɛɛga aa wola jaga dɔe dɛ le
         Yeesu Kristo waa bini.
         9 Korowii aa ta komɛlbwa ba le fini, o kpɔ waa nɔ ne gɛ a ŋwɛnɛre aa doa sɔh nɛwɛnyini.
         Kɛ taraken o pili a bini bag mɛ ń bol bagle nɛra bwa ba jemɛ.
         10 O ɛ gɛ ásɛ nyundua toroma ne kwaa aa dɔ kpegri bwa dɛ do Korowii be nyundua bwa
         pese asɔre tena waa dɛ jemɛ gɛ bwa Korowii wejema aa kana ne gɛ waa dɛ ɛ o toma.
         11 Gɛ waa chega wubwa la, ya Dɔɔ Yeesu Kristo aa bala la, a wono ɛ gɛ.
         12 Yaa dɛ yarada Yeesu ya ne o pɛ nɔ, yaa wonoo ba Korowii be yaa wola ɔmɛ.
         13 Anomanta waa maa dɛ soŋe heyaa laanee kɛ he bɛ gel he bwara hwah wahala maa koh he
         waa dɛɛ na nɔ ta. Hé jemɛ kɛŋɔ he dɛ dɔ sɔn n wahala nɔ ta.
         14 Anomanta n dɛ guŋi N Naa Korowii harɛ.
         15 Onee komɛlbwa waa lɔ nyundua ne harɛ bwa Mɛɛ. O bee ba mɛɛnanar lɛ ba sɔn ne ba kpegri
         dɛɛ di.
         16 N dɛ soŋo kɛ, chae waa dɛ cha yaa kohona a dɔ jirima nɔ nomanta, ó gel o Domadɛɛge
         tɛ heyaa kpegri ásɛ he won lawɛ o waa bini kiŋkiŋ he bambile bwa ne,
         17 dɛ won dɔ yarada kɛrɛdɛ, ásɛ he won lawɛ Yeesu Kristo he ne o pɛ. N dɛ soŋo he bambile
         won do o nɛɛ dɛ lawɔ kɛrɛdɛ,
         18 ásɛ he ne Korowii nɛra la bwa won jemɛ gɛ Yeesu Kristo nyina aa kana dɛ do luŋri,
         aa wola jaga dɔe bwa.
         19 O nyina waa dɛ nyin yaa la gwaa ya liire. Kɛ n dɛ soŋe Korowii he won jema, dɛ won
         dɔ o gbagba da kɛrɛdɛ ga dɛ ka tonɛ.
         20 Hɛ́ɛ tɛ Korowii sɔn! Onee chegɛ o kpegri waa kpɔa dɛɛ ɛ toma ya bini la ta dɛ won
         ɛ waa aa gwaa gɛ ya fe aa liira dɛɛ soŋo la.
         21 Hé gel o dɔ jirima Yeesu Kristo ne asɔre tena waa bini saŋ bɛlbwa! Aamen.

1 Men Pɔɔl maa koh ya Dɔɔ waa la waa ba do mɛ dea la, n dɛ soŋe he bwa, hɛ́ɛ teŋɛ gɛ
         aa chɛ kɛ nɛra Korowii aa lee ba tɛ o te ɛɛ teŋɛ la.
         2 Hɛ́ɛ sɔɔh bwara dɛɛ pwɛr he te, dɛ koh dɔŋa nyina waa dɛ dɔ bambile dɔŋa nɛ,
         3 dɛ swɛɛ siwi hé ne he bala baah do wer saŋ bɛlbwa, dɛ bɛ nyopɛo la Korowii Domadɛɛge
         aa tɛ heyaa la chɔg.
         4 Yeesu bwadabii lɔ beŋkpoŋ, o Domadɛɛge ge lɔ beŋkpoŋ, asɛ hwɛga Korowii aa le yaa
         ya bwa dɔ la ge ɛ beŋkpoŋ.
         5 Ya bwa Dɔɔ lɔ beŋkpoŋ. Waa ya bwa aa dɛ yarada, ne Korowii nee baa sɔ ya bwa la ge
         ɛ beŋkpoŋ.
         6 Ya bwa Mɛɛɛ Korowii, o lɔ beŋkpoŋ. Onee dɔ ya bwa dɛɛ ɛ toma ya bwa bini, dɛ do ya
         bwa nɛ.
         7 Kɛ ya bɛlbwa dɔ chae Yeesu Kristo aa chao. Gɛ waa dɛ nyin laanee o bɔna tɛ ya bwa
         gɛ del aa chɛ kɛ bɛlbwa dɔ.
         8 Ba chwerɛ Korowii Tɔn bini ŋɔ, "O kaa nyundua. Nɛra waa lag ba la teŋɛ o nɛɛ dɛ kaa,
         asɛ o kɛ nɛra kwa."
         9 Baa ŋɔa ŋɔ o kaa nyundua la, a baglɔ kɛŋɔ o tɔ sie tu ba harɛ.
         10 Nɛn waa tua la, o tentenee kaa nyundua dɛ ka do nyundujagla ásɛ dɛ won do bobɛlbwa.
         11 Onee kɛ nɛra kwaa la. Kwaa waa kɛ nɛra laanee nɔ: O cha bane ba won che o kpegri
         ta dɛ ɛ o toroma, dɛ cha bane ba won che o kpegri ta dɛ bol o wa, dɛ cha bane ge baa
         bol o Amanesoma la. O cha bane ge baa nyiŋi o nɛra nɛɛ dɛɛ bag ba o ŋwɛnɛ ta teŋa.
         12 Gɛɛ o ɛ dɛ cha nɛra ba won ɛ o toma dɛ cha dɔŋa Yéesu Kristo bwadabii la won do
         kpegri,
         13 asɛ ya bwa won dɔ nyopɛo yarada yaa yarada Korowii Bie ne jema yaa jemɔ la ta kɛrɛdɛ
         dɛ ka tonɛ, dɛ won kpeg kɛrɛdɛ kɛŋɔ nomonome o nɛɛ teŋa ta, gɛ Yeesu Kristo aa doa
         la. Onee ya kpɔ dɛɛ magɛ ya te dɛ jemɛ gɛ yaa kpeg.
         14 A taa aa ba chega nɛra aa wola won negre yaa kɛŋɔ bechale. Dɛ ya ta kpege kɛrɛdɛ
         o nɛɛ teŋa ta naa, bane ɛɛ ba bagle yaa waa aa koraa, ya den sɛh warane dɛɛ tɛɛ ba
         kɛŋɔ peu won gɔɔ kon ir nyundua dɛ yon kpɔ ka ta bobɛlbwa la. Nɛra bane won ba liire
         kpɔe dɛ teŋe nyosone a do kɛŋɔ kpelaa ken, dɛ won negre nɛra.
         15 Korowii dɛ nyin kɛŋɔ ya lawɛ kasinteŋ la bini kɛrɛdɛ dɛɛ bola dɔŋa be nɛnnyin ne,
         ásɛ ya won kpeg kɛrɛdɛ dɛ do gɛ Yeesu Kristo aa doa. Onee ya nyu.
         16 Yan gee o bwadabi. Onee choŋri bwadabii la bwa, aa lawɛ dɔŋa kɛrɛdɛ dɛ bwa ɛ beŋkpoŋ
         dɛɛ cha dɔŋa ásɛ dɛ won kpeg tel o maga bwa la. Dɔŋa nyinaa gela Yeesu Kristo bwadabii
         won kpeg gɛ dɛ do kpegri la.
         17 N siswɛm waa n che n Dɔɔ Yeesu sɔn ta dɛɛ bol he be la. He bɛ banɔ la baa wola Korowii
         tomɛ la nɛɛ teŋɛ kpa. Wepuu baa lii dɛɛ teŋɛ a ta la.
         18 Ba sibie tɔɔgɔ. Ba nya liire, dɛkalkɛŋɔ ba ɛ deŋnekpeg tena. A waa gela baa wola
         Korowii mkpa dɔe la.
         19 Wobɛlbwa aa ban sihiih ɛ. Anomanta ba saahnɔ dɛɛ teŋɛ ba pɛlchɔga we-ɛɛla ta, dɛɛ
         ɛ wedoŋa ba siwi swɛɛ a ta.
         20 Kɛ he te, gɛ laa ba bagle Yeesu Kristo waa ŋɔ hɛ́ɛ teŋɛ a ta.
         21 He no o wa, ba bagle heyaa kasinteŋ ŋwɛnɛ la, asɛ he jemɛ gɛ baa dɛ teŋɛ Yeesu nɛ.
         22 Taraken hé gel he dabene la ne waa he faa dɛ teŋɛ a ta la. He pɛlchɔgaa negre he
         bwa dɛɛ chɔg he da la. Hé gel webena la bwa,
         23 dɛ gel Korowii kwaa he bambile ne he liire bwa á berɛ anfala.
         24 O tɛ heyaa dafale bɛl soosiwi waa kwaara, o do kɛ o tenten la ásɛ he won ɛ nɛndɛɛga
         tenten, he waa bwa do kɛrɛdɛ o be. Anomanta hé kpɔ dafale la.
         25 Hé laa nyosone bɛlbwa laa kpɔ he waa ta, dɛɛ bol kasinteŋ dɛɛ tɛ dɔŋa, dɛkalkɛŋɔ
         he bwa pɛ bwadabii beŋkpoŋ ta dɛ ɛ beŋkpoŋ.
         26 Dɛ he baah diu waa, he bɛ gel a ɛ bandichɔga he ɛ wechɔga. Hé gel o sɔɔh warane.
         Aa were kɛŋɔ he baah di wee ka jo dɛ o ta sɔɔhnɛ.
         27 He bɛ gel Bɔnsam dɔ bɔr dɛ negre heya.
         28 He fa dɛ ŋwɛ kɛɛ? Hé gel gɛ ɛɛ dɛ kpɔ he nɔɔra haa kpɔa dɛɛ ŋwɛ la dɛɛ ɛ tondɛɛga
         dɛ dɔ dɛɛ di, dɛ won dɔ ane dɛɛ tɛ nyaara ba gee di.
         29 He bɛ gel wedoŋa bɛlbwa ɛɛ le he nyoo, kɛ hé gel he wobol ɛ waa aa wera dɛɛ do nɛra
         gbemba waa aa kpoŋ ba ta, dɛ won cha banɔ la baa dɛ noa la.
         30 He bɛ gel Korowii Domadɛɛge la tea bini chɔg. Korowiirii kpɔɔ do heyaa nso dɛ́ won
         jemɛ he banɔ la waa dɛ ba lɛɛ o lɛɛ tɔpere la.
         31 Hé gel nyɛgre doe, ne bandia, ne gaeh, ne wesagasagare, ne bahmugliwa, ne meesɔhwaa
         bwa,
         32 dɛɛ ɛ dɔŋa wedɛɛga, dɛ dɔ dɔŋa chal. Dɛ he dɔŋ ɛɛ wechɔga aa, kpɔ kɛo kɛŋɔ Korowii
         aa koh Yeesu Kristo waa dɛ kpɔ he wechɔga kɛ heyaa la.

1 He ɛ Korowii bii waa dɛ nyin heya, anomanta hé chaaro dɛ kpɔ o da.
         2 A wer kɛŋɔ he so dɔŋa nyina ne kɛŋɔ Yeesu Kristo aa nyin yaa dɛ sewɛ lɛ yaa a ɛ sarahadɛɛge
         dɛ tɛ Korowii la.
         3 Kɛ jwamane ne wedoŋa ne sibegra dɔŋa kwaa ta te, he bɛ a waa dɛɛ bol a ba ɛ kɛŋɔ
         hɛɛ ɛa, dɛkalkɛŋɔ aa were tɛ Korowii nɛra.
         4 Hɛ́ɛ nyiŋi kɛrɛdɛ he wobol bini, dɛ bɛ wobochɔga ne gɛnewobol ne wobosale dɛɛ bol.
         A ta chɛ kɛ hɛɛ bola. Hé gel he wobol ɛ Korowii kpɛɛra wa.
         5 Hé jemɛ kɛrɛdɛ kɛŋɔ nɛra baa dɛ bɔ jwamane, dɛɛ ɛ wedoŋa, ba sie ɛɛ begre kwaa ta
         la aa bɔr dɔe ba Yeesu Kristo ne Korowii Kora la bini. Sie begra kwaa ta do kɛŋɔ vog
         toma ken.
         6 He bɛ gel nomɛlbwa kpɔ wepuu dɛ won negre heya. A gɛ waa nɔ bwa waa Korowii baah
         di deŋnekpeg tena nɛɛ wɛɛ ba ba deŋne tɛra.
         7 Anomanta he ne gɛ nɛra la bɛ wobɛlbwa ta pɛ.
         8 He waa bwa fa ɛ biro bini wa, kɛ ya Dɔɔ Yeesu nomanta he ɛ bochaah ta nɛra. Anomanta
         hé gel he soga bini wobɛlbwa do kɛŋɔ bochaah ta nɛra.
         9 Bochaah ta we-ɛɛlaa wedɛɛga, wekaih, ne kasinteŋ wa.
         10 Anomanta hé jemɛ waa haa ɛ aa lɛ Korowii sie,
         11 asɛ dɛ gel biro bini waa ɛɛ. A ta tɔnɔ dɔe. Hé le a ne baŋ ásɛ nɛra jemɛ gɛ aa
         doa.
         12 Waa ba yon sɔh dɛɛ ɛ la aa were. A waa bagla gba dɔ sihiih.
         13 Ba le komɛlbwa ne bochaah ta naa, o kon soosiwi won nae kɛrɛdɛ.
         14 Kon la bwa bɔr aa chaah o ta la, o gbagba dɛ bagle o te. A waa ba yon ŋɔ, "He banɔ
         la haa sewa chɔ la, hé ir ásɛ Kristo chaah he nɛɛ" la.
         15 Anomanta hɛ́ɛ nyiŋi he soga bini kɛrɛdɛ dɛ ɛ wejerema dɛ bɛ gɛn.
         16 Wechɔga lole kɛrɛdɛ taraken. Anomanta hé takapɔ dɛɛ ɛ wedɛɛga taraken nɔ haa dɔ
         bɔr dɛ ɛa nɔ.
         17 Hé gel he nfɛrɛ nyae la dɛ jemɛ waa Korowii aa dɛ nyin la kɛrɛdɛ.
         18 He bɛ sen nyɔ kohona dɛɛ dɛɛ. Gɛ dɛ chɔg nɛn. Kɛ hé gel Korowii Domadɛɛge la so
         he nɛɛ kɛrɛdɛ,
         19 asɛ dɛ gel o wobol ne o yela do he bambile bini he bola dɛɛ tɛ dɔŋa, dɛɛ go yela
         aa dɛ bagle o waa la ne anɔ la aa dɛ kpɛɛro. Hé kpɔ silɛɛ dɛɛ kpɛɛ he Dɔɔ he bambile
         bwa ne,
         20 dɛɛ yerɛ ya Dɔɔ Yeesu Kristo sɔn dɛɛ jam N Naa Korowii waa bwa ta.
         21 Hé bwa ɛɛ no dɔŋa be ɔma haa dɛ ɔmɛ Yeesu Kristo la nomanta.
         22 Haahna, hɛ́ɛ no he jaranar waa kɛŋɔ he Dɔɔ Yeesu Kristo waa hɛɛ no la,
         23 dɛkalkɛŋɔ baalee ɛ o haah nyu te kɛŋɔ Yeesu Kristo aa ɛ asɔre tena bwa nyu te la.
         Banee ɛ o bwadabi wɛɛ lɛɛ ba.
         24 Anomanta a chɛ kɛ haahna ɛɛ no ba jaranar waa wobɛlbwa ta kɛŋɔ asɔre tena aa dɛ no
         Yeesu Kristo waa la.
         25 Baala, hɛ́ɛ nyin he haahna kɛrɛdɛ kɛŋɔ gɛ Yeesu Kristo aa dɛ nyin asɔre tena dɛ koh
         ba waa sewɛ la.
         26 O sewɔ tɛɛ ba dɛ́ gel ba won ɛ o nɛra asɛ ba doŋa bwa won le ba nɛ, o waa baa noa
         ne Korowii nee baa sɔ ba nomanta.
         27 O ɛ gɛ dɛ́ won kpɔ asɔre tena berɛ o handɛɛge, doŋa bɛlbwa aa wola toole o nɛ, waa
         wola kirihiah bɛlbwa dii, o bobɛlbwa aa wola jweremɛ, dɛ do wer ka tonɛ.
         28 Gɛɛ chɛ kɛ baala gee nyin ba haahna kɛŋɔ gɛ baa dɛ nyin ba gbabir bwadabii la. Baa
         bɛlbwa waa dɔ haah dɛɛ nyinu gɛ la, o gbabirii wɛɛ nyin la.
         29 Umee dɛ hah o gbabir ɔ? Nomɛlbwa dɛ nyiŋi o te kɛrɛdɛ dɛɛ nyiŋi o nyu gɛ Yeesu Kristo
         aa dɛ nyiŋi asɔre tena la.
         30 Ya bwa ɛ o bwadabii la pera.
         31 Ba chwerɔ ŋɔ, "Gɛ nomanta baa lɛɛ gel o nya ne o mɛɛ, asɛ o ne o haah ka pɛ, ba nɛra
         banɛ la ɛ nɛmbeŋkpoŋ."
         32 A gɛ waa nɔ bini luŋri. N te be te, Yeesu Kristo ne asɔre tena waa ba bagle gɛ la.
         33 Anomanta hé bɛlbwa takapɔ dɛ nyin o haah kɛŋɔ o gbagba, háah ge kpɔ duure dɛɛ tɛ
         o jaa.

1 Bechale, hɛ́ɛ no he nyare ne he mɛɛnanar wa, dɛkalkɛŋɔ anee wera tɛ heyaa ya Dɔɔ
         Yeesu Kristo nɛɛ teŋa ta.
         2 Ba chwerɔ ŋɔ, "Duu he nya ne he mɛɛ," dɛ berɛ chwerɛ nyobaga bɛl waa ja o ta, o ɛ
         Korowii mmara waa tɔ sie bagɛ nyoa ja o ta.
         3 Kenii o ŋɔ, "Dɛ he dɛ ɛ gɛ naa, Korowii ɛɛ nyiŋi heyaa, dɛ tɛ heyaa mkpajaŋ harɛ
         nɔ ta."
         4 Mɛɛnanar, he bɛ he bii sibegra dɛɛ do asɛ ba baah nɛɛ di. Hé kpoŋ ba kɛrɛdɛ dɛɛ
         bag ba ŋwɛnɛre ne waa la bwa aa wera ya Dɔɔ be.
         5 He banɔ la baa do heyaa bonɔɔna kɛɛ toli la, hɛ́ɛ no he dɔɔranar baa lɔ harɛ nɔ ta
         wa, dɛɛ duu ba, dɛ ta tea dɛɛ tom ba kɛŋɔ Yeesu Kristoo hɛɛ tomɛ.
         6 He bɛ sɔn waa koh dɛ kpɔ bokpega dɛɛ ɛ toma nɛra sie ta, kɛ hɛ́ɛ ɛ toma kɛrɛdɛ gɛ
         aa chɛ kɛ Yeesu Kristo bonɔndɛɛga ne toldɛɛga ɛɛ ɛ, dɛɛ ɛ toma he bambile bwa ne á
         su Korowii siwi.
         7 Hé kpɔ silɛɛ dɛɛ ɛ toma. Nɛn laa hɛɛ tomɛ. He Dɔɔ Yeesu Kristoo hɛɛ tomɛ.
         8 Onee dɛɛ ba nomɛlbwa kem bɔe o tondɛɛga bwa waa ɛa ta. Dɛ bonɔɔ kɛɛ toloo ba doe
         noo, dɛ he nyuu hɛɛ di oo, he bwa dɛ ba tondɛɛga haa ɛa kembɔr dɔe Yeesu Kristo be.
         9 Dɔɔranar, hɛ́ɛ ɛ he bonɔɔna ne toli kɛrɛdɛ, dɛ gel ba fiiga. He jemɔ kɛŋɔ he ne ba
         bwa Dɔɔ lɔ beŋkpoŋ nyundua. Waa bane nyine dɛɛ gwaa bane.
         10 Anɔ la aa kaa laanee kɛŋɔ hé gel he ne ya Dɔɔ pɛ ásɛ he won dɔ kpegri waa dɔa kohona
         la.
         11 Bɔnsam dɔ baradeɛre kɛrɛdɛ ga. Anomanta hé kpɔ Korowii laa laala bwa do dɛ won yoo,
         12 dɛkalkɛŋɔ nɛn laa ya ne wɛɛ yo. Ya ne Bɔnsam toroma aa bea yaa wola an na a dɔ kpegri
         harɛ nɔ ta nɛra baa wola Korowii tomɛ dɛ do biro ta la nɛ, ne konchɔga bwa soosiwi
         aa wara kohona laanee dɛɛ yo la.
         13 Anomanta a chɛ kɛŋɔ he kpɔ Korowii laa laala bwa dɛ do kɛrɛdɛ, dɛ konchɔga la baa
         ŋɔ a yo heya aa, he won che kiŋkiŋ dɛ yo ka tonɛ dɛ ta won che.
         14 Kenii hɛɛ ba ɛɛ dɛ won che. Hé kpɔ kasinteŋ ɛ kriso, dɛ kpɔ waa aa togra ɛ laa batakaare,
         15 dɛ kpɔ Amanesoma la aa dɛ bagle nyopɛo dɔe la do he nakpale,
         16 asɛ dɛ kpɔ yarada tɔ he te gbemgbe dɛ́ won lɛ hɛma la Bɔnsam aa kpɔa su nii ta dɛɛ
         ta heyaa la bwa dɛɛ ta,
         17 dɛ berɛ kpɔ lɛɛ Korowii aa lɛ heyaa la ɛ buni gbɛrɛ dɛ kpɔ pi, dɛ kpɔ o waa la aa
         ɛ o Domadɛɛge tokobii la kpoŋe.
         18 Hɛ́ɛ soŋo harɛ bini soŋa nɔ bwa. Hé che Korowii Domadɛɛge la kpegri ta dɛ soŋo saŋ
         bɛlbwa. He bɛ dom dɛɛ chɔ. Hɛ́ɛ soŋe Korowii saŋ bɛlbwa dɛɛ tɛ o nɛra la bwa.
         19 Hɛ́ɛ soŋo dɛɛ tɛ n ge, asɛ dɛ n dɛ ba waa bola aa, ń dɔ waa dɛɛ bol, dɛ dɔ bambile
         dɛ won pili o wesɔɔhla la dɛ le Amanesoma la bini.
         20 Maa ɛ Yeesu nachige dɛɛ bol Amanesoma nɔ ba koh a waa do mɛ dea nɔ. Hɛ́ɛ soŋe Korowii
         asɛ n ta dɔ bambile dɛɛ bagla gɛ aa chɛ kɛ mɛɛ bagla.
         21 Tichikos waa ɛ ya dɔŋ yaa nyinu kohona wɛɛ ɛ ya Dɔɔ toma kasinteŋ ne la, onee dɛ
         ba bagle n toma waa bwa ne gɛ maa doa.
         22 A waa gela n tomɔ he be ásɛ o ba bol ya waa bagle heya, dɛ do heyaa gbemba la.
         23 Ń Naa Korowii ne ya Dɔɔ Yeesu Kristo tɛ he ne yabala la bwa deŋnesɔɔhna ne nɛnnyin
         ne yarada,
         24 dɛ cha he banɔ la bwa haa dɛ nyin ya Dɔɔ Yeesu Kristo bambile bwa ne aa wola jaga
         dɔe la.FelepaeFelepaeFelepaeFelepaeFelepae

1 Men Pɔɔl ne Timoti yaa ɛ Yeesu Kristo bonɔɔna la, yanee chwerɛ tɔn nɔ dɛɛ tɛ Korowii
         nɛra he ne Yeesu Kristo aa pea he do Felepae la, ne he nomonome ne nɛra baa chɔ tomare
         nyoa la bwa.
         2 Ń Naa Korowii ne ya Dɔɔ Yeesu Kristo cha heya, dɛ tɛ heyaa bosɔɔhna.
         3 Saŋ bɛlbwa maa lii he waa la, n dɛ jam N Naa Korowii he wa,
         4 dɛ yon kpɔ silɛɛ dɛ soŋo dɛɛ tɛ he bwa,
         5 pɛɛ ya ne he bwa aa pɛa dɛɛ cha dɔŋa Amanesoma toma la ta le mumpar ba le fini la
         nomanta.
         6 N dɔ hwɛga kɛŋɔ gɛ Korowii aa pa mun dɛɛ ɛ o tondɛɛga he bambile bini la, wɛɛ ja
         a taa ka tel awola Yeesu Kristo aa ba la.
         7 A ŋwɛnɛ taa n dɔ he hwɛga gɛ la, dɛkalkɛ he bwa waa lɔ n bambile ta. Baa do mɛ dea
         la, ne yoi maa yoa lɛ Amanesoma la cheg dɛ bol kasinteŋ aa lɔ a ta dɛɛ bagle nɛra
         la, n ne he bwa nɛɛ Korowii sune dɛ cha yaa a ta.
         8 Korowii jemɔ kɛŋɔ he pɛla lag mɛ taeh, nɛnnyin Yeesu Kristo aa kpɔa do n bambile
         ta la nomanta.
         9 N dɛ soŋe Korowii kɛŋɔ o gel he dɔ nɛnnyin kɛrɛdɛ dɛɛ ja, dɛ berɛ dɔ wejema ne nfɛrɛ
         dɛ ja a ta,
         10 ásɛ dɛ won jemɛ waa aa wera kohona. Anee dɛ gel he won do kaih, nomɛlbwa aa wola
         he wechɔga dɔe ba dɛ bol ka tel awola Yeesu Kristo aa ba la.
         11 N dɛ soŋo kɛ he che Yeesu Kristo kpegri la ta dɛ won dɛɛ ɛ wedɛɛga kɛrɛdɛ, ásɛ nɛra
         ɛɛ tɛ Korowii sɔn ne jirima.
         12 Yabala, n dɛ nyin kɛ he jemɛ kɛŋɔ wedɛɛga le waa aa chig n nɛɛ la ta, dɛ gel Amanesoma
         la won kaa sie.
         13 Bonɔ koojen soojare baa dɛ daah o dem, ne nɛra baa lɔ bonɔ bwa jemɔ kɛŋɔ maa ɛ Yeesu
         Kristo bonɔɔ waa ba do mɛ dea.
         14 Asɛ n dea chɔe la berɛ gel yabala galga gee yarada ya Dɔɔ Yeesu kohona, dɛ dɔ bambile
         dɛɛ bagle Korowii Waa la kɛrɛdɛ, baa wola ɔmɛ.
         15 Kasinteŋ, bɔweela ne dɔŋa meera waa nɛra bane ɛɛ bol Amanesoma la, asɛ bane gee bola
         bambile bwa ne.
         16 Ba te la, nɛnnyin waa baa ɛa, dɛkalkɛ ba jemɔ kɛŋɔ Korowiirii kpɔ toma nɔ tɛ mɛ ŋɔ
         ń yo lɛ Amanesoma la cheg.
         17 Banɔ la ge, ba gbagba sɔn nyina waa baa bol Yeesu Kristo wa, ba tepoŋ ne laa. Ba
         dɛ lii kɛŋɔ ba ɛ gɛ naa, baa wonoo gel n tea bini chɔg dɛ ja n dea chɔe nɔ ta.
         18 Kɛ pɛɛpɛɛ. Dɛ liichɔga nee baa bola o, dɛ tepoŋ nee baa bola o, Yeesu Kristo waa
         baa bol la, n baah sɔɔh mɛ. Aa sɔɔh mɛɛ dɛɛ la,
         19 dɛkalkɛŋɔ n jemɔ kɛ Korowii ɛɛ lɛɛ mɛɛ le waa aa chig n nɛɛ nɔ ta, he Korowii soŋa
         ne Yeesu Kristo Domadɛɛge la alaworomɛ.
         20 Waa maa dɛ nyin n siwi swɛɛ a ta laanee kɛŋɔ n bɛ n toma ba ɛ kahonɛ sihiih ba kpo
         mɛ, asɛ n won dɔ bambile kɛrɛdɛ taraken kɛŋɔ n faa dɔ bambile la, asɛ Yeesu Kristo
         won dɔ jirima n we-ɛɛla bini. Dɛ ba gelɔ n so le noo, ba kpo mɛ noo, Yéesu Kristo
         dɔ jirima a bwa bini.
         21 N soga nɔ maa soga nɔ, Yeesu Kristo waa n so. Dɛ n sewɔ ge aa, anee dɔ tɔnɔ tɛ mɛ
         kwara.
         22 Kɛ dɛ n ta soge le naa, mɛɛ ba wonoo ɛ toma a won dɔ tɔnɔ kɛrɛdɛ. Anomanta, maa jemɛ
         onɔ la bwa waa wera n be ń kpɔ.
         23 N chiŋchaŋo. N dɛ nyin kɛ n sewɛ dɛ ka so Yeesu Kristo be. A bɔ kohona kɛ maa soge
         bonɔ.
         24 Kɛ he nomanta, a hiaoh kohona kɛ n do bonɔ dɛ́ won cha heya.
         25 Anomanta, n jemɔ kɛŋɔ mɛɛ so he bee dɛ won cha he bwa he kpeg Yeesu Kristo waa la
         ta, dɛ dɔ silɛɛ he yarada ta,
         26 asɛ dɛ n baa so he be ja aa, he won dɔ bɔr kɛrɛdɛ dɛɛ jaagi n wa, dɛɛ kpɛɛ Yeesu
         Kristo.
         27 Waa aa hiaah laanee kɛŋɔ hé gel he we-ɛɛla bwa do wer gɛ aa chɛ kɛ nɛra baa no Yeesu
         Kristo Amanesoma la waa aa doa, asɛ dɛ n baa ba he be noo, n ta ba wone ba noo, ń
         no he waa kɛŋɔ he bwa liire ɛ beŋkpoŋ, he che kiŋkiŋ, he nyoa pɛ, he che tɛ Amanesoma
         la haa yaradaa la, a won la sie,
         28 dɛ berɛ dɔ bambile haa wola he dɔma ɔmɛ tamaa bɛlbwa bwa. He bambile dɔe la taa bá
         che jemɛ kɛŋɔ Korowii gbagba ɛɛ lɛ heyaa dɛ chɔg ba.
         29 Korowii gelɔ he won yarada Yeesu Kristo, dɛ berɛ won koh o waa na hɔhɔrɔwa. Wejenaa
         o ɛ tɛ heyaa he won koh o waa na hɔhɔrɔwa la.
         30 He gba dɛ yo gɛ tenten he faa na mɛ mɛɛ yo la. Gɛ yoi laanee hɛɛ no kɛ n ta dɛ yo
         la.

1 Haa dɔ gbemba pɛɛ he ne Yeesu Kristo aa pɛa la ta, o nyina gee larawe heyaa bwara,
         he dɔ Korowii Domadɛɛge ge wɛɛ cha heya, dɛ dɔ nɛnnyin he chal do dɔŋa nɛɛ nɔ,
         2 amɔ hé ɛ waane dɛɛ ja ásɛ n sie lɛ kohona ka tonɛ. N dɛ nyin kɛŋɔ he bwa dɔ nyopɛo,
         asɛ he liire ne he dɔŋa nyina ne wobɛlbwa haa lii la bwa won ɛ beŋkpoŋ.
         3 He bɛlbwa bɛ o gbo sɔn nyina kɛɛ jenu waa koh dɛɛ ɛ wa, kɛ hé pwɛr he te dɛɛ tɛ
         dɔŋa, dɛ kpɔ ba gwaa he gbagba.
         4 He bɛ gel he gbo waa hiah heya. Hé gel he dɔŋa ge waa hiah heya.
         5 Gɛ Yeesu Kristo aa doa la, gɛɛ a chɛ kɛ he do.
         6 O do gɛ Korowii aa doa, kɛ o ta gelɛ gɛ su o siwi kɛ o ne Korowii ɛ kɛrɛdɛ.
         7 O kpɔ o Korowii dor la bil, dɛ kpɔ o te kɛ somanji, dɛ do gɛ nɛwɛnyini aa doa.
         8 Waa baa ɛ nɛwɛnyini la, o pwɛr o te dɛɛ no o Mɛɛ Korowii nyoa wobol, dɛ gel ba kpoo.
         Dagagre ta kwaraa ba kpoo.
         9 A waa Korowii tɛo nomonome kɛrɛdɛ ga, dɛ berɛ tɛo sɔn gwaa sɔna tena bwa.
         10 O sɔnjen la nomanta, nomɛlbwa ɛɛ guŋi o siee dɛ kpɔ duure dɛɛ tɛo. Banɔ la baa lɔ
         nyundua, ne banɔ la baa lɔ harɛ ta, ne banɔ la baa serewa bwa, ba bwa ɛɛ kpɔ duuree
         dɛɛ tɛo,
         11 asɛ nomɛlbwa sɛh kɛŋɔ Yeesu Kristoo nɛra bwa Dɔɔ, asɛ o Mɛɛ Korowii dɔ jirima.
         12 Anomanta n dandɛɛga, gɛ haa dɛ no n waa dɛɛ teŋɛ a ta gɛ saŋ n faa lɔ he be la, a
         hiaoh kohona kɛŋɔ maa wola toole he be nɔ, hé ta kpoŋe gɛ. Korowii aa lɛ heyaa nɔ,
         hé kpɔ duure ne ɔmee dɛɛ teŋɛ toma haa dɛ tomɛ Korowii la ta,
         13 dɛkalkɛŋɔ Korowii soge he bɛlbwa nɛɛ dɛɛ ɛ toma, dɛ gel he won sɛh dɛ won dɛɛ tomɔ
         kɛrɛdɛ gɛ aa su o siwi.
         14 Wobɛlbwa haa dɛ ɛ la, he bɛ waa dɛɛ nagre, dɛ bɛ waa dɛɛ tɔŋle,
         15 dɛkalkɛŋɔ a wer kɛŋɔ he ɛ Korowii bii nomɛlbwa aa wola he wechɔga dɔe dɛ bol, he
         tea to, he do kaih. Fini nɛra baa ɛ wechɔg-ɛɛra kɛrɛdɛ baa wola ŋwɛnɛ la ta kpɔ baahnee
         he do. Gɛ weweela aa dɛ chaah jwaana biro ta la, gɛɛ chɛ kɛ he do ba baah dɛɛ chaah.
         16 Hé gel Korowii wa aa dɔ mkpa la do he bambile bini kɛrɛdɛ dɛɛ la, ń won hɛgre he
         waa Yeesu Kristo bala tɔpere la ta kɛŋɔ n ta koɛh ta pɛɛ.
         17 Dɛ yarada haa dɛ yarada Korowii dɛɛ tomɔ la do kɛŋɔ saraha, asɛ a chɛ kɛ n chal fuge
         a ta naa, n dɛ nyin gɛ. A ba gɛ naa, n sie ɛɛ lɛo, asɛ he puu mɛ lɛ sie.
         18 Gɛ tentenee a chɛ kɛŋɔ he ge sie lɛ, asɛ n pu heyaa lɛ sie.
         19 Dɛ ya Dɔɔ Yeesu sɛoh waa, mɛɛ tomɛ Timoti he bee taraken ó ba na heya, dɛ ba bol
         he waa n be ásɛ n baah sɔɔh mɛ.
         20 N ne o gboo dɔ liire beŋkpoŋ he wa. Anomanta, n jemɔ kɛ onee he waa do o bambile
         bini wɛɛ nyin he ne andɛɛga.
         21 Dɛ o laa aa, bɛlbwa sese dɛ dawɛ o gbagba wa, waa Yeesu Kristo waa dawɛ.
         22 He gba jemɛ gɛ o waa aa dɔ kasinteŋ dɛ do wer. N ne o pɛo wɛɛ cha mɛ Amanesoma toma
         la ta kɛŋɔ bechala ne o mɛɛ.
         23 Anomanta, dɛ n baa na gɛ baa dɛ ba n chega aa, mɛɛ tomɔ he bee.
         24 N dɔ hwɛga ya Dɔɔ nɛɛ kɛŋɔ aa bigri bɛlbwa asɛ n gbabir dɔ bɔr dɛ ba he be.
         25 N liiro kɛŋɔ a hiaoh kɛ n tomɛ ya dɔŋ Epafrodaetɔs he be. N ne onee dɛɛ ɛ toma nɔ,
         dɛ yo dɛɛ tɛ Korowii. Onee he faa tomɛ n be o ba cha mɛ la. N gee berɔɔ tomɔ he be,
         26 dɛkalkɛŋɔ, he pɛla lawɔ wɛɛ lii he bwa waa taeh. A dɛ hao kohona kɛŋɔ haa no o weela
         wa.
         27 O fa we weela dɛ chɔ fɔgɛ taeh, dɛ fe ɛɛ ba sewa. Kɛ Korowiirii na o sum dɛ sune
         n ne o bwa nɛ. Dɛ o fe sewaa, n tea bini fe chɔgɔ dɛ ja n wahala ta.
         28 Ate waa n siwi swɛɛ mɛɛ nyin kɛŋɔ n tomɔ he be ásɛ he nao he sie lɛ, asɛ he waa
         bɛ men dɛɛ ha kohona.
         29 Hé kpɔ silɛɛ dɛ lɛo, teŋa he ne o bwa aa dɛ teŋɛ ya Dɔɔ nɛɛ la nomanta. Hɛ́ɛ duu
         nɛra baa do kɛŋɔ on.
         30 Yeesu Kristo toma waa o koh dɛ kpɔ o nyu charɛ seo. A ka jɛɛ ken o fee sewɛ. Waa
         haa wola won cha mɛ a ta, dɛ koh a waa tomɔ n be la taa o fe ɛɛ ba sewa.

1 Yabala, waa aa kaa laanee kɛŋɔ, hé gel he sie lɛ he ne ya Dɔɔ pɛɛ la ta. Wesiwi
         beŋkpoŋii n berɛ chwerɛ dɛɛ tɛ heyaa la, kɛ aa men ha. A dɛ ba gela he won che kiŋkiŋ.
         2 Hɛ́ɛ do nɛnchɔga baa ɛ ba te manyare la dɛɛgɔ. Nɛra baa dɛ maŋkura penteŋ dɛ ŋɔ nómɛlbwa
         mɔn o bɔtɔn mɔɔ dɛ tomɛ Korowii la waa mɛɛ bol la.
         3 Ya banɔ la yaa dɛ tomɛ Korowii o Domadɛɛge kpegri ta dɛɛ tɛ Yeesu Kristo sɔn, yaa
         wola bɔtɔn mɔna waa maŋkura la, yanee jemɛ penteŋ tenten la.
         4 Dɛ bɔtɔn wa ɛɛ wonoo lɛ yaa aa, menee fe dɔ hwɛga kɛrɛdɛ. Dɛ nomɛlbwa ŋɔ a chegɛ
         o waa waa ɛa ta o dɔ hwɛga aa, menee dɔ hwɛga dɛ gwaa naate.
         5 Israel tee men. Baa lol mɛ n dɔ yawanyoa la taa ba teŋe n pen. Benjamen deaa n le.
         Israel te kaiih men, dɛkalkɛ n mɛɛ ne n nya bwa ɛ Hibru tena. Dɛ ba dɛ bol Mmara ta
         teŋa wa aa, nɛra baa dɛ teŋɛ Mmara ta kohona baa yer ba Farisii tena la bɛlee men.
         6 Dɛ ba dɛ nyin nɛn o siwi faa swɛɛ a ta naa, menee, dɛkalkɛŋɔ n fa chegɛ Yeesu habɔteŋra
         la nɛɛ taeh. Dɛ ba berɔ dɛɛ nyin nɛndɛɛge Mmara la be pera ge aa, n waa bwa togrɔ.
         7 Kɛ waa la bwa n faa lɔ a ta a ɛ tɔnɔ tɛ mɛ la, Yeesu Kristo nomanta, n dɛ liira wepuu.
         8 Kasinteŋ, komɛlbwa ne wobɛlbwaa n vɛh dɛɛ yera wepuu dɛ́ won jemɛ n Dɔɔ Yeesu Kristo.
         O jemaa hiaah gwaa komɛlbwa. N koh o waa dɛ gel wobɛlbwa ta, dɛɛ liira puldoa haahra,
         dɛɛ nyin n won dɔ Yeesu Kristo kɛrɛdɛ,
         9 ásɛ ya bwa won pɛ, asɛ n ɛ nɛndɛɛge, n waa su Korowii siwi. N ta ŋɔe ŋɔ ń che Mmara
         ta teŋa ta dɛ ɛ nɛndɛɛge n waa su o siwi. Kɛ n dɛ nyin n che yarada maa dɛ yarada
         Yeesu Kristo la ta dɛ ɛ nɛndɛɛge n waa su o siwi. Nɛndɛɛge ɛɛ le Korowii be wɛɛ tɛ
         nɛra la bwa baa yarada Yeesu.
         10 N waa bwaa kɛ ń won jemɛ Yeesu Kristo, dɛ won jemɛ kpegri la soo waa ira seo ta
         dɛ dɔ, dɛ na wahala waa naa la dɔŋa, dɛ kpɔ n te kɛ n sewɔ gɛ waa sewa la,
         11 gɛ aa ɛ n won ir seo ta gɛ waa ira la.
         12 N ta ŋɔe ŋɔ n denɔ won do kaih dɛ ɛ nɛndɛɛge dɛ ka tonɛ. Akai! N ta swɛɛ siwi dɛɛ
         nyin n won do gɛ bwa Yeesu Kristo aa lee mɛ ŋɔ ń do la.
         13 Yabala, maa lii kɛŋɔ n tonɛ wobɛlbwa. Webeŋkpoŋii hiah mɛ. N gel waa aa lɔ habɔɔ,
         dɛ takapɔ dɛɛ la sie dɛ́ won ka dɔ anɔ la aa lɔ sie la,
         14 dɛ swɛɛ siwi dɛ́ won tel a jaga dɛ won dɔ kembɔr. Korowiirii yer mɛ ŋɔ ń ba dɛ ba
         do o be, Yeesu Kristo nomanta. A waa n swɛɛ siwi dɛɛ nyin n won dɔ kembɔr la la.
         15 A wer kɛŋɔ ya banɔ la bwa yaa kpega Korowii waa la ta la dɔ gɛ liire. Dɛ he bane
         ge liire korɔ waa nɔ ane ta naa, Korowii ɛɛ geloo a bini chaah tɛ heya.
         16 Kɛ gɛ bwa yaa wona dɛ jemɛ la, yá kpoŋe a bini dɛɛ la.
         17 Yabala, hé kpɔ n da, dɛɛ nyiŋi nɛra ge baa dɛ teŋɛ gɛ yaa dɛ teŋɛ la,
         18 dɛkalkɛŋɔ nɛra warɔ baa wola gɛ ŋwɛnɛ la ta teŋɛ. N fa bagle ba waa he be kera aŋwɛnɛ
         bwa, dɛ berɛ dɛɛ bagle heyaa taraken sinii ne ŋɔ ba ɛ Yeesu Kristo seo waa sewa dagagre
         la ta la waa dɔm.
         19 Ŋwɛnɛ gɛ nɛra nɔ aa kpɔ o ta la dɛ kaa ba ne seo ta. Ba kpɔ tea ne bwadabii waa gwaa
         Korowii. Waa aa ɛ sihihwaa la, a nee baa ta nyoa. Ba liire bwa lɔ harɛ nɔ ta kwaa
         ta.
         20 Kɛ harɛ nɔ ta ta ya bwɛɛ ɛɛ. Ya bwɛɛ lɔ nyundua. Yaa lɔ bonɔ nɔ, ya siwii swɛɛrɔ
         yaa kpa ya Dɔɔ Yeesu Kristo waa ɛ ya Lɛɛ la ó le bela ba.
         21 Dɛ o balaa, wɛɛ begre ya bwadabisale aa won pɔeh nɔɔ a do wer kɛŋɔ o gbagba bwadabii
         aa do wer kohona gɛ la. O kpegri taa wɛɛ ba gɛ ɛɛ. O dɔ kpegri kɛŋɔ o won gel komɛlbwa
         no o be.

1 Yabala haa ɛ n nɛnnyina, he pɛla lag mɛ. He bee n silɛɛ do, he waa baa ba men tɔɔ
         dawa. Anomanta n dandɛɛga, hé che kiŋkiŋ pɛɛ ya ne ya Dɔɔ aa pɛa la ta.
         2 N dɛ soŋe Yoodia ne Sentiki kɛŋɔ ba kwaa ba baah dɛ ɛ beŋkpoŋ pɛɛ ya ne ya Dɔɔ aa
         pɛa la ta.
         3 N dɔŋdɛɛge, n dɛ soŋe, cha haahna la dɛ kwaa ba baah, dɛkalkɛŋɔ ba cha mɛ Amanesoma
         nɔ bola ta ga. Klɛment ne n bala tom-ɛɛra la ge jao. Ba sɔna lɔ Korowii Mkpa Tɔn bini.
         4 Hé che pɛɛ he ne ya Dɔɔ aa pɛa la ta dɛ gel he sie lɛ. Kasinteŋ, hé gel he sie
         lɛ.
         5 Hé gel nomɛlbwa jemɛ he waa kɛ he pwɛre. Ya Dɔɔ bala la pu yaa tonɛ.
         6 He bɛ gel wobɛlbwa ha heya, kɛ hé kpɔ wobɛlbwa dɛɛ do Korowii nɔn ta dɛɛ soŋo waa
         aa hiah heya, dɛɛ jaamo kɛ waa dɛ no he wesoŋa.
         7 Belaa ó ge tɛ heyaa o bambisɔn waa gwaa bambisɔn te bwa nɛwɛnyini be á cha heya,
         dɛ gel he bambile ne liire chɔ bobeŋkpoŋ pɛɛ he ne Yeesu Kristo aa pɛa la nomanta.
         8 Too, yabala, anɔ la aa kaa laanee nɔ: Hé gel he liire do wedɛɛga ta. Wobɛlbwa aa
         ɛ kasinteŋ, ne anɔ la aa dɔ jirima, ne anɔ la aa togra, ne anɔ la aa do kaih, ne waa
         aa wera, ne anɔ la aa dɔ pɛla, wobɛlbwa aa ɛ wedɛɛga dɛ chɛ kpɛɛra la, hé gel he
         liire do a ta.
         9 Wobɛlbwa haa hwela dɛ dɔ le n be, kɛɛ dɛ no dɛ na mɛɛ ɛ la, hé gee ɛ gɛ ásɛ Korowii
         waa dɛ tɛ nɛra bambisɔn la ja he nɛ.
         10 N sie lɛo kohona pɛɛ ya ne ya Dɔɔ aa pɛa nɔ ta, dɛkalkɛŋɔ he berɔ kwaa dɛɛ do n liire
         dɛ cha mɛ taraken. He fa cha mɛ ka. A ta ɛɛ kɛŋɔ haa berɛ dɛɛ lii n waa kpa. Kɛ bɔree
         he faa wola dɔe dɛ nyiŋ mɛ.
         11 N ta ŋɔe ŋɔ n nyao. Akai. N wono hweli wobɛlbwa maa lɔ a ta n soga bini a man mɛ,
         n sie lɛ a ta.
         12 Dɛ n nyao waa, n jemɛ gɛ maa so. N berɔ dɔ ge aa, n jemɛ a ge gba soga. N hweli wobɛlbwa
         a man mɛ. Kondikwaa lole n di dɛ vagoo, kondikwaa toole n chɔ lɔr oo, n dɔɔ kohona
         kɛɛ nyae n nya oo, n won a bɛlbwa kpoŋa.
         13 N won Yeesu Kristo waa dɛ cha mɛ la kpegri ta chega dɛ ɛ wobɛlbwa.
         14 Kɛ haa kpɔ n waa berɛ he bwa wa, dɛ cha mɛ n wahala ta la, he ɛ kɛrɛdɛ.
         15 He gba jemɔ kɛŋɔ gɛ saŋ maa ba he be Makidoonia harɛ logle la dɛ bol Amanesoma la
         dɛɛ tɛ heyaa asɛ dɛ kpɔ bela dɛɛ kaa la, asɔre tena baa lɔ bwɛɛre la ta la bɛlbwa
         ta men chae. He Felepae tena gboo koh toma maa ɛa he bini la waa dɛ cha mɛ suuga ne.
         16 Hale n faa lɔ Tɛsalonika la, he fa wono ha mɛ kwaa aa hiah mɛ. Kerabeŋkpoŋ kwara
         laa.
         17 Kasinteŋ, a ta ɛɛ kɛŋɔ komɛlee mɛɛ nyin he be, kɛ he tɔnɔ haa dɔ dɛ le chae haa cha
         mɛ la binii mɛɛ nyiŋi.
         18 N dɔ komɛlbwa maa dɛ nyin la bwa ka garɛ. N dɔ he haala haa ha mɛ la le Epafrodaetɔs
         be. He haala la ɛ sarahadɛɛge dɛ tɛ Korowii dɛɛ su o siwi.
         19 N Naa Korowii ɛɛ cha heyaa komɛlbwa haa nyaa la taa dɛ le o kondɔɔh tenten la ta
         pɛɛ he ne Yeesu Kristo aa pɛa la nomanta.
         20 Hɛ́ɛ tɛ N Naa Korowii jirima saŋ bɛlbwa. Aamen.
         21 Too, he banɔ la bwa he ne Yeesu Kristo aa pɛa he ɛ Korowii nɛra la, n dɛ na heya.
         He bala baa lɔ n be bonɔ la dɛ na heya.
         22 Korowii nɛra la bwa dɛ na heya. Banɔ la baa lɔ Room koodem laanee dena dɛɛ na heyaa
         kohona.
         23 Yá Dɔɔ Yeesu Kristo cha heya.KoloseKoloseKoloseKoloseKolose

1 Men Yeesu Kristo torome Pɔɔl ne ya dɔŋ Timotii chwerɛ tɔn nɔ. Korowii tetooraa o
         tɛ mɛ toma nɔ.
         2 Ya chwerɔ dɛɛ tɛ yabala haa lɔ Kolose dɛ ɛ Korowii nɛra, asɛ he ne Yeesu Kristo pɛ,
         hɛɛ teŋɛ o nɛɛ kasinteŋ ne la. Ń Naa Korowii cha heya, dɛ tɛ heyaa bosɔɔhna.
         3 Ya dɛ jam ya Dɔɔ Yeesu Kristo Mɛɛ Korowii he waa ya wesoŋa bini saŋ bɛlbwa,
         4 dɛkalkɛŋɔ ya noɔ kɛŋɔ he dɛ yarada Yeesu Kristo kɛrɛdɛ dɛ kpɔ he te tɛo, dɛɛ nyin
         Korowii nɛra bwa ge.
         5 Amanesoma aa ɛ kasinteŋ la aa ba he be logla la, he no hwɛga aa dɛ tɛ la wa. He yarada
         ne nɛnnyin la le kwaa haa dɛ hwɛgɛ a ta la ta. Korowii ge kwaa a bwa cheg heyaa Korowii
         doa kɛrɛdɛ ken.
         6 Amanesoma la perɔ, nɛra ɛɛ noa bobɛlbwa, aa ba hɛɛra ne. Gɛ tentenee aa ba hɛɛra
         ne he be dɛ le awola haa noa Korowii pili he sie he jemɛ suna waa sune he nɛɛ dɛ cha
         heyaa la.
         7 Epafras bee he no Amanesoma la. Ya ne o bwaa pɛa dɛɛ ɛ toma nɔ. O ɛ Yeesu Kristo
         bonɔɔ o wa aa dɔ kasinteŋ yaa nyinu kɛrɛdɛ. Ya naa taa o che dɛɛ cha heya.
         8 O bol ya be gɛ Korowii Domadɛɛge aa cha heyaa asɛ hɛɛ nyin dɔŋa.
         9 Anomanta ya le awola yaa no he waa dɛ soŋe Korowii dɛɛ tɛ heyaa kɛŋɔ ó Domadɛɛge
         bagle heyaa o wobɛlbwa kɛrɛdɛ, dɛ berɛ dɛɛ pili he sie hé won jemɛ wobɛlbwa aa ɛ
         Korowii tetoora la,
         10 dɛ won do gɛ aa chɛ kɛ ya Dɔɔ torome do, he wobɛlbwa won su o siwi, he won dɛɛ ɛ
         wedɛɛga bwa soosiwi, dɛ won jemɛ Korowii kohona,
         11 dɛ won dɔ kpegri kɛrɛdɛ dɛ le o gbagba kpegri waa do kan dɛ dɔ jirima kɛrɛdɛ la ta.
         N dɛ soŋe Korowii o cha heyaa gɛ hé won lawɛ bambile wobɛlbwa ta,
         12 dɛ won kpɔ silɛɛ dɛɛ jaamo waa ɛ ya Mɛɛ la. Onee gela ya chɛ kɛ ya ne o nɛra bwa
         won dɔ kondɛɛga waa dɔa tɛ o bii baa ja o Kora waa ɛ Bochaah Kora la ta.
         13 O lɛ yaa le biro ta dɛ kpɔ yaa ka ja o Bie waa dɛ nyinu la Kora ta.
         14 O Bie laanee lɛ yaa le Bɔnsam nɔn ta dɛ kpɔ ya wechɔga ge kɛ yaa la.
         15 Yaa won Korowii na. Kɛ gɛ Korowii aa doa la, gɛɛ o Bie ge do. O Bie la lole mɔɔ o
         ta komɛlbwa.
         16 O Bie la nɛɛ o che dɛ ta komɛlbwa waa lɔ harɛ ta ne komɛlbwa waa lɔ nyundua, anɔ
         la yaa dɛ naa ne anɔ la yaa wola an na kɛŋɔ nyundua toroma ne konchɔga aa dɛ di kpegri
         bwa soosiwi. O Bie la nɛɛ o che dɛ taa, asɛ a do le tɛo.
         17 Gɛ saŋ a bɛlbwa faa wola toole la, dɛ o te lole. Onee lawɛ komɛlbwa kpoŋe, a ta do
         le ba le fini nɔ la.
         18 Onee asɔre tena bwa nyu, ba gee o bwadabi. Onee tɔ sie komɛlbwa nɛ, dɛ tɔ sie ir
         seo ta nomɛlbwa nɛ, dɛkalkɛŋɔ on chɛ kɛ o ɛ nomoa komɛlbwa nɛ.
         19 Korowii tetooraa o Bie Yeesu ɛ o gbagba.
         20 O ɛ gɛ dɛ́ che o Bie la nɛɛ dɛ kwaa o ne kwaa aa lɔ nyundua ne harɛ bwa baah. O gelɔ
         o Bie sewɛ dagagre la ta o chal kwaa wobɛlbwa.
         21 He faa Korowii jemɛ dɛ ɛ o dɔma, dɛkalkɛŋɔ he fa dɛ lii liichɔga, dɛɛ ɛ wechɔga.
         22 Kɛ name Yeesu Kristo aa baa ɛ nɛn dɛ sewɛ la, Korowii chegɛ o seo la ta dɛ kwaa he
         ne o baah, dɛ gel he won do kaih doŋa bɛlbwa aa wola toole he nɛ, nomɛlbwa aa wola
         he waa dɔe ba dɛ bol awola haa ba che Korowii sie la.
         23 Dɛ he ta kpoŋe waa haa dɛ yaradaa la bini, he ta habɔɔ leɛ, dɛ dɔ hwɛga le Amanesoma
         la baa bola bagle heyaa he no la ta kɛŋɔ nomɛlbwa aa won chɔg he liire he bɛ dɛɛ hwɛgɛ
         kpa aa, amɔ hɛɛ wonoo che o sie. Ba dɛ bol Amanesoma nɔ bobɛlbwa. N gbabir dɛ bola,
         dɛkalkɛŋɔ Korowiirii lee me.
         24 Taraken a do n som kɛ maa lɛ he wahala dɛɛ na. Wahala lole ń che Yeesu Kristo naa
         ta dɛ na tɛ asɔre tena baa ɛ o bwadabii la. Anomanta a do n som kɛ maa dɛ ba wona
         na wahala aa kaa la ane ásɛ a won tonɛ.
         25 N ɛ toma dɛɛ tɛ o asɔre tena. Korowiirii koh he chae waa dɛ tɛ mɛ a gɛ toma nɔ, dɛ
         ŋɔ mɛ́ɛ bagle o waa la bwa nɛ́ra bwa no.
         26 Korowii waa la fa sɔɔh saŋ la bwa, nɛra ta a mun jemɛ. Kɛ taraken te, o pili a bwa
         bini dɛ tɛ o nɛra,
         27 bá na dɛ jemɛ gɛ waa dɛ nyin kɛ o ɛ nɛra baa wola Juda tena ɛɛ la baah. O waa waa
         pili o bini la ɛ wedɛɛga aa ɛ wejena dɛɛ kpo nyoa. Anee kɛ Yeesu Kristo Doma soge
         he nɛ, he dɔ hwɛga o be kɛ tɔpebɛl hɛɛ dɔ jirima o bee.
         28 Ya waa yaa dɛ bagle bwaa Yeesu Kristo la. Ya dɛ ja nomɛlbwa, dɛɛ bagle nɛra bwa wejema
         bwa ne ásɛ dɛ ba won kpɔ bɛlbwa ba Korowii be kɛ ba kpeg Yeesu Kristo waa ta, pɛɛ
         ba ne waa pɛa la nomanta.
         29 A waa gela n swɛɛ siwi dɛ takapɔ dɛɛ ɛ toma la. Yeesu Kristoo tɛ mɛ kpegri ga n won
         dɛɛ ɛ gɛ toma la.

1 N dɛ nyin he jemɛ gɛ n siwi aa swɛɛra mɛɛ koh n te he ne Laodisia tena ne nɛra baa
         wola men jemɛ la wa,
         2 dɛ́ do he bwa gbemba he won nyin dɔŋa dɛ ɛ beŋkpoŋ, dɛ won jemɛ Korowii wesɔɔhla
         waa pili a bini tɛ heyaa la kɛrɛdɛ, he bɛ aahna-aahna tamaa bɛlbwa ɛ, dɛ dɔ tɔnɔ le
         o waa la bini kɛrɛdɛ. O waa laanee Yeesu Kristo.
         3 Korowii wejema aa wola jaga dɔe la bwa lɔ Yeesu Kristo be. O nɛɛ ya che dɛ dɔ gɛ
         wejema nɔ.
         4 N dɛ bagle heyaa asɛ nomɛlbwa bɛ won kpɔ nyotor negre heya.
         5 N toole he be, kɛ n liire te lɔ he be. Anomanta a do n som kɛ he bwa aa pɛa, asɛ
         dɛ lawɛ yaradae haa dɛ yarada Yeesu Kristo la bini kpoŋe kiŋkiŋ la.
         6 Haa dɔa kpɔ he te tɛ Yeesu Kristo kɛ he Dɔɔ nɔ, hé ne o pɛ wobɛlbwa ta.
         7 A taa aa ba chega he won che kiŋkiŋ dɛ kpeg o waa la ta, dɛ won yarada o waa bwa
         kɛrɛdɛ gɛ baa bagle heyaa la, dɛɛ jam Korowii saŋ bɛlbwa.
         8 Webagla ane lole bane ɛɛ bagle dɛɛ yera wejema. Hé nyiŋa kɛrɛdɛ. A ɛ nyosone kɛɛ
         wepuu, ba kpɔ dɛɛ negre nɛra. Nɛwɛnyini nawee waa, ne koŋkwaa aa dɛ di kpegri harɛ
         nɔ ta wejema waa baa bagle la. Yeesu Kristo be laa a le.
         9 Yeesu Kristo ɛ Korowii gbagba. O ba harɛ nɔ ta dɛ ba berɛ nɛwɛnyini.
         10 He ne waa pɛa la, he dɔ komɛlbwa. Onee dɔ sɔn waa gwaa kwaa yaa wola an na bwa soosiwi
         sɔn.
         11 He ne Yeesu Kristo aa pɛa la, o teŋe he dobene la ta. O ge penteŋaa la. He te teŋa
         nɔ ta gɛ nɛwɛnyini aa dɛ teŋe la ɛɛ.
         12 Korowii nee ba faa sɔ heyaa la, anee bagla kɛ he ne Yeesu Kristo bwaa ba pɛ huge.
         Asɛ a berɛ che yarada haa dɛ yarada Korowii ne kpegri waa kpɔa ir Yeesu seo ta la
         ta he ne o bwa pɛ ir dɛ dɔ mkpa.
         13 He wechɔga ne he dobene Korowii faa wola teŋe ta la gelɔ he fa do kɛŋɔ he serewɔ.
         Kɛ he ne Yeesu Kristo aa pɛa la, Korowii kpɔ he bwa wechɔga kɛ heya, dɛ tɛ he bwa
         mkpafale.
         14 Teŋa haa ŋɔa ŋɔ hɛɛ teŋɛ o Mmara taa dɛ berɛ horɛ a bar heyaa la, a bwa taa o le
         heya. Waa a waa pɛɛ kpa. Korowii kpaa a bwa pɛl Yeesu dagagre la ta a tonɛ.
         15 Yeesu seo waa sewa la, o chɔg kwaa aa dɔ kpegri bwa kpegri, dɛ lɛ a kpegri dɔɔh.
         O ɛ gɛ dɛ gel sihiih kpoa nɛra bwa siwi ta, bá jemɛ kɛŋɔ o gelɔ koŋkpega la bwa kpegri
         ɛ pɛɛpɛɛ.
         16 Anomanta dɛ nomɛlbwa dɛ pwah heyaa kwaa ane haa dɛ di, ne kwaa haa dɛ nyɔ, ne he
         tɔpejena dii benanyoa ne korobie ne yawanyoa yawanyoa ta naa, he bɛ on dawɛ.
         17 A gɛ waa nɔ fa tɔ sie chig dɛɛ bagle waa aa dɛ ba ɛɛ kerekere la kɛŋɔ nɛn lileo aa
         tɔ o sie, waa wola o gbagba ɛɛ la. Yeesu Kristo waa la aa bala la, anee waa la tenten.
         18 Dɛ nomɛlbwa dɛ pwah heyaa ŋɔ haa gɛ waa teŋe nyosone ŋɔ pwɛraa wɛɛ pwɛr o te dɛɛ
         tomɛ nyundua toroma la ta teŋaa, he bɛ on dawɛ. Gɛ nɛn nɔ dɛ maŋkura o te kɛŋɔ o dɛ
         na waa deera ta, dɛɛ yerɛ o te nɛnjen, kɛ pɛɛpɛɛ. Nɛwɛnyini liire taa wɛɛ teŋɛ,
         19 dɛ vɛh o te kpɔe dɛ do Yeesu Kristo lɔga. Onee ya nyu, asɛ ya ɛ o bwadabii dɛɛ dɔ
         bokpega o be, bɛlbwa lawɛ o dɔŋ kpoŋe kɛrɛdɛ ya ne o ɛ beŋkpoŋ, dɛ che pɛɛ yaa pɛa
         la ta dɛ gel yaa kpeg gɛ Korowii aa dɛ nyin.
         20 He ne Yeesu Kristo pɛo dɛ sewɛ, anomanta he ne koŋkwaa aa dɛ di kpegri harɛ nɔ ta
         toole wobɛlbwa bini kpa. Aah bɔkwa waa he ta kpɔ he te dɛɛ do harɛ nɔ ta kii ta dɛ
         gel a vɔrɔwe heyaa ŋɔ,
         21 "He bɛ onɔ lawɛ, dɛ bɛ onɔ dagɛ, dɛ bɛ onɔ lege" nɔɔ?
         22 Gɛ kwaa nɔ ɛ kwaa dɛ he ɛa aa, dɛ a waa tonɔ. Nɛwɛnyini kii ne ba nawee waa a te.
         23 Kpela, nɛra ɛɛ dɛɛ duu nɛra baa dɛ teŋɛ gɛ waa nɔ ta la kɛ ba ɛ wejerema, dɛɛ lii
         kɛŋɔ ba Korowii toma aa swɛɛ ba siwi kohona waa baa pwɛr ba te dɛɛ ha ba bwadabii
         la. Kɛ a bwa ɛ pɛɛpɛɛ. Aa won gel nomɛlbwa lawɛ o te dɛ gel wechɔga ɛɛ.

1 Dɛ he ne Yeesu Kristo bwaa pɛa ir seo ta te naa, amɔ te hé swɛɛ siwi dɛ gel he bambile
         che kwaa aa lɔ nyundua la ta. Belaa Yeesu do dɛ so nomombɔr Korowii dig ta la.
         2 Hé gel he liire bwa do kwaa aa lɔ nyundua la ta, dɛ gel kwaa aa lɔ harɛ nɔ ta,
         3 dɛkalkɛŋɔ he do kɛŋɔ nɛra baa serewa a bɔr, he toole a ta kpa. He mkpa lɔ Yeesu Kristo
         be, o ge do Korowii be.
         4 Awola Yeesu Kristo he mkpa aa lɔ o be aa ba harɛ ta la, he ne o bwa ɛɛ pɛo dɛ ba
         gɛ saŋ, dɛ ba dɔ jirima o bala la ta.
         5 Anomanta hé gel he harɛ nɔ ta dor bwa ta kwaraa. He bɛ he bwadabii kpɔ do jwamane,
         ne wedoŋa, ne kayɛglɛ, ne pɛlchɔga, nɛ kwaa ta sibegra ta. Kwaa ta sibegra do kɛŋɔ
         voga toma ken.
         6 A gɛ waa nɔ, Korowii bwaawee dɛ ir a ta taeh. Wɛɛ kpɔ wahalaa ta nɛra baa dɛ ɛ deŋnekpeg
         dɛɛ ɛ gɛ la nɛ.
         7 He ne ba bwaa fa lɔ a ta dɛɛ ɛ.
         8 Kɛ a chɛ kɛŋɔ he gel a bwa sekwaraa taraken te. Hé laa bandia kpɔ he waa ta, he
         baah bɛ dɛɛ di sagasaga, hé gel meesɔhwa, he bɛ dɔŋa dɛɛ chɛgre, he bɛ gel wobochɔga
         ɛɛ le he nyoo.
         9 He bɛ nyosone teŋe dɛɛ tɛ dɔŋa, dɛkalkɛŋɔ he laa he dabene la ne o we-ɛɛla la bwa
         kpɔ he nɛ,
         10 dɛ charɛ dafale. Korowiirii gela he do gɛ la. Onee dɛɛ kwaa he dafale la saŋ bɛlbwa
         ásɛ he do kɛrɛdɛ gɛ waa doa la, dɛ́ won jemɔ kɛrɛdɛ ka tonɛ.
         11 Anomanta nɛra Korowii aa gela ba do gɛ dofale nɔ la, ba ta dɔe kɛ ba pegri dɔŋa bini
         kpa kɛŋɔ onɔ ɛ Juda te kɛɛ onɔ nɔ ta Juda te ɛɛ nɔ. Nɛra bini pegra toole kpa, kɛŋɔ
         onɔ teŋe o pen, kɛɛ onɔ nɔ ta o pen teŋe nɔ. Hɔɔh kɛɛ daamun te kɛɛ yom kɛɛ nɛn waa
         dɔ o te toole kpa, ba bwa ɛ beŋkpoŋ. Yeesu Kristo gbo waa hiah o nɛra.
         12 Heyaa Korowii bidɛɛga waa le heyaa tɛ o te, dɛ laa he doŋa bwa kpɔ he nɛ, dɛɛ nyin
         heyaa kɛrɛdɛ. Anomanta hé kpoŋe dadɛɛge dɛɛ sune dɔŋa nɛ, dɛ ta tea dɛɛ tɛ dɔŋa,
         dɛɛ pwɛr he te, dɛɛ tɛ nɛra sie, dɛ dɔ bambile tɛɛ ba.
         13 Dɛ he bini bɛlbwa ne o dɔŋ dɔ waa aa, ó lawɛ bambile dɛ kpɔ kɛo. Gɛ Korowii aa kpɔ
         he wechɔga kɛ heyaa la, gɛɛ chɛ kɛ he ge kpɔ dɔŋa kwaa dɛɛ kɛ ba.
         14 Anɔ nɔ habɔɔ, hɛ́ɛ nyin nɛn. Nɛnnyinii dɛ won gel he dɔ nyopɛo dɛ ɛ anɔ bwa kɛrɛdɛ
         ka tonɛ.
         15 Hé gel nyopɛo waa aa le Yeesu Kristo be la do he bambile bini wobɛlbwa ta, dɛkalkɛŋɔ
         Korowiirii yerɛ heyaa ŋɔ hé bwa ɛ beŋkpoŋ dɛ dɔ nyopɛo. Hé gel he sie ɛɛ su waa
         waa ɛa tɛ heya, hɛɛ jaamo.
         16 Hé gel Yeesu Kristo waa la do he bambile bini kɛrɛdɛ hɛɛ bagle dɔŋa, dɛɛ bag ba
         wejema bwa ne, dɛ go wesoŋa yela ne kpɛɛra yela dɛɛ jam Korowii he bambile bwa.
         17 Wobɛlbwa haa dɛ ɛ ne anɔ la bwa haa dɛ bol la, hɛ́ɛ ɛa ya Dɔɔ Yeesu sɔn ta, dɛ che
         o nɛɛ dɛɛ jam o Mɛɛ Korowii.
         18 Haahna, hɛ́ɛ no he jaranar wa, dɛkalkɛŋɔ gɛɛ a chɛ kɛŋɔ nɛra ba ne ya Dɔɔ Yeesu aa
         pɛa ɛɛ ɛ.
         19 He baala ge, hɛ́ɛ nyin he haahna kɛrɛdɛ dɛ bɛ ban dɛɛ panya.
         20 Bechale, hɛ́ɛ no he nyare ne he mɛɛnanar waa saŋ bɛlbwa, dɛkalkɛŋɔ gɛɛ dɛɛ lɛ Korowii
         sie.
         21 Mɛɛnanar, he bɛ hɛ bii dɛɛ do bandia ne, asɛ ba bambile bɛ chɔg.
         22 Bonɔɔna ne toli ge, hɛ́ɛ no nɛra haa dɛ tom ba harɛ nɔ ta la waa saŋ bɛlbwa. He bɛ
         ba sie bɔr na mɔɔ dɛɛ tom ba dɛɛ nyin baa kpɛɛ heya. Hé ta tea dɛɛ tom ba ɔma haa
         dɛ ɔmɛ he Dɔɔ Yeesu Kristo nomanta.
         23 Wobɛlbwa haa dɛɛ ɛ la, hɛ́ɛ ɛa bambile bwa ne kɛŋɔ he Dɔɔ Yeesu Kristoo he ɛ dɛɛ
         tɛ. Nɛn laa he ɛ dɛɛ tɛ.
         24 He Dɔɔ Yeesu Kristoo he ɛ dɛɛ tɛ. He jemɔ kɛŋɔ o bee hɛɛ ba kembɔr waa kpɔa cheg
         o nɛra la dɔe.
         25 Nomɛlbwa waa dɛ ɛ wechɔga la, wɛɛ dɔ o wechɔga kembɔree. Korowii aa bane siwii nyiŋi
         gwaa bane.

1 He banɔ la haa dɔ bonɔɔna ne toli la, hɛ́ɛ ɛɛ ba waa aa togra dɛ do wer, dɛkalkɛŋɔ
         he gba lɔ nomɛl lɔga, o do Korowii doa.
         2 Hé swɛɛ siwi dɛɛ soŋe Korowii saŋ bɛlbwa, dɛ gel he sie ge do a ta. Hé gel he siwi
         su waa waa ɛa tɛ heyaa hɛɛ jaamo.
         3 Hé soŋe Korowii dɛɛ tɛ ya gba, ásɛ o tɛ yaa ŋwɛnɛ ya won bol o Waa dɛ bagle o wesɔɔhla
         aa ɛ Yeesu Kristo waa la. A waa ba koh do mɛ dea nɔ.
         4 Hɛ́ɛ soŋo n won dɛɛ bola kɛrɛdɛ gɛ aa chɛ kɛŋɔ n bol a bwa á bini chaah la.
         5 Hɛ́ɛ nyiŋi kɛrɛdɛ, dɛ jemɛ gɛ aa chɛ kɛŋɔ hɛɛ ɛ nɛra baa wola asɔre tena ɛɛ la, asɛ
         dɛ he dɔ ŋwɛnɛ bɛlbwa naa, hé che o ta dɛ won dɔɔ ba tɛ Korowii.
         6 Hé gel he wobol do som dɛɛ lɛ sie saŋ bɛlbwa, dɛ ba pɛɛ heyaa wobɛlbwa naa, hé
         won jemɛ gɛ aa chɛ kɛ he bol.
         7 Yɔɔ, ya dɔŋ Tichikos yaa dɛ nyinu o waa dɔ kasinteŋ, wɛɛ cha yaa, ya ne o bwa ɛɛ
         ɛ ya Dɔɔ toma nɔ la, wɛɛ ba bagle n waa bwa he bee.
         8 A waa mɛɛ tomɔ he be ó ba bol ya waa bwa ásɛ he baah sɔɔh heyaa la.
         9 O ne ya dɔŋ Onisemɔs o wa aa dɔ kasinteŋ yaa nyinu la bwaa mɛɛ tomɛ, ásɛ ba ba bol
         waa aa dɛ chig bonɔ bwa he be. Onisemɔs te ɛ he bwɛɛ te.
         10 Aristakus baa do n ne on dea la ne Banabas nime Maak dɛ na heya. A gɛ Maak nɔ waa
         n faa bol he be la. O ba he be naa, hé lɛo silɛɛ ne.
         11 Jeses baa bera dɛɛ yerɔ Jastos la ge dɛ na heya. Juda tena baa yarada Yeesu la bini,
         nɛra batoro nɔ gboo dɛɛ cha mɛ, n ne baa ɛ Korowii Kora la toma. Ba dɛ cha mɛ taeh.
         12 Epafras waa ɛ he bwɛɛ te la dɛ na heya. O dɛ ɛ Yeesu Kristo toma, dɛ soŋe Korowii
         kɛrɛdɛ ga dɛɛ tɛ heyaa saŋ bɛlbwa ásɛ o gel he won che kiŋkiŋ dɛ jemɛ o waa kɛrɛdɛ
         ka tonɛ, asɛ Yeesu Kristo waa bɛ heyaa aahna-aahna ɛ, he won ɛ Korowii tetoowaa bwa.
         13 N gbabir na gɛ Epafras aa dɛ tomɛ he ne banɔ la baa lɔ Laodisia ne Heɛrapɔles la
         kohona.
         14 Tɛɛga te Luk ya bwa aa dɛ nyinu la ne Demas ge dɛ na heya.
         15 Hé ŋɔ yabala baa lɔ Laodisia la ne Nimfa ne asɔre tena baa dɛ cheme Nimfa dem la
         be ŋɔ n dɛ na ba.
         16 Dɛ he baa kure tɔn nɔ tonaa, hé gel ba ka kuro bagle asɔre tena baa lɔ Laodisia
         la. Tɔn maa tɛ ba ge la, hé lɛ dɛ ka kure.
         17 Hé ŋɔ Akipus be ŋɔ ó do sie dɛ ɛ toma ya Dɔɔ Yeesu aa kpɔa tɛo la bwa kɛrɛdɛ ken.
         18 N gbagbaa chwerɛ bonɔ la, n dɛ na heya. Hɛ́ɛ lii n waa kɛ n ta chɔ dea, dɛ soŋe Korowii
         dɛɛ tɛ mɛ. Kórowii cha heya.1 Tsalonika1 Tsalonika1 Tsalonika1 Tsalonika1 Tsalonika

1 Men Pɔɔl ne Silas ne Timotii chwerɛ tɔn nɔ dɛɛ tɛ he nɛra haa ɛ asɔre tena dɛ do
         Tɛsalonika dɛɛ tomɛ N Naa Korowii ne ya Dɔɔ Yeesu Kristo la. Kórowii cha heya, dɛ
         tɛ heyaa bosɔɔhna.
         2 Ya dɛ jam Korowii tɔpere bɛlbwa dɛ yon dɛɛ yerɛ he sɔna ya Korowii soŋa bini.
         3 Gɛɛ tɔpere bɛlbwa ge yaa bol N Naa Korowii waa bera ɛ ya Mɛɛ la be he yarada haa
         yaradao dɛ won kpɔ dɛɛ ɛ o toma, ne he nyina haa dɛ nyinu dɛ gel he sie begre o toma
         ta, ne hwɛga haa dɔa ya Dɔɔ Yeesu Kristo be dɛ won dɛɛ lawɛ bambile wobɛlbwa ta la.
         4 Yabala, ya jemɔ kɛ Korowii dɛ nyin heya, dɛ le heyaa ŋɔ hé ba ɛ o bii,
         5 dɛkalkɛŋɔ Amanesoma la yaa bagle heyaa la, wobol gbo ta laa a che dɛ ba he be. Awola
         haa no waa la la, Korowii kpegri la ne o Domadɛɛge la gelɔ he jemɛ kɛŋɔ a ɛ kpela.
         He jemɛ gɛ yaa koh he waa dɛ kpoŋe ya te gɛ saŋ ya ne haa soga la.
         6 Hé nyiŋi yaa dɛ kpɔ ya ne ya Dɔɔ da la. Haa no Korowii Waa la dɛ yaradaa la, he
         na wahala ga, kɛ he wono lɛ Korowii Waa la silɛɛ aa le Korowii Domadɛɛge la be ne.
         7 Gɛ haa ɛa laanee chɔa dɛ tɛ Makidoonia harɛ ne Akaaya harɛ asɔre tena bwa, baa nyiŋi
         dɛɛ tomɛ Korowii.
         8 He bee ya Dɔɔ la waa che dɛ perɛ baah bela bwa. Bela tena gbo laa noa, kɛ yarada
         haa dɛ yarada Korowii la tel bobɛlbwa. Anomanta a ta chɛ kɛŋɔ ya bol he waa nɛra be
         kpa.
         9 Ba gbabir dɛ bol he wa, gɛ haa kpoŋe yaa dɛ no ya be dɛ charɛ he liire le voga aa
         wola mkpa dɔe la ta dɛɛ tomɛ Korowii kasinteŋ waa lole dɛ dɔ mkpa la.
         10 Dɛ he sogo kpa o Bie Yeesu waa dɛ ba nyundua lee dɛ ba la. Onee o chum seo ta la.
         Onee lɛ yaa le Korowii bandia waa dɛ ba bala la ta.

1 Yabala, he gbabir jemɔ kɛ chɔɔra yaa chɔɔ heyaa la ta pɛɛ ɛɛ.
         2 He jemɔ kɛ ba tɔ sie ɛ yaa hɔhɔrɔwa Felepae dɛ chɛgre yaa taeh mɔɔ ya ba he be Amanesoma
         la ne la. Kɛ Korowii tɛ yaa bansua ya won bol o waa la.
         3 Jae yaa dɛ ja nɛra la, kasinteŋ ŋwɛnɛ taa, negra laa yaa negre nɛra, wedoŋa ge laa
         ya lii.
         4 Anɔ la Korowii aa dɛ nyin laanee yaa bol. Yanee o dɔ hwɛga tɛ kɛŋɔ ya bol o Amanesoma
         la. Anomanta yaa anɔ la nɛwɛnyini sie aa dɛ lɛ a ta bol, kɛ anɔ la Korowii waa jemɛ
         bambile bɛlbwa waa la aa dɛ nyin la, anee yaa bol.
         5 Gɛ haa jema la, he kpɛɛra waa laa ya koh ba he be. Ya ta balɛ dɛ́ ba bol waa dɛ negre
         heyaa dɛ lɛ kwaane ge. Korowii gboo jema.
         6 Ya ta sɔn nyine dɛ le he ne nomɛlbwa be.
         7 Ya ɛ Yeesu Kristo toroma, dɛ fe dɔ ŋwɛnɛ kɛ ya lɛ komɛl le he be. Kɛ ya tɛ heyaa
         sisɔna kɛŋɔ haah naa ta tea dɛɛ dɛɛ o bechasɔɔhna la.
         8 Ya nyin he waa ya bambile bwa ne. Korowii Amanesoma la gbo ne laa ya ba he be. Yaa
         nyin he waa gɛ la, a ɛ yaa silɛɛ kɛŋɔ ya kpɔ ya te ja wobol la ta dɛ tɛ heya.
         9 Yabala, haa ya toma ne ya koeh la waa lii kɛɛ? Ya ɛ toma chɔɔ ne jwaana bwa asɛ ya
         bɛ he bɛlbwa koeh do gɛ saŋ yaa lɔ he be dɛ bol Korowii Amanesoma la dɛɛ bagle heyaa
         la.
         10 He asɔre tena nɔ ne Korowii bwa ɛ ya danseɛ tena, dɛkalkɛŋɔ he nao kɛ ya we-ɛɛla
         wer dɛ lɛ Korowii sie, doŋa bɛlbwa aa wola toole a ta.
         11 He nao gɛ yaa do he bini bɛlbwa gbemba gɛ baa yon dɛɛ ɛ o bii la.
         12 Ya do heyaa gbemba dɛ larawe he bwara dɛ do heyaa ŋɔ hé so sodɛɛga ásɛ he waa lɛ
         Korowii sie. Onee le heyaa he ba ɛ o bii, dɛ kpɔ o Kora la ne o nyanyini la pera tɛ
         heya.
         13 Ya dɛ jam Korowii tɔpere bɛlbwa, dɛkalkɛŋɔ yaa bol Korowii Waa la he be la, he noa
         kɛŋɔ Korowii Wa. He ta an noɛ kɛŋɔ nɛn wa. Gɛɛ a do kpela. A gɛ waa nɔɔ dɛɛ ɛ toma
         he asɔre tena nɔ bini la.
         14 Yabala, he ne Korowii nɛra baa lɔ Judia harɛ dɛɛ teŋɛ Yeesu Kristo nɛɛ la bwa ɛ beŋkpoŋ,
         dɛkalkɛŋɔ wahala baa naa Juda tena be la, he ge na a dɔŋa he bwɛɛ tena be.
         15 Juda tena nɔɔ kpo ya Dɔɔ Yeesu Kristo ne Korowii keamere la, dɛ hah yaa, dɛ doŋi
         yaa la. Gɛ nɛnchɔga nɔ aa Korowii siwi su. Ba ɛ nɛra bwa dɔm,
         16 dɛkalkɛŋɔ ba dɛ tɔ yaa ŋwɛnɛ ya bɛ Korowii Waa la bol chagle nɛra baa wola Juda tena
         ɛɛ la asɛ Korowii bɛ ban lɛ. Anomanta ba wechɔga dɛ warɛ tɔpere bɛlbwa, ásɛ Korowii
         bwaawee ir ba nɛ.
         17 Ya te la, yabala, baa doŋi yaa le he be tɔpere tamaa nɔ la, ya ta he waa soɛh. Kɛ
         nae yaa wola heyaa na. Yaa le he be la, dɛ he be bala swɛɛ ya siwi, dɛkalkɛŋɔ dɛ sikii
         lawɛ yaa taeh.
         18 Yaa dɛ nyin he be bala la, ya takapɔ gɛ yaa ɛ dɛ́ na heyaa ja. N Pɔɔl yon takapɔ
         kɛ n fe ɛɛ ba he bee. Kɛ Bɔnsam aa yaa ŋwɛnɛ tɛ.
         19 Ya sie begra aa begra nɔ, he bee ya hwɛga ne silɛɛ do. He waa ya Dɔɔ Yeesu ɛɛ ba
         yaa tɔɔ dawa, ya hɛgre awola waa ba ya ba che o sie la.
         20 He nɛɛ aa ba chega ya dɔ sɔn ne silɛɛ.

1 Ya haŋrɔ kahonɛ, yaa wola he waa no la, ya liiro kɛŋɔ aa do werii kɛ ya tomɛ Timoti
         he be asɛ a ka ya nɛra banɛ gbo Atens.
         2 Timoti ɛ ya dɔŋ dɛ ɛ Korowii torome dɛɛ bol Yeesu Kristo Amanesoma la. Ya tomɔ ó
         ba do heyaa gbemba dɛ ja heyaa he yarada haa dɛ yarada Korowii la bɔr,
         3 he bini bɛlbwa bɛ wahala nɔ waa koh dɛ chwa. He bwa jemɔ kɛ gɛɛ chɛ kɛ ya na.
         4 Ya ne haa lole la, ya bol wahala nɔ waa dɛ ba bala nɔ waa he be he jemɛ wubwa. Asɛ
         gɛ yaa ŋɔa laanee bala la.
         5 A waa gela n haŋre kahonɛ dɛ tomɛ Timoti ásɛ dɛ jemɛ he yarada bini kɛŋɔ Bɔnsam
         ken baa negre heyaa dɛ gel ya toma yaa baa ɛ la ken ɛ pɛɛpɛɛ.
         6 Kɛ taraken Timoti aa le he be ba la, o ba amanesoma ne kɛŋɔ he dɛ yarada Korowii
         dɛɛ nyin nɛra ge. O ŋɔ ya be ŋɔ he dɛ lii ya waa kɛrɛdɛ tɔpere bɛlbwa, dɛɛ nyin kɛ
         he na yaa gɛ yaa dɛ nyin heyaa dɛ na la.
         7 Yabala, ya wahala ne ya wenaale yaa dɛ na nɔ, ya gel a bwa. He yarada gelɔ ya baah
         sɔɔh yaa he wa.
         8 Dɛ he lawɛ Korowii waa la kpoŋe kiŋkiŋ naa, dɛ ya dɔ bokpega.
         9 Bɔkwa jaamee yaa ba wona kpɔ tɛ Korowii he waɔ? Silɛɛ yaa dɔa le Korowii be nɔ kan.
         He waa gela ya sie lɛ la.
         10 Ya dɛ soŋe Korowii chɔɔ ne jwaana bwa ásɛ dɛ na he sie bɔr ja, dɛ bol waa aa dɛ
         ba wona cha heyaa he yarada bini ásɛ he do kpegri ja.
         11 N Naa Korowii gbabir waa bera ɛ ya Mɛɛ la ne ya Dɔɔ Yeesu ɛɛ chagle yaa ŋwɛnɛɛ ya
         ba he be.
         12 Yá Dɔɔ Yeesu ja heyaa dɔŋa nyina kɛrɛdɛ ásɛ hɛɛ nyin nomɛlbwa gɛ yaa dɛ nyin heyaa
         la.
         13 Wɛɛ geloo he do kpegri dɛ bɛ wechɔga dɔ, dɛ ɛ nɛndɛɛga N Naa Korowii waa ɛ ya Mɛɛ
         la be awola o ne o toromedɛɛga la bwa aa ba la.

1 Anɔ la aa jaa la, yabala, waa la haa hwela ya be gɛ aa chɛ kɛ he so asɛ Korowii sie
         lɛ he nɛɛ la, gɛɛ hɛɛ ɛ la. Ya chegɛ ya Dɔɔ Yeesu naa ta dɛɛ ja heyaa ŋɔ a chɛ kɛ
         he ɛ dɛ gwaa gɛ.
         2 He jemɛ waa yaa chegɛ ya Dɔɔ Yeesu nɛɛ dɛ bol bagle heyaa la.
         3 Korowii dɛ nyin kɛ he ɛ nɛndɛɛga dɛ laa he te kpɔ jwamane ta.
         4 Báa bɛlbwa nyiŋi kɛrɛdɛ kɛ wɛɛ mo haahnee ŋwɛnɛdɛɛge ta.
         5 He bɛ siyala ne sibegra ŋwɛnɛ ta kpɔ kɛ nɛra baa wola Juda tena ɛɛ la.
         6 Nomɛlbwa bɛ o dɔŋ nɛɛ jo a gɛ waa nɔ ta, dɛkalkɛ Korowii ɛɛ tɛr nɛra baa dɛ ɛ gɛ
         la deŋnee, gɛ yaa ja heyaa logla la ŋɔ hé nyiŋi a ta kɛrɛdɛ la.
         7 Korowii aa le yaa ŋɔ ya ɛ o bii la, o ta ŋɔe ŋɔ yá ba ɛ wedoŋa. O ŋɔ yá ba ɛ wedɛɛga.
         8 Nomɛlbwa waa wola a gɛ waa nɔ ta teŋɛ la, dɛ nɛwɛnyini waa laa o vɛh, dɛ Korowii
         waa tɛ heyaa o Domadɛɛge la waa o vɛh.
         9 Too. Ane gee la. A ta hiaih kɛ ya berɛ bagle heyaa dɔŋa nyina waa kpa, dɛkalkɛŋɔ
         Korowii bagle heyaa ŋɔ hé nyin dɔŋa.
         10 Kasinteŋ, he dɛ nyin he bala baa lɔ Makidoonia harɛ la bwa. Yabala, ya dɛ soŋe heyaa
         kɛ he bɛ waa nɔ gel, kɛ hé ɛ gwaa gɛ.
         11 Hé takapɔ dɛ ɛ he te nɛŋgwɛgra dɛ bɛ nɛra waa ta dɛɛ jo. Hé kpɔ he bokpega ɛ toma,
         dɛ bɛ he te kpɔ dɛɛ dawɛ nɛra nɛ, gɛ yaa ŋɔ he be wubwa la.
         12 He dɛ ɛ ken aa, hɛɛ dɔ jirima nɛra baa wola asɔre tena ɛɛ la bee, haa he tenee kpɔ
         dawɛ nɛra nɛ.
         13 Yabala, ya dɛ nyin kɛ ya bol yabala baa serewa la wa, asɛ he tea bini bɛ chɔg kohona
         kɛŋɔ nɛra baa kaa, baa wola hwɛga dɔe kɛŋɔ yaa ir seo taa la.
         14 Ya yaradao kɛ Yeesu sewɔ dɛ ir. Gɛ tentenee yaa yarada kɛŋɔ Korowii dɛ ba banɔ la
         baa yarada Yeesu mɔɔ dɛ serewe la kpɔe dɛ ja Yeesu nɛɛ ba ne o ba gɛ saŋ waa ba la.
         15 Ya Dɔɔ la waa waa bolaa nɔ. Ya banɔ la yaa so le dɛ ka tel gɛ saŋ ya Dɔɔ la aa ba
         la, yaa yabala baa serewa la siee tɔ kaa ya Dɔɔ be,
         16 dɛkalkɛŋɔ ya Dɔɔ la gbabir ɛɛ le nyundua dɛ tu ba, dɛ ba yerɛ o nɛra takpeg ne, asɛ
         o nyundua toroma nomoa ge yerɛ, Korowii bɛla si tɔ o sie, asɛ banɔ la baa yarada Yeesu
         Kristo mɔɔ dɛ serewe la ir,
         17 asɛ Korowii kpɔ ba ne ya banɔ la ge ya taa soge le gɛ saŋ la bwa kaa nyundua baama
         ta dɛ́ ka cheme ya Dɔɔ bela, asɛ ya ne o so saŋ bɛlbwa.
         18 Anomanta hé kpɔ waa nɔ dɛɛ larawe dɔŋa bwara.

1 Yabala, a ta chɛ kɛŋɔ n chwerɛ dɛ bagle heyaa tɔpere la waa nɔ aa dɛ ba chiga,
         2 dɛkalkɛŋɔ he bwa jemɔ kpela kɛŋɔ tɔpere ya Dɔɔ la aa ba la ɛɛ pigruu kɛŋɔ ŋwɛɛ aa
         dɛ pigri nɛn jwaana la.
         3 Gɛ saŋ nɛra aa ba ŋɔ, "Bobɛlbwa sɔɔhnɔ, ya dɔ deŋnesɔɔhna name te" la, belaa dɛ harɛchɔg
         la ɛɛ ba ba pigra. Wɛɛ pigruu kɛŋɔ haah naa kpoŋe tea asɛ lol tea lɔɔ la ken. Gɛ saŋ
         la, baa bɔree dɔ dɛ chwa ka sɔh.
         4 Kɛ yabala, he te toole biro ta, he sie chaah waa nɔ ta. Anomanta Yeesu bala la aa
         heyaa pigri kɛŋɔ ŋwɛɛ.
         5 He bwa sekwara ɛ nɛra he sie aa chaah Korowii waa ta. Biro bini nɛra laa yan, bochaah
         ta nɛraa yan.
         6 Anomanta ya bɛ bɔhwaah ɛ kɛŋɔ bane aa dɛ ɛ la, kɛ hé gel ya sie chɔ harɛ yaa nyiŋi
         kɛrɛdɛ.
         7 Bɔhwaahra ne nɛra baa dɛ dɛɛ te bwa ɛ biro bini nɛra.
         8 Ya te yaa ɛ bochaah ta nɛra nɔ, hé gel ya sie chɔ harɛ, asɛ dɛ kpɔ yarada ne nɛnnyin
         ɛ ya laa batakaare kɛŋɔ baa do laa batakaare dɛɛ yo laa la, dɛ berɛ kpɔ hwɛga yaa
         dɔa ya Dɔɔ Yeesu be kɛŋɔ wɛɛ lɛ yaa la ɛ buni gbɛrɛ dɛ kpɔ pi.
         9 Korowii ta yaa tae ŋɔ yá ba di bolchɔge o sie. O ta yaa ŋɔ yá che Yeesu nɛɛ dɛ
         dɔ ya nyu.
         10 Onee sewa tɛ yaa, asɛ awola o balaa, dɛ ya soge mkpa ta noo, sewaa ya sewɛ oo, yá
         ne Korowii won pɛ.
         11 Anomanta hɛ́ɛ do dɔŋa gbemba dɛɛ cha dɔŋa, gɛ haa dɛ ɛ nɔ.
         12 Yabala, ya dɛ soŋe heyaa kɛŋɔ hɛ́ɛ duu nɛra baa ɛ he nomonome dɛɛ ɛ Korowii toma
         nɔ dɛɛ ja heyaa la.
         13 Ba toma la nomanta hɛ́ɛ duu ba kɛrɛdɛ taeh, dɛɛ nyin ba wa. Hé gel he bwa nyoa pɛ.
         14 Yabala, ya dɛ soŋe heyaa kɛ hɛ́ɛ ja banɔ la baa ɛ bɔhwaahra la, dɛɛ do ɔmeera la
         gbemba, dɛ lawɛ banɔ la baa wola chegɛ kiŋkiŋ Korowii ŋwɛnɛ ta la kpoŋe, dɛ dɔ bambile
         tɛ nomɛlbwa.
         15 Hé nyiŋi kɛrɛdɛ dɛ bɛ gel bɛlbwa kpɔ wechɔga dɛɛ bɔ wechɔga kem, kɛ hé ɛ wedɛɛga
         dɛɛ tɛ he dɔŋa ne nomɛlbwa.
         16 Hé gel he sie ɛɛ lɛ tɔpere bɛlbwa, wobɛlbwa ta,
         17 dɛɛ soŋe Korowii saŋ bɛlbwa.
         18 Hɛ́ɛ jam Korowii wobɛlbwa ta, dɛkalkɛŋɔ gɛɛ Korowii che Yeesu Kristo nɛɛ dɛɛ bagle
         o tetoowaa he be.
         19 He bɛ gel Korowii Domadɛɛge waa soge he nɛɛ la nyoa sɔɔh.
         20 He bɛ he bala baa dɛ na chaahna la nyoa dɛɛ vɛh.
         21 Kɛ hé nyiŋi ba webagla asɛ dɛ lawɛ anɔ la aa wera la bini.
         22 Hé laa he te kpɔ wechɔga bɛlbwa ta.
         23 Korowii waa dɛ tɛ yaa bosɔɔhna la, ó gbabir laa doŋa bwa kpɔ he nɛ, dɛ ɛ heyaa nɛndɛɛga
         ŋwɛnɛ bɛlbwa ta ka tel kɛŋɔ ya Dɔɔ Yeesu Kristo aa ba.
         24 Korowii waa le heyaa he ba ɛ o bii la, o ɛ kasinteŋ te. Onee dɛɛ ba heyaa nɛndɛɛga
         ɛɛ.
         25 Yabala, hé soŋe Korowii dɛɛ tɛ yaa.
         26 Hɛ́ɛ lea dɔŋa kɛrɛdɛ kɛŋɔ nyabii.
         27 N kpɔ ya Dɔɔ dɛɛ do heyaa kɛ hé kure tɔn nɔ bagle yabala la bwa sekwaraa.
         28 Ya Dɔɔ Yeesu Kristo waa dɛ na nɛra sum la, wɛɛ cha heyaa.2 Tsalonika2 Tsalonika2 Tsalonika2 Tsalonika2 Tsalonika

1 Men Pɔɔl ne Silvanos ne Timotii chwerɛ tɔn nɔ dɛɛ tɛ Yeesu asɔre tena baa lɔ Tɛsalonika
         dɛ ɛ N Naa Korowii waa bera ɛ ya Mɛɛ la ne ya Dɔɔ Yeesu Kristo nɛra la.
         2 Ń Naa Korowii ne ya Dɔɔ Yeesu Kristo cha heya, dɛ tɛ heyaa bosɔɔhna.
         3 Yabala, ya koh he waa dɛ yon dɛɛ jam Korowii. He chɛ gɛ, dɛkalkɛŋɔ he yarada haa
         dɛ yarada Korowii la dɛ kaa sie saŋ bɛlbwa. Nyina haa dɛ nyin dɔŋa la ge gba dɛ do
         kan ja.
         4 Ya gbagba dɛ bol he waa dɛɛ bagle asɔre tena baa cheme bobɛlbwa dɛɛ tomɛ Korowii
         la, dɛɛ kpɛɛ heya. Ya dɛ ŋɔ ba be gɛ nɛra aa dɛ ɛ heyaa hɔhɔrɔwa, aa no heyaa saŋ
         bɛlbwa, asɛ he dɔ bambile haa wola habɔɔ le dɛ ta teŋɛ dɛɛ yarada Yeesu la.
         5 He we-ɛɛla baglɔ kɛrɛdɛ kɛŋɔ Korowii bole waa pa heyaa la togrɔ. Haa koh o Kora waa
         dɛɛ na hɔhɔrɔwa nɔ, anee dɛ bagle kɛŋɔ he chɛ o Kora la ta jae.
         6 Kɛ nɛra baa dɛ ɛ heyaa hɔhɔrɔwa la te, Korowii ɛɛ bɔ ba a kemee. O we-ɛɛla togrɔ.
         Ó ɛɛ ba gɛ hɔhɔrɔwa la,
         7 dɛ gel he bwara sɔɔh heya. Ya ne he bwaa dɛɛ ba bosɔɔhna la dɔe gɛ saŋ ya Dɔɔ Yeesu
         Kristo aa forɛ le nyundua o ne o nyundua toroma baa dɛ di kpegri ne nii nɛɛ ba la.
         8 O balaa, wɛɛ bol nɛra baa wola Korowii jemɛ, baa wola Amanesoma aa dɛ bagle ya Dɔɔ
         Yeesu waa noɛ la waa, dɛ bɔ ba a kem,
         9 dɛ per ba le o be. Baa o kpegri aa gela o dɔ jirima laanee na kpa, asɛ o kpɔ hɔhɔrɔwa
         aa wola jaga dɔe bwa ta ba nɛ.
         10 Awola waa ba o tɔpejen la ta asɛ o nɛra tɛo duure la, nɛra baa yaradao la bwa ɛɛ
         nao dɛ kpɛɛro. He gba jao, dɛkalkɛŋɔ ya faa bagle heyaa o waa la, he noɔ dɛ teŋɛ a
         ta.
         11 Yeesu bala la waa ya yon dɛɛ soŋe Korowii dɛɛ tɛ heya, ásɛ o cha heyaa he soga bini
         won magre dɛ chɛ lee waa le heyaa dɛ tɛ o te la, dɛ tɛ heyaa kpegri he won ɛ wedɛɛga
         la bwa aa lɔ he bambile bini ne wobɛlbwa haa ŋɔ hé ɛ, yarada haa yaradao la nomanta.
         12 Ya dɛ soŋe Korowii gɛ ásɛ ya Dɔɔ Yeesu sɔn won dɔ jirima dɛ le he we-ɛɛla ta, asɛ
         he ge gba won dɔ jirima dɛ le o be. N Naa Korowii ne ya Dɔɔ Yeesu Kristo suna waa
         dɛ sune ya nɛɛ dɛɛ cha yaa la nomanta, a bwa won ɛ gɛ.

1 Yabala, ya Dɔɔ Yeesu Kristo bala waa ne gɛ ya bwa aa dɛ ba o be chema la, n dɛ soŋe
         heya,
         2 hɛ́ɛ lii a waa kɛrɛdɛ. Maa nyin nomɛlbwa bol wetamaa ane asɛ he den ɔmɛ dɛɛ lii kɛŋɔ
         ya Dɔɔ balɔ kaa. Dɛ ba ŋɔ Korowii Domadɛɛge bag ba gɛ baa bol, kɛɛ dɛ he na tɔn bɛl
         o negre heyaa kɛŋɔ yanee chwerɔ waa, he bɛ no dɛ gel a ɛ heyaa waane.
         3 He bɛ gel nomɛlbwa negre heyaa ŋwɛnɛ bɛlbwa ta. Hé jemɛ kɛŋɔ waane ɛɛ ɛo mɔɔ asɛ
         tɔpere la ba. Gɛ saŋ nɛra aa ir dɛ warɛ pirim dɛ vɛh Korowii la ɛɛ bao, mɔɔ nɛn waa
         ɛ Kristo dɔm tenten Korowii bandia aa lɔ o nɛɛ kɛŋɔ ó chɔgo la le.
         4 Wɛɛ ɛ o tenee dɛ gwaa komɛlbwa nɛra aa dɛ toma dɛɛ yera ba dɔɔranar, hale wɛɛ kpɔ
         Korowii Dea berɛ sobɔr dɛ ŋɔ onee Korowii.
         5 Haa lii kɛŋɔ n faa lɔ he be la dɛ n dɛ bagle heyaa gɛ waa nɔ naa?
         6 Hé jemɛ kɛŋɔ komɛlee tɔɔ ŋwɛnɛ o le kahonɛ la, nemenɛ o saŋ tel.
         7 Wechɔga dɔɔ ba taraken, kɛ aa won dɔ bɔr kohona, nemenɛ kon la waa tɔa ŋwɛnɛ la le
         mɔɔ.
         8 Dɛ kon waa tɔa ŋwɛnɛ la baa le aa, belaa Wechɔga Te la ɛɛ ba bochaah lee nɛra jemɔ.
         Kɛ ya Dɔɔ Yeesu Kristo bala jirima ne o nyoa peu gbo kwara ɛɛ won kpoo bug ta.
         9 Gɛ saŋ waa ba mɔɔ Yeesu ba kpoo la, Bɔnsam ɛɛ do o nɛɛ dɛɛ chao kɛrɛdɛ o won dɔ kpegri
         kohona, dɛ won dɛɛ ɛ nyokpowaa ne wejena, dɛɛ negre nɛra kɛŋɔ Korowiirii tɛo kpegri
         ken,
         10 dɛɛ ɛ wechɔga bwa soosiwi aa lole, dɛ won dɛɛ negre nɛra baa nyogra dɛɛ ba chɔga
         la. Korowii ɛɛ chɔg baa, dɛkalkɛŋɔ ba vɛh kasinteŋ waa aa dɛ ba wona lɛɛ ba la, ba
         ta o waa nyine.
         11 Anomanta o gelɔ nyosone o nyoa aa kpega ɛɛ ba ba be dɛ ba tɔɔge ba sie, asɛ baa yarada
         waa aa ɛ nyosone,
         12 ásɛ o won pa nomɛlbwa waa wola sɛɛh dɛ teŋɛ o kasinteŋ waa la ta kɛ dɛɛ ɛ wechɔga
         o sie lɛ a ta la bolchɔge.
         13 Anomanta a chɛ kɛŋɔ ya jam Korowii saŋ bɛlbwa he wa, yabala. O dɛ nyin heyaa kɛrɛdɛ,
         dɛ le harɛ mumpar la bwa le heyaa kɛŋɔ wɛɛ lɛ heyaa. O Domadɛɛge aa gela he doŋa bwa
         le he nɛɛ la, ne gɛ haa no o kasinteŋ waa dɛ yaradaa la, a waa o lɛ heyaa la.
         14 Yanee fa bol Amanesoma la bagle heyaa he no la, asɛ Korowii che a ta le heyaa ásɛ
         he ne ya Dɔɔ Yeesu Kristo won pɛ dɔ jirima.
         15 Anomanta, yabala, hé lawɛ kiŋkiŋ dɛ teŋɛ waa la bwa yaa kpɔ nyoa dɛ bagle heya,
         ne anɔ la yaa chwera tɔn ta dɛ tɛ heyaa la ta. Hé gel a bwa do he nyu bini kɛrɛdɛ.
         16 Ya Dɔɔ Yeesu Kristo gbagba ne N Naa Korowii waa ɛ ya Mɛɛ dɛɛ nyin yaa kɛrɛdɛ dɛ sune
         ya nɛɛ dɛ cha yaa, dɛ tɛ yaa hwɛga aa wera ne gbemba aa wola tonɛ bwa la,
         17 bá tɛ heyaa gbemba dɛ gel he che kiŋkiŋ, asɛ dɛ won ɛ wedɛɛga te bɛlbwa, dɛ won
         dɛɛ bola ge.

1 Anɔ la aa kaa la, yabala, hé soŋe Korowii dɛɛ tɛ ya gba, ásɛ ya Dɔɔ waa la won
         perɛ kɛrɛdɛ dɛ won dɔ jirima, asɛ nɛra no kɛŋɔ gɛ he ge faa noa la.
         2 Hé soŋo o lɛ yaa dɛɛ le meesɔɔh tena ne nɛnchɔga be, dɛkalkɛŋɔ nomɛlbwa laa dɛ no
         waa yaa dɛ bol la dɛ yaradaa.
         3 Kɛ Korowii waa dɔ kasinteŋ la, wɛɛ geloo hɛɛ kpeg waa la ta teŋa ta dɛ lɛ heyaa le
         Bɔnsam nɔn ta o bɛ heyaa dɔ.
         4 Yaa dɛ yarada ya Dɔɔ la waa ya won dɛɛ yarada he ge kɛŋɔ he dɛ teŋɛ gɛ ya faa bagle
         heyaa la ta la, dɛ berɛ dɛɛ yarada heyaa kɛ hɛɛ kpoŋe gɛ ya faa bol he be laanee dɛɛ
         la.
         5 Yá Dɔɔ Yeesu Kristo cha heya ásɛ he won jemɛ nyina Korowii aa nyin heya, ne bambile
         Yeesu Kristo aa lawa o hɔhɔrɔwa la bini la.
         6 Yabala, ya chegɛ ya Dɔɔ Yeesu Kristo sɔn ta dɛɛ ŋɔ he be ŋɔ, he bini bɛlbwa dɛ ɛ
         bɔhwaah o ta sɛɛh dɛɛ ɛ toma gɛ yaa bagla la aa, hé gelo, he ne o bɛ pɛ.
         7 Ya faa lɔ he be la, dɛ ya ta bɔhwaahra ɛɛ. Anomanta hé jemɛ gɛ haa ɛ dɛ teŋɛ ya
         nɛ.
         8 Ya ta nomɛlbwa kondikwaa dii pɛɛpɛɛ. Ya ɛ toma chɔɔ ne jwaana, dɛɛ koh kɛrɛdɛ dɛ
         bɛ heyaa ha ya kondikwaa wa.
         9 Yaa ɛ gɛ nɔ, a ta ɛɛ kɛŋɔ ya ta ŋwɛnɛ dɔe kɛ ya lɛ gɛ kwaa nɔ le he be. Ya dɔ ŋwɛnɛ,
         kɛ ya ɛ gɛ dɛ́ kpɔ bagle heyaa ásɛ hɛɛ teŋɛ a ta.
         10 Waa yaa kpɔa tɛ heyaa gɛ saŋ ya faa lɔ he be bela laanee kɛŋɔ nomɛlbwa waa ŋɔa waa
         tomaa ɛ la ta chɛ kɛŋɔ o di kwa.
         11 Ya dɛ no he waa kɛŋɔ he bane ta sɛɛh dɛɛ ɛ toma, dɛ valɛ pɛɛpɛɛ dɛ kpɔ nyoa dɛɛ do
         nɛra waa ta.
         12 Ya chegɛ ya Dɔɔ Yeesu Kristo sɔn ta dɛɛ ŋɔ gɛ nɛra nɔ be ŋɔ bá do sie dɛɛ ɛ ba gbagba
         toma dɛɛ di ba koeh ta.
         13 Yabala, hé ɛ wedɛɛga dɛɛ la, dɛ bɛ ŋɔ he koɔh.
         14 Dɛ nomɛlbwa ta sɛɛh kɛ wɛɛ teŋɛ gɛ yaa ŋɔa tɔn nɔ bini nɔ taa yaa, hé nyiŋu kɛrɛdɛ.
         He ne o bɛ pɛ dɛɛ ɛ wobɛlbwa, ásɛ sihiih kpoo.
         15 N ta ŋɔe ŋɔ hé kpɔɔ berɛ he dɔm te, kɛ hé jao kɛrɛdɛ kɛŋɔ gɛ haa dɛ ja he nimanar.
         16 Ya Dɔɔ Yeesu Kristo la gbagba waa dɔ bambisɔn kɛrɛdɛ la, ó tɛ heyaa bambisɔn saŋ
         bɛlbwa, wobɛlbwa ta, dɛ ja he bwa nɛ.
         17 N Pɔɔl gbagbaa chwerɛ bonɔ nɔ. N dɛ na heya. Kenii n yon dɛɛ ɛ n tɔn bɛlbwa bini
         ásɛ he won jemɛ kɛŋɔ n tɔnee.
         18 Yá Dɔɔ Yeesu Kristo cha he bwa sekwaraa.1 Timoti1 Timoti1 Timoti1 Timoti1 Timoti

1 Men Pɔɔl maa ɛ Yeesu Kristo torome laanee chwerɛ tɔn nɔ. Korowii waa ɛ ya Lɛɛ ne
         Yeesu Kristo yaa dɛ hwɛgɛ o nɛɛ laanee do mɛ ŋɔ mɛ́ɛ bol o waa nɔ.
         2 N bie Timotii n chwerɛ tɔn nɔ dɛɛ tɛ. Menee bol Korowii Waa he no, dɛ berɛ n bie
         a ta la. Ń Naa Korowii ne ya Dɔɔ Yeesu Kristo chae dɛ na he sum, dɛ tɛɛ bosɔɔhna.
         3 Waa maa ba dɛ kaa Makidoonia harɛ ta dɛ ŋɔ he be la, a taa n ta do. N ŋɔ hé so Ɛfesos
         dɛ kah nɛra baa teŋe nyosone dɛɛ tɛ nɛra ŋɔ Korowii Waa baa chagle la ŋɔ bá gel gɛ
         waa la, dɛ bɛ Korowii waa la sie berɛ.
         4 Ŋɔ ba bɛ gel nyosone la ne gɛ baa dɛ bagle ba naanar lee bɔra baa wola a nyoa na
         bwa la lɛ ba liire. Wetɔŋla gbo nee gɛ waa nɔ ɛɛ ba. Korowii toma ŋwɛnɛre laa baa
         bagle la, dɛkalkɛ yarada gbo taa a che baa jemɛ Korowii toma ŋwɛnɛre.
         5 Wee maa koh a waa doe waa nɔ ta laanee kɛŋɔ bá won dɔ nɛnnyin. Nɛn waa dɔ nɛnnyin
         nɔ soo la ta wechɔga bɛlbwa dɔe, o tea too, o dɔ yarada kasinteŋ.
         6 Nɛra bane gel gɛ waa nɔ dɛ ka teŋɛ wesale aa wola mun dɔe bola ta.
         7 Ba dɛ nyin kɛ ba ɛ ba te kɛ nɛra baa dɛ chagle nɛra Mmara la, kɛ waa ba siwi yon
         swɛɛ a ta baa bol la, ba gba aa a mun jemɛ.
         8 Ya bwa jemɔ kɛ dɛ nɛn wono ɛ gɛ Mmara la aa dɛ bagle la aa, Mmara la wer tɛo.
         9 A chɛ kɛŋɔ he jemɛ kɛŋɔ nɛndɛɛga waa laa ba koh dɛɛ do mmara, kɛ nɛra baa wola mmara
         ta teŋɛ la, ne deŋnekpeg tena, ne nɛra baa vɛh Korowii la, ne wechɔg-ɛɛra, ne nɛra
         baa wola Korowii tomɛ, baa wola on duu la, ne nɛra baa dɛ kpoo ba mɛɛnanar ne ba nyare,
         dɛ nɛra baa dɛ kpo nɛra bwa,
         10 ne jwamane tena, ne baala ba ne ba bandɔŋa aa dɛ chɔ haah ne baa, ne nɛra baa lawɛ
         nɛra dɛɛ yog ba kɛ yoma, ne nyosonteŋna, ne nɛra ba yon jemɛ kɛ nyosonee baa teŋe
         dɛ garɛ dɛɛ ŋwɛɛ Korowii la, ne nɛra baa dɛ ɛ we-ɛɛla te bɛlbwa a ne webagla aa togra
         la aa wola kaa la, ba waa ba koh dɛɛ do mmara.
         11 Gɛ waa aa togra la bwa lɔ Amanesoma Korowii aa kpɔa do n nɔn ta ŋɔ ń chagle nɛra
         la ta. Anee dɛɛ bagle Korowii waa dɔ jirima ne silɛɛ la wa.
         12 N dɛ jam ya Dɔɔ Yeesu Kristo waa tɛ mɛ o kpegri la kɛ waa yarada mɛ dɛ kpɔ o toma
         nɔ do n nɔn ta nɔ.
         13 A lole kɛ n fa dɛ ɛ Yeesu Kristo la nɛnhɛla, dɛɛ ɛo hɔhɔrɔwa, n siwi sao mɛɛ yoo.
         Kɛ Korowii na n sum, dɛkalkɛ maa wola Korowii yarada dɔe n bini la, dɛ maa jemɛ gɛ
         maa dɛ ɛ.
         14 O sune n nɛɛ kohona dɛ cha mɛ taeh n dɔ yarada ne nɛnnyin yaa dɔa le pɛɛ ya ne Yeesu
         Kristo aa pɛa la ta.
         15 Waa nɔ ɛ kasinteŋ aa chɛ kɛŋɔ he lɛa kɛŋɔ wechɔg-ɛɛra waa Yeesu Kristo koh ba harɛ
         nɔ ta dɛ́ ba lɛɛ ba. N wechɔgaa kana gwaa nomɛlbwa kwa.
         16 Kɛ Korowii sune n nɛ, asɛ Yeesu dɔ bambile tɛ mɛ n wechɔga damanta nɔ bwa ta, ásɛ
         nɛra baa ba no Korowii waa dɛ yaradao la jemɛ gɛ Yeesu aa dɔ bambile kohona, dɛ won
         yaradao dɛ dɔ o mkpa aa wola jaga dɔe la.
         17 Yá kpɔ duure tɛ Koojen la o Kora dii aa wola jaga dɔe, waa wola sewɛ bwa, baa wola
         won on na, o gbo aa ɛ Korowii la, dɛɛ guŋu harɛ fini ne tɔpere bɛlbwa. Aamen.
         18 N bie Timoti, n dɔ waane dɛ́ bol he be, ásɛ he lawɛ a bini he Korowii toma ta. Gɛ
         ba faa chegɛ Korowii Domadɛɛge kpegri ta dɛ bol o toma waa tɛɛ kpegri hɛ́ɛ ɛ nɔ waa
         la, gɛ waa la tenten taa mɛɛ doe la. Anomanta gel gɛ waa la doe gbemba ásɛ he won
         yo kɛrɛdɛ,
         19 asɛ dɛ kpoŋe Korowii yarada bini kiŋkiŋ, dɛɛ ɛ waa haa jema kɛ a togrɔ. Gɛɛ bane
         aa wola ɛɛ, asɛ ba ta wone yarada Korowii ka tonɛ dɛ horɛ la.
         20 Banɔ la baa hora la bini banee Haemeneas ne Alɛksanda. N kpɔ ba do Bɔnsam nɔn ta
         ásɛ ba jemɛ kɛŋɔ baa Korowii nɛnhɛla ɛ.

1 Anɔ la aa tɔ sie mɛɛ ja asɔre tena kɛŋɔ báa teŋɛ a ta laanee kɛ hɛ́ɛ soŋe Korowii
         dɛɛ tɛ nomɛlbwa. Hɛ́ɛ soŋo dɛɛ jaamo wobɛlbwa ta.
         2 Hé soŋo dɛɛ tɛ koranar ne nɛra baa dɛ di nomonome bwa ásɛ ya bwa so bosɔɔhna ta
         jeih ken, dɛɛ tomɛ Korowii gɛ aa chɛa, dɛɛ ɛ waa aa wera o be.
         3 Gɛɛ wera, dɛɛ lɛ ya Lɛɛ Korowii sie.
         4 O te dɛ nyin kɛŋɔ nomɛlbwa dɔ o nyu, asɛ dɛ ba jemɛ kasinteŋ waa la.
         5 Anee kɛ Korowii beŋkpoŋii lole, dɛ dɔ nachige beŋkpoŋ do o ne nɛwɛnyini baah ta,
         o ge ɛ nɛn. Onee Yeesu Kristo
         6 waa kpɔ o te tɛ kɛŋɔ ba kpɔɔ charɛ nɛra bwa nyu la. Gɛ saŋ aa chɛ kɛŋɔ waa nɔ magre
         la taa a den chig la. O ɛ gɛ a chɔ danseɛ saŋ bɛlbwa.
         7 Anɔ waa Korowii lee mɛ ŋɔ ń lɔ a dawuro bagle nɛra, dɛ berɛ ɛ Yeesu torome ge la.
         Kasinteŋii mɛɛ bol la, maa nyosone teŋe. Onee gela mɛɛ bagle nɛra baa wola Juda tena
         ɛɛ la ásɛ ba yarada Yeesu dɛ jemɛ kasinteŋ la.
         8 N dɛ nyin kɛ bobɛlbwa baala baa ɛ asɔre tena la laa ba te kpɔ bandisale ne wetɔŋla
         ta, asɛ dɛ won ɛ nɛndɛɛga dɛ ir nɔɔra soŋe Korowii.
         9 Gɛ tentenee mɛɛ nyin kɛ dɛ haahna dɛ ba laala doe yaa, ba bɛ jwamanlaala ne laala
         a waa aa do bola dɛɛ do. Bá kpɔ laala aa magre ba ne, dɛ bɛ ba te kpɔ do nyuune ɛɛ
         aa dɛ ba kem ne, ne suugaswɛm koŋkwaare doe, ne yale a yog aa kpega liga ta.
         10 Kɛ báa ɛ wedɛɛga kɛ haahna baa dɛ tomɛ Korowii. Ba wedɛɛga ɛɛ laanee dɛ gel ba do
         wer toli.
         11 A wer kɛŋɔ haahna ɛɛ pwɛr ba te, dɛ cheg deŋne dɛɛ no Korowii Waa baa dɛ bag ba la.
         12 N ta ŋwɛnɛ tɛɛ kɛŋɔ haahna di nomonome baala nɛɛ dɛɛ bagle wa. A chɛ kɛŋɔ ba tɔ ba
         nyoa dɛɛ no,
         13 dɛkalkɛ Adamee Korowii tɔ sie ta mɔɔ dɛ ta o haah Hawa.
         14 Adam ge kwaraa laa Bɔnsam negre la. Hawaa o negre dɛ gel o ɛ wechɔga la.
         15 Kɛ dɛ haahna kpoŋe Korowii yarada bini kiŋkiŋ, dɛɛ nyin nɛn, dɛ laa ba te dɛɛ kpɔ
         wedoŋa ta, baa wesale ɛ aa, Korowii ɛɛ geloo ba dɔ ba nyu ba lola ta.

1 A ɛ kasinteŋ kɛŋɔ dɛ nɛn ŋɔ wɛɛ tɔ asɔre tena siee yaa, dɛ tondɛɛga tentenee naate
         ɛɛ nyin la.
         2 A gɛ nɛn la, a ta chɛ kɛŋɔ nɛra dɔ o wechɔge bol. A chɛ kɛ o haah ɛ beŋkpoŋ. A chɛ
         kɛ o won o te lawa, dɛ dɔ nfɛrɛ, o we-ɛɛla ɛɛ lɛ nɛra sie. A chɛ kɛ o ɛ nɛn waa won
         hɔɔhra kpoŋa, dɛ won Korowii Waa bagla.
         3 A ta chɛ kɛŋɔ o ɛ sennyɔdɛɛ, o bɛ nagrenyini ɛ. Kɛ ó ɛ nɛn waa pwɛra, waa wola o
         bwara ne waa nyin. A ta chɛ kɛ o siwi begre suuga.
         4 A chɛ kɛ o won o haah ne bii nyiŋa, asɛ o bii ɛɛ no o deŋna waa dɛɛ tɛo duure.
         5 Dɛ nɛn aa won o haah ne bii nyiŋi aa, ɛrɛɛ wɛɛ ba ɛɛ dɛ won nyiŋi asɔre tena nɛɔ?
         6 A chɛ kɛ o ɛ nɛn waa kpɔ o te tɛ Korowii dɛ yaradao bigri, gɛ aa ɛ nɛra waa tɔ ba
         sie la nomanta, o nyu bini bɛ on som ba do o maŋkura o te kohona, asɛ o ba jo Korowii
         nɛɛ gɛ Bɔnsam aa ɛa la.
         7 A chɛ kɛ o ɛ nɛn nɛra baa wola asɔre tena ɛɛ kwara aa dɛ yerɛ o sɔndɛɛge, asɛ o bɛ
         sihiih waane ba ɛ dɛ le Bɔnsam bel ta.
         8 Nɛra baa chɔ tomare nyoa asɔre la ta la ge, gɛ. A wer kɛŋɔ baa ɛ waa aa dɔ duure,
         dɛɛ di kasinteŋ. Ba ta chɛɛ kɛ ba ɛ sennyɔdɛɛra, ba ta chɛɛ kɛ ba kpɔ suuga sibegra
         dɛɛ bɔ nɛra apoo.
         9 A chɛ kɛ ba kpoŋe Korowii wesɔɔhla waa waa gela ya jemɛ la bini kiŋkiŋ, dɛɛ ɛ waa
         baa naa kɛ a togrɔ.
         10 A wer kɛŋɔ he nyiŋi ba waa bini dɛ na dɛ ba waa wer mɔɔ he tɛɛ ba ŋwɛnɛ ba ɛ gɛ toma
         la.
         11 Ba haahna chɛ kɛ baa ɛ waa aa dɔ duure, dɛ bɛ nɛra dɛɛ ŋwalɛ. A chɛ kɛ ba won ba
         te lawa, dɛ kpɔ kasinteŋ dɛɛ ɛ wobɛlbwa.
         12 A chɛ kɛ nomɛlbwa waa chɔ asɔre tomare nyoa la haah ɛ beŋkpoŋ, dɛ won o haah ne bii
         nyiŋa kɛrɛdɛ.
         13 Banɔ la baa dɛ ɛ ba toma kɛrɛdɛ la dɛ dɔ sɔn, dɛɛ do kpegri yarada baa dɔa dɛɛ teŋɛ
         Yeesu Kristo nɛɛ la ta.
         14 N dɛ nyin kɛ n wonaa, ń ba nae. Kɛ n tɔ sie chwerɛ waa nɔ dɛɛ tɛɛ,
         15 asɛ dɛ n baa bigri aa, tɔ́n nɔ bagle gɛ aa chɛ kɛ ya banɔ la Korowii aa kpɔ yaa ɛ
         o dem tena nɔ so dɛɛ ɛ ya wa. Yanee Korowii waa wola sewɛ bwa la toroma waa kpɔ o
         kasinteŋ waa la tɛ ŋɔ yá lawɛ a bini kpoŋe kiŋkiŋ kɛ pila yon lawɛ dea kpoŋe la.
         16 Ŋwɛnɛ yaa kpɔ o ta dɛɛ tomɛ Korowii nɔ, tɔŋla toole kɛ wesɔɔhla aa lɔ o ta asɛ Korowii
         gel ya jemɛ la ɛ wejena kohona. Waa yaa lawɛ a bini kpoŋe laanee: Korowii baa berɛ
         o te nɛwɛnyini. O Domadɛɛge la gelɔ nɛra bwa jemɛ kɛ o waa togrɔ. Nyundua toroma nao.
         Nɛra bol o waa bagle harɛ nɔ ta nɛra baa lɔ bobɛlbwa. Ba no o waa harɛ nɔ ta dɛ yaradao,
         asɛ Korowii kpɔɔ kaa nyundua o ka dɔ jirima.

1 Korowii Domadɛɛge la pili waa nɔ bini chasee ken bagle heyaa ŋɔ, kerekere la nɛra
         bane ɛɛ vɛh Yeesu waa nɔɔ dɛ kaa yarada koŋkwaa aa dɛ neg ba, asɛ dɛɛ no a be.
         2 Nɛra baa kpɔ nyosone dɛɛ negre nɛra laanee kpɔ gɛ negra webagla la ɛɛ bagle nɛra.
         Ba liire chɔgɔ. Nɛra negra ne wechɔga man ba kɛŋɔ nɛn baa kpɔ buniwɔb chɔgro a mano
         waa wola konwɔb ɔmɛ kpa la.
         3 Gɛ nɛra nɔɔ vala dɛɛ chagle nɛra ŋɔ aa were kɛ baa mo haah kɛɛ haah yalɛ la, dɛ berɛ
         ŋɔ kondikwaa ane aa were kɛŋɔ nɛra di la. Kɛ Korowiirii ta gɛ kondikwaa nɔ ŋɔ bánɔ
         la baa jemɛ kasinteŋ waa la dɛɛ yaradao la kpɔ jam tɛo dɛ dia.
         4 Korowii kontaala te bwa wer. Dɛ ya kpɔ jam tɛo mɔɔ dɛ lɛa te naa, ate dɛ komɛlbwa
         ta vɛɛh doe,
         5 dɛkalkɛ gɛ haa jam Korowii la ne Korowii gbagba wobol la won gela a do wer Korowii
         be ásɛ nɛn di.
         6 Dɛ he kpɔ gɛ waa nɔ bagle he bala aa, anee dɛɛ ba chagla kɛŋɔ he ɛ Yeesu Kristo torome
         tenten haa teŋɛ Korowii waa haa yaradaa ne kasinteŋ la ta, dɛ kpɔ kpeg dɛ do kpegri.
         7 Laa he te kpɔ wobosale aa wola Korowii waa ɛɛ nɛra ɛɛ nyin a bola la ta, dɛ swɛɛ
         siwi hweli gɛ haa dɛɛ teŋɛ Korowii waa la ta.
         8 Dɛ he swɛɛ siwi dɛɛ tɛgre he pɔla bini naa, a dɔ tɔnɔ tama. Kɛ dɛ he swɛɛ siwi kɛ
         hɛɛ dɛɛ teŋɛ Korowii waa la taa yaa, anee dɔ tɔnɔ wobɛlbwa ta, dɛkalkɛ Korowii nɛɛ
         teŋa dɔ tɔnɔ tɛ nɛra fini ne seo habɔɔ bwa.
         9 Gɛ waa nɔ ɛ kpela tɔŋla aa wola toole a ta kwaraa. Anomanta no dɛ lawɛ a bini kpoŋe
         kɛrɛdɛ.
         10 Koeh yaa dɛ swɛɛ siwi dɛɛ ɛ o toma nɔ bwa, Korowii waa lole saŋ bɛlbwa o gbo ɛ Korowii
         la nɛɛ ya sie dawɛ. Onee dɛɛ lɛ nɛn te bɛlbwa. Nomɛlbwa waa yaradao dɛ kpɔ o te tɛo
         la, o dɛ lɛo.
         11 Dɛɛ chag ba gɛ waa nɔ bwa dɛɛ ja ba báa teŋɛ a ta.
         12 Bɛ gel nɛra koh kɛ he ɛ bechala nomanta dɛɛ ɛɛ sisawa, kɛ gel nɛra baa yarada Yeesu
         la na gɛ haa dɛ bol wa, gɛ he da aa doa, gɛ haa dɛ nyin nɛn, gɛ haa yarada Yeesu dɛ
         kpɔ he te tɛo, ne gɛ haa laa he te kpɔ wedoŋa ta, asɛ dɛ hweli waa le a ta.
         13 Do sie kure Korowii Tɔn dɛɛ bag ba cheremi bɔra, dɛɛ bol Korowii Waa la dɛɛ chag
         ba a bini ka tel gɛ saŋ maa ba.
         14 Kpegri Korowii aa chae he dɔ dɛ le awola baa kpɔ nɔɔra darawe he nɛɛ dɛ che Korowii
         Domadɛɛge kpegri ta dɛ bol a waa la, bɛ gel a ɛ pɛɛ.
         15 Swɛɛ siwi dɛ kpɔ he te tɛ gɛ waa nɔ dɛɛ ɛa ásɛ nɛra bwa na gɛ he toma aa dɛ kaa
         kɛrɛdɛ.
         16 Dɛɛ nyiŋi he te kɛrɛdɛ he soga bini ne he webagla bini. Kpoŋe a bini kiŋkiŋ, dɛɛ
         ɛ gɛ haa dɛ bagle nɛra la. Dɛ he dɛ ɛ gɛ naa, hɛɛ lɛ he gbagba ne nɛra baa dɛ no he
         be la bwaa.

1 Dɛ baa waa gwaale nomoa ɛ waane aa wola weraa, bɛ o nɛɛ nyɛg, kɛ bol waa baglo kɛŋɔ
         he gbagba mɛɛ, asɛ dɛɛ ɛ bibaala haa ɛ nomoa ka tɛɛ ba la ge kɛŋɔ he gbagba nimanar,
         2 dɛ kpɔ haahna baa gwaale nomonome la ɛ he nyare. Asɛ bihaahna haa gwaa ba la ge,
         hɛ́ɛ ɛɛ ba kɛ he nimambii, wedoŋa bɛlbwa bɛ he ne ba baah ta do.
         3 Haahna ba jaranar aa serewa baa wola nomɛlbwa dɔe ó nyiŋi ba nɛɛ la, dɛɛ duu ba
         dɛɛ cha ba.
         4 Kɛ dɛ luhaah bɛl lole dɛ dɔ bii kɛɛ naanar aa, a chɛ kɛ ba jemɛ gɛ ba ne waa so,
         ba nyiŋu, dɛkalkɛŋɔ a wer kɛŋɔ nɛra baa dɛ teŋɛ Korowii waa ta la ɛɛ ɛ wedɛɛga dɛɛ
         nyiŋi ba lolanar gɛ ba ge faa koh ba nɛɛ la. Gɛɛ dɛɛ su Korowii siwi.
         5 Luhaah waa nyaa o ta nɛn dɔe ó nyiŋi o nɛɛ la te, Korowii nɛɛ o sie dawɛ wɛɛ soŋo
         chɔɔ ne jwaana bwa ó chao.
         6 Kɛ luhaah bodia wa aa dɛ lɛ o sie la, o soge le te, kɛ o do kɛŋɔ nɛn waa sewa.
         7 Ja ba gɛ waa nɔ ta asɛ nɛra bɛ ba bwara wechɔge dɔ bol.
         8 Dɛ nomɛl lole, waa o nya ne o mɛɛ kɛɛ o dem tena nyiŋi aa, naate Korowii toma ɛ pɛɛ.
         Naate waa wola Korowii yarada gba bɔɔ.
         9 Bɛ luhaah waa wola bene fifraanumɛl dɔe mɔɔ la kure ja luhaahna maa bol ba waa ŋɔ
         hɛ́ɛ cha ba dɛɛ nyiŋ ba la nɛ. Luhaah waa dɔ bene fifraanumɛl, waa wola baa bɛlbwa
         jemɛ ka ja o jaa nɛ,
         10 nɛra bwa jemɛ o wedɛɛga waa ɛa wa, kɛŋɔ waa wona dɛɛ o bii ŋwɛnɛdɛɛge ta ba ɛ bechadɛɛga,
         dɛ won dɛɛ kpoŋe hɔɔhra kɛrɛdɛ, dɛ pwɛr o te ɛ toma tɛ asɔre tena, dɛ won cha nɛra
         wa aa puu ba, asɛ dɛ won kpɔ o te bwa tɛ wedɛɛga ɛɛ gbo la waa mɛɛ bol he be ŋɔ hɛ́ɛ
         nyiŋi ba nɛɛ la.
         11 Bɛ luhaahna ba taa ɛ toli kure ja luhaahna maa bol ba waa nɔ nɛ, dɛkalkɛ ba pɛla
         ɛɛ ba lawɛ yalee, ba gel Yeesu Kristo toma la dɛ ka yalɛ,
         12 asɛ a ɛ wechɔga tɛɛ ba kɛŋɔ ba faa bola ŋɔ Yeesu Kristo toma gboo baa ba ɛɛ, dɛ berɛ
         vɛh la.
         13 Luhaahna nɔ dɔŋa, baa wedɛɛga bɛlbwa dɔe dɛɛ ɛ ka ja kɛŋɔ baa dɛ gaage dɛɛ valɛ deremi
         ta pɛɛpɛɛ. A gbo laa. Baa kpɔ nyoa dɛɛ do nɛra waa ta, dɛɛ ŋwalɛ nɛra, asɛ dɛɛ bol
         waa aa wola chɛɛ kɛŋɔ ba bol bwa.
         14 Anomanta dɛ luhaahna ba taa ɛ toli la yalɔ dɛ logle bii, dɛ won ba deremi ta nyiŋa,
         gɛ aa ɛ asɛ ya dɔma bɛ wedoŋa bɛlbwa dɔ bol yagɛ yaa aa, gɛɛ n fe ɛɛ nyin.
         15 Taraken gba, luhaahna bane dɔɔ le Yeesu Kristo habɔɔ dɛ ka teŋɛ Bɔnsam nɛɛ tonɛ.
         16 Haah bɛlbwa waa ɛ asɔre te asɛ luhaahna do o dem la, ó takapɔ kɛ wɛɛ nyiŋi luhaahna
         laanee asɛ dɛ bɛ koeh la bwa kpɔ dawɛ asɔre nɛ, gɛ aa ɛ asɛ asɔre ge won nyiŋi luhaahna
         la baa wola nɛra dɔe bá nyiŋi ba nɛɛ la.
         17 Asɔre nomonome la baa dɛ tɔ asɔre tena sie kɛrɛdɛ la chɛ kembɔr bele anɛ. Banee kɛŋɔ
         banɔ la ba sie aa dɛ begre Korowii Waa la bola ne a chagla ta la,
         18 dɛkalkɛ a lɔ Korowii Tɔn la bini kɛ, "He bɛ nae aa dɛ ɛ toma he koo ta la nyoa vɔwɛ
         dɛ ŋɔ a bɛ kwaa di." Dɛ berɛ chwerɛ do o bini ja ŋɔ, "Tom-ɛɛ bɛlbwa kembɔr chɛo."
         19 Dɛ nomɛl ba he be dɛ ba kpɔ waa dɛ dawɛ asɔre nomoa bɛl aa, bɛ no nemenɛ nɛn nɛɛte
         ne tooro te baa di danseɛ kɛ waa la ɛ kasinteŋ mɔɔ he no dɛ kpɔ ɛ wa.
         20 Dɛ bɛl ɛ wechɔga aa, yerɔ cheme asɔre tena la bwa sie dɛ kaoh. He ɛ gɛ naa, nɛra
         baa lɔ bela dɛ na la ɛɛ ɔmɔɔ dɛ laa ba te dɛɛ kpɔ wechɔga ta.
         21 N chegɛ Korowii ne Yeesu Kristo ne nyundua toroma la bwa sie dɛ kpɔ waa nɔ dɛɛ tɛɛ,
         asɛ he we-ɛɛla bwa ta la, he bɛ gel nɛra bane waa su he siwi dɛ gwaa bane, kɛ dɛɛ
         ɛ ba bwa kɛrɛdɛ.
         22 Bɛ totoo kpɔ nɔɔra dawɛ nomɛlbwa nɛɛ dɛ leo ŋɔ ó ɛ Korowii toma, asɛ dɛ naate ta
         ba wone kpoŋe tom la bini dɛ ka ɛ wechɔga aa, a ba maali. Nyiŋi he te kɛrɛdɛ dɛ bɛ
         gel wedoŋa bɛlbwa maali.
         23 He tea la ne gɛ he bwara yon dɛɛ wee warawara la nomanta, bɛ nee gbo dɛɛ nyɔ kpa.
         He ɛo waa, hɛ́ɛ nyɔ sen ge tama.
         24 Nɛra bane lole, ba te ne wechɔga ɛɛ dɛ nɛra bwa nao, a yon che a ta ba la ba ne kɔɔto
         ka pa ba bolchɔge. Kɛ nɛra bane ge ɛ wechɔga aa, waa la peu dɛ kaa kwaraa mɔɔ nɛra
         jemɛ.
         25 Gɛ tentenee wedɛɛga ɛɛ ge aa wola won sɔh. Dɛ nɛn ɛ wedɛɛga sɔh gba aa, aa le baŋee.

1 Nɛra baa ɛ nɛndɔɔla la chɛ kɛŋɔ baa ɔmɛ ba dɔɔranar dɛɛ duu ba, asɛ nɛra bɛ ŋwɛnɛ
         dɔ bol wechɔga yagɛ Korowii ne waa nɔ yaa dɛ chagle nɔ.
         2 Nɛndɔɔla ba ne ba dɔɔranar bwa aa ɛ asɔre tena la bɛ koh kɛ ba ne ba bwa ɛ beŋkpoŋ
         nomanta ba siwi ɛɛ sa ba. Ba tenee chɛ kɛ ba tomɛ ba dɔɔranar kɛrɛdɛ kwara, dɛkalkɛ
         ba dɔɔranar la ge ɛ asɔre tena baa dɛ nyin ba la bini bane. Bol gɛ waa nɔ bag ba dɛ
         chag ba a bini.
         3 Nomɛlbwa waa dɛ chagle Korowii Wa, asɛ a korɛ ya Dɔɔ Yeesu Kristo kasinteŋ waa la
         ta, ne gɛ yaa dɛ chagle nɛra ŋwɛnɛ baa kpɔa dɛɛ tomɛ Korowii la ta la,
         4 naate dɛ maŋkura o te pɛɛpɛɛ. Waa wobɛlbwa jemɛ. Wetɔŋla dɛ weo chogla, asɛ wetama
         bɛlbwa dɛ o dɛ vuuga. Gɛ waa nɔɔ dɛɛ ba bɔweela ne nagra ne dɔŋa chɛgra ne liichɔga
         ne la.
         5 Gɛ te la ne nɛra baa wola wedɛɛga lii, baa wola ya kasinteŋ waa la jemɛ la, ba dɛ
         sagɛ wetɔŋla aa wola mun dɔe ta, dɛ yon dɛɛ lii kɛ Korowii toma ɛ ŋwɛnɛ bɛl baa kpɔ
         o ta dɛɛ nyin suuga.
         6 Nɛn haa dɛ tomɛ Korowii, he siwi ɛɛ su komɛlbwa Korowii aa tɛɛ la, he ɛ kondɔɔh tenten.
         7 Baa lolɛ yaa la, ya ta komɛlbwa ne harɛ nɔ ta balɛ. Gɛɛ a do ya seo tɔpere ge yaa
         wola won kpɔ komɛlbwa le bonɔ kaa.
         8 Anomanta, dɛ ya dɔ kwaa yaa di, dɛ dɔ yale dɛɛ tɔ aa, hé gel a magre ya ne.
         9 Nɛra ba siwi aa swɛɛ suuga ta la dɛ chole. Suuga sibegra dɛ neg ba dɛɛ do pɛlchɔga
         ta, dɛ gel baa na wa, dɛɛ pɛlɛ konsale ne waa aa dɛ ba waa ne nɛ, dɛ yon gel ba chɔg
         kwaraa.
         10 Suuga nyin kohona taa wechɔga bwa soosiwi ɛɛ le. Bane teŋɛ suuga nɛɛ kohona dɛ nyogre
         Korowii ŋwɛnɛ, dɛ gel suna dii berɛ ka ba name.
         11 Hei, Timoti! Haa dɛ teŋɛ Korowii nɛɛ nɔ, a chɛ kɛŋɔ hɛɛ ke he te gɛ waa la te bwa
         ta, dɛ swɛɛ siwi dɛɛ ɛ waa aa dɛ su Korowii siwi, dɛɛ tomɔ, dɛ kpɔ he te tɛo dɛɛ yaradao,
         dɛɛ nyin nɛn, dɛ won bambile lawa wobɛlbwa ta, dɛ do pwɛre.
         12 Yarada haa dɛ yarada Korowii nɔ, yodɛɛgee hɛɛ yo gɛ la. Anomanta yo kɛrɛdɛ dɛ́ dɔ
         mkpa aa wola jaga dɔe la. A gɛ mkpa nɔɔ Korowii lee ŋɔ he ba dɔ gɛ saŋ haa chegɛ kiŋkiŋ
         dɛ bol gɛ haa yarada Yeesu Kristo bagle nɛnlaa la la.
         13 Korowii waa tɛ komɛlbwa mkpa la, ne ya Dɔɔ Yeesu Kristo la waa wona dɛ che Pɔnteɔs
         Paelet sie dɛ bol kasinteŋ la sɔn taa n che dɛɛ jae
         14 kɛ hé lawɛ waa nɔ bini kɛrɛdɛ dɛ gel a togre asɛ nɛra bɛ a wobɛlbwa dɔ bol dɛ ka
         tel gɛ saŋ ya Dɔɔ Yeesu Kristo aa berɛ ba ja.
         15 Dɛ o tɔpere baa telaa, Korowii ɛɛ geloo o berɛ ba. Korowiirii chɛ kpɛɛra. O gboo
         ɛ komɛlbwa nyu. Koranar bwa Kooro on, asɛ dɔɔranar bwa ge Dɔɔree on.
         16 O gboo dɔ mkpa waa wola sewɛ bwa, dɛ so bela aa chaahna kohona nomɛlbwa aa wola won
         tel o jwɛh. Nomɛlbwa ta on nae ka, asɛ nomɛlbwa ge aa won nao bwa. Onee chɛ duure
         ne kpegri dɔe bwa saŋ bɛlbwa dɛɛ la. Aamen.
         17 Bol waa nɔ nɛra baa ɛ dɔɔhna harɛ nɔ ta la be ŋɔ ba bɛ gel ba nyu bini do ba som
         kohona, dɛ bɛ hwɛga kpɔ do a gɛ kondɔɔh aa won tona dɛ won hee la ta. Kɛ bá kpɔ ba
         hwɛga do Korowii waa ta tea dɛɛ tɛ yaa komɛlbwa ásɛ ya won kpɔ dɛɛ lɛ ya sie la nɛ.
         18 Ŋɔ ba be báa ɛ wedɛɛga ásɛ wedɛɛga berɛ ba kondɔɔh, ba won ba tea tae dɛɛ kɛ nɛra
         bwa.
         19 Dɛ ba dɛ ɛ gɛ naa, an dɛɛ ba kerekere kondɔɔh aa wola chɔg bwa nyina cheg ba nyundua.
         A taa baa ba wona dɔ mkpa tenten la.
         20 Hei, Timoti! Lawɛ waa la bwa Korowii aa kpɔa do he nɔn ta la bini kɛrɛdɛ. Laa he
         te kpɔ wesale nɛra aa dɛ bol a ne Korowii Waa aa wola kaa, ne gɛnewaa bane aa wola
         jemɛ dɛɛ yera wejema dɛ kpɔ dɛɛ tɔŋle kasinteŋ waa la ta,
         21 dɛkalkɛ gɛ waa nɔ taa bane teŋɛ dɛ nyogre Korowii kasinteŋ ŋwɛnɛ la. Ń Naa Korowii
         cha he bwa.2 Timoti2 Timoti2 Timoti2 Timoti2 Timoti

1 Men Pɔɔl maa ɛ Yeesu Kristo torome la, men chwerɛ tɔn nɔ. A too Korowii tea o lee
         mɛ ŋɔ ń ka bol mkpa waa bagɛ nyoa ŋɔ yá che Yeesu Kristo nɛɛ dɔ la wa.
         2 N bidɛɛge Timoti, n dɛ nae. Ń Naa Korowii ne ya Dɔɔ Yeesu Kristo chae, dɛ na he
         sum, dɛ tɛɛ bosɔɔhna.
         3 N dɛ jam Korowii maa dɛ tomɔ tepoŋ ne gɛ tenten n naawa faa dɛ tomɔ la he wa. N Korowii
         soŋa ta bwaa mɛɛ jaamo he waa chɔɔ ne jwaana.
         4 N lii wii awola haa wia la aa, gɛɛ n sie che chiŋ mɛɛ nyin n ba nae ásɛ n sie lɛ
         kɛrɛdɛ.
         5 N dɛ lii gɛ haa kpɔ kasinteŋ dɛɛ yarada Korowii gɛ he naa Lowis ne he nya Yunis faa
         dɛ yaradao la. N jemɔ kɛ gɛ ba faa yarada Korowii dɛ kpɔ ba te tɛo la, ba luge taa
         he den teŋɛ la.
         6 A waa gela mɛɛ liiri kɛŋɔ hé ir nyu ne dɛ kpɔ Korowii kpegri awola maa kpɔ nɔn dawɛ
         he nɛɛ dɛ swee tɛɛ o kpɔ tɛɛ la ɛ toma,
         7 dɛkalkɛ Korowii Doma waa kpɔa tɛ yaa la ta gelɛ ya ɛ ɔmeera. O gelɔ ya dɔ kpegri,
         dɛ dɔ dɔŋa nyina, dɛ won ya te lawa.
         8 Bɛ gel a ɛɛ sihiih kɛ haa dɛ bol ya Dɔɔ Yeesu Kristo waa dɛɛ bagle nɛra. Bɛ gel n
         ge waa dɔe sihiih kɛ baa koh Yeesu Kristo waa dɛ do mɛ dea la. Kɛ hé ge che Korowii
         kpegri waa kpɔa tɛɛ la ta dɛɛ na waa Amanesoma la wa.
         9 Onee lɛ yaa, dɛ le yaa ŋɔ yá ba ɛ o nɛra. Ya tondɛɛga ɛɛ waa laa o le yaa, kɛ o
         liire waa dɔa tɛ yaa, ne gɛ waa na ya sum dɛ cha yaa waa o le yaa. Yeesu Kristo nɛɛ
         o che dɛ na ya sum, dɛ cha yaa dɛ le yaa mɔɔ dɛ ta komɛlbwa.
         10 Kɛ tarakenii ya ta che ya Lɛɛ Yeesu Kristo bala waa ba harɛ bonɔ la ta dɛ jemɛ gɛ
         waa nɔ. O gelɔ seo ta kpegri dɔe kpa, dɛ berɛ che Amanesoma la ta bagle yaa gɛ yaa
         dɛ ba o mkpa aa wola jaga dɔe bwa dɔe.
         11 Amanesoma nɔ waa Korowii lee mɛ ŋɔ ń ba bol, dɛ gel n ɛ o torome ge dɛɛ bagle nɛra
         o wa.
         12 A waa mɛɛ na waa maa dɛ na nɔ la. Sihiih ge aa men kpo, dɛkalkɛ n jemɛ naate maa
         yaradao dɛ kpɔ n te tɛo, asɛ dɛ jemɛ kɛnaŋɔ wɛɛ wonoo kpoŋe n ne toma waa kpɔa do
         n nɔn ta la sɔnɔnɔɔ ken dɛ ka tel o bala tɔpere.
         13 Lawɛ kasinteŋ waa maa chagle la bini kiŋkiŋ, dɛ teŋɛ a ta, dɛ so Korowii yarada ne
         nɛnnyin yaa dɔa le pɛɛ ya ne Yeesu Kristo aa pɛa ta la ta.
         14 Kpɔ Korowii Domadɛɛge la waa lɔ ya nɛɛ la kpegri lawɛ wedɛɛga Korowii aa kpɔa tɛɛ
         la bini kpoŋe kɛrɛdɛ.
         15 He jemɔ kɛ nɛra baa lɔ Eesia harɛ ta bwa chwa mɛ, hale Fejelas ne Hɛmojenes gba jao.
         16 N Naa Korowiirii dɛ na Oniseforɔs ne o dem tena sum, dɛkalkɛ dɛ on dɛɛ cha mɛ. Dɛ
         sihiih aa on kpo kɛ baa do mɛ dea la.
         17 Waa dena tel Room laanee o gaage n bɔr aaa dɛ ka tel kɛ waa na mɛ.
         18 Ya Dɔɔ laanee dɛ na o sum o bala tɔpere la ta. Henee jemɛ koeh damanta waa koh n
         nɛɛ Ɛfesos.

1 N bie Timoti, che kiŋkiŋ kpegri ya Dɔɔ Yeesu Kristo aa chae he dɔ le pɛɛ he ne waa
         pɛa la ta.
         2 Waa la nɛra aa chema warɛ asɛ n bol he be la, bola bagle nɛra ba wa aa dɔ kasinteŋ
         dɛ jemɛ kɛ ba gee wonoo kpɔ bol bagle nɛra bane ge la.
         3 Dɛ wekpega pui toma nɔ ta naa, gel he bwara nyɛg kɛ Yeesu Kristo sooja gbagba.
         4 Sooja bɛlbwa dɛ nyin kɛ o toma su o nomoa siwi. Anomanta waa o te kpɔe dɛɛ koo nɛmpɛɛne
         waa ta.
         5 Chwachwaa waa dɛ chwa dɛ́ lɛ komɛl la ge, dɛ o ta chwae mmara la ta teŋaa, waa won
         chwa dɔ komɛlbwa.
         6 Paa waa dɛ swɛɛ siwi o koo toma ta laanee chɛ kɛ o di koo la kondikonlogla.
         7 Gel waa maa bola nɔ do he liire bini. Korowii ɛɛ geloo he jemɛ a bwa mun kɛrɛdɛ.
         8 Lii Yeesu Kristo waa kɛŋɔ o iro seo ta. Kooro Devid Naa on. Gɛ waa nɔɔ mɛɛ bol Amanesoma
         maa dɛ bagle nɛra la ta,
         9 dɛ koh a waa dɛɛ na wa, hale nɛra koh a waa dɛ do mɛ kwaa dɛ do mɛ dea kɛ wechɔg-ɛɛ.
         Kɛ Korowii waa te, nɛn aa won doa kwa.
         10 Anomanta n koh nɛra Korowii aa lee ba la waa dɛ lawɛ bambile wobɛlbwa ta, ásɛ Yeesu
         Kristo lɛ ba ge, dɛ berɛ tɛɛ ba jirima aa wola jaga dɔe bwa.
         11 Gɛ ba yon ŋɔ ɛ kasinteŋ. Ba ŋɔ, "Dɛ ya ne onee sewaa, ya ne wɛɛ berɔɔ ir dɛ dɔ mkpa.
         12 Dɛ ya lawɛ bambile wobɛlbwa ta naa, ya ne wɛɛ di koraa. Dɛ ya ŋɔ ya ne o laa aa,
         o gee ŋɔɔ o ne ya laa.
         13 Dɛ ya ta kasinteŋ tena ɛɛ yaa, o te ta ɛ kasinteŋ te, waa won begre o te."
         14 Dɛɛ lii nɛra gɛ waa nɔ, dɛ kah ba sibegra ne Korowii sie ŋɔ ba bɛ waa dɛɛ tɔŋle.
         Wetɔŋla ta tɔnɔ bɛlbwa dɔe. Nɛra liiree aa chɔg.
         15 Takapɔ kpɔ he te tɛ Korowii ásɛ he waa su o siwi kɛ nɛn waa dɛ ɛ o Korowii toma
         kɛrɛdɛ sihiih aa wola hen kpo, dɛ lawɛ kasinteŋ waa la bini kpoŋe kɛrɛdɛ.
         16 Laa he te kpɔ nɛra baa dɛ bol wobosale a ne Korowii waa aa wola kaa la nɛ, dɛkalkɛ
         gɛ waa nɔ gelɔ nɛra ɛɛ le Korowii habɔɔ dɛ kaa ɛ anɔ la aa wola chɛɛ.
         17 Ba webagla dɛ yɛɛ dɛɛ chɔg nɛra, gɛ ŋwɛrchɔge yon yɛ dɛ chɔg nɛn bwadabii la. Haemeneas
         ne Faeletɔs ja gɛ nɛra baa dɛ ɛ gɛ waa nɔ nɛ.
         18 Banee nyogre kasinteŋ waa la ŋwɛnɛ, dɛ kaa bagle nɛra ŋɔ seo ta ira tɔpere la garɔ,
         dɛɛ chɔg nɛra baa yarada Amanesoma la bane liire waa baa yaradaa la ta.
         19 Kɛ a ɛ wobɛlbwa Korowii Dea waa pa o mun la chegɔ kiŋkiŋ ken. Ba chwerɛ o ta ŋɔ,
         "Korowii jemɛ nɛra baa ɛ o kwa," dɛ berɛ chwerɛ ŋɔ, "Nomɛlbwa waa ŋɔa o ja Yeesu Kristo
         nɛra nɛɛ la chɛ kɛŋɔ o laa o te kpɔ wechɔga ta."
         20 Dem waa kana la, konsiwi beŋkpoŋ gbo laa lɔ o ta. Suugaswɛm ne suugapoŋ kwaa lɔ o
         ta. Ane lole, daa nee ba sɛah, dɛ kpɔ choh ma ane ge. Ane lole, wejena ta gboo baa
         le a ne, asɛ ane ge ba kpɔa dɛɛ ɛ wesale bɛlbwa.
         21 Anomanta dɛ nomɛlbwa laa o te kpɔ wedoŋa ne wechɔga bwa ta naa, naate la do kɛŋɔ
         kwaa baa dɛ le a ne wejena gbo ta la. O do kaih dɛ do le tɛ o Dɔɔ, dɛ dɔ tɔnɔ tɛo,
         dɛ che le kɛ ó kpɔɔ ɛ tondɛɛga te bwa.
         22 Laa he te kpɔ wedoŋa bonɔɔna aa dɛ pɛlɛ a ta la ta, ásɛ he ne nɛra baa dɛ soŋe Korowii
         tepoŋ ne la siwi swɛɛ wedɛɛga ɛɛ aa dɛ su Korowii siwi, Korowii yaradae, nɛnnyin,
         ne waa aa dɛ ba deŋnesɔɔhna ne la ta.
         23 Bɛ he te kpɔ dɛɛ jo gɛnewaa ne wesale tɔŋla ta. He gbabir jemɔ kɛ nagra nee aa ba.
         24 Nɛn waa ɛ ya Dɔɔ bonɔɔ ta chɛ kɛŋɔ o ne nɛn nagre. A chɛ kɛ o pwɛr o te tɛ nomɛlbwa,
         dɛ won nɛra kwaa bagla kɛrɛdɛ, dɛ nɛn jo o nɛ aa, o won lawɛ bambile,
         25 dɛɛ bagle nɛra o ne ba liire aa wola beŋkpoŋ ɛɛ la waa taa ne. Bɛl lole naa, Korowii
         ɛɛ na gɛ nɛra la sumii, dɛ gel ba charɛ ba liire, ásɛ ba won jemɛ kasinteŋ waa la,
         26 asɛ ba sie ba harɛ ba chwa le Bɔnsam bel waa lag ba dɛ gel baa ɛ o waa waa dɛ nyin
         la ta, asɛ dɛ dɔ ba te.

1 Jemɛ kɛŋɔ tɔpera aa ba ka mun ba la, aa do kpegrii tɛ nɛra,
         2 dɛkalkɛ nɛra ɛɛ dɛɛ nyin ba gbagbaa gwaa komɛlbwa, dɛɛ nyin suuga sibegra ne, dɛɛ
         ɛ mbarafo, dɛɛ ɛ jenu, dɛ bol waa dɛɛ yagɛ nɛra, dɛ ɛ deŋnekpeg tena baa wola ba eehnanar
         waa no, dɛ ɛ boniayɛ tena, dɛ ɛ ba te nɛndoŋa.
         3 Ba chal aa dɔŋa nɛɛ doe ba, baa wechɔgaa kpɔ dɛɛ kɛ dɔŋa. Baa dɛɛ haŋɛ dɔŋa nyooree,
         baa haŋraa dɔ ba pɛla kwaa ta, baa dɛɛ ɛ gaeeh, baa hah wedɛɛgaa.
         4 Baa ɛ bwɛpagre nɛraa, ba sie ɛɛ do wɔrɔbee, dɛɛ maŋkura ba te. Baa kpɔ silɛɛ kwaa
         gwaa Korowii.
         5 Baa dɛɛ ɛ ba we-ɛɛlaa kɛ nɛra baa dɛ tomɛ Korowii ken, kɛ dɛɛ vɛh kpegri waa lɔ Korowii
         toma ta la te. Laa he te kpɔ gɛ nɛra nɔ bini.
         6 Gɛ nɛra nɔ bini banee yon kpɔ ŋwɛnɛre ane ta dɛ sɔh jo deremi ta, asɛ dɛɛ dɔ haahna
         ba wechɔga aa gwaa ba nɛɛ ba sie ɛɛ yal ba ba pɛlchɔga ta la, ba yon dɛɛ teŋɛ ba nɛ.
         7 A gɛ haahna la dɛ hweli waa tɔperee te bɛlbwa, kɛ kasinteŋ waa aa lɔ waa la bini
         la te, baa won an jemɛ bwa.
         8 Gɛ Janes ne Jambɛs aa vuugi Mosis la, gɛɛ a gɛ nɛra nɔ gee vuugi kasinteŋ waa la.
         Ba liire aa were. Baa vɛh kasinteŋ waa la yaradae nomanta, Korowii vɛɛh ba.
         9 Ba we-ɛɛla aa won tel sie bobɛlbwa, dɛkalkɛŋɔ gɛ a saŋ la tena aa na Janes ne Jambɛs
         gɛna la, gɛɛ nɛra ɛɛ na ba ge gɛna gɛ.
         10 He Timoti te, he jemɛ waa maa dɛ bagle la bwa, dɛ jemɛ n da, ne kon la waa maa dɛ
         koh, ne gɛ maa dɛ yarada Yeesu Kristo, ne gɛ maa won bambile lawa, ne gɛ maa dɛ nyin
         nɛn, ne gbemba maa dɔa.
         11 Fiiga baa fig mɛ ne n wenaale maa naa Anteɔk, Ikooniam ne Lestra, n lawɛ bambile
         a bwa ta la, he jemɛ a bwa. Kɛ ya Dɔɔ la cha mɛ dɛ lɛɛ mɛ a gɛ waa la bwa ta.
         12 Kasinteŋ, nomɛlbwa waa dɛ nyin kɛ o ne Yeesu Kristo pɛ o soga bini o waa su Korowii
         siwi la, baa ɛo hɔhɔrɔwaa.
         13 Nɛnchɔga ne nɛra baa negre nɛra dɛɛ do wechɔga ta la gee kao sagɛ wechɔga ɛɛ ta dɛɛ
         la, dɛɛ negre nɛra, asɛ nɛra ɛɛ negre ba ge.
         14 Kɛ he te, dɛɛ teŋɛ kasinteŋ webagla haa hwela dɛ jemɛ kɛ a ɛ kasinteŋ la ta. Bɛ gel
         bwa. He jemɛ nɛra baa bagle gɛ waa la, dɛɛ yarada ba ge.
         15 He bechale saŋ bwaa he le jemɛ Korowii Tɔn bini waa aa dɛ ba wona gel he dɔ wejema,
         dɛ che yarada haa dɛ yarada Yeesu Kristo la ta Korowii lɛɛ.
         16 Korowii Tɔn bini waa bwa, Korowiirii kpɔa do nɛra liire ta ba chwera, asɛ a wer kɛ
         ba kpɔa dɛɛ bagle nɛra wa, dɛ kpɔa dɛɛ ja nɛra ba wechɔga ta, dɛ kpɔa dɛɛ togre nɛra,
         dɛ kpɔa dɛɛ chagle nɛra waa aa dɛ su Korowii siwi.
         17 Anee dɛ won cha Korowii nɛn o won ɛ wedɛɛga bwa ka tonɛ.

1 N chegɛ N Naa Korowii ne Yeesu Kristo waa dɛ ba ba bol weera ne lala waa dɛ pa bole
         la sie, dɛ koh kora waa dɛ ba ba di la waa dɛɛ ŋɔ he be sibegra ne ŋɔ,
         2 hé bol Amanesoma la bagle nɛra. A som oo, aa somoo, kpɔ he te kɛ saŋ te bɛlbwa hɛɛ
         bolaa. Egle sie ta ba nɛ, dɛ gel ba jemɛ wechɔga baa dɛ ɛ, asɛ dɛɛ ja ba. Lawɛ bambile
         dɛɛ chag ba.
         3 Tɔpere bɛl ɛɛ bao asɛ nɛra aa kasinteŋ waa la baglaa no, dɛkalkɛ baa an nyin. Baa
         dɛɛ nyin waa aa dɛ do ba somee dɛ́ no, dɛ ka nyin nɛra pirim bá baa chag ba waa ba
         pɛla aa lɔ a ta la,
         4 dɛ laa ba deŋne kpɔ kasinteŋ waa la ta, dɛ kaa no nyosonwa.
         5 Kɛ he te, dɛɛ lawɛ he te wobɛlbwa ta. Wekpega pui naa, lawɛ bambile. Dɛɛ lɔ Amanesoma
         la dawuro, asɛ dɛɛ ɛ he toma bwa kɛ Korowii bonɔɔ.
         6 N te, n seo tɔpere telo, n do kɛ sen baa dɔa dɛɛ ta dɛ ɛ saraha tɛ Korowii.
         7 N yo yodɛɛge la dɛ tonɛ, dɛ chwa chwae la ge tonɛ. Amanesoma maa dɛ yaradaa la ta
         ge, n ta habɔɔ leɛ.
         8 Kon waa ka mɛ taraken laanee kompoŋ Korowii ɛɛ ba nɛndɛɛga baa yoa le ba waa su o
         siwi la vɔwa. N Dɔɔ waa kpɔ kasinteŋ bol waa dɛɛ pa bole laanee dɛɛ ba n tɛɛ awola
         waa ba bol nɛra bwa waa dɛ pa bole la. N gbo laa dɛɛ ba gɛ kembɔr la dɔe. Nɛra baa
         dɛ pɛlɛ o nɛɛ dɛɛ nyiŋu ŋwɛnɛ la bwa ɛɛ dɔɔ.
         9 Takapɔ ba n be warane,
         10 dɛkalkɛ Demas koh harɛ nɔ ta silɛɛ waa dɛ chwa mɛ. O chwao kaa Tɛsalonika. Krɛsens
         kaa Galaasia harɛ ta, asɛ Taetos ge kaa Dalmatia harɛ ta.
         11 Luk gboo lɔ n be bonɔ. He dɛ ba naa, kpɔ Maak ja he nɛɛ he ne o ba, dɛkalkɛ o ɛ nɛn
         bɛl waa won n chae n toma nɔ ta ga.
         12 N tomɛ Tichikos Ɛfesos.
         13 Dɛ he dɛ ba naa, kpɔ Kaapus be Troas dɛ lɛ n batakaare dɛɛ baa mɛ. Lɛ n tɔne la ge
         ja dɛɛ baa mɛ. Anɔ la baa kpɔ ol tɔn ɛa la waa dena hiah mɛ kɛrɛdɛ.
         14 Logre bɛl baa dɛ yerɔ Alɛksanda la ɛɛ mɛ wechɔga taeh. Korowii ɛɛ bɔɔ o waa waa ɛa
         la kemee.
         15 Hé ge nyiŋi he te kɛrɛdɛ, dɛɛ ke he te o nɛ, dɛkalkɛ o ta yaa sie tɛɛ ya webagla
         ta kwaraa.
         16 Baa yer mɛ cheme ŋɔ ń ba tɔh n nyoa logla la, n ta nomɛlbwa dɔe ó ba che n habɔɔ.
         Nɛra bwa chwa mɛ. Korowii bɛ gel a ɛ wechɔga gure ba nɛ.
         17 Kɛ ya Dɔɔ la chegɛ n habɔɔ dɛ tɛ mɛ kpegri n won bol Amanesoma la bwa, asɛ nɛra baa
         wola Juda tena ɛɛ la bwa no. Korowii lɛɛ mɛ le siswɛm ta kɛŋɔ nɛn baa lɛo le nyujente
         nyoa ta ken.
         18 Ya Dɔɔ la ɛɛ lee mɛ wobɛlbwa taa, dɛ kpɔ mɛ sɔnɔnɔɔ ken kaa o nyundua koobwɛɛ la
         ta. Onee chɛ kɛ ya tɛo jirima tɔpere bɛlbwa aa wola jaga dɔe. Aamen.
         19 N dɛ na Presela ne Akwela ne nɛra baa lɔ Oniseforɔs dem bwa.
         20 Erastos ta lɔ Kɔrent. Trɔfemos bwara dɛ weo nomanta, n gelo Maeletus.
         21 Takapɔ dɛ ba mɔɔ alalawo saŋ tel. Yubilɔs ne Pudens ne Laenos ne Klɔdea ne he bala
         asɔre tena baa kaa la bwa dɛ nae.
         22 Yá Dɔɔ ja he nɛ. Ń Naa Korowii cha he bwa sekwaraa.TaetosTaetosTaetosTaetosTaetos

1 Men Pɔɔl maa ɛ Korowii bonɔɔ dɛ berɛ ɛ Yeesu Kristo torome la, men chwerɛ tɔn nɔ.
         Korowiirii lee mɛ dɛ ŋɔ mɛ́ɛ cha nɛra waa lee ba tɛ o te la, ásɛ ba yarada kaa sie
         ba won jemɛ o kasinteŋ la, dɛ che a ta tomɛ Korowii.
         2 Korowii mkpa aa wola jaga dɔe la hwɛgaa n dɔ. Korowii waa wola nyosone teŋe laanee
         bagɛ gɛ mkpa nɔ nyoa bil mɔɔ dɛ ta komɛlbwa.
         3 Tɔpere o tea aa toora la, o gelɔ mɛɛ bol a waa nɛra jemɛ. Ya Lɛɛ Korowiirii kpɔa
         do n nɔn ta dɛ ŋɔ mɛ́ɛ bagle nɛra.
         4 N bie Taetos, henee n chwerɛ tɔn nɔ dɛɛ tɛ. Waa ya bwa aa dɛ yarada la taa a che
         he ɛ n bie tenten. Ń Naa Korowii ne ya Lɛɛ Yeesu Kristo chae dɛ tɛɛ bosɔɔhna.
         5 N gele Kret ásɛ he tonɛ waa aa hiah kɛ he ɛ la bwa, dɛ cheg nomonome asɔrere aa
         lɔ bwɛɛre la bɛlbwa ta gɛ maa bagle la.
         6 He dɛ nyin he le asɔre nomoa aa, kpɔ onɔ la nomɛlbwa aa wola o wechɔge bɛlbwa dɔe
         dɛɛ bol, o dɔ hahbeŋkpoŋa, o bii gee yarada Yeesu, nɛra aa wola ba waa bol ŋɔ ba chɔgɔ
         dɛ ɛ deŋnekpeg tena,
         7 dɛkalkɛŋɔ, a chɛ kɛ nɛn waa dɛ tɔ asɔre tena sie la ɛ nɛndɛɛge nomɛlbwa aa wola o
         wechɔgee dɔ bol bwa, waa ɛ Korowii bonɔɔ nomanta. A chɛ kɛ o ɛ nɛn waa wola o te bagle,
         dɛ lɛ nɛn kon dɛɛ ja o kon ta, o baah naa wola di warawara, waa wola sennyɔdɛɛ ɛɛ,
         waa wola nagra nyin, o siwi aa wola suuga ta begre kohona.
         8 A chɛ kɛ o ɛ nɛn waa dɛ nyin hɔɔhra lɛɛ, dɛɛ nyin wedɛɛga, dɛ dɔ nfɛrɛ kɛrɛdɛ, o
         waa do kaih, wedoŋa bɛlbwa aa wola toole o nɛ, wɛɛ lawɛ o te kɛrɛdɛ.
         9 A chɛ kɛŋɔ wɛɛ teŋɛ Korowii kasinteŋ waa la ta gɛ ba faa baglo la, dɛ won dɛɛ bagle
         Korowii waa a ŋwɛnɛ ta nɛra be, asɛ dɛ won dɛɛ ja ba, dɛ bol waa dɛɛ bagle banɔ la
         baa dɛ tɔŋle kasinteŋ waa la ásɛ ba ge jemɛ.
         10 Deŋnekpeg tena lole taraken taeh, dɛ kpɔ wepuu dɛɛ negre nɛra. Juda tena baa lɔ he
         bini dɛɛ maŋkura penteŋ laanee dena dɛɛ ɛ gɛ kohona.
         11 A chɛ kɛ he kah ba ba tɔ nyoa. Ba dɛ chɔg dembir nɛra liire ba yon vɛh kasinteŋ waa
         la ta teŋa. Ba koh suuga waa dɛɛ chagle waa aa wola chɛɛ.
         12 Kret tena la bɛl baa dɛ liiru kɛŋɔ o jemɛ wobol kɛrɛdɛ fa bolɔ ŋɔ, "Ya Kret tena
         bwa ɛ nyosonteŋna, ya we-ɛɛla do kɛŋɔ kpɔg bini ola ken. Ya ɛ bɔhwaahra dɛɛ di kwaa
         kohona."
         13 Kpelaa o bol, anomanta di ba kasinteŋkpeg ba jemɛ, asɛ dɛ gel gɛ da la, dɛ baa teŋɛ
         Korowii waa aa ɛ kasinteŋ la ta.
         14 Ŋɔ ba bɛ deŋne cheg dɛɛ no Juda tena waa aa ɛ nyosone la, ne waa nɛra baa vɛh kasinteŋ
         waa la aa ŋɔa báa ɛ la.
         15 He tea too waa, komɛlbwa wer tɛɛ, haa an kondoŋa lii. Kɛ nɛra wechɔga aa lɔ ba nɛɛ
         baa wola yarada la, komɛlbwa ɛ kondoŋ tɛɛ ba. Ba liire ne ba bambile bwa doŋo.
         16 Ba ŋɔ ba jemɛ Korowii, kɛ ba we-ɛɛla dɛ bagle kɛŋɔ baa Korowii jemɛ. Ba we-ɛɛla doŋo
         Korowii be kohona, ba deŋne ge kpegri. Baa won ɛ wedɛɛge bɛlbwa bwa.

1 He te, a chɛ kɛ hɛɛ bagle Korowii waa aa ɛ kasinteŋ a ŋwɛnɛ ta kɛrɛdɛ.
         2 Ŋɔ banjeni be báa lawɛ ba te, dɛɛ ɛ waa aa dɔ duure, dɛ dɔ nfɛrɛ, dɛɛ teŋɛ Korowii
         waa aa ɛ kasinteŋ kɛrɛdɛ, dɛɛ nyin nɛn, dɛ dɔ bambile ge.
         3 Ŋɔ hanjeni ge be báa ɔmɛ Korowii dɛ gel ba we-ɛɛla do kaih, dɛ bɛ nɛra dɛɛ ŋwalɛ,
         dɛ bɛ gel sen lɛ ba liire. Báa bagle waa aa wera.
         4 Dɛ ba dɛ ɛ gɛ naa, anee dɛ bagle han-yala báa nyin ba jaranar ne ba bii,
         5 dɛ dɔ nfɛrɛ kɛrɛdɛ, wedoŋa bɛlbwa aa wola toole ba nɛ, dɛ won ba dem tomare ɛɛ, dɛɛ
         ɛ nɛra wedɛɛga, dɛɛ no ba jaranar wa, asɛ nomɛlbwa bɛ Korowii waa la wechɔge dɔ bol.
         6 Ŋɔ bonɔɔna ge be ŋɔ bá dɔ nfɛrɛ wobɛlbwa ta.
         7 Henee chɛ kɛ he gel he we-ɛɛla do wer wobɛlbwa ta ásɛ ba nyiŋi dɛɛ hweli. Dɛɛ bagle
         waa kasinteŋ ne, dɛɛ swɛɛ siwi a ta.
         8 Gel a togre kɛrɛdɛ, nɛra bɛ a wobɛlbwa dɔ dɛ bol, asɛ he dɔma bɛ ya wechɔge bɛlbwa
         dɔ dɛ bol, asɛ sihiih kpo ba.
         9 Gel nɛra baa lɔ bane nɔn ta kɛŋɔ bonɔɔna kɛɛ toli la no kɛŋɔ báa no ba dɔɔranar
         wa. Bá gel ba wa ɛɛ lɛ ba sie wobɛlbwa ta, dɛ bɛ waa begre dɛɛ do ba nyoa,
         10 dɛ bɛ ba kwaa dɛɛ ŋwɛ. Kɛ bá gel ba we-ɛɛla dɔ yarada ba dɔɔranar be. Gɛɛ dɛɛ ba
         gela ya Lɛɛ Korowii waa nɔ yaa dɛ bagle nɔ che ba nɛɛ dɛ dɔ sɔn wobɛlbwa ta.
         11 Suna Korowii aa dɛ sune nɛra nɛɛ leɔ taraken ásɛ nɛra bwa jemɛ, ó lɛɛ ba.
         12 Anomanta gɛ dɛ bagle kɛŋɔ a wer kɛ ya laa sie kpɔ wechɔga bɛlbwa ne harɛ nɔ ta pɛlchɔga
         la bwa ta, dɛ dɔ nfɛrɛ, dɛɛ ɛ waa aa togra, dɛɛ ɔmɛ Korowii ya bere nɔ ta,
         13 dɛɛ kpa gɛ saŋ Yeesu Kristo aa ba o jirima ne ya nao la. Onee Korowiijen ne ya Lɛɛ
         la. O bala taa ya dɔ hwɛga ne silɛɛ kɛrɛdɛ.
         14 O koh ya waa dɛ sewɛ dɛ́ won lɛ yaa le wechɔga bɛlbwa ta, dɛ laa ya doŋa bwa kpɔ
         ya nɛ, dɛ kpɔ yaa ɛ o gbo nɛra yaa swɛɛ siwi wedɛɛga ɛɛ ta.
         15 Bag ba gɛ waa nɔ bwa, dɛ kpɔ he kpegri do ba gbemba, dɛ ja ba, dɛ bɛ gel ba bɛlbwa
         nyiŋi he nyubaah.

1 Lii ba ŋɔ báa pwɛr ba te dɛɛ tɛ nomonome baa dɛ di kpegri te bɛlbwa, dɛɛ no ba deŋna
         wa, dɛ kpɔ ba te kɛ baa dɛɛ ɛ waa aa wera bwaa.
         2 Ŋɔ ba be ba bɛ nɛra bwara wechɔge dɛɛ bol, ba bɛ dɛɛ nagre, báa pwɛr ba te, dɛɛ
         tɛ nomɛlbwa duure.
         3 Maa dɛ ŋɔ naa, ya gbabir fa gɛnɔ. Ya fa ɛ deŋnekpeg tena. Ba fa negre yaa, pɛlchɔga
         ne bodia kpɔ yaa berɛ yoma. Meesɔɔh ne bɔweela bwa nee ya faa so. Nɛra fa hah yaa,
         ya ge hah dɔŋa.
         4 Kɛ ya Lɛɛ Korowii aa le chae waa cha yaa la ne o nyina waa dɛ nyin nɛn ne asɛ ya
         jemɛ a waa la,
         5 o lɛ yaa ta. Ya wedɛɛga waa laa o lɛ yaa ta. Sunaa o sune ya nɛɛ dɛ lɛ yaa ta, dɛ
         sɔ yaa nee ya won do kɛ baa bera kwaa lolɛ yaa. O Domadɛɛge waa kpɔa tɛ yaa o kwaa
         yaa la nɛɛ ya che dɛ dɔ mkpafale.
         6 O Domadɛɛge waa kpɔa tɛ yaa la, ya Lɛɛ Yeesu Kristo waa o koh tɛ yaa kohona.
         7 Korowii aa sune ya nɛɛ dɛ cha yaa dɛ gel ya ɛ nɛndɛɛga ya waa su o siwi la, ya dɔ
         hwɛga kɛ o mkpa aa wola jaga dɔe bwa la ɛɛ ɛ ya konee.
         8 Waa nɔ bwa ɛ kpela. Anomanta dɛɛ berɛ a bagla ɔma ásɛ nɛra baa no Korowii waa dɛ
         yarada la swɛɛ siwi dɛɛ ɛ wedɛɛga. Gɛɛ wera dɛ dɔ tɔnɔ tɛ nomɛlbwa.
         9 Kɛ laa he te kpɔ gɛne wetɔŋla ne gɛ he naanar aa teŋɛ dɔŋa nɛɛ waa bini bagla ta,
         ne nagrenyin, ne Mmara ŋwɛnɛre waa tɔŋla ta. A ta tɔnɔ bɛlbwa dɔe. A ɛ wepuu.
         10 Nɛn waa dɛ ba nɛra baah pegra ne la, bol waa baglo ó gel. Dɛ o ta teŋɔ dɛɛ ɛ aa,
         bol waa baglo ja. Dɛ o ta he nɛɛtena waa la noɛ yaa, he ne o bɛ wobɛlbwa ta pɛ.
         11 Jemɛ kɛŋɔ nɛn waa do gɛ la vɛh kasinteŋ waa la. O gbabir jemɔ kɛŋɔ o dɛ ɛ wechɔga
         gba, kɛ dɛ ge taa ɛ.
         12 Dɛ n tomɛ Aatemes kɛɛ Tichikos he be naa, takapɔ dɛ ba n be Nikopolis warane. N ɛ
         n liire kɛ ń ka so bela alalawo saŋ.
         13 Takapɔ dɛ cha Sɛnos waa ɛ mmara jereme la ne Apolos bá won la ba ŋwɛnɛ la. Bɛ gel
         komɛlbwa baa kpɔ la ŋwɛnɛ la waa hiah ba.
         14 Gel yabala bwa hweli wedɛɛga ɛɛ, dɛɛ cha nɛra aa hiah ba, dɛ bɛ nɛra baa wola tɔnɔ
         dɔe ɛ.
         15 Nɛra n ne baa lɔ bonɔ la bwa dɛ nae. N dɛ na nɛra baa dɛ nyin yaa ya ne baa yarada
         Yeesu la. Kórowii cha he bwa.FaelemnFaelemnFaelemnFaelemnFaelemn

1 Men Pɔɔl baa koh Yeesu Kristo waa dɛ do mɛ dea la, ne ya dɔŋ Timotii chwerɛ tɔn nɔ
         dɛɛ tɛ ya dandɛɛge Faelemɔn waa bera ɛ ya dɔŋ tom-ɛɛ ge la,
         2 ne ya nimambie Apia, ne ya dɔŋ Akipus ya ne waa chega dɛ yo dɛɛ tɛ Korowii o toma
         nɔ ta la, ne asɔre tena baa dɛ cheme he dem la bwa.
         3 Ń Naa Korowii ne ya Dɔɔ Yeesu Kristo cha heya, dɛ tɛ heyaa bosɔɔhna.
         4 N Korowii soŋa bini te bɛlbwa, n dɛ yerɛ he Faelemɔn sɔn dɛ kpɔ jam dɛɛ tɛ Korowii,
         5 dɛkalkɛŋɔ n no he nyina haa dɛ nyin Korowii nɛra bwa ne gɛ haa dɛ yarada ya Dɔɔ Yeesu
         la wa.
         6 Waa maa dɛ soŋe Korowii laanee kɛŋɔ nyopɛo la he ne o nɛra aa dɔa hɛɛ yaradao la
         chae kɛrɛdɛ, ásɛ he won jemɛ wedɛɛga te bɛlbwa Korowii aa dɛ nyin o cha yaa ya won
         dɔ, pɛɛ ya ne Yeesu Kristo aa pɛa la nomanta.
         7 N dam, he nyina haa dɛ nyin Korowii nɛra la dɛ do mɛ gbemba dɛ gel n sie ɛɛ lɛ taeh,
         dɛkalkɛŋɔ he dɛ nyiŋ ba dɛɛ do ba gbemba.
         8 He nɛnnyin nomanta, n dɛ nyin kɛ n soŋe waane. N fe dɔ ŋwɛnɛ Yeesu Kristo be pera
         kɛŋɔ ń di kpegri he nɛɛ dɛ ŋɔ hé ɛ gɛ aa wera kɛŋɔ he ɛ, kɛ maa gɛɛ ɛ.
         9 Nyina haa dɛ nyin nɛra la taa n che dɛɛ soŋe, nyiŋi gɛ men Pɔɔl aa ɛ banjena, ne
         dea baa koh Yeesu Kristo waa dɛ do mɛ nɔ ta dɛ no n waa nɔ.
         10 He nɛndɔɔle Onisemɔs waa ɛ n bie Yeesu Kristo be pera la naa taa n che dɛɛ soŋe waa
         nɔ. Gɛ saŋ baa do mɛ dea la taa n bol Yeesu waa baglo o kpɔ o te tɛo.
         11 Wubwa la dɛ o ta tɔnɔ dɔe tɛɛ, kɛ taraken te o dɔ tɔnɔ tɛ ya bwa.
         12 N gelɔ wɛɛ ba he be kɛŋɔ n gbagba bie maa dɛ nyinu n bambile bwa ne la.
         13 N fe dɛ nyin kɛ o do n be bonɔ dɛ́ che he naa ta dɛɛ cha mɛ n dea doe nɔ baa koh
         Amanesoma la waa dɛ do mɛ nɔ ta.
         14 Kɛ maa nyin n ɛ wobɛlbwa dɛ le he habɔɔ dɛ n ta he be ŋɔe, asɛ a ba ɛ kɛŋɔ n dɛ di
         kpegri he nɛ. N dɛ nyin kɛŋɔ wedɛɛge haa ɛ la le he gbabir bambile bini.
         15 Bɛl lole naa, Korowiirii ŋɔa o ken le he nɔn ta tama mɔɔ dɛ berɛ ba hé ne o so ka
         tonɛ.
         16 O ta he nɛndɔɔle gbo ɛɛ kpa. O ɛ he nimedɛɛge ya Dɔɔ Yeesu be pera. Gɛ n kwara aa
         dɛ nyin o waa nɔ, n jemɔ kɛ he te ɛɛ nyin o waa gwaa gɛ, dɛkalkɛŋɔ o ɛ he nɛndɔɔle
         ne he nime tenten ya Dɔɔ Yeesu be pera.
         17 Dɛ he jemɔ kɛŋɔ n ne he bwa ɛ beŋkpoŋ aa, lɛo kɛŋɔ haa dɛ ba n lɛɛ ken.
         18 Dɛ o fa ɛɛ wechɔga ane, kɛɛ dɛ he kem bɛlee o dio, kpɔ pɛɛ mɛ.
         19 N Pɔɔl gbagbaa chwerɛ gɛ waa nɔ bonɔ kɛŋɔ mɛɛ bɔe kemee la. Kɛ jemɛ kɛ he gba di
         n kem Korowii mkpa la haa chegɛ n nɛɛ dɛ dɔ la ta.
         20 Anomanta n dam, gel n ge dɔ tɔnɔ dɛ le nyopɛo n ne haa chegɛ Yeesu Kristo nɛɛ dɛ
         dɔ la ta ásɛ n baah sɔɔh mɛ.
         21 N jemɔ kɛŋɔ hɛɛ no n waa nɔɔ dɛ ɛ gwaa gɛ kwara. A waa n chwerɛ tɔn nɔ la.
         22 Anɔ la ge aa jaa laanee kɛŋɔ nyin dea dɛɛ cheg mɛ. N dɔ hwɛga kɛŋɔ Korowii ɛɛ no
         he wesoŋa haa dɛ soŋo dɛɛ tɛ mɛ laanee asɛ dɛ berɛ kpɔ mɛ ba tɛ heyaa ja.
         23 Epafras baa koh Yeesu Kristo waa dɛ do n ne on dea la dɛ nae.
         24 Gɛɛ Maak ne Aristakus ne Demas ne Luk baa ɛ n bala tom-ɛɛra la gee nae.
         25 Yá Dɔɔ Yeesu Kristo cha heya. Aamen.HibruHibruHibruHibruHibru

1 A saŋ la dɛ Korowii chegɛ o keamere nɛɛ dɛɛ bol waa ya naanar be. Kera aŋwɛnɛ bwaa
         o bol waa ba be. Dɛ ŋwɛnɛre waa chegɛ a ta dɛɛ bol waa ba be fuuh.
         2 Fini tɔpera nɔ aa ka mun nɔ te, o Bie nɛɛ o che dɛɛ bol waa ya be. Korowii Bie nɔɔ
         o kpɔ cheg kɛŋɔ o toole naa, onee lole dɛ dɔ komɛlbwa. O nɛɛ Korowii che dɛ ta komɛlbwa.
         3 He na o jirima waa dɔa, dɛ he na jirima Korowii aa dɔa. Gɛ Korowii aa doa o ge den
         do kati. O wobol dɔ kpegri. A kpegrii lawɛ komɛlbwa kpoŋe. Korowii Bie la aa laa ya
         wechɔga kpɔ ya nɛɛ tonɛ la, o kaa so nomombɔr nyundua Korowiijen dig ta,
         4 dɛ gwaa nyundua toroma bwa, gɛ sɔn Korowii aa tɛo la aa gwaa ba sɔn la.
         5 Korowii ta o nyundua toroma la bɛlbwa be ŋɔe ŋɔ, "N Biee hen. Fini n berɛ he Mɛɛ"
         bwa. O ta ba bɛlbwa waa bolɛ ŋɔ, "Mɛɛ ɛ o Mɛɛ, asɛ o ɛ n Bie" bwa.
         6 Korowii aa dɛ ba o Bie waa lɔ o be logla la harɛ ta toma la, o bolɔ ŋɔ, "A chɛ kɛ
         nyundua toroma bwa ɛɛ tomɔ,"
         7 dɛ bol nyundua toroma la ge waa ŋɔ, "O gelɔ o nyundua toroma do kɛŋɔ peu ne ninlao."
         8 O bol o Bie la waa ja, dɛ ŋɔ, "Korowii, he kora ɛɛ cheo dɛɛ la saŋ bɛlbwa. Kasinteŋii
         hɛɛ ba kpoŋa dɛɛ di kora he nɛra nɛ.
         9 He dɛ nyin waa aa togra dɛ ki waa aa wola togrɛ. A waa Korowii haa dɛ tomɔ la lee
         ŋɔ hé ɛ kooro, dɛ tɛɛ bosɔɔhna ne sɔnjen dɛ gwaa he bala bwa la."
         10 Korowii berɔ ŋɔ, "Nomoa, wobɛlbwa mumpar la, hen ta harɛ. Kwaa aa lɔ nyundua ge nɔ,
         he nɔn tomaa a bwa.
         11 A bwa ɛɛ chɔgoo, aa wola lee do kpa, kɛ he te ɛɛ do lee dɛɛ la. A bwa ɛɛ ba ɛ kombenaa
         kɛŋɔ yal yon hɛh la.
         12 Hɛɛ kpɔa bil kɛŋɔ yal hɛoh waa, ba yon kpɛrɛwo bil la. Aa begroo, aa wola won do
         wer kɛ konfala saŋ bɛlbwa wee kpa. Kɛ he te ɛɛ do gɛ haa doa saŋ bɛlbwa, asɛ he bene
         ge aa jagaa dɔ bwa."
         13 Korowii nyundua torome besoo bee o ŋɔ, "So nomombɔr n dig ta asɛ n ba he dɔma ne
         harɛ he tigri ba nɛɛ," bwa nɔ?
         14 Korowii bonɔɔna laa o nyundua toroma la te naa? Nɛra Korowii aa ba lɛ la waa o yon
         dɛ tomɛ o nyundua toroma la ásɛ baa cha o nɛra la.

1 Gɛɛ a do te naa, a chɛ kɛ ya do sie dɛ nyiŋi waa yaa noa la kɛrɛdɛ, asɛ dɛ bɛ ba
         koni dɛ nyogre ŋwɛnɛ.
         2 Waa Korowii faa kpɔa tɛ o nyundua toroma ba bol la ɛo kɛ mmarakpeg bɛl. Nomɛlbwa
         waa wola a ta teŋɛ la, ba tɛr o deŋne gɛ aa chɛa.
         3 A do gɛ naa, ya lɛɛ waa nɔ aa gwaa nyundua toroma waa la kohona nɔ, dɛ ya vɛah aa,
         ɛrɛɛ yaa ba ɛɛ dɛ leɔ? Ya Dɔɔ Yeesu gbagba fa tɔ sie bol ya lɛɛ waa nɔ, asɛ nɛra baa
         noa ge di danseɛ ya be kɛ a ɛ kasinteŋ.
         4 Korowii gbagba chegɛ nyokpowaa ne wekpega ɛɛ ta, ne o Domadɛɛge waa kpɔa bɔne nɛra
         gɛ waa dɛ nyin la ta dɛ di a danseɛ.
         5 Nɛra baa dɛ ba le doe yaa dɛ bol ba waa nɔ, o ta ban kpɔe do nyundua toroma lɔga.
         6 Ba chwerɛ Korowii Tɔn bini bobɛl ŋɔ, "Korowii, nɛn gee bɔkwa asɛ hɛɛ lii o waɔ? Nɛwɛnyini
         gee bɔkwa hɛɛ dawɛ o waɔ?
         7 Tamaa kenii he gel nyundua toroma gwaalo. He gelɔ o dɔ jirima, asɛ komɛlbwa ɛɛ tɛo
         duure,
         8 dɛ kpɔ komɛlbwa do o lɔga." Waa kpɔ komɛlbwa do nɛwɛnyini lɔga nɔ, a baglɔ kɛŋɔ komɛlbwa
         toole waa wola o kpegri dɔe. Kɛ ya ta nae kɛŋɔ kwaa bwa aa lɔ nɛwɛnyini lɔga mɔɔ.
         9 Kɛ ya dɛ na Yeesu te kɛŋɔ Korowii aa ba o ne harɛ asɛ nyundua toroma gwaalo tama,
         asɛ waa na wahala dɛ sewɛ la, o tɛo jirima dɛ gel komɛlbwa ɛɛ tɛo duure. Korowii alaworomɛɛ
         o sewɛ tɛ nɛwɛnyini bwa la.
         10 Korowiirii ta komɛlbwa, asɛ a che o kpegri ta komɛlbwa ge do le. Waa gela Yeesu na
         wahala la, magraa a magre kɛrɛdɛ. Waa dɛ nyin o lɛ nɛndamanta dɛ gel ba ɛ o bii, dɛ
         do o be dɛ dɔ jirima la waa o gel Yeesu waa ɛ ba Sitɔɔ la gbagba kpɔ a gɛ ŋwɛnɛ la
         ta dɛ na wahala dɛ́ won ɛ ba Sitɔdɛɛge kɛrɛdɛ ka tonɛ dɛ lɛɛ ba la.
         11 Yeesuu laa nɛwɛnyini doŋa dɛɛ kpɔ ba nɛɛ dɛ gel ba ɛ Korowii nɛra. O ne nɛra waa
         laa doŋa dɛɛ kpɔ ba nɛɛ la bwa Mɛɛ beŋkpoŋ. A waa aa wola on sihiih ɛ kɛŋɔ o yer ba
         o nimanar la.
         12 O ŋɔ Korowii be ŋɔ, "Mɛɛ bol he waa haa ɛa n nimanar bee. Mɛɛ kpɛɛree ba chema binii."
         13 O toolo berɛ ŋɔ, "Mɛɛ kpɔ n tenee tɛ Korowii dɛ yaradao," dɛ berɛ ŋɔ, "N ne bechale
         Korowii aa tɛ mɛ laanee la."
         14 Nɛra Yeesu aa dɛ yer ba bechale la, baa ɛ nɛwɛnyina dɛ dɔ bwadabii ne chal nomanta
         la, o gbabir baa berɛ nɛwɛnyini dɛ do kɛ ban, dɛ dɔ bwadabii ne chal. O ɛ gɛ, ásɛ
         dɛ won che o seo waa dɛ ba sewa ta dɛ chɔg naate seo aa tɛo kpegri nɛra nɛɛ la. Onee
         Bɔnsam.
         15 Yeesu ɛ ken ásɛ dɛ won lɛ nɛra baa koh seo ɔma waa dɛ ɛ yoma ba soga bini bwa la.
         16 Ya jemɔ kɛŋɔ kasinteŋ, nyundua toroma laa o cha nɔ, Abraham naanaree o cha.
         17 Dɛ a chɛ kɛ o do gɛ Abraham naanar la aa doa ŋwɛnɛ bɛlbwa ta. Gɛɛ o ɛ dɛ́ won tomɛ
         Korowii kɛŋɔ ba Sɔfore Nomoa kasinteŋ ne dɛɛ na ba sum, dɛ won dɛɛ soŋe ba wechɔga,
         dɛ won dɛɛ kwaa ba ne Korowii baah.
         18 Bɔnsam daahno na dɛ ɛo hɔhɔrɔwa ó fe ɛ wechɔga, kɛ o ta on wone. Anomanta wɛɛ wonoo
         cha nɛra Bɔnsam aa dɛ daah ba dɛ na la.

1 Anomanta n bala Korowii nɛra waa le ya ne he bwa tɛ o te, hé ta sie nyiŋi Yeesu
         na. Korowiirii tomɔ ŋɔ ó ba ɛ ya waa yaa dɛ yarada nɔ Sɔfore Nomoa.
         2 O waa dɔ kasinteŋ Korowii waa kpɔɔ ŋɔ ó ɛ o toma la be kɛŋɔ Mosis faa dɛ nyiŋi Korowii
         nɛra nɛɛ o waa dɔ kasinteŋ wobɛlbwa ta la.
         3 Nɛn do dem aa, nɛra dɛ kpɛɛro dɛ gwaa dem la. Gɛɛ Yeesu ge do. A chɛ kɛ ba kpɛɛro
         gwaa Mosis,
         4 dɛkalkɛ dem bɛlbwa waa ɛ dem la, dɛ nɛnee doo. Korowii gee ta komɛlbwa.
         5 Mosis aa ɛ Korowii bonɔɔ dɛɛ nyiŋi Korowii nɛra waa bwa ta la, dɛ o waa dɔ kasinteŋ
         taeh, kɛŋɔ bonɔɔ kasinteŋ te wa aa dɔ kasinteŋ o dɔɔ be la. Dɛ o dɛ bol waa Korowii
         aa ba bol kerekere la nɛra be.
         6 Kɛ Yeesu Kristo te kasinteŋ waa dɔa la, Korowii Bie on, asɛ o ɛ Korowii nɛra bwa
         nomoa. Ya yarada yaa dɔa Yeesu Kristo nɛɛ, ne hwɛga yaa dɔa ya sie lɛ a ta la, ya
         lawɛ a bini kpoŋe kiŋkiŋ naa, Yeesu Kristo nɛraa yan.
         7 Anomanta Korowii Domadɛɛge bolɔ ŋɔ, "Dɛ he no Korowii waa fini naa,
         8 he bɛ deŋnekpeg ɛ kɛŋɔ he naanar faa ɛ deŋnekpeg dɛ vɛh o waa noe dɛ jo o nɛɛ la.
         9 He naanar bene fifraanaarɛ baa dia kpɔg baah la, ba daah mɛ na dɛ na waa maa ɛa bwa.
         10 Anomanta n baah di gɛ nɛra la nɛ, asɛ n ŋɔ ba bambile ta n waa lawɛ bwa. Ba vɛh n
         waa ta teŋa.
         11 N baah naa dia la, n ŋwɛɛrɔ ŋɔ, ’Baa ona maa tɛɛ ba ŋɔ bá ba onɛ gɛ maa dɛ onɛ la
         dɔe ba bwa.’ "
         12 Anomanta yabala, hɛ́ɛ nyiŋi kɛrɛdɛ asɛ he bini bɛlbwa bɛ liichɔga ba dɔ kɛŋɔ waa
         Korowii waa lole saŋ bɛlbwa dɛ gbo ɛ Korowii laanee yarada, dɛ ba vɛh o waa ta teŋa.
         13 Anomanta hɛ́ɛ ja dɔŋa tɔperee bwa mɔɔ tɔpere la o Domadɛɛge aa bol o waa dɛ ŋɔ "fini"
         la garɛ, asɛ wechɔga bɛ heyaa ba negre, he deŋne ba do kpegri.
         14 Gɛ ya yarada aa doa le mumpar la, dɛ ya wono che gɛ kiŋkiŋ ka tel wobɛlbwa jaga aa,
         dɛ ya ne Yeesu Kristo pɛo wobɛlbwa ta.
         15 Korowii Tɔn bolɔ ŋɔ: "Dɛ he no Korowii waa fini naa, he bɛ deŋnekpeg ɛ kɛŋɔ he naanar
         faa ɛ deŋnekpeg dɛ vɛh o waa noe dɛ jo o nɛɛ la."
         16 Dɛ lepetenaa no Korowii waa dɛ ɛ deŋnekpeg dɛ vɛh o waa noe dɛ jo o nɛɛ nɔɔ? Nɛra
         Mosis aa tɔ ba sie dɛ le Ijipt harɛ la bwaa ɛ deŋnekpeg la.
         17 Lepetena nɛɛ Korowii baah di bene fifraanaarɛ nɔɔ? Nɛra baa ɛ wechɔga dɛ serewe kpɔg
         baah la, ba nɛɛ o baah di.
         18 Korowii aa ŋwɛɛra ŋɔ baa ona waa tɛɛ ba ŋɔ bá ba onɛ la dɔe ba la, dɛ lepetena bee
         o ŋɔ gɛ nɔɔ? Nɛra baa ɛ deŋnekpeg la bee o ŋɔ gɛ.
         19 He ta nae kɛŋɔ ba yarada bɛ dɔe waa Korowii aa wola ban ŋwɛnɛ tɛɛ ba dɔ ona waa dɔa
         tɛɛ ba la aa?

1 Korowii nyoa waa bagɛ nɛra ona waa ŋɔa bá ba onɛ la ta lole. Anomanta hé gel ya
         nyiŋi kɛrɛdɛ asɛ he bɛlbwa bɛ a gɛ nyobaga la ba paŋɛ.
         2 Gɛ yaa dɛ no Korowii Amanesoma nɔ nɔ, gɛɛ ba ge noa. Kɛ ba te aa noa la, a ta tɔnɔ
         leɛ tɛɛ ba, dɛkalkɛŋɔ ba ta an yaradae.
         3 Ya te nɔ, ya dɛ yarada Korowii waa la, anomanta Korowii ɛɛ geloo ya onɛ ona waa dɛ
         onɛ la bɛl. Ba chwerɛ Korowii Tɔn bini ŋɔ: "N baah naa dia la, n ŋwɛɛrɔ ŋɔ baa ona
         maa tɛɛ ba ŋɔ bá ba onɛ gɛ maa dɛ onɛ la dɔe ba bwa." A ta baglɛ kɛŋɔ ona toole kpa.
         Gɛ saŋ Korowii aa ta harɛ la, dɛ o ɛ o wobɛlbwa tonɛ dɛ te onɛ.
         4 Korowii Tɔn bobɛl bol tɔpenuanɛ wee la waa ŋɔ, "Korowii aa tonɛ o toma bwa la, o
         onɔ tɔpenuanɛ wee la ta,"
         5 asɛ bela yaa dɛ bol o waa nɔ baglɔ kɛŋɔ: "Baa ona maa tɛɛ ba ŋɔ bá ba onɛ gɛ maa
         dɛ onɛ la dɔe ba bwa."
         6 A baglɔ kɛŋɔ nɛra bane ta lole dɛɛ ba a gɛ ona la dɔe. Aa chegɛ a saŋ la tena baa
         no Korowii Amanesoma nɔ deŋnekpeg ta asɛ ba paŋɛ Korowii ona la,
         7 Korowii berɔ kwaa do tɔpefale, dɛ pa o sɔn "fini." A habɔɔ aa bigra la, Korowii chegɛ
         Devid nɛɛ dɛ bol gɛ tɔpere nɔ wa. Anee n faa bol la: "Dɛ he no Korowii waa fini naa,
         he bɛ deŋnekpeg ɛ."
         8 Josua aa ba a saŋ la tena ne ba harɛ ta la, dɛ ba fe dɔ ona Korowii aa bol o waa
         la aa, Korowii fe ta berɛ bol tɔpefale waa kpa.
         9 He nyiŋo na naa, ona Korowii aa kwaara cheg o nɛra la ta lole bá ba onɛ, kɛŋɔ Korowii
         aa ona tɔpenuanɛ wee la ta la.
         10 Nomɛlbwa waa dɛ onɛ ona Korowii aa dɛ onɛ la, dɛ o onɛ o toma bwa ta kɛŋɔ Korowii
         aa onɛ o toma ta tɔpenuanɛ wee la ta la.
         11 Anomanta hé gel ya swɛɛ siwi dɛ dɔ gɛ ona la. A ta chɛ kɛ bɛlbwa ɛ a saŋ la tena
         deŋnekpeg la dɔŋ dɛ ba paŋɛ gɛ ona nɔ.
         12 Korowii waa waa bola do kɛ kon o siwi aa lole, dɛɛ ɛ toma. A nyɛgre ge gwaa naŋgɔse
         bɛlbwa, hale dɛ fe won pere hweera le lileo ta, dɛ won jo sema bini, hale dɛ fe won
         pere hoga ne fɔɔla baah. A wono dɛɛ jemɛ nɛwɛnyini liire ne o wesɔɔhla bwa.
         13 Korowii kontaale bɛlbwa toole dɛ won kpɔ o te sɔɔh. Wobɛlbwa chɔ baŋ o be wɛɛ nao.
         Onee yaa ba ya waa yaa ɛa harɛ bonɔ bwa taara dɛ bagle.
         14 Ya dɔ Sɔfore Nomonjen waa wona la Korowii sie tenten. Onee Korowii Bie Yeesu la.
         Anomanta hé gel ya lawɛ o waa la yaa dɛ yarada la bini kpoŋe kiŋkiŋ.
         15 Ya Sɔfore Nomonjen yaa dɔa la ta nɛn waa wola ya nɛɛ sune ya gwɛgra nɔ ta ɛɛ. Daahna
         bɛlbwa soosiwi toole Bɔnsam aa wola on daahnɛ kɛŋɔ waa dɛ daah yaa nɔ. Kɛ o chegɔ
         kiŋkiŋ, o ta wechɔga ɛɛ.
         16 Anomanta, hé gel ya lɔ bambile dɛ tel Korowii waa dɛ sune nɛra nɛɛ dɛɛ cha ba la
         sie. Wɛɛ na ya sumii dɛɛ cha yaa gɛ saŋ aa hiah yaa.

1 Sɔfore Nomoa bɛlbwa waa dɛ ɛ toma Korowii Dea la, o dɔŋa nɛwɛnyini binii ba yon leo,
         dɛ kpɔɔ ŋɔ ó ɛ Korowii toma dɛɛ tɛɛ ba, dɛ kpɔ jam kwaa dɛɛ tɛ Korowii, dɛ kpo kondɛɛra
         dɛ fuah dɛɛ tɛo ba wechɔga wa.
         2 A gɛ Sɔfore Nomoa nɔ ɛɛ wonoo dɛɛ sune nɛra baa wola waa jemɛ dɛɛ koni la nɛ, dɛkalkɛŋɔ
         o gba kwaraa ta kpegri dɔe dɛ́ won dɛɛ vɛh wechɔga ɛɛ.
         3 Gɛ o yon kpo kwaa ɛ saraha dɛɛ tɛ nɛra ba wechɔga waa la, gɛɛ wɛɛ ba ɛɛ dɛɛ tɛ o
         tenten, dɛkalkɛŋɔ o gba ge dɛ ɛ wechɔga.
         4 Sɔfore Nomoa ɛɛ nɔ ɛ wejena. Nomɛlbwa toole dɛ gbagba won le o te dɛ ɛ a gɛ toma
         nɔ, nemenɛ Korowii aa leo kɛŋɔ waa le Aarɔn o ɛ bɛl la.
         5 Gɛɛ a do Yeesu Kristo ge aa wola o te gbagba leɛ Sɔfore Nomoa toma aa ɛ wejena nɔ
         ta. Korowiirii ŋɔ o be ŋɔ, "N Biee hen, fini n berɛ he Mɛɛ."
         6 Korowii bol bobɛl ge ŋɔ, "Hɛɛ ɛ Sɔfoo saŋ bɛlbwa, kɛŋɔ Mɛlkesɛdɛk faa ɛ Sɔfo la."
         7 Yeesu aa lɔ harɛ ta la, dɛ wii ne siniire nee wɛɛ soŋe komɛlbwa dɛɛ le Korowii be.
         Dɛ Korowii dɔ kpegri dɛ́ leo seo ta. Waa pwɛra dɛɛ no Korowii deŋna waa la nomanta,
         dɛ Korowii dɛ no o wesoŋa.
         8 Yeesu ɛ Korowii Bie, kɛ o na wahala, dɛ che a ta dɛ won pwɛr o te dɛ no o Mɛɛ deŋna
         wa.
         9 Waa wona teŋɛ o Mɛɛ ŋwɛnɛ ta kɛrɛdɛ ka tonɛ la, o berɛ nɛra baa dɛ teŋɛ o Yeesu ŋwɛnɛ
         ta bwa Lɛɛ, bá che o nɛɛ dɛ dɔ lɛɛ aa wola jaga dɔe bwa.
         10 Korowii bol o waa dɛ ɛo Sɔfore Nomoa kɛŋɔ Mɛlkesɛdɛk faa ɛ Sɔfo la.
         11 Waa yaa dɔa dɛ́ bol he be dɛ le gɛ waa nɔ ta la warɔ, kɛ a bini bagla kpegri, dɛkalkɛŋɔ
         haa waa mun no.
         12 Haa lea hweli waa nɔ bigro, a chɛ kɛ saŋ nɔ he fe aa jema dɛɛ bagle nɛra a wa. Kɛ
         he ta do kɛ nɛra baa pa mun dɛɛ hweli Korowii wa, asɛ a chɛ kɛ ba le mun ta dɛ bag
         ba a wa. A fe aa chɛ kɛ he won dɛɛ di kondikwaa tenten la, elee he taa ɔr.
         13 Nomɛlbwa o taa dɛ ɔr Korowii waa ta la, bechalaa on. Waa waa jemɛ, waa wedɛɛga aa
         dɛ su Korowii siwi jemɛ.
         14 Nomonomee dɛɛ di kondikwaa tenten. Banee ɛ waa ben, dɛ jemɛ wedɛɛga ne wechɔga.

1 Yaa jemɛ Yeesu Kristo welogla la nomanta la, siee a chɛ kɛ yaa kaa, dɛɛ la nomonome
         bini. Yaa berɛ pa mun bol gɛ aa chɛ kɛ ya charɛ liire le ya wechɔga aa dɛ kaa ya nɛɛ
         seo ta la ta, ne gɛ aa chɛ kɛ ya yarada Korowii dɛ kpɔ ya te tɛo waa kpa.
         2 Yaa berɛ bol Korowii nee sɔe wa, ne nɔɔra kpɔe dɛ dawɛ nɛra nɛ, ne gɛ lala bwa aa
         ba ir seo ta, ne gɛ Korowii aa ba bol nɛra waa dɛ pa bole dɛ bɔ ba ba wechɔga kem
         aa wola jagaa dɔ waa kpa.
         3 Dɛ Korowii sɛoh waa, yaa gel anɔ bwa waa baglaa, dɛ kaa sie.
         4 Nɛra baa yarada Korowii waa ka la, ɛrɛɛ bá ɛ dɛ charɛ ba liire dɛ le ba wechɔga
         ta dɛ berɛ yaradao jaɔ? Korowii chaah ba sie o waa nɔ ta ka, asɛ ba na Korowii doa
         koŋkɛɛle la som la bɛl, asɛ dɛ tɛɛ ba o Domadɛɛge la ka.
         5 Ba no Korowii waa la dɛ jemɛ wera aa wera, dɛ dɔ kpegri baa dɛ ba dɔe tɔpere waa
         lɔ sie dɛɛ ba bala la ta ane.
         6 Anɔ bwa habɔɔ la, ba gel Korowii waa ba faa dɛ yarada la! A kpegri kɛ ba charɛ ba
         liire dɛ le ba wechɔga ta dɛ berɛ ba yaradao, dɛkalkɛŋɔ ba kaa ɛ kɛŋɔ baa kwaara kpaa
         Korowii Bie la dɛɛ pɛl o dagagre ta, dɛ gel sihiih kpoo nɛra baah ta. Ba ɛo dawɛ ba
         nyu ta.
         7 Harɛ bɛlbwa bwaala aa dɛ nɛ o ta wɛɛ ɛ kondikwaa dɛɛ tɛ nɛra baa dɛ parɔ la, Korowii
         ɛɛ geloo o ɛ harɛdɛɛge.
         8 Kɛ dɛ harɛ bɛlbwa le kpɔga ne sɔɔhne aa, o ta tɔnɔ dɔe. O chegɛ Korowii taahna nyoa.
         Baa fuuh.
         9 N dandɛɛga, yaa dɛ bol anɔ bwa nɔ, he te la, he wa aa yaa gwaŋɛ. Ya jemɔ kɛ he we-ɛɛla
         ɛɛ do werii a bagle kɛŋɔ Korowii lɛ heya.
         10 Korowii ta nɛn waa wola waa ɛ a ŋwɛnɛ ta ɛɛ, a ba ɛ kɛŋɔ wɛɛ soh he tondɛɛga haa
         dɛ ɛ, ne gɛ haa dɛ nyinu dɛ koh a waa cha o nɛra dɛ taa cha ba la waa.
         11 Ya dɛ nyin kɛŋɔ he bɛlbwa swɛɛ siwi gɛ dɛ ka tonɛ ásɛ dɛ won dɔ kon haa dɛ hwɛgɛ
         o ta la.
         12 Yaa nyin kɛ he bwara hwah heya. Ya dɛ nyin he kpɔ nɛra baa lawɛ bambile dɛɛ yarada
         Korowii asɛ o tɛɛ ba kwaa waa bag ba nyoa la da.
         13 Korowii bagɛ Abraham nyoa. Waa bagɔ nyoa la, komɛlbwa aa wola toole dɛ gwaalo la,
         o gbagbaa o ŋwɛɛ, dɛ ŋɔ,
         14 "N ŋwɛɛrɔ kɛŋɔ mɛɛ kwaa he wobɛlbwaa tɛɛ, dɛ tɛɛ naanar kohona."
         15 Abraham ge wono lawɛ bambile aaa, dɛ ba dɔ kon Korowii aa bagɔ nyoa la.
         16 Dɛ nɛn dɛ ba ŋwɛɛra aa, kon waa gwaaloo o yon ŋwɛɛ, asɛ ba jemɛ kɛ kasinteŋii wɛɛ
         bol, dɛ tɔŋla bɛlbwa teŋo.
         17 Dɛ Korowii dɛ nyin o bagle nɛra baa dɛ ba kon waa bag ba nyoa ŋɔ wɛɛ ɛo tɛɛ ba la
         kɛŋɔ waa o liire chara ba bwa, a waa o ŋwɛɛ la.
         18 Korowii bagɛ nyoa dɛ ŋwɛɛ o tenten ja. Webele anɛ nɔ gelɔ nyobaga la do kpegri, dɛkalkɛŋɔ
         Korowii aa won teŋe nyosone. Anee dɛ do ya nɛra yaa ba Korowii be ŋɔ ó lɛ yaa la
         gbemba, asɛ ya won do kpegri ya hwɛga yaa dɛ hwɛgɛ o nɛɛ la ta.
         19 A gɛ hwɛga nɔɔ dɛ gel ya bambile won che bobeŋkpoŋ, asɛ ya che kɛrɛdɛ. Hwɛga nɔ nomanta,
         a kaa ɛ kɛŋɔ ya won Korowii bodɛɛge bela pateesahjen faa tɔa nɛmpɛɛne aa wola bela
         jo la joe.
         20 Yeesu aa ɛ Sɔfore Nomoa dɛɛ la saŋ bɛlbwa kɛŋɔ Mɛlkesɛdɛk la, o koh ya waa dɛ tɔ
         sie ya nɛɛ jo bela mɔɔ ya ge ba.

1 A gɛ Mɛlkesɛdɛk nɔ, dɛ Salem kooroo on, asɛ o ɛ Nemenɛ Korowii Sɔfo. A saŋ la Abraham
         aa le laa waa kaa yo dɛ pɔ koranar banaarɛ bane nɛɛ dɛɛ ba la, Mɛlkesɛdɛk chemo dɛ
         swee andɛɛga tɛo.
         2 Belaa Abraham bɔne kwaa waa dɔa laa la ta bwa bini bɔre fi dɛ kpɔ bɔrbeŋkpoŋ tɛo.
         Mɛlkesɛdɛk sɔn la munii "Waa aa Togra Kooro." Salem ge munii "bambisɔɔhna." Anomanta
         dɛ "Bambisɔɔhna Kooroo" on.
         3 Mɛlkesɛdɛk ta nya ne mɛɛ dɔe ya jemɛ. O ta lolanar dɔe. O ta lola tɔpere ne sewa
         tɔpere gba dɔe ya jemɛ. O ɛ Sɔfo saŋ bɛlbwa dɛɛ la aa wola jaga dɔe kɛŋɔ Korowii Bie
         la ken.
         4 He na gɛ waa ɛ nɛnjen kenɛ? Ya nabaa Abraham o sɔn aa lea kohona la, o gbabir bɔne
         kwaa waa dɔa o laa ta bwa bini fi dɛ kpɔ bɔrbeŋkpoŋ tɛo.
         5 Lewi naanar baa ɛ Sɔfore la, Mosis Mmara la ŋɔ ba bwɛɛ tena la bɛlbwa ɛɛ bɔne o kwaa
         bini bɔre fi dɛ kpɔ bɔrbeŋkpoŋ dɛɛ tɛɛ ba. Kɛ Abraham naanaree ba bwa ge gba.
         6 Lewi dea laa Mɛlkesɛdɛk le. Kɛ Abraham ge bɔne o kwaa bini bɔre fi, dɛ kpɔ bɔrbeŋkpoŋ
         tɛo, asɛ Mɛlkesɛdɛk swee andɛɛga tɛ o kwaara Korowii aa bagɔ nyoa la.
         7 Ya bwa jemɔ kɛŋɔ nomoaa sweera dɛɛ tɛ bechala.
         8 Lewi luge ta Sɔfore baa dɛ lɛ kwaa fi bɛlbwa bɔrbeŋkpoŋa la, ba dɛ sewɛ. Mɛlkesɛdɛk
         te aa lɛa la, Korowii Tɔn baglɔ kɛŋɔ o lole saŋ bɛlbwa.
         9 Lewi luge ta Sɔforee dɛɛ lɛ kwaa fi bɛlbwa bɔrbeŋkpoŋa. Kɛ yaa wonoo ŋɔ o nabaa Abraham
         aa bɔne o kwaa bini bɔre fi dɛ kpɔ bɔrbeŋkpoŋ tɛ Mɛlkesɛdɛk la, Lewi gba tɛo.
         10 Dɛ ba ta Lewi lolɛ mɔɔ, kɛ yaa wonoo ŋɔ o ta ɛ o nabaa Abraham dwee dɛ taa ba bala
         a gɛ saŋ Mɛlkesɛdɛk aa cheme Abraham la.
         11 Gɛ saŋ Korowii aa tɛ o nɛra Mmara la la, gɛ saŋee Lewi dea tena pa mun dɛɛ di sɔfore.
         Dɛ nɛra fe ɛɛ wonoo che saraha Lewi dea Sɔfore la faa ɛa dɛɛ tɛɛ ba la ta dɛ ɛ nɛndɛɛga
         ka tonaa, a fe ta hiaih kɛŋɔ Sɔfo waa do kɛŋɔ Mɛlkesɛdɛk berɛ ba dɛ gel onɔ la waa
         le Lewi dea dɛ do kɛŋɔ Aarɔn.
         12 Dea o tena aa dɛ di sɔfore la, o beraa, a chɛ kɛ mmara la ge berɛ.
         13 A gɛ waa nɔ yaa dɛ bagle nɔ, ya Dɔɔ Yeesu waa yaa bol la. O ge dea waa le o ta la
         korɛ Sɔfore dea ta. O dea waa le o ta la te bɛlbwa ta Sɔfo toma ɛɛ bwa.
         14 Nomɛlbwa jemɔ kɛŋɔ Juda deaa o le. Mosis ge fa ta bolɛ ŋɔ Juda dea tena dɛ di sɔfore
         bwa.
         15 Tarakenii waa la bini ta chaah, dɛkalkɛŋɔ Sɔfo bɛl balɔ dɛ do kɛ Mɛlkesɛdɛk ken kati.
         16 Nɛwɛnyini sɔfore dii mmara ta laa a che o ɛ Sɔfo. O mkpa aa wola jaga dɔe la kpegri
         taa a che o ɛ Sɔfo.
         17 Maa dɛ ŋɔ nɔ, Korowii Tɔn di danseɛ o waa ŋɔ, "Hɛɛ ɛ Sɔfoo dɛɛ la saŋ bɛlbwa kɛŋɔ
         Mɛlkesɛdɛk."
         18 Mmarabene la aa wola kpegri ne tɔnɔ bɛlbwa dɔe la waa Korowii lao kpɔ.
         19 A gɛ Mosis Mmara nɔ fa ta wone gel nɛwɛnyina ɛ nɛndɛɛga ka tonɛ. Kɛ taraken te, ya
         dɔ wefala dɛɛ hwɛgɛ a ta a gwaa ambena la, dɛ che a ta dɛ won tuuh dɛɛ tel Korowii.
         20 Waa aa bera ja laanee kɛŋɔ Korowii ŋwɛɛra waa ŋwɛɛra la. Ba faa dɛ cheg Lewi dea
         Sɔfore la la, Korowii fa ta ken ŋwɛɛrɛ bwa.
         21 Yeesu te la, ŋwɛɛraa Korowii ŋwɛɛ dɛ chego Sɔfo. Ba bagle a waa Korowii Tɔn bini
         ŋɔ, "N Naa Korowii ŋwɛɛrɔ, waa nyoa bera ba: ’Hɛɛ ɛ Sɔfo saŋ bɛlbwaa dɛɛ la.’ "
         22 A gelɔ Yeesu ɛ ajinamuu te ásɛ nɛwɛnyina nyiŋi dɛ na fɔofale Korowii aa fɔwa dɛ
         tɛ yaa la wera waa wera dɛ gwaa ombene la.
         23 Anɔ la aa jaa laanee kɛŋɔ dɛ Lewi dea Sɔfore la dɛ serewe. Anomanta a gelɔ nɛra baa
         di sɔfore la warɛ.
         24 Kɛ Yeesu te, o lole saŋ bɛlbwa. O sɔfore toma la aa berɛ dɛɛ kaa nɛnfale bɛlbwa be
         bwa.
         25 Nomɛlbwa waa chegɛ Yeesu nɛɛ dɛ tuuh dɛɛ tel Korowii la, Yeesu ɛɛ lɛo waa wola nyogre
         kpa bwa. O lole saŋ bɛlbwa dɛ soŋe Korowii dɛɛ tɛ nɛwɛnyina.
         26 Magraa a den magre kɛŋɔ yaa dɔ Sɔfore Nomoa waa do kɛ Yeesu dɛɛ cha yaa. Doŋa bɛlbwa
         toole o nɛ, o tea too, o ne wechɔg-ɛɛra ta pɛɛ. Korowii tɛo nomonome o gwaa komɛlbwa
         waa lɔ nyundua.
         27 O ta doe kɛŋɔ Lewi dea Sɔfonomonome la baa dɛ ɛ wechɔga saraha tɔpere bɛlbwa la.
         Ba te chɛ kɛ ba tɔ sie ɛ ba gbagba wechɔga saraha mɔɔ dɛ ɛ nɛra la ge wechɔga saraha.
         Saraha beŋkpoŋ gboo Yeesu ɛ, bɛl ta jae kpa. O kpɔ o te gbagba ɛ saraha.
         28 Baa nyiŋi Mosis Mmara ta dɛɛ kpɔ Sɔfonomonome la, nɛra baa wola wone dɛɛ vɛh wechɔga
         kɛŋɔ nɛwɛnyini bwa aa doa laanee baa kpɔ. Kɛ Mosis Mmara la habɔɔ la, waa Korowii
         aa bola dɛ ŋwɛɛ o gbagba la, an gela o Bie ɛ Sɔfore Nomoa. O te vɛh wechɔga dɛ do
         kaih saŋ bɛlbwa dɛɛ la.

1 Waa yaa dɛ bol laanee kɛŋɔ ya dɔ Sɔfore Nomoa o do gɛ tenten. O soge nomombɔr Korowiijen
         kookara la jwɛɛh nyundua.
         2 Korowii dobɔr tenten waa do goroŋ la, belaa wɛɛ di sɔfore. Korowii gbagbaa do bela
         dea la, nɛwɛnyini laa doo.
         3 Sɔfore Nomoa bɛlbwa tomaa kɛŋɔ wɛɛ fuh kwaa dɛɛ tɛ Korowii, dɛɛ ɛ saraha ge. Anomanta
         a hiaoh kɛŋɔ ya Sɔfore Nomoa nɔ ge dɔ kwaa waa kpɔ dɛɛ tɛ Korowii.
         4 Dɛ o fe lɔ harɛ bonɔ naa, o fe aa Sɔfo ɛɛ ba, dɛkalkɛŋɔ Sɔfore lɔ harɛ ta dɛɛ ɛ saraha
         gɛ Mosis Mmara aa bagla la.
         5 Ba sɔfore toma baa dɛ ɛ la, chaaraa baa chaa gɛ baa dɛ ɛa Korowii doa la. A tenten
         laa. A waa Mosis faa dɛ ba Korowii tɛnte dea baa dɛ tomɔ o bini la ɛɛ la, Korowii
         ŋɔ o be ŋɔ, "Nyiŋi dɛ ɛ komɛlbwa kɛrɛdɛ kɛŋɔ maa bagle bwe la doa la."
         6 Taraken nɔ, ba tɛ Yeesu sɔfore toma o gwaa harɛ bonɔ Sɔfore. Fɔofale la waa chegɛ
         nɛwɛnyini ne Korowii baah ta dɛ fɔwɛ la ge gwaa ombene la, dɛkalkɛŋɔ nyoo Korowii
         aa baga fɔofale la ta la gwaa ambena la.
         7 Dɛ fɔobene la fe wer, waane aa wola toole o ta naa, onfale fe ta hiaih kpa.
         8 Kɛ Korowii nao kɛŋɔ o nɛra chɔg fɔobene la, a waa o ŋɔ, "Saŋ bɛl ɛɛ bao, asɛ n ne
         Israel tena ne Juda tena fɔwɛ fɔofale bɛl.
         9 O ne fɔo la n ne ba naanar aa fɔwa a gɛ saŋ maa lag ba le Ijipt harɛ la aa beŋkpoŋ
         ɛɛ ba, dɛkalkɛŋɔ ba naanar fa ta fɔo la ta teŋɛ. Anomanta n ge laa sie kpɔ ba nɛ.
         10 Fɔo n ne Israel tena aa dɛ ba fɔwa kerekeree la: Mɛɛ kpɔ me mmaraa do ba nyu bini,
         dɛ chwero do ba bambile bini, asɛ dɛ ɛ ba Korowii, asɛ ba ge ɛ n nɛra.
         11 Aa berɛ hiah kɛŋɔ nomɛlbwa bagle o dɔŋ kɛɛ o nime ŋɔ, ’A wer kɛŋɔ he jemɛ Korowii’
         kpa, dɛkalkɛŋɔ ba bechale ne nomonome bwa ɛɛ jem mɛɛ.
         12 Mɛɛ sune ba nɛɛ dɛ kpɔ ba waa aa wola togrɛ kɛ ba, maa ba wechɔga waa lii kpa."
         13 Korowii aa dɛ bol fɔofale waa nɔ, onlogle la berɛ ombene. Waa berɛ ombene nɔ, o kpegri
         tonɔ, wɛɛ nyogre.

1 Logle fɔo Korowii ne o nɛra faa fɔwa la gba fa dɔ mmara baa chegɛ o ta dɛɛ tomɛ Korowii,
         dɛ dɔ bela baa dɛ tomɛ Korowii harɛ nɔ ta,
         2 asɛ o do tɛnte dea bini. (Pateesah teŋe dea la doonyoa, asɛ bɛl ge bɔne dea la bini
         anɛ.) Dea la bologle la sɔne Korowii Bɔr Waa Do Goroŋ. A gɛ Korowii Bɔr Waa Do Goroŋ
         la bɔr belaa daa baa kpɔ kandea dɛɛ chɔŋɛ o ta, ne teebur ne paanoo baa kpɔa dɛɛ tɛ
         Korowii la che.
         3 Asɛ bela baa dɛ yerɛ Korowii Bɔr Waa Do Goroŋ Tenten la ge do pateesah nɛɛte la habɔɔ.
         4 Korowii Bogoroŋ Tenten la bɔr bela la, dɛ suugaswɛm kon baa dɛ fuh daawiile a sɔɔh
         aa soma o bini la lɔ bela. Dɛ daka baa kpɔ suugaswɛm ɛ o bwara bwa, asɛ o che tɛ ba
         ne Korowii fɔo la lɔ bela. Dɛ suugaswɛm vii la baa kpɔ kondikwaa aa le nyundua baa
         yera maana do o bini la, ne Aarɔn daŋgbala waa mogɛ papooni la, ne bwepɛmpɛŋre anɛ
         la ba faa chwerɛ o ne ba fɔobene la mmara fi la do a ta la lɔ daka la bini.
         5 Ba kwaa nyundua toroma baa dɛ yer ba Kerobim la banɛ chɔŋɛ daka la doa baa bagle
         kɛŋɔ Korowii jirima lɔ bela, asɛ ba sie gba dɔŋa, dɛ pagri kena tɔ bela baa laa Korowii
         bandia dɛɛ kpɔ o nɛra nɛɛ la. Yaa won dɔ bɔr taraken dɛ bagle kwaa nɔ waa bwa ka tonɛ.
         6 Ken nɔɔ dea la bini kwaa cheche, asɛ Sɔfore la ɛɛ jo o bologle la bini tɔperee bwa
         dɛ kaa ɛ ba toma.
         7 Dea la bonɛɛte la te la, Sɔfore Nomoa gboo dɛɛ jo o bini. O gba kwaraa la, kerabeŋkpoŋ
         gboo wɛɛ jo bela bena bɛlbwa. O ta chal kpoŋaa, waa bela jo. A nee o kaa soŋe o wechɔga
         ne nɛra la wechɔga baa ɛa baa wola jemɛ kɛŋɔ ba ɛ wechɔga la.
         8 Korowii Domadɛɛge dɛ bagle yaa waa dɛ le gɛ waa nɔ ta kɛŋɔ, dɛ tɛnte dea la ta lole
         naa, Korowii Bɔr Waa Do Goroŋ Tenten la ŋwɛnɛ ta pile mɔɔ.
         9 A gɛ waa nɔ chegɔ dɛ tɛ fini nɔ. A baglɔ kɛŋɔ saraha ɛɛ ne konaatena fuih dɛɛ tɛ
         Korowii aa won gel nɛn baa fuh kwaa la dɛɛ tɛo la tea to.
         10 A gɛ waa nɔ bwa ɛ kondiile ne konnyɔɔla ne bwara sarama waa aa ɛ nawee wa. Bwadabii
         waa a bwa, aa wone gel nɛn tea ɛɛ to. Korowiirii kpɔa tɛ o nɛra ásɛ baa teŋɛ a ta
         dɛ ka tel kɛŋɔ o ŋwɛnɛfale la aa bala.
         11 Yeesu Kristo balɔ dɛ ba ɛ Sɔfore Nomoa, dɛɛ ɛ wefala aa bala dɛ do wer ya jemɛ a
         waa taraken nɔ la toma. Tɛnte dea waa dɛ ɛ toma o bini la dɔ jirima dɛ do wer gwaa
         onɔ la. Nɛwɛnyini laa doo, harɛ bonɔ kon laa.
         12 Yeesu Kristo jo Korowii Bogoroŋ Tenten la. Waa jo bela la, boohna ne nabie chal laa
         o kpɔ jo bela. O gbagba chalee o kpɔ jo bela, dɛ lɛ yaa ta aa wola jagaa dɔ bwa. Kerabeŋkpoŋii
         o jo bela. A ta hiaih kɛŋɔ o jo bela kpa.
         13 Nɛn waa kah doŋa la, dɛ ba won boohna ne nabie chal ne naloni tɔɔ kpɔe dɛ jwal o
         nɛɛ asɛ dɛ laa doŋa kpɔ o nɛ aa,
         14 ɛrɛɛ a ɛ Yeesu Kristo chal aa wola won laa ya doŋa kpɔ ya nɛɛ kohona nɔ? Korowii
         Domadɛɛge waa lole saŋ bɛlbwa aa wola jaga dɔe la, on cha Yeesu Kristo o won kpɔ o
         te kɛŋɔ konaate waa wola kirihiah bɛlbwa dii dɛ ɛ saraha dɛ tɛ Korowii. Yeesu chal
         ɛɛ laa ya wechɔga aa dɛ kaa ya ne seo ta la bwa kpɔ ya nɛɛ asɛ ya tea to, asɛ a waa
         bɛ yaa hiah kpa, asɛ ya won tomɛ Korowii kasinteŋ la.
         15 Yeesu chegɔ nɛwɛnyini ne Korowii baah ta taraken dɛ fɔwɛ fɔo dɛ tɛ nɛwɛnyini ne Korowii,
         ásɛ nɛra Korowii aa lee ba ŋɔ ba ɛ o nɛra la won dɔ kwaa waa bag ba nyoa la saŋ bɛlbwa
         dɛɛ la. Baa wonoo dɔa saŋ bɛlbwa dɛɛ la, dɛkalkɛŋɔ wechɔga ba faa dɛ ɛ fɔobene la
         ta la, Yeesu Kristo aa baa sewɛ la, o bɔ a kem. O sewɔ asɛ ba wechɔga la bɛ won dɔ
         kpegri ba nɛɛ kpa.
         16 Dɛ nɛn chwerɛ gɛ aa chɛ kɛ ba di o kapɛrɛ, dɛ o ta sewaa, nɛn aa won di.
         17 Kɛ dɛ o sewɔ te naa, baa wonoo bɔne o kwaa name. Dɛ naate waa chwerɛ tɔn la ta lole
         te naa, ŋwɛnɛ toole kɛŋɔ nɛn bɔne o laala.
         18 A waa gela fɔobene la kwara ta la, chal ɛɛ fuge mɔɔ baa ɛ o we-ɛɛla la.
         19 Mosis tɔ sie bagle waa bwa Korowii aa ŋɔa ó nɛra la ɛ dɛ le Korowii Mmara Tɔn bini,
         mɔɔ dɛ kpɔ nabie ne boohna chale koo nee ta, dɛ kpɔ pee pona aa swɛɛra ne dawii ane
         soosiwi ɛ chal ne nee la merɛ Korowii Mmara Tɔn la ne nɛra la bwa nɛ.
         20 Waa kpɔa dɛɛ merɛ ba nɛɛ la, o ŋɔ, "Chal nɔɔ n kpɔ dɛɛ merɛ fɔo Korowii aa ŋɔa hɛ́ɛ
         teŋɛ a ta la ta á ɛ danseɛ kɛŋɔ he sɛoh kɛ hɛɛ teŋɛ o Mmara la taa."
         21 Gɛ tentenee o yon ɛ chal la dɛ merɛ tɛnte dea la ne numoli ne koŋkwaare baa dɛ ɛ
         a ne toma Korowii Dea bela la bwa ta.
         22 Mmara la ta la, chal nee baa fee doŋa waa ne kwaa kɛrɛdɛ ta. Dɛ chal ta fugaa, Korowii
         aa wechɔga kpɔe dɛɛ kɛ.
         23 A gɛ kwaa la bwa, dɛ Korowii doa kwaa la chaaree a bwa. Dɛ gɛɛ chɛ kɛ ba fee doŋa
         a ta. Kɛ Korowii doa kwaa la te gbagba la, kwaa baa kpɔa dɛɛ ɛ saraha dɛɛ fee a doŋa
         la gwaa anɔ.
         24 Bela Yeesu Kristo aa joa la, Korowii Bɔr Waa Do Goroŋ Tenten nɛwɛnyini aa mao o ɛ
         Korowii doa kon chaa gbo la bini laa o jo. Korowii doa gbagbaa o la, dɛ ka che Korowii
         sie ásɛ dɛ won cha yaa taraken.
         25 A ta hiaih kɛ o teŋɛ dɛɛ jo Korowii Bogoroŋ la dɛ kpɔ o te ɛ saraha bena bɛlbwa gɛ
         Juda tena Sɔfore Nomoa aa dɛ jo ba kon ta chal aa wola o gbagba bwara chal ɛɛ ne la.
         26 Dɛ bena bɛlbwaa wɛɛ jo bela dɛ kpɔ o te ɛ saraha aa, bena bɛlbwaa o fe ɛɛ ba wahala
         nae dɛ kpoŋe le harɛ mumpar ba le fini. Kɛ kerabeŋkpoŋ gboo o ba harɛ nɔ ta tɔpere
         tama waa kaa nɔ ta, dɛ ba kpɔ o te ɛ saraha dɛɛ doŋi wechɔga, waa wola gɛɛ ɛ kpa.
         27 Kerabeŋkpoŋii nɛwɛnyini bɛlbwa ɛɛ ba sewa, asɛ a habɔɔ la, Korowii bol o waa dɛ pa
         bole.
         28 Gɛɛ ba kpɔ Yeesu Kristo ge ɛ saraha kerabeŋkpoŋ, ásɛ o che nɛndamanta wechɔga. Wɛɛ
         berɔɔ ba nɛɛtena ja. Wechɔga waa laa wɛɛ ba bala name te. Nɛra baa dɛ kpao siswɛm
         ne laanee wɛɛ ba ba lɛ.

1 Tɔe Mosis Mmara la tɔ wedɛɛga a faa lɔ sie dɛɛ ba bala la sie dɛ che tɛa. A fa ta
         wedɛɛga la tenten ɛɛ kɛŋɔ nɛn lileo aa wola o gbagba ɛɛ la. Anomanta saraha la Mmara
         la aa gela baa ɛ bena bɛlbwa la aa won gel nɛra baa dɛ ba a ne la ɛ nɛndɛɛga ka tonɛ.
         2 Dɛ saraha la fe wono gel ba berɛ nɛndɛɛga dɛ ka tonaa, ba fe ta a ɛɛ gelaa? Dɛ a
         fe wono dɛɛ fee ba wechɔga ba nɛ aa, ba liire fe aa ban ha a waa we ba nɛɛ kpa.
         3 Saraha laanee dɛɛ lii ba bena bɛlbwa kɛŋɔ wechɔg-ɛɛraa ban,
         4 dɛkalkɛŋɔ nae ne boohna chale aa won fee wechɔga nɛra nɛɛ bwa.
         5 A waa Yeesu aa dɛ ba harɛ ta bala la, o ŋɔ Korowii be ŋɔ, "Konaatena ne koŋkwaare
         baa kpɔa ɛ saraha dɛɛ tɛɛ la, he sie aa a ta lɛ. Kɛ he ɛ bwadabii bɛl tɛ mɛ.
         6 He siwi aa konaatena baa dɛ fuah ambire dɛɛ tɛɛ, ne saraha baa ɛa dɛ kpɔ dɛɛ soŋe
         nɛra wechɔga la su.
         7 Belaa n ŋɔ, ’Korowii, menee la. N balɔ dɛ́ ba ɛ he tetoowaa gɛ baa chwerɛ n waa Mmara
         tɔn la bini la.’ "
         8 O baglɔ kɛŋɔ konaatena ne koŋkwaare baa kpɔa ɛ saraha dɛɛ tɛ Korowii la ta o sie
         lɛɛ. O siwi ta konaatena baa fuah dɛ ɛ saraha dɛɛ tɛo ne saraha baa ɛa dɛ kpɔ dɛɛ
         soŋe wechɔga la sui, kɛ dɛ Mosis Mmara ge fe bagle a bwa.
         9 Belaa o ŋɔ, "Korowii, menee la, n balɔ dɛ́ ba ɛ he tetoowa." A baglɔ kɛŋɔ Korowii
         teŋe sarahabena la bwa ta dɛ kpɔ Yeesu Kristo saraha la chig a naa ta.
         10 Yeesu Kristo aa ɛ Korowii tetoowaa dɛ kpɔ o bwadabii ɛ saraha kerabeŋkpoŋ a den tonɛ
         la nomanta, o laa ya bwa wechɔga kpɔ ya nɛ, dɛ gel ya ɛ Korowii nɛra.
         11 Juda tena Sɔfore te la, tɔpere bwaa ba che ba sɔfore toma ta dɛ teŋɛ dɛɛ ɛ saraha
         siwibeŋkpoŋ. Kɛ a gɛ saraha nɔ aa won laa nɛn wechɔga kpɔ o nɛɛ bwa.
         12 Kerabeŋkpoŋ gboo Yeesu Kristo te ɛ nɛwɛnyini wechɔga saraha, a den magre, aa wola
         hiaih kɛŋɔ o ɛ bɛl kpa, dɛ ka so nomombɔr Korowii dig ta.
         13 Belaa o do dɛɛ kpa ka tel kɛŋɔ Korowii aa ba o dɔma ne harɛ asɛ o tigri ba nɛ.
         14 Saraha beŋkpoŋ waa ɛa dɛ fee wechɔga nɛra nɛɛ la gboo gela ba do kaih saŋ bɛlbwa
         dɛɛ la.
         15 Korowii Domadɛɛge gba di danseɛ bagle yaa. O tɔ sie ŋɔ,
         16 "N Naa Korowii bolɔ ŋɔ, ’Fɔo n ne baa fɔwɛ tɔpera aa lɔ sie la ta laanee nɔ: Mɛɛ
         kpɔ me mmaraa do ba bambile bini, dɛ chwero do ba nyuune bini.’ "
         17 O berɔ ŋɔ, "Maa ba wechɔga waa lii kpa bwa."
         18 Anomanta, dɛ Korowii dɔɔ kpɔ ya wechɔga kɛ yaa aa, a ta berɛ hiah kɛŋɔ ba ɛ saraha
         dɛ kpɔ soŋe ya wechɔga kpa.
         19 Yabalawa, Yeesu seo la nomanta yaa wonoo jo Korowii Bɔr Waa Do Goroŋ Tenten la, yaa
         wola ɔmɛ.
         20 Yeesu pili ŋwɛnɛfale mkpa aa lɔ o ta tɛ yaa, asɛ ya won jo Korowii Bogoroŋ la ta.
         O bwadabii ɛo kɛŋɔ pateesahjen o faa tɔ Korowii Bogoroŋ Tenten la ŋwɛnɛ la. Waa sewa
         la, ŋwɛnɛ pilo tɛ yaa.
         21 Ya dɔ Sɔfojen wɛɛ nyiŋi Korowii bii.
         22 Anomanta la, Korowii aa sɔ ya wechɔga ta waa wola gelɛ ya liire ɛɛ ɛ yaa kɛŋɔ ya
         ɛ wechɔga kpa, dɛ kpɔ o nedɛɛga sɔ ya bwadabii nɔ, hé gel ya kpɔ tepoŋ ne yarada
         ba o be, ya bɛ tɔŋle tama bɛlbwa,
         23 dɛ lawɛ hwɛga yaa dɔa la bini kpoŋe kiŋkiŋ, dɛ bɛ dɛɛ ɔmɛ tama bɛlbwa, dɛkalkɛŋɔ
         naate waa bagɛ yaa nyoa la waa dɔ kasinteŋ.
         24 Hé gel ya lii gɛ yaa ɛ dɛ́ won dɛɛ do dɔŋa gbemba dɔŋa nyina ne wedɛɛga ɛɛ ta,
         25 asɛ dɛ bɛ chema yaa dɛ cheme saŋ bɛlbwa la gel, kɛŋɔ bane aa gela la. Waa bwa jaga
         tɔpere la dɛ tel, anomanta hɛ́ɛ do dɔŋa gbemba.
         26 Korowii aa pili ya sie ya jemɛ o kasinteŋ nɔ nɔ, dɛ ya ta saahnɔ do wechɔga ta dɛɛ
         ɛ aa, saraha bɛlbwa toole bobɛlbwa dɛ́ fee ya wechɔga ya nɛɛ kpa.
         27 Ɔmee taa yaa ba soga dɛɛ kpa Korowii tɔpere waa dɛ ba nɛra waa bola dɛ pa bole, dɛ
         do banɔ la baa chegɛ o nɛɛ wechɔga nii aa dɛ lawɛ kohona ta la.
         28 Nɛn to Mosis Mmara, asɛ nɛra banɛ ne batoro di danseɛ tiao o waa waa ɛa la ta naa,
         baa o nɛɛ sune, kpoe baa kpoo.
         29 Aah dɛ ɛrɛɛ a chɛ kɛ ba ɛ nɛn waa nyiŋi Korowii Bie la dɛɛ vaɔh? Dɛ nɛn nyiŋi fɔo
         la Korowii aa chegɛ o Bie seo ta dɛ fɔwɛ la dɛ fee o wechɔga o nɛɛ la pɛɛ aa, kembɔr
         besoo chɛ kɛ ba tɛo wɔ? A gɛ nɛn la ɛ Korowii Domadɛɛge la waa chao la nɛnhɛla. Korowii
         ŋɔ ó bɔɔ kem aa, o wenaale aa kanee do aa?
         30 Naate waa ŋɔa ŋɔ, "Menee dɔ wechɔga kem bɔe, menee dɛ bɔ nɛra ba wechɔga kem" la,
         ya jemɛ o nɛnsoo. Ba chwerɛ bobɛl ge ŋɔ, "N Naa Korowii ɛɛ bol o nɛra waa dɛ pa bole."
         31 Wobɛlbwa toole dɛ do ɔma kɛŋɔ haa ɛ wechɔg-ɛɛ dɛ jo Korowii waa lole saŋ bɛlbwa la
         nɔn ta.
         32 Hé lii gɛ he faa doa gɛ saŋ Korowii waa la aa chaah he sie la. He na wahala ga,
         kɛ he ta habɔɔ leɛ.
         33 Ba chɛgre heyaa dɛ ɛ heyaa hɔhɔrɔwa nɛra baah ane ta. Dɛ he dɛ cha nɛra baa dɛ ɛɛ
         ba hɔhɔrɔwa ane ta.
         34 He na nɛra baa do ba dea la sum, dɛ cha ba ba wahala nae ta. Ba lɛ he kwaa haa dɔa
         bwa, kɛ he sie ta kie. He sie lɛo, dɛkalkɛŋɔ he jemɔ kɛ he dɔ komɛl waa wola jaga
         dɔe dɛ gwaa anɔ la haa paŋa la.
         35 Anomanta, he bɛ he yaradae haa dɛ yarada Korowii Bie la gel. A dɔ kembɔa kohona.
         36 A hiaoh kɛŋɔ he lawɛ bambile dɛ́ won ɛ gɛ Korowii aa dɛ nyin, asɛ dɛ won dɔ kwaa
         waa bagɛ heyaa nyoa la.
         37 Anee Korowii Tɔn bagle la: "A ka tamaa ken asɛ naate waa dɛ ba bala la ba. Waa bigra
         ba.
         38 Nɛn o waa aa togra dɛ su n siwi la te la, wɛɛ yarada mɛɛ dɛ dɔ mkpa. Kɛ dɛ o le habɔɔ
         te naa, n sie aa o nɛɛ lɛɛ ba."
         39 Ya ta nɛra baa dɛ le habɔɔ dɛɛ nyogre la ɛɛ. Nɛra baa dɛ yarada dɛɛ dɔ mkpa laanee
         yan.
         
            

         
      
   
      
         11
1 Bɔkwaa yarada ɔ? Yaradaa kɛŋɔ yaa jema kaih kɛŋɔ yaa wonoo dɔ kwaa yaa dɛ tamane
         a wa, dɛ jemɛ kɛŋɔ kwaa yaa wola an na siwi ne la bwa lole kpela.
         2 Yarada taa a che Korowii pena a saŋ la tena.
         3 Yarada taa a che ya no a mun kɛŋɔ nyoa wobol nee Korowii ta nyundua ne harɛ. Anomanta
         nyundua ne harɛ yaa dɛ na nɔ, kwaa baa wola an na nee ba taa.
         4 Yaradaa Abɛl dɔ, asɛ o kwaa waa kpɔa ɛ saraha tɛ Korowii won su siwi dɛ gwaa o dɔɔ
         Keen kwa, asɛ Korowii lɛa dɛ penao kɛŋɔ o ɛ nɛndɛɛge o wa aa su o siwi. O fe sewɔ,
         kɛ o yaradae waa yarada Korowii nomanta, waa waa ɛa la chɔɔ ba le fini ba taa bola.
         5 Yarada Enɔk yarada Korowii, asɛ Korowii kpɔɔ kaa o be nyundua, dɛ o ta sewɛ. Ba nyin
         o bɔr kahonɛ, dɛkalkɛŋɔ dɛ Korowii kpɔɔ kaa nyundua. Ba chwerɛ o waa kɛŋɔ Korowii
         aa wola on kpɔe kaa o be mɔɔ la, dɛ Korowii sie lɛ o nɛ.
         6 Nɛn ta yarada dɔe yaa, o waa aa won lɛ Korowii sie. Nomɛlbwa waa ba Korowii be la,
         a chɛ kɛ o dɔ yarada kɛŋɔ Korowii lole, dɛ yarada kɛŋɔ nomɛlbwa waa dɛ nyin o jemɛ
         Korowii la, Korowii dɛ chao.
         7 Yarada taa a che Korowii aa bol waa a taa lɔ sie dɛɛ ba bala Nowa be la, o no, dɛ
         o ta an nae mɔɔ. O noɔ dɛ kwaa gberjen o ne o haah ne bii jo o bini, ba ta serewe.
         Nowa te aa yaradaa, asɛ nɛwɛnyina baa kaa la aa wola yaradae la, a gelɔ nɛwɛnyini
         bwa di bolchɔge, asɛ dɛ gel o ɛ nɛra aa chegɛ ba yarada ta asɛ ba waa su Korowii siwi
         la bɛl.
         8 Yarada taa a che Korowii aa le Abraham ŋɔ ó kaa harɛ waa bagɔ nyoa la ta la, o le
         dɛ kaa. Waa dɛ kaa la, dɛ waa bela waa dɛ kaa jemɛ.
         9 Yarada nee o ka so harɛfale Korowii aa bagɔ nyoa la ta kɛŋɔ hɔɔh ken. Tɛnte deene
         binii o so kɛŋɔ o bie Aesek ne o ge bie Jekɔb Korowii aa bagɛ ba ge a gɛ nyoa nɔ tenten
         la.
         10 Dɛ Abraham dɔ bwɛɛ bɛl hwɛga. A gɛ bwɛɛ la, Korowii gbagbaa vɔrɔwo, o che kiŋkiŋ.
         Waa pagre bwa.
         11 Abraham yaradae waa dɛ yarada Korowii la taa a che o won lolɛ dɛ o hwɛɛhrɔ asɛ o
         haah Saara ge ɛ hambara. Dɛ o jemɔ kɛŋɔ nyoa Korowii aa bagɔ la, wɛɛ ɛo.
         12 Abraham aa hwɛɛhra waa wola kpege kpa la, o wono lolɛ, asɛ o naanar ge ya, dɛ warɛ
         kɛŋɔ weweela kɛɛ mpo nyoa hɛŋle ken.
         13 Korowii yaradae taa a gɛ nɛra nɔ bwa do dɛ ba serewe, dɛ ba ta waa Korowii aa bagɛ
         nyoa la nae siwi ne. Kɛ ba yarada nomanta, ba naa bojaŋ ba sie lɛ kɛŋɔ haa na hɔɔhra
         bojaŋ baa ba he sie lɛ la. Ba sɛoh kɛŋɔ ba ɛ hɔɔhra harɛ nɔ ta.
         14 Nɛra dɛ bol ken aa, dɛ ba dɛ nyin ba chagle kɛŋɔ ba dɛ nyin ba gbagba harɛ dɛ́ so.
         15 Dɛ harɛ baa le o ta ba la waa ba fee lii raa, ba fe ɛɛ wonoo berɛ kaa o ta.
         16 Kɛ gɛ laa a do. Harɛdɛɛge waa wera gwaa bela baa lea la waa baa lii. Harɛ waa lɔ
         nyundua waa baa lii. Anomanta a ta Korowii sihiih ɛɛ kɛŋɔ baa dɛ yerɔ ba Korowii,
         dɛkalkɛŋɔ o kwaa bwɛɛ bɛl cheg ba.
         17 Yaradaa Abraham yarada Korowii waa o won lawɛ o bie Aesek ŋɔ o dɛ kpɔɔ ɛ saraha dɛ
         tɛ Korowii a gɛ saŋ Korowii aa daahno na la. Abrahamee Korowii bagɛ nyoa ŋɔ, "Aesek
         nɛɛ aa ba chega asɛ n tɛɛ he naanar la maa bagɛ nyoa ŋɔ mɛɛ tɛɛ la." Kɛ Korowii aa
         ŋɔa ó kpɔ o bibeŋkpoŋ Aesek la ɛ saraha tɛo la, o ta vɛɛh.
         19 Dɛ Abraham jemɔ kɛŋɔ hale dɛ Aesek sewɔ kwaraa naa, Korowii dɔ kpegri kɛŋɔ ó won
         iru seo ta. Yaa wonoo ŋɔ sewaa Aesek sewɛ dɛ berɛ ba Abraham nɔn ta ja.
         20 Yaradaa Aesek yarada Korowii waa o won swee Jekɔb ne Esɔ andɛɛga ba kerekere soga
         bini.
         21 Jekɔb aa dɛ ba sewa la, o swee andɛɛga tɛ Josef bii banɛ la bwa. Dɛ o kpoŋe daŋgbala
         dɛ pi o ta dɛɛ jam Korowii. Jekɔb aa dɛ yarada Korowii waa o won ɛ anɔ bwa.
         22 Josef aa dɛ ba sewa la, o ŋɔ Israel tena be ŋɔ baa le Ijipt harɛ taa, dɛ bagle gɛ
         baa kaa o hoga ne ka huge bwa. Waa dɛ yarada Korowii la waa o won ɛ gɛ.
         23 Mosis nya ne o mɛɛ aa lolɔ la, ba kpɔɔ sɔh korobie atoro, dɛkalkɛŋɔ ba nao kɛŋɔ o
         wer bonɔɔ. Ba ta Ijipt kooro mmara waa doa la ɔme. Baa dɛ yarada Korowii waa ba won
         ɛ gɛ.
         24 Mosis aa kpega la, o ta sɛɛh ba yerɔ Ijipt kooro bihaah bie. Waa dɛ yarada Korowii
         waa o won ɛ gɛ.
         25 O ta sɛɛh ɛ Ijipt tena bodia waa baa lɔ a ta la, dɛkalkɛŋɔ a ɛ wechɔga, harɛ bonɔ
         gbo gee aa jagɛ. O sie lɛ Korowii nɛra la pui dɛ́ na wahala dɛ gwaa Ijipt tena bodia
         la.
         26 O nyiŋi sihiih waa koh Kristo waa dɛ́ di la kɛŋɔ a wer o be dɛ gwaa kondɔɔhkwaa a
         faa lɔ Ijipt harɛ la, dɛkalkɛŋɔ dɛ o dɛ nyiŋi tɔpere la Korowii aa ba bɔ nɛra bwa
         kem la ŋwɛnɛ.
         27 Waa dɛ yarada Korowii la waa waa wola Ijipt kooro bandia ɔmɛ dɛ le bela, a do kɛŋɔ
         waa dɛ na Korowii baa wola on na la ken, o ta habɔɔ berɛ.
         28 Mosis aa dɛ yarada Korowii waa o pa Galekaa kondikwaa dii waa la mun, dɛ gel Israel
         tena ɛ chal lɔ ba gbeni, ásɛ Korowii nyundua torome waa dɛ kpoo Ijipt tena bibalogla
         la na dɛ bɛ ba te bibalogla kpoo.
         29 Korowiirii Israel tena yarada waa Mposwɛm la aa teŋe anɛ, o nenabɔɔ sie hol kɛŋɔ
         harɛpɛɛ la, ba won jo dɛ le la. Ijipt tena aa ŋɔa ba ge le la, mpo la kaa ba ne.
         30 Korowiirii Israel tena yarada waa ba bɔ nsara bar Jeriko tɔpera anuanɛ, asɛ danjwɛɛ
         waa bar bwɛɛ la bwa cheme kuugi la.
         31 Korowiirii hanjwamane Rahab yarada waa o lɛ Israel tena sɔh o be kɛrɛdɛ, ba na o
         bwɛɛ waa dɛ ka taa, Israel tena aa wola on kpoe ja nɛra baa wola Korowii waa noɛ la
         nɛ.
         32 Too, ń bagle ane ja aa? Maa bɔree dɔ bagle Gedeɔn, ne Barak, ne Samsen, ne Jɛfta,
         ne Devid, ne Samoɛl, ne Korowii keamere la bwa wa.
         33 A gɛ nɛra nɔ bwa yarada Korowii kohona, dɛ che ba yarada ta yo koranar dɛ pɔ ba nɛ,
         dɛ gel nɛra ɛɛ ɛ waa aa togra Korowii ŋwɛnɛ ta, asɛ Korowii ɛ waa waa bagɛ nyoa la
         ane ba bere saŋ. Ba wono tɔ nyujentena nyoo, a ta wone lag ba.
         34 Ba wono che nijena baah ta dɛ sɔɔh a nyoa, a ta wone fuuh ba, dɛ won lɛ ba te nɛra
         baa kpoŋe tokobie dɛɛ nyin ba kpoora nɔn ta. Ba wono dɔ bokpega gɛ saŋ baa gwɛgra,
         dɛ won yo laa kɛrɛdɛ, dɛ won pɔ harɛre ane tena nɛɛ laa ta ba chwaage.
         35 Korowii yaradae nomanta ba wono chum haahna bane nɛra baa serewa. Nɛra bane ɛ ba
         bini bane ge hɔhɔrɔwa kɛŋɔ bá fe vɛh Korowii nɛɛ teŋa, kɛ ba ta ba nyu dɔe waa koɛh
         dɛ vɛh, gɛ aa ɛ ásɛ ba won ba ir seo ta dɛ dɔ bodɛɛge do.
         36 Ba ɛ bane ge bahmugliwaa dɛ lɔɔ ba chweremi ne, dɛ do kwaa bane ge nɔɔra, dɛ do ba
         dea.
         37 Ba fogre bane bwea dɛ kpoo ba, dɛ kpɔ sradaa teŋni bane bini anɛnɛ, dɛ kpoo bane
         ge tokobie ne. Dɛ booh tɔne ne pee tɔnee ba bane kpɔ berɛ laala dɛɛ do. Dɛ ba nyao
         kɛrɛdɛ, asɛ nɛra che ba nɛ, asɛ bane gee ɛɛ ba hɔhɔrɔwa aa wola were.
         38 Dɛ nɛra baa dɔ harɛ nɔ ta gbo liire ta chɛɛ kɛ ba ne a gɛ Korowii nɛra baa ɛ nɛnjena
         nɔ pɛ so. Ba ta soŋnibɔr dɔe, dɛ do pua waa ɛ hɛŋle gbo harɛ ne bwea dor dɛɛ gaage,
         dɛɛ so bwe bɔɔne ne bɔpɛɛne bini.
         39 Nɛra dɛ pena a gɛ nɛra nɔ bwa yaradae baa yarada Korowii wa, kɛ ba bɛlbwa ta kon
         Korowii aa bagɛ Israel tena nyoa la dɔe.
         40 Korowii lii waa aa wera cheg ya fini nɔ tena, dɛ ŋɔ a gɛ nɛra la gbo aa won do kaih
         ka tonɛ, nemenɛ kɛŋɔ ya ne ba bwa aa pɛa dɛ do kaih.

1 Ya te aa dɔ a gɛ nɛra nɔ bwa waa baa yarada Korowii dɛ ɛ aa bagle yaa waa nɔ, a chɛ
         kɛ ya ge lawɛ bambile dɛ chwa ya chwae waa chɔ ya sie nɔ siswɛm ne. A chɛ kɛ ya laa
         komɛlbwa waa gel ya lɔ naa ya chwae ta la kpɔ, dɛ gel wechɔga aa dɛ tɔ yaa ŋwɛnɛ bwa.
         2 Yáa nyiŋi Yeesu waa ɛ ya Korowii yaradae bwa nyu te, dɛ ɛ a mumpar ne a jaga la.
         On koh bosɔɔhna waa ba dɔ waa asɛ ba ɛo hɔhɔrɔwa dagagre ta la. O ta sihiih waa koɛh
         dɛ vɛh. Taraken o soge nomombɔr Korowii dig ta.
         3 Hé nyiŋi gɛ nɛnchɔga faa haoh dɛɛ chɛgro asɛ o lawɛ bambile la, asɛ bɔhwaah bɛ heyaa
         lawɛ, he le habɔɔ.
         4 He ne wechɔga aa dɛ yo nɔ, he ta yoi chal le he nɛɛ mɔɔ.
         5 He soh gɛ Korowii aa kpɔ heyaa ɛ o bii dɛ ja heyaa la aa? Ba chwerɔ ŋɔ, "N bie, Korowii
         dɛ tɛr he deŋne aa, bɛ an wesale lii. Dɛ o dɛ togre naa, bɛ gel a hwah he bwara,
         6 dɛkalkɛŋɔ nɛn Korowii aa dɛ nyin la, o deŋnee wɛɛ tɛr, dɛɛ togre nɛn waa lɛo kɛ o
         bie."
         7 Hé lawɛ bambile wahala haa dɛ na ta, dɛ nyiŋa kɛŋɔ he Mɛɛɛ dɛɛ tɛr he deŋne. He
         deŋne tɛra la chaglɔ kɛŋɔ Korowii kpɔ heyaa ɛ o bii, dɛkalkɛŋɔ bie bɛlbwa toole o
         mɛɛ aa wola o deŋnee tɛr bwa.
         8 Dɛ o ta he deŋne tɛrɛ kɛŋɔ waa dɛ tɛr o bii bwa deŋne la aa, amɔ dɛ o bii gbagba
         laa heya, dɛ kataborerii heya.
         9 Ya mɛɛnanar baa lolɛ yaa la kwara, ba tɛr ya deŋne aa, ya dɛ no ba be. Aah dɛ ya
         Mɛɛ waa lɔ nyundua dɛ dɔ ya lileore la te sɛh, a ta chɛ kɛ ya no o be dɛ dɔ mkpa aa?
         10 Ya mɛɛnanar baa lolɛ yaa la, tɔpera anɛ bɛlee ba tɛr ya deŋne gɛ ba ge aa naa kɛ
         a ŋwɛnɛ taa la. Kɛ Korowii te aa dɛ tɛr ya deŋne la, ya gbagba kɛrɛdɛ waa wɛɛ ɛ gɛ
         ásɛ ya do goroŋ kɛŋɔ gɛ waa doa la.
         11 Ba dɛ tɛr nɛn deŋne aa, bug la ta la, o tea bini dɛ chɔg, o sie aa lɛ. Kɛ dɛ o hweli
         waa name o deŋne tɛra la ta naa, o waa dɛ togre, asɛ o bwara ɛɛ sɔɔhno.
         12 Anomanta he bɛ nɔɔra kpɔ sawɛ nyoa. Hé hamɛ mun.
         13 Hé gel he we-ɛɛla togre ásɛ he bala baa gwɛgra Korowii nɛɛ teŋa ta dɛ do kɛ nɛn
         waa dɛ dugri la bɛ he ŋwɛnɛre aa wola togrɛ la ta kpɔ dɛ ba lɔ na. A chɛ kɛ he togre
         he ŋwɛnɛre ásɛ ba kpɔ a ta dɛ dɔ bokpega.
         14 Hé swɛɛ siwi kɛŋɔ he ne nɛra bwa baah nɛɛ do werii, dɛ swɛɛ siwi kɛŋɔ hɛɛ do goroŋee,
         dɛkalkɛŋɔ dɛ nomɛlbwa ta goroŋ doe yaa, waa Korowii nae ba.
         15 Korowii dɔ chae waa dɛ nyin o cha yaa kohona. Anomanta hé nyiŋi kɛrɛdɛ asɛ a bɛ
         bɛlbwa ba paŋɛ. A waa laa aa, wechɔga ane ɛɛ ba jo he binii dɛ chɔg nɛndamanta kɛŋɔ
         koŋkpela yon jo kondikwaa ta dɛ chɔga la.
         16 He bini bɛlbwa bɛ jwamane ba bɔ, dɛ vɛh Korowii ɔma kɛŋɔ Esɔ aa koh kerabeŋkpoŋ kondikwaa
         dii waa dɛ yog o nomonome tɛ o nime la.
         17 He nao kɛŋɔ waa bera baa nyin kɛŋɔ o mɛɛ swee tɛo gɛ baa sweera dɛɛ tɛ binomoa la,
         o ta gɛ dɔe kpa. O siwi swɛɛrɔ wɛɛ nyin o dɔ gɛ a fe aa chɛa kɛ o dɔ, hale dɛɛ wi
         gba. Kɛ waa o gbagba aa ɛa la, o ta wone bera a do gɛ a faa doa kpa.
         18 Haa ba Korowii be nɔ, kon haa lege be laa he ba, kɛŋɔ Israel tena faa ba bwejen Sinai
         ta la. A gɛ bwejen nɔ fa dɛ lawɛ nii jigijigi ken. Ba faa ba o mun la, bɔr bwa biro
         kpirikpirikpiri ken, asɛ peu ɛɛ ta vuguvuguvugu ken.
         19 Dɛ bɛla bɛl dɛ si, asɛ nomɛl taa ɛɛ le. Nɛra la aa no taa la la, ba soŋɔ ŋɔ anɔ la
         baa noa la magre gɛ,
         20 dɛkalkɛŋɔ dɛ waa naate aa dɛ bol la kpegri tɛɛ ba. O bolɔ ŋɔ, "Dɛ kondɛɛre kwaraa
         lege bwejen la aa, a chɛ kɛ ba fogro bwea kpo."
         21 Waa aa chig bela la, dɛ a ɔma kohona to, asɛ Mosis ŋɔ, "Ɔmee lag mɛ, n bwara dɛ sa!"
         22 He te aa ba Korowii be nɔ, bwejen Saayɔn waa lɔ Korowii o gbo ɛ Korowii dɛ do le
         saŋ bɛlbwa la gbagba bwɛɛ Jerusalam waa lɔ nyundua la, o taa he ba. Bela nyundua toroma
         kagboŋlafa aa chema silɛɛ ne laanee he ba.
         23 O binomonome o kapɛrɛ aa ku ba nɔn asɛ ba sɔna do tɔn la aa lɔ o be la ta la gba
         cheme bela. Ba ne Korowii waa dɛ ba nɛra bwa waa bola dɛ pa bole la, ne lala ba wa
         aa togra dɛ su o siwi, asɛ o gel ba ɛ nɛndɛɛga ka tonɛ la bwa bee he ba.
         24 Yeesu bee he ba. On chegɛ nɛwɛnyini ne Korowii baah ta dɛ fɔwɛ fɔofale la la. Bela
         waa kpɔ o chal jwal laanee he ba. O chal soŋe wedɛɛga dɛɛ tɛ yaa. A ta do kɛŋɔ Abɛl
         chal aa ba taahna ne la.
         25 Anomanta hé nyiŋi kɛrɛdɛ asɛ dɛ bɛ deŋne taŋ Korowii waa waa dɛ bol la ta. A saŋ
         la tena faa vɛh nɛn ba ne waa lɔ harɛ bonɔ waa waa bola dɛ kpɔ ja ba la, dɛ ba ta
         wone lɛ ba te naa, ya nɛra yaa vɛh naate waa lɔ nyundua waa waa kpɔa dɛɛ ja yaa la,
         ɛrɛɛ yá ɛ dɛ won lɛ ya te nɔ?
         26 Waa bol waa gɛ saŋ la, harɛ jigro. Kɛ taraken te, o bagɛ nyoa ŋɔ, "Mɛɛ ba jigri harɛɛ
         kerabeŋkpoŋ ja. Harɛ gbo laa mɛɛ ba jigra. Mɛɛ jigri nyundua gee ja."
         27 A gɛ waa waa bola dɛ ŋɔ "kerabeŋkpoŋ ja" nɔ dɛ bagle kɛŋɔ o baa jigri nyundua ne
         harɛ naa, Korowii kontaala aa lɔ a ta dɛ won jigri la ɛɛ chɔgoo, ásɛ anɔ la aa wola
         won jigri la do le dɛɛ la.
         28 Anomanta a chɛ kɛ yaa jam Korowii saŋ bɛlbwa kɛŋɔ waa gela ya do o Kora waa wola
         yiigi ta nɔ. A chɛ kɛ yaa tomɔ gɛ aa too o tea, dɛɛ tɛo duure dɛɛ ɔmɔ,
         29 dɛkalkɛŋɔ ya Korowii nɔ do kɛ nii aa wona dɛɛ chɔg kwaa kohona.

1 He nya biirii dɔŋa Yeesu Kristo waa nɔ ta, anomanta hɛ́ɛ nyin dɔŋa saŋ bɛlbwa.
         2 He bɛ soh kɛŋɔ a chɛ kɛ hɛɛ lɛ hɔɔhra dɛɛ nyiŋ ba kɛrɛdɛ. Bane ɛ gɛ dɛ nyiŋi nyundua
         toroma, dɛ baa jemɛ.
         3 Hɛ́ɛ lii nɛra baa do ba dea waa kɛŋɔ he ne banee ba do dea ken. Hɛ́ɛ lii nɛra baa
         dɛ ɛɛ ba hɔhɔrɔwa ge waa kɛŋɔ he ge aa dɛ na weweele la bɛl ken.
         4 A chɛ kɛ nomɛlbwa kpɔ duure dɛɛ tɛ hahmor, dɛ bɛ nɛmpɛɛne lawɛ dɛɛ chɔ dɛ ka ja ba
         haahna kɛɛ ba jaranar nɛ. Korowii ɛɛ tɛr nɛra baa dɛ ɛ wedoŋa baa ne haah chɔe be
         pera dɛɛ nyin ba dɔŋa haahna kɛɛ ba dɔŋa jaranar la deŋnee.
         5 He bɛ gel suuga waa swɛɛ he siwi kohona. Hé gel anɔ la haa dɔa la magre he ne, dɛkalkɛŋɔ
         Korowii bolɔ ŋɔ, "Maa heyaa ta bwa, maa sie laa kpɔ he nɛɛ bwa."
         6 Anomanta yaa wonoo lɔ bambile ŋɔ, "N Naa Korowii dɛ cha mɛ, anomanta maa ɔmɛ. Ɛrɛɛ
         nɛwɛnyini ɛɛ ba wona ɛɛ mɛ nɔ?"
         7 Hé nyiŋi he nomonome ba faa bol Korowii waa dɛɛ bagle heyaa la. Hé nyiŋi gɛ ba
         faa teŋɛ Korowii ŋwɛnɛ ta dɛ ba serewe, dɛɛ yarada Korowii gɛ ba faa dɛ yaradao la.
         8 Yeesu Kristo aa begre. Gɛ waa doa a saŋ la la, gɛɛ o ta do fini, gɛɛ wɛɛ ba doe saŋ
         bɛlbwa.
         9 He bɛ gel wefala chɔg he liire asɛ he le Korowii ŋwɛnɛdɛɛge la ta. He dɛ nyin he
         do kpegri Korowii nɛɛ teŋa ta naa, hé kpɔ sie dawɛ chae Korowii aa sune nɛra nɛɛ
         dɛɛ cha ba la ta. He bɛ sie kpɔ dawɛ kondikwaare ane kii ne ane dii ta, dɛkalkɛŋɔ
         a ta wone cha nɛra baa kpɔ sie dawɛ a ta la.
         10 Juda tena Sɔfore baa dɛ ɛ toma Korowii Dea bini la ta ŋwɛnɛ dɔe kɛŋɔ ba di ya saraha
         kwaa yaa dɛ di la ane.
         11 Juda tena Sɔfore Nomoa dɛ ba chal ne saraha ɛɛ Korowii Bogoroŋ Tenten la aa, o dɛ
         jo a ne bela dɛ́ kpɔ soŋe o nɛra wechɔga. Kondɛɛra la baa ɛ a chal la te la, daharaa
         baa fuah.
         12 Gɛ tentenee Yeesu ge na wahala dɛ sewɛ Jerusalam dahara, asɛ dɛ kpɔ o chal dɛ laa
         doŋa kpɔ nɛwɛnyina nɛɛ ásɛ ba ɛ Korowii nɛra.
         13 Anomanta, hé gel ya la o be dahara bela, dɛ ka puu di o sihiih waa dia la,
         14 dɛkalkɛŋɔ, ya ta bwɛɛ dɔe dɛ́ so o ta saŋ bɛlbwa harɛ bonɔ. Bwɛɛ o taa lɔ sie dɛɛ
         ba la, o taa ya sie dawɛ.
         15 Anomanta a chɛ kɛ ya che Yeesu nɛɛ dɛ ɛ ya saraha dɛɛ tɛ Korowii saŋ bɛlbwa. Saraha
         yaa dɛ ba ɛɛ laanee kɛŋɔ yáa dɛɛ kpɛɛroo dɛɛ yerɛ o sɔn.
         16 He bɛ dɔŋa wedɛɛga ɛɛ ne dɔŋa chae waa soh, dɛkalkɛŋɔ a gɛ waa nɔ ɛ saraha a waa
         aa dɛ lɛ Korowii sie.
         17 Hɛ́ɛ no nɛra baa dɛ tɔ he sie la nyoa wa, dɛɛ ɛ waa baa ŋɔa hɛ́ɛ ɛ la, dɛkalkɛŋɔ
         ban dɛɛ nyiŋi heya. Ba dɔ nkontaah dɛ́ bu Korowii sie dɛ bagle gɛ bwa baa nyiŋi heya.
         Hɛ́ɛ no ba nyoa wa, ásɛ ba won ɛ toma silɛɛ ne. Dɛ haa ba nyoa waa no aa, baa ɛa
         tebinichɔg nee, aa wola tɔnɔ bɛlbwa lee ba dɛ tɛ heya.
         18 Hé soŋe Korowii dɛɛ tɛ yaa. Ya jemɔ kɛŋɔ ya tea bini too, dɛkalkɛŋɔ ya dɛ nyin kɛ
         yaa ɛ waa aa togra saŋ bɛlbwa.
         19 N dɛ soŋe heyaa kohona ásɛ he soŋe Korowii ásɛ o ba n ne he be warane.
         20 N dɛ soŋe Korowii waa ir ya Dɔɔ Yeesu seo ta la. Ya Dɔɔ Yeesu ɛ Petegrejen dɛɛ nyiŋi
         o peera ta. Seo o gbagba aa sɛah dɛ sewɛ la, a taa a che asɛ Korowii fɔwɛ fɔo waa
         wola pura dɔe bwa la. Kórowii waa dɛ tɛ bambisɔɔhna la tɛ heyaa dadɛɛge aa chɛ kɛ
         he dɔ dɛ́ won dɛɛ ɛ o tetoora bwa. Ó che Yeesu Kristo nɛɛ dɛ ɛ waa waa dɛ nyin bwa
         ya bini. Yeesu Kristo chɛ jam saŋ te bɛlbwa! Aamen.
         22 Yabalawa, n dɛ soŋe heyaa kɛŋɔ he lawɛ bambile dɛ no waa nɔ maa chwera dɛ kpɔ dɛɛ
         do heyaa gbemba nɔ. He nyiŋo na naa, tɔn nɔ maa chwerɛ heyaa nɔ aa jaŋɛ bɛlbwa.
         23 N dɛ nyin he jemɛ kɛnaŋɔ ba le ya dɔŋ Timoti dea. O balɔ warane asɛ mɛɛ ba he be
         naa, n ne wɛɛ bao.
         24 Ya dɛ na he nomonome la bwa, ne Korowii nɛra la bwa. Yabala Itali harɛ tena la ge
         dɛ na heya.
         25 Kórowii cha he bwa sekwaraa.JemsJemsJemsJemsJems

1 Men Jems maa ɛ Korowii ne ya Dɔɔ Yeesu Kristo bonɔɔ laanee chwerɛ tɔn nɔ dɛɛ tɛ he
         Israel deene fi dɛ anɛ tena haa lɔ bobɛlbwa la. N dɛ na heya.
         2 Yabala, dɛ wobɛlbwa pu heyaa dɛ ɛ wekpega aa, hé gel he sie lɛ.
         3 A chɛ kɛŋɔ he jemɛ kɛŋɔ dɛ wobɛlbwa pu heyaa he ta habɔɔ berɛ kpo Yeesu aa, anee
         dɛɛ ba gela he dɔ bambile dɛ won che kiŋkiŋ wobɛlbwa ta.
         4 Hé dɔ bambile wobɛlbwa ta dɛ ka tonɛ, ásɛ dɛ won che a ta dɛ jemɛ wa, dɛ dɔ dadɛɛge,
         asɛ wobɛlbwa bɛ heyaa nya harɛ nɔ ta.
         5 Dɛ wobɛlbwa pu heyaa hɛɛ nyin a wejema aa, hé soŋe Korowii asɛ o tɛ heya. O tea
         chɔ pɛɛ, waa nɛn kon tɛ o waa berɛ dɛɛ we o nɛ. Wɛɛ tɛ heyaa.
         6 Kɛ hé kpɔ yarada dɛɛ soŋo, dɛ bɛ dɛɛ tɔŋle. Nomɛlbwa waa dɛ soŋe Korowii dɛɛ tɔŋle
         kɛ o ken naa o konnyinii dɔ la, o ta yarada dɔe. O liire won bera warawara kɛŋɔ peu
         yon ta dɛɛ begre mpo nee dɛɛ kaa bobɛlbwa la.
         7 Nɛn o liire aa ɛ anɛ la dɛ chole, o wobɛlbwa aa magre. Dɛ naate dɛ soŋe Korowii aa,
         o bɛ dɛɛ lii kɛŋɔ wɛɛ no o bee.
         9 Dɛ he nyao dɛ ɛ Yeesu habɔteŋre aa, gel he sie lɛ, dɛkalkɛŋɔ he ɛ nɛnjen Korowii
         be.
         10 Dɛ he ɛ dɔɔh ge aa, gel he sie lɛ kɛŋɔ he ne nyaa la bwa ɛ beŋkpoŋ, dɛkalkɛŋɔ he
         ɛ nɛŋgwɛgre Korowii be. Haa bigri sewɛ kɛŋɔ kpɔga yon fe dɛ chure warane dɛ berɛ sewɛ
         la.
         11 Gɛ wee yon le, dɛ lɔ, asɛ kpɔga sewɛ dɛ chure a fedɛɛga la ta, asɛ a wer tonɛ la,
         gɛ tentenee dɔɔh gee ba sewa o kwaa nyina ta, asɛ o kondɔɔh la bwa ɛ pɛɛpɛɛ.
         12 He bini bɛlbwa waa takapɔ lawɛ bambile dɛɛ na wahala la, o na som. Dɛ wenaale la
         kpoŋe la sie dɛ ba horɛ, kɛ he ta teŋɛ Korowii nɛɛ he bambile bwa ne naa, wɛɛ tɛɛ
         mkpa waa ŋɔa ŋɔ wɛɛ kpɔɔ tɛ nɛra baa dɛ nyinu la laanee, a ɛ kompoŋ haa yoa dɛ le
         ba vɔwɛ.
         13 Dɛ waane pu nomɛl o ɛ wechɔga aa, o bɛ ŋɔ Korowiirii gela o ɛ wechɔga. Wobɛlbwa toole
         dɛ won gel Korowii ɛ wechɔga. Waa waane gee kpɔ ta ya nɛɛ ya ɛ wechɔga.
         14 Dɛ waane pu nomɛl o ɛ wechɔga aa, o gbabir pɛla waa dɔa laanee gela o ɛ wechɔga.
         15 Pɛla waa wola were la dɛ lolɛ wechɔga, asɛ wechɔga ge baa waraa, a yon lolɛ seo.
         16 Yabala, he bɛ gel ba negre heya.
         17 Komɛlbwa waa wera la le Korowii be. Komɛlbwa waa ɛ kondɛɛge la, Korowiirii kpɔa kɛ
         yaa. Onee ya Mɛɛ waa ta kwaa bwa aa lɔ nyundua dɛɛ chaah harɛ. Gɛ kwaa nɔ dɛ chaah,
         ane ta ge aa chaah, kɛ Korowii te aa begre bwa.
         18 O gbagba tetooraa ya dɔ o waa aa ɛ kasinteŋ la dɛɛ no, dɛ che a ta ɛ o bii, ásɛ
         dɛ su o siwi kwaa waa taa la bwa bini.
         19 Yabala, hɛ́ɛ lii waa nɔ aa teŋa nɔ. Hé gel he sie begre waa noe ta, dɛ nyiŋi kɛrɛdɛ
         mɔɔ dɛɛ bol wa, asɛ dɛ bɛ gel he baah nɛɛ di warawara.
         20 Nɛwɛnyini bandia aa wobɛlbwa kwaa Korowii ŋwɛnɛdɛɛge teŋa ta.
         21 Anomanta hé le wedoŋa ne wechɔga aa lɔ he bini dɛ gwaa he nɛɛ la ta, dɛ pwɛr he
         te, dɛ kpɔ he te tɛ Korowii waa la waa kpɔa do he bambili bini a won lɛ heyaa la.
         22 He bɛ waa la no dɛ gel a ɛɛ. Dɛ he dɛ ɛ gɛ naa, he dɛ negre he te. Hé ɛ gɛ waa la
         aa bagla la.
         23 Nomɛlbwa waa no waa nɔ, waa wola gɛ waa la aa bagla la ɛ la, o do kɛŋɔ nɛn waa dɛ
         nyiŋi digi ta dɛɛ na o gbagba la.
         24 Waa nyiŋi o te digi la ta dɛ na gɛ waa doa la, tamaa ken, dɛ o berɔ soh gɛ waa doa.
         25 Korowii mmara wer, o gelɔ yaa dɔ ya te, waa yaa vɔrɔwe. Nomɛlbwa waa dɛ no dɛɛ pese
         o bini, waa wola soh dɛɛ ɛ gɛ waa bagla la, Korowii ɛɛ nyiŋi naate nɛɛ o we-ɛɛla bwa
         taa.
         26 Dɛ nomɛl dɛ lii kɛ o ɛ Korowii torome, dɛ o ta nyotɔgbom dɔe yaa, o dɛ negre o nyu.
         Naate Korowii toma la ɛ pɛɛpɛɛ.
         27 Waa Korowii waa ɛ ya Mɛɛ aa dɛ nyin a do wer dɛ magre o toma bini laanee kɛŋɔ, yá
         cha bilalbii ne luhaahna ba wahala bini, asɛ dɛ laa ya te kpɔ harɛ nɔ wechɔga ta.

1 Yabala, haa dɛ yarada Yeesu Kristo waa ɛ jirima Dɔɔ nɔ, a ta chɛ kɛŋɔ he duu nɛra
         bane dɛ gwaa bane.
         2 Dɛ he ne he bala chemo dɛɛ tomɛ Korowii, nɛra banɛ ba jo he bini, bɛl do suugaswɛm
         kwaa dɛ tɔ yadɛɛge, bɛl ge tɔ yadoŋ,
         3 asɛ he tɛ onɔ la waa do suugaswɛm kwaa dɛ tɔ yadɛɛge la sobɔrdɛɛge, dɛ ŋɔ onɔ la
         waa tɔ yadoŋ la be ŋɔ, ó te che bela kɛɛ ó ba so harɛ he sie naa,
         4 amɔ dɛ he dɛ duu bane dɛ gwaa bane. Nɛra sie bɔree hɛɛ nyiŋi dɛɛ duu bane dɛɛ nyiŋi
         bane nyubaahna. Haa kɛrɛdɛ ɛ.
         5 Yabala, hé no! Korowii we-ɛɛlaa kɛŋɔ o le harɛ nɔ ta nyaara baa yaradao kɛrɛdɛ asɛ
         ba yarada la ɛɛ ba kondɔɔh, asɛ ba dɔ bɔr dɛ ja o Kora waa bagɛ nyoa ŋɔ wɛɛ geloo
         nɛra baa dɛ nyinu ja o ta la.
         6 Kɛ he te lawɛ nyaara sie tegɛ harɛ. Dɔɔhna laa dɛɛ fiigi heya, dɛ lawɛ heyaa kaa
         che kɔɔto la aa?
         7 Gɛ nɛra nɔ laa dɛɛ bol wechɔga dɛɛ yagɛ Yeesu sɔndɛɛge nɔ baa kpɔa dawɛ heyaa la
         aa? Kɛ banee hɛɛ duu la!
         8 Dɛ he dɛ teŋɛ Korowii Kora mmara baa chwera ŋɔ, "Nyin he dɔŋ kɛ he te gbagba la"
         ta naa, dɛ he dɛ ɛ kɛrɛdɛ.
         9 Kɛ dɛ he dɛ duu nɛra bane dɛ gwaa bane aa, dɛ he dɛ ɛ wechɔga. Mmara baglɔ kɛŋɔ he
         di bolchɔge.
         10 Nomɛlbwa waa teŋɛ Mmara la bwa ta kɛ dɛ to o bini beŋkpoŋ la, dɛ o to o bwa, dɛ di
         bolchɔge.
         11 Korowiirii bagla ŋɔ, "Bɛ jwamane bɔ." O tentenee bera bagle kɛ "Bɛ nɛn kpo." Dɛ he
         ta jwamane bɔe dɛ kpo nɛn naa, dɛ he ɛ nɛn haa to Mmara.
         12 Hé jemɛ kɛŋɔ Korowii dɛ ba ya waa bola o Kora mmara waa kpɔa lɛ yaa asɛ ya dɔ ya
         te la ne. Anomanta hé nyiŋi he nyoo wobol ne he we-ɛɛla ta kɛrɛdɛ,
         13 dɛkalkɛŋɔ Korowii aa naate waa wola o dɔŋ sum na la sumii na awola waa dɛɛ bol ya
         waa la. Naate waa dɛ na o dɔŋ sum la aa o waa bola ɔmɛ.
         14 Yabala, dɛ nomɛl ŋɔ o dɛ yarada Korowii, dɛ o ta o yarada kpɔe dɛɛ ɛ wedɛɛga aa,
         tɔnɔ besoo o yarada la dɔɔ? A gɛ yarada nɔ ɛɛ wonoo lɛo waa?
         15 He nao kɛŋɔ he dɔŋ baa kɛɛ haah dɛ chɔ waa, dɛɛ nyin yal dɛ́ tɔ, dɛɛ nyin kondikwaa
         ge dɛ́ di,
         16 asɛ he ŋɔ o be ŋɔ, "Kórowii tɛɛ bokpega dɛ tɛɛ bosɔɔhna," dɛ vɔmɔ kwaa aa tɛo bokpega
         la te naa, dɛ tɔnɔ besoo lɔ waa haa bola tɛo la ta nɔ?
         17 Gɛɛ a do yarada ta kɛŋɔ dɛ nɛn ta wedɛɛga ɛɛ dɛɛ ja o yarada ta naa, dɛ o yarada
         la ɛ wepuu.
         18 Bɛl lole nomɛl ɛɛ ŋɔɔ yaradae gboo wɛɛ yarada Korowii, asɛ bɛl ge ŋɔ wedɛɛgaa o gee
         ɛ. Kɛ gɛ ge aa won magre. Ɛrɛɛ hɛɛ ba wona bag mɛ he yarada dɛ he ta wedɛɛga ɛɛ dɛɛ
         ja a ta nɔ? N te, mɛɛ che n wedɛɛga ɛɛ taa asɛ he jemɛ kɛ n dɛ yarada Korowii.
         19 He dɛ yarada kɛŋɔ Korowii beŋkpoŋii lole naa? A wer ga! Kɛ he ne Bɔnsam toromaa soge
         dabeŋkpoŋ ta. Ba gba dɛ yarada Korowii ɔmee ne bochela ne.
         20 Gɛne! He dɛ nyin n bagle kɛŋɔ yarada wedɛɛga ɛɛ aa wola a ta jae la ɛ pɛɛpɛɛ aa?
         21 Ya naa Abraham fe aa dɛ ba o bie Aesek kpoe dɛ tɛ Korowii la, a ta laa a che Korowii
         ŋɔ o ɛ nɛndɛɛge o waa su o siwi la aa?
         22 He ta nae kɛŋɔ o yarada ne o wedɛɛga ɛɛ bwa aa pɛ aa? O wedɛɛga ɛɛ taa a che o yarada
         ɛ yarada kasinteŋ.
         23 Belaa Korowii Tɔn waa la ɛ kpela kɛŋɔ baa ŋɔa ŋɔ, "Abraham yarada Korowii, asɛ o
         yarada nomanta Korowii ŋɔ o ɛ nɛndɛɛge o waa su o siwi" la. Dɛ ba dɛ yerɔ Korowii
         dam.
         24 Kɛ he nao kenɛ, nɛn wedɛɛga ɛɛ ne o yarada bwa taa a che wɛɛ ɛ nɛndɛɛge o wa ɛɛ su
         Korowii siwi, o yarada gbo ta laa.
         25 Gɛ tentenee a do hanjwamane baa dɛ yerɔ Rahab la gba nɛ. Israel tena toroma bane
         aa bala dɛ fe ba sɔh hweli o bwɛɛ harɛ waane dɛ́ ka taa ba bwɛɛ tena be la, o lɛɛ
         ba sɔh dɛ bag ba ŋwɛnɛfale ba chwa kaa. Gɛ wedɛɛga nɔ taa a che Korowii ŋɔ o ge ɛ
         nɛndɛɛge o waa su o siwi.
         26 Anomanta gɛ nɛn ta hweera dɔe yaa dɛ o sewɔ la, gɛɛ yarada wedɛɛga ɛɛ aa wola a ta
         jae la ɛ yaradapuu.

1 Yabala, he bwa laa chɛ kɛ he gel he sie begre Korowii waa bagla ta, dɛkalkɛ gɛ haa
         jema la, ya nɛra yaa dɛ bagle Korowii waa la waa binii wɛɛ ba nyiŋa kɛrɛdɛ gwaa nɛra
         baa kaa la.
         2 Ya bwa dɛ koni saŋ bɛlbwa. Dɛ nɛn aa wobɛlbwa waa dɛ bol la ta koni aa, dɛ o ɛ nɛŋkaih
         tenten. Nɛn waa won o wobol nyiŋa la, o won o te lawa wobɛlbwa ta.
         3 Ya kpɔ bune dɛɛ do jagre nyoo ásɛ aa no ya wa, asɛ ya won a bera dɛɛ kaa bela bwa
         yaa dɛ nyin.
         4 Yá ta sie na gɛ stiimae aa kana asɛ peukpeg yon ta dɛ kpɔɔ dɛɛ kaa, kɛ dajegaa bɛlee
         lɔ o ta ba kpɔ dɛɛ menɛ o sie asɛ wɛɛ kaa bela bwa baa dɛ nyin.
         5 Gɛɛ nyondoŋe do jegaa nɛn bini, kɛ dɛ won wejena ɛɛ. Hé na gɛ kɔr aa doa asɛ nihɔl
         won o fuih.
         6 Nyondoŋe do kɛŋɔ nihɔl ken, dɛ won wechɔga ɛɛ taeh ya bini, dɛ won yaa chɔga ya soga
         bini bwa. Bɔnsam niinii dɛɛ choŋu.
         7 Kpɔg bini ola ne olchɔga ne jumbii ne kwaa aa dɛ huuh ne mpo bini pɛŋa bwa, nɛn won
         a dɛɛra á do pwɛre.
         8 Kɛ nyondoŋe te, nomɛlbwa toole dɛ won o nyiŋa. O ɛ konchɔge haa wola won togro. O
         dɛ kpo kɛŋɔ tɛgchɔga ken.
         9 O nee yaa jam Korowii waa ɛ ya Naa ne ya Mɛɛ la, dɛ berɛ kpɔ o tenten dɛɛ taah ya
         dɔŋa Korowii aa ta ba kɛŋɔ o tenten la.
         10 Nyoa beŋkpoŋ la taa wobodɛɛga ne taahna bwa ɛɛ le. Yabala, a ta chɛ kɛŋɔ aa ba gɛ!
         11 Nenabɔɔ ɛɛ wonoo palɛ, o nee ane do som asɛ ane ge do nyɛgre aa?
         12 Yabala, pur da ɛɛ wonoo nɔnɛ sombie aa, kɛɛ bambi ɛɛ wonoo nɔnɛ pur nɔna aa? Gɛ tentenee
         nenabɔɔ o nee aa do nyɛgre la aa wola won berɛ do som bug ta tenten.
         13 He bini umee ɛ wejereme dɛɛ no waa mun ɔ? Gel o pwɛr o te dɛɛ ɛ wedɛɛga ásɛ o da
         bagle kɛ o ɛ wejereme.
         14 Dɛ he dɛ nyin kɛ he gbo dɔ, dɛ dɔ bɔweela ne sibegra he bambile bini naa, amɔ he
         bɛ sɔn dɛɛ nyin dɛɛ ŋɔ he dɔ wejema. Dɛ he dɛ ɛ gɛ naa, dɛ he ta kasinteŋ dɔe.
         15 Gɛ wejema nɔ ta Korowii doa wejema ɛɛ, a ɛ harɛ ta kwa. Korowii Domadɛɛge toole a
         ta. Bɔnsam liiree.
         16 Anomanta bela bɔweela ne n gbo dɔ aa lole la, belaa wesagasagare ne wedoŋa bwa do.
         17 Nɛn waa dɔ Korowii doa wejema la, kenii o da do: O waa do kaih, o waa dɔ deŋnesɔɔhna,
         o pwɛre, o dɛ no o dɔŋ wa, o dɛ na o dɔŋ sum, o ɛ nɛndɛɛge, o we-ɛɛla bwa wer, waa
         nɛra bane duure dɛɛ gwaa bane, o tea too.
         18 Nɛra baa dɛ nyin deŋnesɔɔhna la, nyopɛo nee baa ɛ ba wa, aa le wedɛɛga.
         
            

         
      
   
      
         4
1 Bɔkwaa dɛɛ ba nagra ne he baah ta nɔ? Kwaa haa dɛ pɛlɛ a nɛɛ laa dɛɛ ba a ne naa?
         Anee dɛɛ yo heya.
         2 Kwaa haa dɛ nyin haa wola dɔ la waa hɛɛ kpoo dɔŋa la. He dɛ nyin kwaa sibegra ne,
         kɛ haa dɔ, a waa gela hɛɛ nagre dɛɛ yo la. Haa wola Korowii soŋe la waa haa wola he
         konnyina dɔ la.
         3 He dɛ soŋo, kɛ haa dɔ, dɛkalkɛŋɔ liire haa chegɛ a ta dɛɛ soŋo la aa were. He gbogbo
         konnyina ne kwaa haa dɛ pɛlɛ a nɛɛ waa hɛɛ soŋo.
         4 He nɛnchɔga nɔ haa vɛh Korowii kɛŋɔ hanchɔge waa dɛ nyin baala nɔ! Haa jemɛ kɛŋɔ
         nɛn waa dɛ nyin harɛ nɔ ta kwaa la vɛh Korowii dɛ ɛ o dɔm kɛɛ? Nomɛlbwa waa daŋre
         harɛ nɔ ta kwaa nyina ne la vɛh Korowii.
         5 Kɛ he dɛ lii kɛŋɔ pɛɛpɛɛ Korowii Tɔn la ŋɔ lileo Korowii aa kpɔa do ya bini la dɛ
         mee la?
         6 Kɛ chae Korowii aa na ya sum dɛɛ cha yaa la, on kpega, gɛ Korowii Tɔn la aa bagla
         ŋɔ, "Korowii dɛ ba nɛra baa dɛ ɛ sɔnnyin la ne harɛ, dɛɛ cha nɛra baa dɛ pwɛr ba te."
         7 Anomanta hé kpɔ he te tɛ Korowii asɛ dɛ no o be. Hé yo Bɔnsam. Wɛɛ chwao le he
         be.
         8 Hé suuh tel Korowii, asɛ o suuh ba he be. Wechɔg-ɛɛra, hé charɛ he liire dɛ le
         he wechɔga ta. He banɔ la he liire aa ɛ anɛnɛ la, hé laa doŋa kpɔ he nɛ.
         9 Hé gel he tea bini chɔg, he wi. Hé gel he mama berɛ wii asɛ he silɛɛ ge berɛ sum.
         10 Hé pwɛr he te tɛ Korowii. Wɛɛ gɔɔ heyaa.
         11 Yabala, he bɛ he bala dɛɛ ŋwalɛ. Nomɛlbwa waa ŋwalɛ o dɔŋ kɛɛ dɛ pwaoh la, dɛ Mmara
         laanee o ŋɔ aa were dɛɛ pwah la. Dɛ he bol waa dɛɛ yagɛ Mmara la aa, amɔ te dɛ haa
         waa Mmara la aa bagla la ɛ. Dɛ he dɛ gɔɔ he te dɛɛ pwah Mmara la.
         12 Korowii gbosoroo dɛ won do mmara dɛ won bol nɛn wechɔga wa, o gbosoroo dɛ won lɛ
         nɛra dɛ won chɔg bane ge. He gee umeo dɛ́ won bol he dɔŋ bwara wechɔge ɔ?
         13 Hé berɛ dɛɛ no. He banɔ la haa dɛ lii he nyuune bini dɛɛ ŋɔ, "Fini kɛɛ tɔpere nɔ
         tɔpesoo yaa la bwɛɛ nɔ bwɛsoo taa dɛ ka di benanyoa dɛɛ di bona dɛ nyin kwa,"
         14 kɛ dɛ he ge aa jemɛ gɛ tɔɔ aa dɛ ba he pera la! Gɛ kɔɔle yon ta, kɛ aa bigri dɛ yon
         kaa la, gɛɛ he mkpa do.
         15 Anomanta a fe chɛ kɛŋɔ he ŋɔ, "Dɛ Korowii sɛoh dɛ tɛ yaa ŋwɛnɛ te naa, tɔɔ perɔ yaa
         ka ɛ kenii kɛɛ anɔɔ."
         16 Kɛ taraken he dɛ ɛ mbarafo kɛ he gbo ɛɛ wonoo ɛ gɛ haa dɛ nyin. A gɛ waa la bwa ɛ
         wechɔga.
         17 Anomanta nomɛlbwa waa jemɛ waa aa wera kɛŋɔ o ɛ, dɛ vɛh ɛɛ la, dɛ o ɛ wechɔga.

1 Kondɔɔhna ge, hé no n be! Waa aa dɛ ba heyaa pui la nomanta, hé dooge lɔŋɔre dɛɛ
         wi.
         2 He kondɔɔh chɔgɔ, kwaa di he bwara laala bwa.
         3 He suugaswɛm ne suugapoŋa bwa ge deero. Awola Korowii aa dɛ ba he waa bola la, he
         suugare aa deera la ɛɛ ɛ danseɛ kɛŋɔ he ɛ wechɔga, dɛ we heyaa kɛŋɔ nii ken. Bɔkwaa
         hɛɛ cheg suuga waa bwa jaga tɔpere nɔ ta dɛ́ ɛɔ?
         4 Hɛ́ɛ no! Nɛra haa kpɔ ba, ba ɛ he kooni tomare he ta ban kem bɔe dɛ faah ba la dɛ
         wi he tɛl. A gɛ nɛra la wii chole Korowii waa ɛ komɛlbwa Dɔɔ la deŋna ta.
         5 He dɔ sobɔrdɛɛge harɛ nɔ ta dɛ so, dɛɛ di he bwara. Gɛ haa dɛ di he bwara la, he
         do kɛŋɔ kondɛɛre baa ku kpɔga dɛɛ tɛo ó di dɛ je bá kpoo la.
         6 He pa nɛndɛɛga ba wa aa do kaih la bolchɔge dɛ kpoo ba, ba ta wone ɛ wobɛlbwa dɛ́
         lɛ ba te.
         7 Kɛ yabala, hé lawɛ bambile dɛ ka tel gɛ saŋ ya Dɔɔ la aa ba. Hé na gɛ paa yon so
         kpa bwaala logla á nɛ ó du o kwa, dɛ lawɛ bambile asɛ yoo ge yo mɔɔ o koo kwaa la
         yon ɛ la.
         8 Gɛ tentenee chɛ kɛŋɔ he ge lawɛ bambile dɛ che kiŋkiŋ, dɛkalkɛŋɔ he Dɔɔ la bala telo.
         9 Yabala, he bɛ dɔŋa waa dɛɛ nagre asɛ dɛ ba di bolchɔge Korowii sie. Ya bole pae dɛ
         tel.
         10 Yabala, hé nyiŋi Korowii keamere la baa chegɛ o sɔn ta dɛ bol waa bagle nɛra la
         na, dɛ na gɛ baa na wa, kɛ dɛ won lawɛ bambile ba wahala ta la. Hé ge ɛ gɛ.
         11 Ya dɛ yerɛ nɛra baa wona lawɛ bambile dɛ che kiŋkiŋ la silɛɛ tena. He fa no Job wa,
         gɛ waa wona lawɛ bambile dɛ che kiŋkiŋ o wahala bini ka tonɛ, asɛ a habɔɔ Korowii
         chao. Nɛra waa dɛ domɛ Korowii tea wɛɛ sune ba nɛ.
         12 Yabala, anɔ la aa jaa dɛ ɛ siswɛm waa laanee kɛ he bɛ Korowii kɛɛ harɛ kɛɛ komɛlbwa
         dɛɛ ŋwɛɛ. Ba dɛ bɔɔ heyaa waa dɛ a ɛ kpela aa, hé sɛh ŋɔ, "Ɔɔh," dɛ nyosone gee yaa,
         hé ŋɔ, "Ɔɔhɔ." He bɛ ŋwɛɛ ja, asɛ a bɛ wechɔga ɛ dɛ tɛ heya.
         13 Dɛ sibegrewaane pu bɛlbwa naa, wɛ́ɛ soŋe Korowii. Dɛ silɛɛ waane ge pui naa, go yela
         dɛ kpɛɛ Korowii.
         14 Dɛ he bini bɛlbwa ge bwara dɛ weo waa, ó tomɛ nɛn o ka yerɛ asɔre la bini nomonome
         ásɛ ba ba ba kpɔ noo lege o tile Yeesu sɔn ta, dɛ soŋe Korowii tɛo.
         15 Dɛ ba kpɔ yarada dɛ soŋe Korowii aa, weela te la ɛɛ dɔ bokpegaa. Ya Dɔɔ la ɛɛ geloo
         o bwara do kpegri. Dɛ wechɔga anee o ɛ kwaraa naa, Korowii ɛɛ kpɔɔ kɛo.
         16 Anomanta a wer kɛŋɔ he bol he wechɔga dɛɛ bagle he bala he ne baa teŋɛ Yeesu nɛɛ
         la, ásɛ ba ge won dɛ soŋe Korowii dɛɛ tɛ heya, ásɛ o tɛ heyaa bokpega, dɛkalkɛŋɔ
         nɛndɛɛge dɛ soŋe Korowii aa, o dɛ no dɛ ɛ dɛɛ tɛo.
         17 Korowii keame Elaeja fa ɛ nɛn kɛŋɔ yan. O soŋe Korowii taeh dɛ ŋɔ ó gel bwaala nɛɛ,
         asɛ bwaala ta nɛɛ, hwel che bene atoro korobie anumɛl.
         18 Asɛ o berɛ soŋe Korowii ja dɛ ŋɔ ó gel bwaala nɛ, asɛ nyundua pili, bwaala nɛ taeh,
         harɛ ta kwaa bwa le.
         19 Yabala, dɛ he bini bɛl nyogrɔ le kasinteŋ ŋwɛnɛ la ta, asɛ he bini bɛl ge won berɛ
         chao dɛ baglo asɛ o berɛ ba teŋɛ kasinteŋ ŋwɛnɛ la ta ja aa, dɛ naate waa chao la
         ɛ waa taeh.
         20 Hé jemɛ kɛŋɔ nomɛlbwa waa wona cha wechɔg-ɛɛ asɛ o gel wechɔga ɛɛ dɛ berɛ baa ɛ
         wedɛɛga ja la, dɛ naate lɛ wechɔg-ɛɛ la nyu, dɛ gel o wechɔga damanta bwa waa ɛa la,
         Korowii kpɔ kɛo.1 Pita1 Pita1 Pita1 Pita1 Pita

1 Men Pita maa ɛ Yeesu Kristo torome la, men chwerɛ tɔn nɔ dɛɛ tɛ he Korowii nɛra haa
         pegra dɛ ka ɛ hɔɔhra Pɔntos ne Galaasia ne Kapadoosia ne Eesia ne Bitiinia harɛre
         ta la.
         2 Korowii waa ɛ ya Mɛɛ chegɛ jema waa jemɛ heyaa wubwa la ta dɛ le heyaa kɛŋɔ o nɛra
         dɛ tɛ o te. O Domadɛɛge laanee gela he do goroŋ, dɛ gel hɛɛ teŋɛ Yeesu Kristo waa
         ta, asɛ o chal yagle he doŋa he nɛ. Kórowii cha heyaa dɛ tɛ heyaa bosɔɔhna kohona.
         3 Hé gel ya kpɔ jam tɛ Ya Dɔɔ Yeesu Kristo Mɛɛ Korowii. Waa dɛ sune ya nɛɛ kohona
         nomanta, o chegɛ ira waa ir Yeesu Kristo seo ta la ta dɛ gel ya ɛ nɛnfala. Anɔ gelɔ
         ya dɔ hwɛga aa awola jaga dɔe bwa.
         4 Ya dɛ hwɛgɛ kondɔɔh waa kwaara cheg yaa la ta kɛŋɔ aa ɛ ya kwaa. O kwaa a bwa cheg
         heyaa Korowii doa, belaa aa wola pɔh, aa wola chɔg, aa wola tu bwa.
         5 He chegaa a che. He yarada nomanta Korowii kpɔ o kpegri tɔ he nɛ, wobɛlbwa aa wola
         won ɛ heyaa ka tel kɛŋɔ waa ba lɛ heya. O ɛ lɛɛ waa ba lɛ heyaa la wobɛlbwa tonɛ,
         dɛ́ lɛ heyaa waa bwa jaga saŋ.
         6 Anomanta he dɔ silɛɛ kohona, kɛ he tea bini ɛɛ chɔgoo tama te, dɛkalkɛŋɔ Bɔnsam ɛɛ
         daah heyaa daahna bwa soosiwii na.
         7 A bwa dɛ bagle kɛŋɔ he yarada la ɛ yarada kasinteŋ. Suugaswɛm kwaraa nɔ, nii nee
         baa jemɛ a kasinteŋ, kɛ a dɛ chɔg. He yarada la gwaa suugaswɛm, anomanta a chɛ kɛ
         ba daah heyaa na ásɛ he won che kiŋkiŋ. Belaa baa ba heyaa kpɛɛra, asɛ he dɔ jirima,
         dɛ dɔ sɔn awola Yeesu Kristo aa ba ya nao la.
         8 He ta on nae ka, kɛ he dɛ nyinu. Taraken gba, haa on na, kɛ he dɛ yaradao. Anomanta
         he sie dɛ lɛ kohona nɛn aa wola won bagle a wa.
         9 He yarada dɔ mun. A gelɔ Korowii ɛɛ lɛ heya, wɛɛ lɛ heyaa ka tonɛ.
         10 He lɛɛ nɔ, Korowii keamere fa dɛ bagle gɛ Korowii aa dɛ ba he nɛɛ suna dɛ lɛ heyaa
         la wa, asɛ dɛ swɛɛ siwi dɛ pese Korowii waa waa bola la dɛ́ jemɛ a bini kɛrɛdɛ.
         11 Dɛ Kristo Doma soge ba nɛɛ dɛɛ bagle wahala Kristo aa dɛ ba nae, dɛ bagle jirima
         aa dɛ ba bala wahala la habɔɔ. Ba takapɔ kɛŋɔ bá fee won jemɛ tɔpere aa dɛ ba chiga,
         ne gɛ aa dɛ ba ɛɛ.
         12 Korowii gelɔ a gɛ keamere la jemɛ kɛŋɔ ba koeh baa dɛ koh la, ba laa dɛ di a tɔnɔ,
         heyaa ba koh dɛɛ tɛ. Waa haa noa taraken dɛ le Amanesoma baa bola he be la ta la,
         ban fa bola. Korowii Domadɛɛge waa tomɔ ya be laanee cha ba ba bola he be la. Korowii
         nyundua toroma kwaraa dɛ nyin a gɛ waa nɔ dɛ́ jemɛ.
         13 Anomanta hé ir nyu ne dɛ gel he sie chɔ harɛ. Hé kpɔ he hwɛga bwa do chae Yeesu
         Kristo aa cha heyaa awola waa ba nɛra bwa nao la ta.
         14 Haa ɛ Korowii bii dɛɛ no o deŋna waa nomanta, he bɛ he pɛlchɔga waa he faa lɔ biro
         ta dɛɛ teŋɛ a ta la dɛɛ ɛ.
         15 Gɛ Korowii waa le heyaa tɛ o te aa do goroŋ la, hé ge do goroŋ gɛ he we-ɛɛla bwa
         ta,
         16 dɛkalkɛŋɔ ba chwerɛ Korowii Tɔn bini ŋɔ, "Hé do goroŋ, dɛkalkɛŋɔ n do goroŋ."
         17 Korowii waa wola nɛn sie bɔr nyiŋe dɛ bol waa dɛɛ pa bole la, onee he wi dɛɛ yerɔ
         he Mɛɛ la. Anomanta hé kpɔ he te kɛ hɔɔhra he soga bini harɛ bonɔ, dɛɛ tɛo duure,
         dɛɛ ɔmɔ.
         18 He jemɔ kɛŋɔ Korowii aa lɛ heyaa le he naanar wesale he faa lɔ a ta la ta la, harɛ
         bonɔ kwaa aa dɛ chɔg kɛŋɔ suugapoŋ kɛɛ suugaswɛm ne laa o yawɛ heya.
         19 Yeesu waa do kɛ saraha pebie doŋa bɛlbwa aa wola toole o nɛ, waa wola kirihiah bobɛlbwa
         dii la, o gbagba chal nee Korowii yawɛ heya.
         20 Korowii aa leo ŋɔ ó ɛ a gɛ toma nɔ, dɛ ba ta nyundua ne harɛ tae mɔɔ. Kɛ he waa
         o koh dɛ gel o ba harɛ nɛra nao, tɔpera aa ka mun nɔ ta la.
         21 O nɛɛ a che he yarada Korowii. Korowii gee iru seo ta dɛ tɛo jirima. Anomanta he
         yarada ne he hwɛga haa dɛ hwɛgɛ la, Korowii nɛɛ a bwa do.
         22 Taraken nɔ haa sɛh kasinteŋ la ta teŋa, asɛ a che a ta he doŋa le he nɛɛ hɛɛ nyin
         dɔŋa kɛrɛdɛ nɔ, hé den dɛɛ nyin dɔŋa kohona bambile bwa ne,
         23 dɛkalkɛ ba berɔ kwaa lolɛ heyaa nɛnfala. Nɛn waa dɛ sewɛ la dwee laa heyaa kpa, Korowii
         waa wola sewɛ bwa la dweee heya. Korowii Waa aa dɛ tɛ mkpa dɛ do le saŋ bɛlbwa la
         taa a che ba kwaa lolɛ heya.
         24 Korowii Tɔn bolɔ ŋɔ, "Nɛwɛnyini bwa do kɛ kpɔga, ba jirima ge do kɛ kpɔga fee. Kpɔga
         dɛ sewɛ, a fee gee lee.
         25 Kɛ Korowii Waa te lole saŋ bɛlbwa." A gɛ waa nɔɔ Amanesoma baa bola bagle heyaa la.

1 Anomanta hé le wechɔga bɛlbwa kɛŋɔ dɔŋa negra bɛlbwa, ne nɛra sie nyiŋa dɛɛ ɛ wa,
         ne bɔweela ne nɛra waa bola bɛlbwa sese ta.
         2 Hé gel he siwi swɛɛ Korowii Waa la noe ta kɛŋɔ bechasɔɔhne siwi yon swɛɛ elnee ta
         la, a che a ta he won kpeg he lɛɛ waa la ta.
         3 He dagɛ ya Dɔɔ la na taraken dɛ na kɛ o wer.
         4 O te ɛ Bwe waa dɔ mkpa. Nɛwɛnyini liiru konsala dɛ vɛoh, kɛ onee Korowii te nyiŋi
         kɛ o ɛ Bwedɛɛge o wa aa hiah dɛɛ nyinu. Haa ba o be nɔ,
         5 he ge do kɛ bwea aa dɔ mkpa. Hé gel o kpɔ heyaa ma Korowii Dea ásɛ he ɛ Korowii
         Sɔfore haa do goroŋ, asɛ dɛ che Yeesu Kristo nɛɛ dɛɛ tomɛ Korowii bambile bwa ne a
         ɛ saraha dɛɛ su o siwi.
         6 Ba chwerɛ Korowii Tɔn bini ŋɔ, "Na, n pɛne Bwedɛɛge o wa aa hiah, dɛ kpɔ pa n dea
         mun Saayɔn o lawɔ kpoŋe. Nomɛlbwa waa dɛ yaradao la, waa sihiih di bwa."
         7 He nɛra haa dɛ yaradao ge be la, wɛɛ ɛ Bwedɛɛge o wa aa hiaah tɛ heya. Asɛ nɛra baa
         wola on yaradae ge la, wɛɛ ɛ gɛ baa chwera Korowii Tɔn bini laanee ba be, kɛŋɔ: "Bwe
         la mamaala aa vɛah la, onee bera lawɛ dea kpoŋe la,"
         8 dɛ ɛ gɛ baa bera chwerɛ o waa ŋɔ, "Bwe waa dɛ ba gela nɛra lɔ naa dɛ chogli laanee
         la." Ba vɛh Korowii waa la ta teŋa, an gela baa lɔ na. Korowiirii chega gɛ.
         9 Kɛ he te la, Korowiirii le heya. O Kora Sɔforee heyaa. He do goroŋ. He ɛ o nɛra waa
         le heyaa ŋɔ hɛ́ɛ bol o nyokpowaa waa ɛa. On le he ne biro ta dɛ ba he ne o bochaah
         waa wera kohona la ta.
         10 He fa ta Korowii nɛra ɛɛ, kɛ taraken te, o nɛraa heya. O fa ta he sum nae, kɛ taraken
         te, o na he sum.
         11 N dandɛɛga, n dɛ soŋe heyaa kɛŋɔ haa ɛ hɔɔhra bonɔ, bonɔ aa wola he bwɛɛ ɛɛ nɔ, hé
         laa he te kpɔ he bwadabii pɛlchɔga ta. Anee dɛɛ vuugi heyaa haa wola won ɛ waa Korowii
         aa kpɔa do he bambile bini la.
         12 Haa lɔ nɛra baa wola Korowii tomɛ baah nɔ, hé gel he wobɛlbwa togre, asɛ dɛ ba dɛ
         bol he waa ŋɔ he ɛ wechɔg-ɛɛra aa, a habɔɔ la, bá na he we-ɛɛla kɛŋɔ a wer, dɛ kpɔ
         jam tɛ Korowii awola waa ba ya ne o na dɔŋa la.
         13 Hé koh ya Dɔɔ la waa dɛ pwɛr he te dɛɛ tɛ nomonome baa cheg ba harɛ bonɔ bwa, he
         harɛ bwa nyu waa chɔ wobɛlbwa nyoa,
         14 ne o ge nɛra waa lee ba ŋɔ báa tɛr wechɔg-ɛɛra deŋne dɛɛ kpɛɛ nɛra baa dɛ ɛ waa
         a ŋwɛnɛ ta la.
         15 Korowii dɛ nyin kɛ hɛɛ ɛ wedɛɛga dɛ́ won dɛɛ tɔ gɛna ŋwɛnɛ ba bɛ won bol gɛnewaa
         dɛɛ chɔg heya.
         16 Hé so kɛŋɔ nɛra haa dɔ he te haa wola yoma ɛɛ. Kɛ he bɛ dɔe haa dɔ he te la kpɔ
         dɛɛ ɛ wechɔga. Hé gel nɛra na kɛŋɔ Korowii bonɔɔna ne tolii heyaa he soga bini.
         17 Hɛ́ɛ tɛ nomɛlbwa duure, dɛɛ nyin he bala baa dɛ yarada Yeesu Kristo la. Hɛ́ɛ ɔmɛ
         Korowii, dɛ kpɔ duure dɛɛ tɛ he harɛ bwa nyu.
         18 He banɔ la baa dɛ do heyaa bonɔɔna kɛɛ toli la, hé pwɛr he te dɛɛ tɛ he dɔɔranar
         dɛɛ duu ba. He dɔɔranar ba tea aa soma ba do pwɛre gbo laa n ŋɔ. Hɛ́ɛ duu banɔ la
         ba nyu bini aa kpega gba.
         19 Maa dɛ ŋɔ nɔ, naate baa dɛ fiigu aa wola a ŋwɛnɛ ta ɛɛ, asɛ o koh Korowii waa dɛ
         won lawɛ bambile la, a wer dɛɛ lɛ Korowii sie.
         20 Haa ɛ wechɔga, asɛ dɛ lawɛ bambile ba lɔɔre a waa la, bɔkwa sɔnee lɔ he bambile lawa
         la ta nɔ? He ɛ wedɛɛga, ba garɛ koh a waa dɛɛ ɛɛ hɔhɔrɔwa he lawɛ bambile aa, a ɛ
         sɔn dɛɛ tɛɛ Korowii be.
         21 A gɛ waa nɔɔ Korowii le heyaa ŋɔ hɛɛ na, dɛkalkɛŋɔ Yeesu Kristo koh he waa dɛ na
         wahala, asɛ a chɔ tɛ heyaa kɛŋɔ hɛɛ lawɛ bambile he wahala ta. Ba chwerɔ ŋɔ,
         22 "O ta wechɔga ɛɛ bwa. Nyosonwaa ta o nyoa leɛ bwa."
         23 Ba faa dɛ chɛgro chɛgtɔrɔ la bwa la, o ta nyoa pile chɛgɛ nomɛlbwa. Ba faa dɛ ɛo
         hɔhɔrɔwa la bwa la, o ta nomɛlbwa aahrɛ. O kpɔ a bwa tɛ Korowii waa dɛ bol nɛra bwa
         waa dɛɛ pa bole kasinteŋ ne la.
         24 O gbagba lɛ ya wechɔga dawɛ o nɛ, dɛ na wahala dagagre ta, asɛ ya bɛ so tɛ wechɔga,
         dɛ so tɛ wedɛɛga ɛɛ. Pirae baa pirao la taa a che he dɔ bokpega.
         25 He fa do kɛ peera aa kpaŋa, kɛ taraken te, he ba he Dɔɔ waa dɛ nyiŋi he nyu la be.

1 He haahna ge, hé pwɛr he te dɛɛ tɛ he jaranar. Dɛ he dɛ ɛ gɛ naa, he banɔ la he
         jaranar aa wola Korowii waa yaradae la, he we-ɛɛla ɛɛ geloo ba yarada. Haa nyoa kwaraa
         pili bol wa,
         2 dɛkalkɛ baa na gɛ he we-ɛɛla aa wera doŋa bɛlbwa aa wola toole a ta, ne gɛ haa dɛ
         ɔmɛ Korowii.
         3 Gɛ haa dɛ ɛ he nyumpona, ne suugaswɛm koŋkwaare kɛŋɔ baŋa kwaa ne deŋna kwaa doe,
         ne laala haa dɛ do laa dɛ gel he do wer toli.
         4 Hé gel nɛra na he wer waa aa lɔ bambile bini siwi aa wola an na la ta. Hé do pwɛre,
         dɛɛ ɛ waa bɔeh. Anee wer aa wola tu bwa, dɛ do wer kohona Korowii be.
         5 A saŋ la haahna ba faa dɛ tomɛ Korowii kasinteŋ ne dɛɛ yaradao la, dɛ ba pwɛr ba
         te dɛɛ tɛ ba jaranar. Anee ba ge wer.
         6 Dɛ gɛɛ Abraham haah Saara ge do. O pwɛr o te tɛ o jaa dɛ faa yerɔ o dɔɔ. He waa togrɔ,
         haa ɔmɛ ge aa, ate Saara biirii heya.
         7 Baala ge, gɛɛ a chɛ kɛ he dɔ liire he ne he haahna soga bini, dɛ jemɛ kɛŋɔ baa kpege
         kɛŋɔ heya. Hɛ́ɛ duu ba, dɛkalkɛŋɔ he ne ba bwaa dɛɛ ba Korowii mkpa waa cha heyaa
         hɛɛ ba dɔe la dɔe. Hɛ́ɛ ɛ ken ásɛ wobɛlbwa bɛ he Korowii soŋa ŋwɛnɛ tɔ.
         8 Waa maa dɛ nyin n bol laanee kɛŋɔ hé gel he nyoa pɛ, hé dɔ dɔŋa chal, hɛ́ɛ nyin
         dɔŋa kɛŋɔ nyabii, dɛɛ sune dɔŋa nɛ, dɛ pwɛr he te dɛɛ tɛ dɔŋa.
         9 He bɛ wechɔga kpɔ dɛɛ bɔ wechɔga kem. He bɛ wobochɔga kpɔ dɛɛ bɔ wobochɔga kem. Nɛn
         ɛɛ wechɔga aa, soŋe andɛɛga tɛo. Korowii aa le heyaa la, dɛ́ hɛ́ɛ ɛ gɛ ásɛ o tɛ heyaa
         hɛɛra.
         10 Ba chwerɔ do Korowii Tɔn bini ŋɔ, "Nomɛlbwa waa dɛ nyin mkpajaŋ, dɛɛ nyin kɛ o bwara
         sɔɔhno la, wɛ́ɛ nyiŋi o nyoa kɛrɛdɛ. O bɛ wobochɔga dɛɛ bol, o bɛ nyosone dɛɛ teŋe.
         11 Wɛ́ɛ ke o te wechɔga ta, dɛɛ ɛ wedɛɛga. Ó swɛɛ siwi dɛɛ ɛ waa aa dɛ ba nyopɛo ne.
         12 A do gɛ, dɛkalkɛ nɛra ba we-ɛɛla aa wera dɛ su Korowii siwi la, Korowii dɛ nyiŋ ba,
         dɛɛ no ba wesoŋa. Kɛ nɛra baa dɛ ɛ wechɔga te, o ne baa jo."
         13 He siwi swɛɛ wedɛɛga ɛɛ ta naa, umee dɛɛ ba he hae yɔ?
         14 He dɛ ɛ wedɛɛga a che a ta hɛɛ na waa kwara naa, dɛ he ta som nae yaa? A ba gɛ naa,
         bɛ nɛra baa dɛ hae la ɔmɛ. Bɛ gel a hae.
         15 Hɛ́ɛ duu Yeesu Kristo dɛɛ ɔmɔ he bambile bini kɛŋɔ he Dɔɔree on. Hé kpɔ he te saŋ
         bɛlbwa, asɛ nomɛlbwa bɔɔ heyaa he hwɛga haa dɔa nɔ wa aa, he won baglo a bini.
         16 He dɛ bagla aa, hé kpɔ sisɔna ne taa dɛɛ bagla. A chɛ kɛ he tea to he jemɛ kɛŋɔ
         nomɛlbwa aa he wobɛlbwa dɔ dɛ bol. He dɛ ɛ gɛ naa, nɛra baa koh he teŋa haa dɛ teŋɛ
         Yeesu Kristo nɛɛ ne he wedɛɛga haa dɛ ɛ waa dɛ bol wobochɔga dɛɛ yagɛ heyaa la, sihiih
         ɛɛ kpo baa.
         17 He dɛ ɛ wedɛɛga dɛɛ na wa aa, an wera kɛ haa dɛ ɛ wechɔga dɛɛ na wa. Dɛ Korowii tetooraa
         kɛ he koh he wedɛɛga ɛɛ waa dɛɛ na wa aa, a wer.
         18 Yeesu Kristo gbagba sewɔ tɛ heyaa dɛ bɔ wechɔga kem. Kerabeŋkpoŋii o sewɛ, waa wola
         berɛ sewɛ kpa. O ta wechɔga ɛɛ bwa, kɛ o sewɔ tɛ wechɔg-ɛɛra. Gɛ waa ɛ ya ne Korowii
         pɛ waa o ɛ gɛ. Baa kpoo la, o bwadabii sewa, kɛ o lileo te dɔ mkpafale.
         19 O lileo la lala baa vɔg ba Lala Bwɛɛ la be, dɛ ka bol Korowii Waa ba be.
         20 A saŋ la tena baa ɛ deŋnekpeg dɛ vɛh Korowii Waa noe gɛ saŋ Nowa faa dɛ kwaa o gberjen
         la la, ba lalaa o bol Korowii Waa bagle la. Korowii fa lawɛ bambile ba nɛɛ bigri,
         dɛ ka tel kɛŋɔ Nowa aa kwaa o gberjen la tonɛ. Nɛra tama baa lɔ o bini laanee Korowii
         lɛ nee la ta. Dɛ ba lɔ nɛra banuatoro.
         21 A gɛ nee nɔ chegɔ tɛ Korowii nee baa dɛ sɔ yaa aa lɛ yaa la. Korowii nee sɔe ta bwara
         doŋa yagla ɛɛ. Korowii nee sɔe munii kɛ ya soŋe Korowii ó tɛ yaa tepoŋ. A chegɛ Yeesu
         Kristo seo ta ira ta asɛ nee sɔe la won dɛɛ lɛ yaa.
         22 O kaa Korowii be nyundua, dɛ ka so nomombɔr o dig ta, dɛɛ di kora nyundua toroma
         ne konchɔga aa bea yaa wola an na bwa soosiwi nɛ.

1 Yeesu Kristo aa baa ɛ nɛwɛnyini la, o na bonyɛga. Anomanta a chɛ kɛ he kpɔ he te
         dɛ jemɛ kɛ gɛɛ he ge bwara ɛɛ ba nyɛga. Nomɛlbwa waa wona lawɛ bambile dɛ na bonyɛga
         ka la, waa wechɔga ɛ.
         2 Le fini dɛɛ kaa, hé kpɔ Korowii tetoora dɛɛ tɔ sie he soga bini harɛ bonɔ. He bɛ
         kwaa nɛwɛnyina aa dɛ pɛlɛ a ta la nɛɛ dɛɛ teŋɛ kpa.
         3 Waa nɛra baa wola Korowii tomɛ aa dɛ ɛa asɛ he faa ɛa la, he ta a nyoa nae yaa? Dɛ
         he sie dɛ lɛ jwamane ne pɛlchɔga we-ɛɛla ta. Dɛ he dɛ sɔ sen, dɛɛ ɛ sagasaga, dɛ lawɛ
         dɔŋa dɛɛ nyɔ sennyɔbala. Dɛ he dɛ tomɛ voga dɛɛ jo Korowii kii nɛ.
         4 Nɛra baa wola Korowii tomɛ la, a dɛ ɛɛ ba anebɛlbwa kɛŋɔ he ne baa wola pɛɛ dɛɛ ɛ
         wedoŋa ne wesagasagare baa dɛ ɛ la. A waa baa chɛgre heyaa la.
         5 Anɔ bwa baa dɛ ɛ nɔ, baa ba tɔh ba nyoa Korowii siee. O kpɔ o te dɛɛ ba weera ne
         lala bwa waa bola dɛ pa bole.
         6 Nɛra baa serewa la, ba bol Amanesoma nɔ bagle ba ge, dɛkalkɛŋɔ Korowii ɛɛ bol ba
         ge waa dɛ pa bole gɛ waa dɛ ba weera ɛɛ la. Waa ba faa dɛ ɛ gɛ saŋ baa wola sewɛ mɔɔ
         la, anee wɛɛ ba nyiŋa dɛ pa ba bole. Korowii dɛ nyin kɛ ba dɔ mkpa gɛ waa dɔ mkpa
         la, a waa o gel Yeesu bol Amanesoma la chag ba la.
         7 Wobɛlbwa jaga tɔpere la telo. Anomanta hé nyiŋi kɛrɛdɛ, dɛ gel he sie chɔ harɛ,
         asɛ dɛ won dɛɛ soŋe Korowii kɛrɛdɛ.
         8 Waa aa ɛ wehiah kohonaa kɛ hɛ́ɛ nyin dɔŋa bambile bwa ne, dɛkalkɛŋɔ dɔŋa nyina dɛ
         tɔ wechɔga kɛrɛdɛ ta.
         9 He dɔŋ baa choge naa, lɛo, bɛ waa dɛɛ nagre.
         10 Kpegri bɛlbwa nomɛlbwa aa dɔa la, Korowiirii kpɔa chao ŋɔ ó kpɔ dɛɛ ɛ o Korowii
         toma. Anomanta bɛ́lbwa nyiŋi o toma ta kɛrɛdɛ, dɛ kpɔ dɛɛ cha o bala.
         11 Nomɛlbwa Korowii aa chao o won dɛɛ bol o Waa la, wɛ́ɛ bola dɛ jemɛ kɛŋɔ Korowii Waaa
         wɛɛ bol la. Nomɛlbwa Korowii aa chao o won dɛɛ tomɛ o dɔŋ la, wɛ́ɛ tomɔ bokpega Korowii
         aa tɛo bwa ne, ásɛ wobɛlbwa ta la, Korowii che Yeesu Kristo nɛɛ dɛ dɔ sɔn. On chɛ
         kpegri ne jirima aa wola jaga dɔe bwa. Aamen.
         12 N dandɛɛga, he bɛ gel nii haa dɛ na taraken nɔ kpo he nyoa. Daahnaa Korowii kpɔa
         dɛɛ daah he yarada. He bɛ gel a ɛ heyaa wehɔɔhra.
         13 Hé gel he sie lɛ kɛŋɔ haa dɛ na Yeesu Kristo wenaale dɔŋa nɔ, ásɛ awola haa ba
         na o jirima waa dɔa la, he sie lɛ, he bwara sɔɔh heyaa kohona.
         14 Dɛ ba koh he teŋa haa teŋɛ Yeesu Kristo nɛɛ la waa dɛɛ chɛgre heya aa, he na som.
         A ba gɛ naa, a dɛ bagle kɛŋɔ Korowii Domadɛɛge o wa aa dɔ jirima la soge he nɛ.
         15 Dɛ he bini bɛl dɛ na wahala aa, a bɛ ɛ kɛŋɔ nɛnee o kpo, kɛɛ ŋwɛɛ o ŋwɛ, kɛɛ nɛnchɔgee
         on, kɛɛ nyoaa o kpɔ do nɛra waa ta.
         16 Dɛ a chegɛ he Kristo te ɛɛ ta asɛ hɛɛ na wahala aa, bɛ gel a ɛɛ sihiih. Jam Korowii
         kɛŋɔ Yeesu Kristo sɔn aa dawɛ he nɛ.
         17 Tɔpere telo kɛŋɔ Korowii bol nɛwɛnyina waa dɛ pa bole. Korowii nɛra nɛɛ wɛɛ ba mun
         pae. Waa dɛ ba ya kwaraa kpɔe pa mun nɔ, dɛ ɛrɛɛ nɛra baa wola Amanesoma la yaradae
         waa ɛɛ ba doe yɔ?
         18 Korowii Tɔn bolɔ ŋɔ, "Nɛra baa ɛ nɛndɛɛga ba waa su Korowii siwi kwaraa la, dɛ a
         kpegri kɛŋɔ ba dɔ ba nyu aa, dɛ wechɔg-ɛɛra baa wola Korowii ɔmɛ la, ɛrɛɛ ba waa ɛɛ
         ba doe yɔ?"
         19 Anomanta he nɛra aa ɛ Korowii tetoora kɛ he na wahala la, hɛ́ɛ ɛ wedɛɛga, dɛ kpɔ
         he te do Korowii waa ta heyaa la nɔn ta. O waa dɔ kasinteŋ.

1 N dɛ nyin n bol waane he asɔre nomonome baa dɛ tɔ he sie la be. Asɔre nomoa la bɛlee
         n ge. N gbagba kpɔ siwi na wahala la soo Yeesu Kristo aa naa. Awola waa dɛ ba gela
         nɛra na o jirima la, n gee dɔ o jirima la bɛlee. N dɛ soŋe heyaa kɛŋɔ
         2 hɛ́ɛ nyiŋi Korowii nɛra baa ɛ o peera waa kpɔ ba tɛ heyaa ŋɔ hɛ́ɛ nyiŋi ba nɛɛ la
         kɛrɛdɛ. He bɛ gel ba do heyaa mɔɔ hɛɛ nyiŋ ba kɛrɛdɛ, hé gel a ɛ he gbagba tetoowa.
         He bɛ suuga sibegra waa koh dɛɛ ɛ gɛ toma nɔ, hé nyiŋi nyina haa dɛ nyin kɛ toma
         la kaa kɛrɛdɛ la dɛɛ ɛa.
         3 He bɛ kpegri dɛɛ di nɛra baa kpɔ ba do he nɔn ta la nɛ. Hé gel he we-ɛɛla do wer
         ásɛ ba nyiŋa dɛɛ chaara.
         4 He dɛ ɛ gɛ naa, Petegra Bwa Dɔɔ la balaa, wɛɛ tɛ heyaa jirima kon o wer aa wola tu
         bwa, o ɛ kompoŋ haa yoa dɛ le ba vɔwɛ heya.
         5 He bonɔɔna ge la, hɛ́ɛ tɛ he nomonome duure. Hé bwa pwɛr he te dɛɛ tɛ dɔŋa, dɛɛ
         cha dɔŋa, dɛkalkɛŋɔ Korowii Tɔn bolɔ ŋɔ, "Korowii ne mbarafo tena aa jo, kɛ o dɛ sune
         nɛra baa dɛ pwɛr ba te nɛɛ dɛɛ cha ba."
         6 Anomanta, hé pwɛr he te dɛɛ no Korowii waa dɔ kpegri bwa la wa, ásɛ o gɔɔ heyaa
         ir tɔpere waa wera o be ta.
         7 Wobɛlbwa aa dɛ ha heyaa la, hé kpɔa bil Korowii sie, dɛkalkɛŋɔ he waa lɔ o bambile
         ta.
         8 Hé gel he sie chɔ harɛ, hɛɛ nyiŋi kɛrɛdɛ, dɛkalkɛŋɔ he dɔm Bɔnsam lole. Gɛ nyujente
         yon dɛɛ kɔgre, dɛ gaage dɛɛ nyin ola dɛ́ lawɛ la, gɛɛ o ge gaage dɛɛ nyin nɛra dɛ́
         lawɛ.
         9 Anomanta hé che kiŋkiŋ he yarada ta. He bɛ Bɔnsam ŋwɛnɛ tɛ. Hé jemɛ kɛ he bala
         baa dɛ yarada Yeesu bobɛlbwa la dɛ na a gɛ waa nɔ haa dɛ na nɔ dɔŋa.
         10 Kɛ he baa na waa tama aa, Korowii waa dɛ na nɛra sum dɛɛ cha ba kohona la, o gbagba
         ɛɛ kwaa he wobɛlbwaa, dɛ gel he che kiŋkiŋ, dɛ do kpegri, dɛ lawɛ heyaa he bɛ chole.
         Onee le heyaa hé won che pɛɛ he ne Yeesu Kristo aa pɛa la ta dɛ dɔ o jirima aa wola
         jaga dɔe bwa la.
         11 On chɛ kpegri aa wola jaga dɔe bwa. Aamen.
         12 Silasee cha mɛ n chwerɛ heyaa tɔmbora nɔ la. N jemɔ kɛ o waa dɔ kasinteŋ ya teŋa
         yaa dɛ teŋɛ Yeesu Kristo nɛɛ nɔ ta. N dɛ nyin he jemɛ gɛ aa chɛ kɛ hɛɛ ɛ, dɛ jemɛ
         kɛŋɔ gɛ n faa bagle heyaa chae Korowii aa sune ya nɛɛ dɛ cha yaa la, a ɛ kasinteŋ.
         Hé den lawɛ a bini kiŋkiŋ.
         13 Asɔre tena baa lɔ Babilɔn, Korowii aa lee ba gɛ waa le heyaa la, ba dɛ na heya. N
         bie Maak ge dɛ na heya.
         14 Hɛ́ɛ lea dɔŋa nɛnnyin ne. He nɛra he ne Yeesu Kristo aa pɛa la, Kórowii tɛ he bwa
         bosɔɔhna.2 Pita2 Pita2 Pita2 Pita2 Pita

1 Men Seemɔn Pita maa ɛ Yeesu Kristo bonɔɔ dɛ ɛ o torome la, men chwerɛ tɔn nɔ dɛɛ
         tɛ he nɛra haa dɛ yarada Yeesu Kristo waa ɛ ya Korowii ne ya Lɛɛ la. O waa aa togra
         nomanta, o tɛ heyaa ya yarada waa wera nɔ dɔŋ.
         2 Kórowii che he jema haa jemɔ dɛ jemɛ ya Dɔɔ Yeesu la ta dɛ cha heyaa kohona dɛ tɛ
         heyaa bosɔɔhna.
         3 Yeesu dɔ Korowii kpegri la dɔŋ. Anee o kpɔ cha yaa, asɛ ya dɔ komɛlbwa yaa hiah dɛ
         won do le dɛɛ ɛ wedɛɛga. Yaa jemɛ Korowii waa le yaa ásɛ ya won dɔ o jirima ne o
         dadɛɛge la waa o ɛ gɛ.
         4 Waa ɛ gɛ nɔ, o cha yaa ŋwɛnɛdɛɛga kohona ta, aa wola dɔŋ dɔe. O bagɛ yaa nyoa a wa.
         Hɛ́ɛ che a taa dɛ le pɛlchɔga aa lɔ harɛ nɔ ta dɛɛ chɔg nɛra la nyoa, asɛ dɛ do gɛ
         Korowii aa doa la.
         5 A gɛ waa nɔ wesoo nomanta la, hé takapɔ dɛɛ ɛ wedɛɛga dɛɛ ja he Yeesu waa yaradae
         ta, dɛ kpɔ wejema dɛ ja he wedɛɛga ɛɛ ta,
         6 dɛ won dɛɛ lawɛ he te dɛɛ ja he wejema ta. Hɛ́ɛ lawɛ bambile dɛɛ ja he te lawa ta,
         dɛ kpɔ Korowii ɔma dɛɛ ja he bambile lawa ta.
         7 Hɛ́ɛ nyin dɔŋa dɛɛ ja he Korowii ɔma ta, dɛɛ nyin nɛn dɛɛ ja he dɔŋa nyina ta.
         8 Da waa wera tɛ heyaa la. He wono dɔ a gɛ da nɔ kɛrɛdɛ naa, aa geloo jema haa jemɛ
         ya Dɔɔ Yeesu Kristo la dɔ tɔnɔ dɛ su siwi.
         9 Kɛ nomɛlbwa waa wola a gɛ da nɔ dɔe la, o liire do toŋgboŋ ken. Waa waa nyiŋe dɛɛ
         la sie. A gɛ te la soɔh kɛŋɔ Korowii laa o wechɔga o fa dɛ ɛ la fee o nɛ.
         10 Anomanta yabalawa, Korowii aa le heyaa tɛ o te nɔ, hé takapɔ kɛŋɔ hɛɛ geloo he we-ɛɛla
         bagle kɛŋɔ Korowii nɛra waa lee ba la banee heya. He dɛ ɛ gɛ naa, haa naa lɔ Yeesu
         Kristo waa nɔ yaradae ta bwa.
         11 He dɛ ɛ ken nɔ naa, Korowii ɛɛ tɛ heyaa ŋwɛnɛ kohonaa, asɛ he ja ya Dɔɔ waa ɛ ya
         Lɛɛ Yeesu Kristo Kora waa wola jaga dɔe la ta.
         12 Kasinteŋ waa la haa noa la, he dɔɔ jema kɛrɛdɛ dɛ che a ta kiŋkiŋ. Kɛ mɛɛ dɛɛ lii
         heyaa a waa saŋ bɛlbwaa.
         13 N dɛ lii kɛŋɔ maa wola sewɛ mɔɔ nɔ, a chɛ kɛ mɛɛ lii heyaa hé do wɔrɔbe waa nɔ ta.
         14 N jemɔ kɛŋɔ aa bigri n wur n harɛ nɔ ta bwadabii nɔ ta. Ya Dɔɔ Yeesu Kristo gelɔ
         n jemɛ gɛ waa nɔ.
         15 Mɛɛ takapɔɔ dɛ ɛ gɛ bwa maa won ɛ, asɛ dɛ n ba toole kwaraa naa, he won dɛɛ lii waa
         nɔ saŋ bɛlbwa.
         16 Ya Dɔɔ Yeesu Kristo kpegri waa dɔa ne o bala waa la yaa bol he be la, a ta waa yaa
         kpɔ liire dɛ teŋe nyosone ɛɛ. Ya gbagba kpɔ sie na gɛ o wa aa dɔ nyɛl kohona.
         17 O Mɛɛ Korowii gbagba aa tɛo duure ne jirima la, dɛ ya lɔ bela. Taa bɛl le o Mɛɛ Korowii
         waa dɔ jirima kohona la be kɛŋɔ, "N gbagba Bie maa dɛ nyinu o wa ɛɛ su n siwii nɔ."
         18 Taa la aa le Korowii doa ba la, ya noɔ. Dɛ ya ne Yeesu lɔ bwe la Korowii aa gela
         o do goroŋ la ta.
         19 Anɔ gelɔ ya jemɛ kpelakpela kɛŋɔ waa Korowii keamere la aa bola la ɛ kasinteŋ. A
         chɛ ke he cheg deŋne dɛɛ noa. Ba waa baa bola la do kɛ kandea waa dɛ chaah biro ta
         ka tel kɛŋɔ tɔ aa pera. Korowii Keamere Tɔne la ɛɛ chaah heyaa bɔree, asɛ Korowii
         gel he liire chaah gɛ chɔmbibi wewee aa dɛ chaah bɔr la.
         20 Hé jemɛ kɛrɛdɛ kɛŋɔ waa ba faa chwera Korowii Keamere Tɔne bini la, a bɛlbwa toole
         dɛ ɛ nɛwɛnyini nyu bini liire.
         21 Akai! Baa chwera la, ba gbagba liire ne laa ba chwera. Korowii Domadɛɛgee ir Korowii
         nɛra nɛ, asɛ baa bol waa Korowii aa kpɔa do ba nyoa.

1 A saŋ la, nɛra bane teŋe nyosone ŋɔ Korowii keameree ban Israel tena bini. Gɛɛ nɛra
         ɛɛ ba bala dɛ ba teŋe nyosone ŋɔ ban dɛɛ chagle nɛra waa he bini. Baa dɛɛ chagle waa
         aa wola kasinteŋ ɛɛ, dɛ gel nɛra nyogre. Gɛ ba wechagle aa doa la, haa won jemɛ kɛŋɔ
         a ta kasinteŋ ɛɛ. Baa vɛh ba Dɔɔ waa bɔ ba wechɔga kem la waa, dɛ gel Korowii chɔg
         ba, ba sewɛ seopigri.
         2 Nɛndamanta ɛɛ teŋɛ ba wedoŋa baa dɛ ɛ la taa, asɛ a che a ta nɛra bol kasinteŋ ŋwɛnɛ
         wobochɔga kɛ waa were.
         3 Ba sibegra baa dɔa kohona nomanta, baa dɛɛ teŋe nyosonee ŋɔ waa baa chagle heya,
         dɛ negre heyaa dɛɛ di. Naate waa pa ba bolchɔge dɛɛ ba ba deŋne tɛra la kpɔ o te dɛɛ
         kpaa ba saŋ bɛlbwa. Waa dom chɔ. Wɛɛ ɛɛ ba posaposa kenii.
         4 Nyundua toroma ba faa ɛ wechɔga la, Korowii ta ban gelɛ. O kpɔ ba ta deŋne tɛra bɔr
         waa ɛ bɔluŋluŋ dɛ bir kpirikpiri la dɛ́ ka tel awola waa ba bol nɛra bwa waa dɛ pa
         bole la.
         5 O ta a saŋ la tena gelɛ. O gelɔ nee su tɔ nɛra baa wola on ɔmɛ la nɛ. Nɛra waa gel
         ba bwaa Nowa o faa dɛ chagle nɛra ŋɔ bá gel ba waa togre Korowii be la, ne nɛra banuanɛ.
         6 Sodom ne Gomoora tena faa dɛ ɛ wechɔga la, Korowii ŋɔ waa gel ba dwee ka, dɛ fuh
         ba ne ba bwɛɛre bwa dɛɛboo. Ba fuih chɔ le dɛɛ chagle waa aa ba chig nɛra baa wola
         Korowii ɔmɛ nɛ.
         7 Dɛ Lɔt te ɛ nɛn waa dɛ ɔmɛ Korowii bela, asɛ wedoŋa bwɛɛre la tena aa wola Korowii
         ɔmɛ dɛɛ ɛ la ɛɛ hao. O te, Korowii lɛo.
         8 Lɔt aa ɛ nɛndɛɛge o waa su Korowii siwi dɛ do ba baah la, dɛ ba wedoŋa waa dɛ na
         ne anɔ la waa dɛ no tɔpebii bwa la gelɔ o bambile ɛɛ weo.
         9 He nyiŋo na naa, dɛ Korowii te jemɛ gɛ waa dɛ lɛ nɛra baa dɛ ɔmɔ dɛɛ le Bɔnsam daahna
         ta, dɛ jemɛ gɛ waa dɛ tɛr wechɔg-ɛɛra deŋne dɛ ka tel awola waa ba bol nɛra bwa waa
         dɛ pa bole la.
         10 Nɛra ba sie aa begre ba bwadabii nɔ wechɔga aa suu nɔ pɛlchɔga ta, baa wola waa bu
         la, ba deŋnee Korowii ɛɛ ba tɛra kohona. A gɛ nɛra baa teŋe nyosone ŋɔ ba dɛ chagle
         waa nɔ, waa ba bambile aa lawaa baa ɛ. Ba bambile kpegri! Baa nyundua toroma bu. Wobochɔga
         kwaraa ba bol dɛɛ yag ba!
         11 Nyundua toroma kpegri dɛ dɔ jirima gwaa a gɛ nyosonteŋna nɔ, kɛ baa ban chɔgɛ dɛɛ
         tɛ Korowii sisa wobol ne.
         12 Nɛra nɔ te do kɛ kpɔg bini ola Korowii aa taa ŋɔ báa kpoa la ken. Baa liire kpɔe
         dɛɛ ɛ wa. Waa mun noe kpegri ba be naa, sisa wobolee ba bol dɛɛ yaga. Baa serewoo
         kɛŋɔ ola ken.
         13 Wahala baa gela nɛra ɛɛ na la, ba gee na a dɔŋaa. Waa ba sie aa dɛ lɛ a taa kɛŋɔ
         ba bodia waa baa dɛ ɛa bochaah la. He ne baa pɛa dɛɛ di kwaa nɔ, ba do kɛ doŋa dɛɛ
         chɔg he wer. Ba sɔɔh dɛɛ ɛ bodia waa he habɔɔ taeh.
         14 Ba na haah bɛlbwa naa, ba dɛ nyinu. Ba nyina baa dɛ nyin wechɔga ɛɛ ta dɔŋ dɔe. Ba
         negre nɛra baa wola chegɛ kiŋkiŋ Korowii waa ta dɛɛ kaa wechɔga ta. Ba sie dɛ begre
         kwaa taeh. Korowii taah ba!
         15 Ba gel ŋwɛnɛtogre la, dɛ nyogre. Ba kpɔ Beɔ bie Balam o faa ɛ Korowii keame la ŋwɛnɛ
         la. O sie aa begre suuga kohona nomanta, o kpɔ ŋwɛnɛchɔge ta dɛ nyin suuga.
         16 Korowii fa gelɔ keego bol waa o be dɛ kaoh o wechɔga la ta. Keego ge fe aa waa bol.
         Anomanta Korowii keame nɔ gel o chogla waa la.
         17 He dɛ hwɛgɛ ba nɛ aa, he hwɛga ta pɛɛ. Ba do kɛ nenabɔɔ nee aa wola toole o ta, dɛ
         do kɛ baama peu aa ir a ne aa kaa ken. Biro kpirikpirii Korowii kwaa cheg ba.
         18 Ba nyoa wobol kan taeh, kɛ nyosonee a bwa. Ba kpɔ bwadabii pɛlchɔga waa ne wedoŋa
         nɛra sie aa dɛ lɛ a ta dɛ negre nɛra dɛɛ kaa wechɔga ta. Nɛra baa pa mun dɛɛ le wechɔg-ɛɛra
         bini baa wola chegɛ kiŋkiŋ mɔɔ laanee ba negre dɛɛ kaa wechɔga ta.
         19 Ba yon ŋɔ baa geloo nɛra dɔ ba te, dɛ ba gbabir ɛ yoma. Ba wechɔga ɛɛ ba yoma, dɛkalkɛŋɔ
         wobɛlbwa aa wona lɛ nɛn liire la, a kpɔɔ berɛ yom.
         20 Nɛra jemɛ ya Dɔɔ waa ɛ ya Lɛɛ Yeesu Kristo waa la, dɛ won che a ta le waa aa dɛ la
         nɛn ne wechɔga ta harɛ bonɔ naa, a wer. Kɛ dɛ ba berɔ ba gel a gɛ wechɔga la dɔ bɔr
         vɔg ba ja aa, a te dɛ ba waa berɔ gbɔr dɛ gwaa mumpar la.
         21 Dɛ ba fe ta Korowii ŋwɛnɛtogre la waa noɛ ka aa, a fe bɔ ba nɛɛ dɛ gwaa kɛŋɔ baa
         jemɛ Korowii ŋwɛnɛ la dɛ vɛh waa o gbagba aa ŋɔa báa ɛ la ɛɛ.
         22 Ba waa nɔ gelɔ sɛgla baa sɛgla Korowii Tɔn bini la ɛ kasinteŋ. Ba sɛglɔ ŋɔ: "Nyoate
         ugaa, gɛɛ o berɛ dia," dɛ sɛgle ŋɔ, "He sɔ prakoo ne aa, wɛɛ berɔɔ ka gbili o kpechɛgre
         ta."

1 N dandɛɛga, tɔn nɔɔ n tɔn nɛɛte maa chwerɛ heya. N tɔne anɛ nɔ bwa bini la, n dɛ
         lii heyaa ásɛ he do wɔrɔbe waa nɔ ta, dɛ dɔ tepoŋ.
         2 N dɛ nyin kɛŋɔ he lii waa Korowii keamere la faa bola a saŋ la la, ne waa Yeesu toroma
         la faa ŋɔa ya Dɔɔ waa ɛ ya Lɛɛ la ŋɔ hé ɛ la.
         3 Anɔ la aa tɔ siee kɛŋɔ a chɛ kɛ he jemɛ kɛŋɔ tɔpera aa ka mun nɔ ta nɔ, nɛra ɛɛ dɛɛ
         mamɛ heyaa. Ba sie ɛɛ dɛɛ lɛ ba pɛlchɔga taa.
         4 Baa dɛɛ bɔɔ heyaa ŋɔ, "Korowii aa bagɛ nyoa ŋɔ Yeesu ɛɛ berɔɔ ba ja la, lee o dɔɔ?"
         Dɛ ŋɔ, "Ya mɛɛnanar bwa serewɔ, dɛ o ta balɛ mɔɔ. Gɛ harɛ nɔ aa doa o mumpar la, gɛɛ
         o ta do."
         5 Ba saahnɔ laa ba liire kpɔ gɛ Korowii faa kpɔ nyoa bol waa a saŋ la asɛ nyundua ne
         harɛ pa mun la ta. Nee nee Korowii ta harɛ, nee taa harɛ le.
         6 Nee Korowii gel o su bɔle harɛ bwa a saŋ la dɛ chɔgo.
         7 Gɛɛ Korowii ŋɔ nyundua kwaa bwa ne harɛ kwaa bwa aa lole taraken nɔ, á do le gɛ,
         ásɛ nii ɛrɛ ba fuah awola waa dɛ ba nɛra baa wola on tomɛ waa bola dɛ pa bole, dɛ
         chɔg ba la.
         8 N dandɛɛga, he jemɛ kɛŋɔ tɔpebeŋkpoŋ ne bene kagboŋ bwa beŋkpoŋ Korowii be. Beŋkpoŋii
         a bwa o te be.
         9 Bane dɛ lii kɛŋɔ Korowii bigri o nyobaga waa baga ŋɔ ya Dɔɔ Yeesu ɛɛ bao la chugra
         ta kohona to. Bambilee o dɔ tɛ heya, dɛkalkɛŋɔ waa nyin kɛ nomɛlbwa chɔg ta. O dɛ
         nyin kɛ nɛra bwa charɛ ba liire dɛ le ba wechɔga ta mɔɔ o ba.
         10 Ya Dɔɔ Yeesu bala tɔpere la, wɛɛ pigruu kɛŋɔ ŋwɛɛ bala a dɛ pigri la ken. Awola la,
         nyundua ɛɛ jigru kikikikikiki, dɛ nyogre nɛra siwi ta. Kwaa aa lɔ nyundua bwa ɛɛ fuuh
         dɛ mwɛɛ, asɛ harɛ ne kwaa aa lɔ o ta bwa fuh.
         11 Kwaa nɔ bwa aa dɛ ba fuih ken nɔ, dɛ ɛrɛɛ chɛ kɛ he doɔ? A chɛ kɛ he do goroŋ he
         soga bini, dɛ kpɔ he te tɛ Korowii,
         12 dɛɛ kpa Korowii tɔpere la nyundua aa fuh kwaraa asɛ harɛ ge komɛlbwa fuh dɛ mwɛɛ
         kwaraa la. Hé swɛɛ siwi ásɛ Korowii tɔpere la ba warane.
         13 Ya dɛ nyiŋi nyoa Korowii aa baga la ŋwɛnɛ. Anee kɛŋɔ wɛɛ ta nyundua onfale ne harɛfalee.
         Belaa wedɛɛga ɛɛ ba doe.
         14 Anomanta, n dandɛɛga, haa dɛ kpa awola tɔpere la la, hé swɛɛ siwi kɛŋɔ hɛɛ do goroŋee
         dɛ bɛ wechɔga bɛlbwa dɔ Korowii sie, asɛ he ne o baah do wer.
         15 Hé nyiŋi Korowii bambile waa lawa nɔ kɛŋɔ ŋwɛnɛɛ o tɛ heyaa kɛŋɔ he charɛ he liire
         ásɛ o lɛ heya. Anee ya dɔŋ Pɔɔl yaa dɛ nyin o waa la fa kpɔ o wejema Korowii aa tɛo
         la dɛ chwerɛ heyaa la.
         16 Pɔɔl dɛ bol a gɛ waa nɔ o tɔne bwa bini. Ane ta Pɔɔl tɔne waane mun noe kpegri taeh.
         Anomanta nɛra baa wola wobɛlbwa jemɛ baa wola chegɛ kiŋkiŋ la, ba dɛ berɛ waa la sie.
         Gɛɛ a gɛ nɛra nɔ ɛɛ bagle Korowii Tɔn bini waa la ane ge. Kɛ ba gbagba nyu taa ba
         ɛ dɛɛ dawɛ.
         17 Anomanta n dandɛɛga, haa dɔɔ na ken nɔ, hɛ́ɛ nyiŋi kɛrɛdɛ asɛ dɛ bɛ ba gel nɛra baa
         wola Korowii ɔmɛ ba negre heyaa he lɔ naa he yarada ta dɛ bɛ kiŋkiŋ ba che kpa.
         18 Hé swɛɛ siwi asɛ ya Dɔɔ waa ɛ ya Lɛɛ Yeesu Kristo suna waa sune he nɛɛ dɛɛ cha heyaa
         la ɛɛ ja kohona. Hé swɛɛ siwi dɛɛ dɔ wejema o waa ta kohona. Hé gel ya tɛo jirima
         taraken ne saŋ bɛlbwa. Aamen.1 Jn1 Jn1 Jn1 Jn1 Jn
         
            

         
      
   
      
         1 Jn
12345
   
      
         1
1 Waa yaa dɛ ba a waa he be bola nɔ ɛ nɛn waa ɛ Korowii Nyoa Wobol dɛ dɔ mkpa dɛ do
         le le mumpar la bwa wa. Ya no o waa dɛ nao. Ya nyiŋu dɛ kpɔ ya nɔɔra lego.
         2 O fa lɔ Korowii be dɛ berɛ ba ɛ nɛn, asɛ ya nao. Anomanta ya dɛ bol o waa he be kɛŋɔ
         Yeesu Kristo waa ɛ saŋ bɛlbwa mkpa dɛ faa do o Mɛɛ be la, o ba ya be ya jemɔ.
         3 Anɔ la yaa naa dɛ no laanee yaa bol he ge be ásɛ he no dɛ ba ja ya Mɛɛ waa lɔ nyundua
         ne o bie Yeesu Kristo beŋkpoŋri ɛɛ la ta.
         4 Ya dɛ nyin kɛ ya bwa bwara sɔɔh yaa kɛrɛdɛ. A waa ya chwerɛ tɔn nɔ baa tɛ heyaa la.
         5 Waa yaa noa le Yeesu be dɛɛ bol he be laanee kɛŋɔ Korowii do kɛŋɔ kon waa chaahna
         ken. Wechɔga bɛlbwa toole o nɛ.
         6 Anomanta dɛ ya ŋɔ ya ne o ɛ beŋkpoŋ, kɛ dɛ berɛ dɛɛ ɛ biro bini wa aa, ya teŋe nyosone.
         Ya we-ɛɛla dɛ bagle kɛ ya waa ta kasinteŋ dɔe.
         7 Korowii waa aa chaahna la, dɛ ya dɛ ɛ ya waa bwa a chaah kɛ on aa, dɛ ya ne yabala
         pɛo dɛ ɛ beŋkpoŋ. Dɛ Korowii Bie Yeesu chal la laa ya wechɔga bɛlbwa dɛɛ kpɔ ya nɛ.
         8 Dɛ ya ŋɔ wechɔga toole ya nɛ aa, ya dɛ negre ya nyuune. Dɛ yaa kasinteŋ bol.
         9 Dɛ ya bol ya wechɔga bagle Korowii aa, o ɛ nɛndɛɛge dɛ ɛ kasinteŋ te dɛɛ teŋɛ o nyobaga
         ta. Wɛɛ kpɔɔ kɛ yaa dɛ laa doŋa bwa kpɔ ya nɛ.
         10 Dɛ ya ŋɔ ya ta wechɔga ɛɛ te naa, dɛ ya yerɛ Korowii nyosonteŋni. O waa la ge toole
         ya bini.

1 N bidɛɛga, n chwerɛ waa nɔ dɛɛ tɛ heya, asɛ he bɛ wechɔga dɛɛ ɛ. Kɛ dɛ nomɛlbwa garɔ
         ɛ wechɔga aa, ya dɔ nomɛl o do ya Mɛɛ waa lɔ nyundua la be dɛ́ soŋe ya wechɔga dɛɛ
         tɛ yaa. Onee Yeesu Kristo la. O ɛ nɛŋkaih.
         2 Onee koh ya wechɔga waa dɛ sewɛ tɛ yaa dɛ kwaa ya ne Korowii baah. Ya gbo wechɔga
         waa laa o sewɛ. Nomɛlbwa waa lɔ harɛ nɔ ta bwa jao.
         3 Ya teŋɛ o waa ta naa, anee dɛɛ ba yaa bagla kɛ ya jemɔ.
         4 Dɛ nomɛlbwa ŋɔ o jemɛ Korowii, dɛ waa o waa ta teŋaa, gɛ nɛn la ɛ nyosonteŋni, dɛ
         kasinteŋ toole o be.
         5 Nomɛlbwa waa dɛ teŋɛ Korowii waa ta la, onee dɛɛ nyin Korowii waa kɛrɛdɛ. Anɔ taa
         yaa ba chega dɛ jemɛ kɛ ya ne Korowii pɛo.
         6 Nomɛlbwa waa ŋɔa o ne Korowii pɛo la, a chɛ kɛŋɔ o kpɔ Yeesu Kristo da la.
         7 Yabala, waa nɔ maa dɛ chwerɛ heyaa nɔ ta wefala ɛɛ. Webena la yaa bagle heyaa le
         mumpar la, anee ta.
         8 Kɛ ŋwɛnɛ bɛl ge ta la, a ɛ wefala, dɛkalkɛŋɔ biro dɛ kaa. Bochaah tenten balɔ asɛ
         bɔr ɛɛ chaah kɛrɛdɛ. Yeesu we-ɛɛla ne he gbagba we-ɛɛla bagle a gɛ waa nɔ mun.
         9 Nomɛlbwa waa ŋɔa o lɔ bochaah ta kɛ dɛ hah o dɔŋ la ta lɔ biro tenten ta.
         10 Nomɛlbwa waa dɛ nyin o dɔŋ la do kɛŋɔ nɛn waa lɔ bochaah ta. Bochaah la nomanta,
         komɛlbwa toole dɛ gel o lɔ nakpala dɛ chole.
         11 Nomɛlbwa waa hah o dɔŋ la do kɛŋɔ nɛn waa lɔ biro ta. O dɛ valɛ, kɛ waa jemɛ bela
         waa dɛ kaa, dɛkalkɛŋɔ biro la gelɔ o nyoŋe.
         12 N bidɛɛga, n chwerɛ waa nɔ dɛɛ tɛ heya, dɛkalkɛŋɔ Korowii koh Yeesu waa dɛ kpɔ he
         wechɔga kɛ heya.
         13 Nomonome, n chwerɛ waa nɔ dɛɛ tɛ heya, dɛkalkɛŋɔ heyaa jemɛ naate waa lole le mumpar
         bwa la. Bonɔɔna, n chwerɛ waa nɔ dɛɛ tɛ he ge, dɛkalkɛŋɔ he pɔ Bɔnsam nɛ.
         14 N bidɛɛga, n chwerɔ dɛɛ tɛ heya, dɛkalkɛŋɔ he jemɛ ya Mɛɛ waa lɔ nyundua la. Nomonome,
         n chwerɔ dɛɛ tɛ heya, dɛkalkɛŋɔ he jemɛ naate waa lole le mumpar bwa la. Bonɔɔna,
         n chwerɔ dɛɛ tɛ heya, dɛkalkɛŋɔ he bwaraa kpega, Korowii waa la do he bambile bini.
         Heyaa wona pɔ Bɔnsam nɛ.
         15 He bɛ gel he sie lɛ waa aa dɛ lɛ nɛra baa dɔ harɛ nɔ ta gbo liire sie la ne harɛ
         nɔ ta kwaa ta. Dɛ he sie dɛ lɛ a gɛ kwaa la ta naa, dɛ haa he Mɛɛ waa lɔ nyundua la
         waa nyin.
         16 Bwadabii pɛlchɔga kwa, ne anɔ la aa ɛ siwi pɛla kwa, ne waa yaa nyina dɛ́ kpɔa dɛɛ
         maŋkura ya te la ɛ harɛ nɔ ta wa. A ta ya Mɛɛ waa lɔ nyundua la be leɛ.
         17 Harɛ nɔ ne o pɛla kwaa bwa sekwaraa dɔ jaga. Naate waa dɛ ɛ anɔ la Korowii aa dɛ
         nyin la gbosoo dɛɛ ba le doe saŋ bɛlbwa.
         18 N bidɛɛga, wobɛlbwa jaga saŋ telo. He noɔ kɛŋɔ Yeesu Kristo dɔm tenten la ɛɛ bao.
         Hale taraken o dɔma dɔɔ warɛ dɛ ba. Anomanta ya jemɔ kɛŋɔ wobɛlbwa jaga saŋ telo.
         19 Dɛ bane fa ja ya nɛ, kɛ dɛ ba ta denɛ ɛ ya bini bane, dɛkalkɛ ba chwao. Dɛ ba fe
         ja ya nɛ aa, ya ne ba fe ta pɛo. Kɛ ba chwao, asɛ a den bagle kɛŋɔ ba bini bɛlbwa
         ta ya nɛɛ jae.
         20 He te dɔ Domadɛɛge la he nɛɛ dɛ le Korowii Bidɛɛge be, dɛ jemɛ o kasinteŋ waa la
         bwa.
         21 Kasinteŋ bɛ jema waa laa n chwerɛ tɔn nɔ baa tɛ heya. He jemɛ kasinteŋ la, dɛ jemɛ
         kɛŋɔ nyosone ne kasinteŋ aa valɛ bwa.
         22 Amɔ umee ɛ nyosonteŋni ɔ? Nyosonteŋnii naate waa ŋɔa Yeesu laa Kristo la Korowii
         aa bagɛ nyoa ŋɔ wɛɛ tomɔɔ ó ba lɛ yaa la. A gɛ nɛn la, onee Yeesu Kristo dɔm tenten.
         Onee vɛh ya Mɛɛ waa lɔ nyundua ne o Bie bwa.
         23 Nomɛlbwa waa dɛ tɔŋle kɛŋɔ Yeesu laa Korowii Bie Kristo la, waa won yerɛ Korowii
         o Mɛɛ. Gɛɛ a do, nomɛlbwa waa sɛah ŋɔ Yeesuu Korowii Bie la, o Mɛɛɛ Korowii.
         24 Hé kpoŋe anɔ la haa noa dɛ le mumpar la bini. Dɛ he ɛ gɛ naa, saŋ bɛlbwa he ne Yeesu
         ne o Mɛɛ bwa ɛɛ wonoo pɛ ba kpoŋe heya.
         25 Dɛ ya ne Yeesu ne o Mɛɛ wono pɛ aa, a taa yaa ba chega dɛ dɔ Korowii mkpa aa wola
         jaga dɔe Yeesu aa bagɛ yaa nyoa la.
         26 Nɛra baa dɛ ba dɛ́ fee baa negre heyaa la waa n chwerɛ gɛ waa nɔ dɛɛ tɛ heyaa la,
         ba bɛ won dɛ negre heya.
         27 Yeesu Kristo aa dɔa tɛ heyaa Korowii Domadɛɛge o do he bini nɔ, haa nomɛlbwa nyin
         o bagle heyaa waa kpa. O Doma la dɛ bagle heyaa wobɛlbwa. O ɛ kasinteŋ te, waa nyosone
         teŋe. Hé no anɔ la waa dɛ bagle heyaa la, asɛ dɛ kpɔ he te pɛ Yeesu Kristo nɛ.
         28 N bidɛɛga, hé gel he ne Yeesu Kristo pɛ, asɛ o baa forɛ le awola aa, ya bɛ ɔmɛ,
         asɛ sihiih bɛ yaa kpo o sie awola waa ba la.
         29 He nao kɛŋɔ Korowii ɛ nɛndɛɛge, anomanta nomɛlbwa waa dɛ ɛ wedɛɛga aa su Korowii
         siwi la ɛ Korowii bie.
         
            

         
      
   
      
         3
1 Hé na nyina ya Mɛɛ waa lɔ nyundua aa dɛ nyin yaa, dɛɛ yerɛ yaa o bii. Ya ɛ o bii
         kpela. A waa gela nɛra baa dɔ harɛ nɔ ta gbo liire aa wola yaa jemɛ la. Gɛ baa wola
         Korowii jemɛ la, gɛɛ baa wola ya ge jemɛ.
         2 Yabala, taraken ya ɛ Korowii bii. Yaa jemɛ kɛrɛdɛ gɛ yaa dɛ ba doe. Kɛ ya jemɔ kɛŋɔ
         awola Yeesu Kristo aa forɛ le nɛra nao la, gɛ waa doa la, gɛɛ ya gee ba doe, dɛkalkɛŋɔ
         yaa nao dɛ na gɛ waa doa.
         3 Nomɛlbwa waa dɔ gɛ hwɛga Yeesu Kristo nɛɛ la chɛ kɛ o lawɛ o te, dɛ laa o te dɛɛ
         kpɔ wechɔga ŋwɛnɛre ta dɛ́ won do kaih gɛ tenten Yeesu Kristo aa do kaih la.
         4 Nomɛlbwa waa dɛ ɛ wechɔga la di bolchɔge Korowii mmara ta, dɛkalkɛŋɔ wechɔgaa dɛɛ
         tia mmara.
         5 He jemɔ kɛŋɔ Yeesu Kristo ba harɛ nɔ ta ásɛ dɛ ba laa wechɔga kpɔ dɛ tɔ a ŋwɛnɛ.
         O te, dɛ wechɔga toole o nɛ.
         6 Anomanta nomɛlbwa waa kpɔ o te pɛl Yeesu Kristo la aa berɛ teŋɛ dɛɛ ɛ wechɔga kpa.
         Nomɛlbwa o taa teŋa dɛɛ ɛ wechɔga la, naate ta on pesee dɛ jemɔ.
         7 N bidɛɛga, he bɛ gel nomɛlbwa negre heya. Nomɛlbwa waa dɛ ɛ wedɛɛga aa su Korowii
         siwi la ɛ nɛndɛɛge gɛ Yeesu Kristo aa ɛ nɛndɛɛge la.
         8 Nomɛlbwa waa teŋa dɛɛ ɛ wechɔga la ɛ Bɔnsam nɛn, dɛkalkɛŋɔ harɛ mumpar la bwaa Bɔnsam
         le dɛɛ ɛ wechɔga. A waa Korowii Bie la koh ba harɛ nɔ ta dɛ́ ba chɔg Bɔnsam toma bwa.
         9 Nomɛlbwa waa ɛ Korowii bie la aa teŋɛ dɛɛ ɛ wechɔga kpa, dɛkalkɛŋɔ o ɛ Korowii dwee.
         Anomanta waa won teŋɛ dɛɛ ɛ wechɔga kpa, dɛkalkɛ o mɛɛɛ Korowii.
         10 Anɔ taa yaa ba chega dɛ jemɛ banɔ la baa ɛ Korowii bii ne banɔ la baa ɛ Bɔnsam kwa.
         Nomɛlbwa waa wola wedɛɛga aa su Korowii siwi ɛ, kɛɛ waa wola o dɔŋ nyin la, o ta o
         bie ɛɛ.
         11 Waa haa noa le mumpar laanee kɛŋɔ a chɛ kɛŋɔ ya nyin dɔŋa.
         12 Ya bɛ ɛ kɛŋɔ Keen, waa ɛ o te Bɔnsam bie dɛ kpo o nime Abɛl la. Bɔkwaa gela o kpoo
         wɔ? O we-ɛɛla waa ɛa la aa wola were asɛ o nime kwaa do wer la, anee gela o kpoo.
         13 Yabala, dɛ nɛra baa dɔ harɛ nɔ ta gbo liire hah heya aa, he bɛ gel a ɛ heyaa nyokpoa.
         14 Ya jemɔ kɛŋɔ ya le seo nɔn ta dɛ ba dɔ mkpa, dɛkalkɛŋɔ ya dɛ nyin dɔŋa. Nomɛlbwa
         waa wola o dɔŋ nyin la ta lɔ seo nɔn ta.
         15 Nomɛlbwa waa hah o dɔŋ la do kɛŋɔ nɛn waa dɛ kpoo nɛra ken. He jemɔ kɛŋɔ nomɛlbwa
         ge waa dɛ kpoo nɛra la ta Korowii mkpa aa wola jaga dɔe la dɔe.
         16 Gɛ Yeesu Kristo aa koh ya waa dɛ kpɔ o te tɛ dɛ sewɛ la, a taa ya che dɛ jemɛ gɛ
         nyina aa doa. A chɛ kɛŋɔ ya ge koh yabala waa dɛ ge kpɔ ya te tɛ kɛŋɔ yaa sewɔɔ tɛɛ
         ba.
         17 Dɛ nomɛl dɔ harɛ nɔ ta kwaa bwa, dɛ na o dɔŋ waa nyaa, dɛ laa sie kpɔ o nɛ aa, amɔ
         dɛ o dɛ nyin Korowii aa?
         18 N bidɛɛga, he bɛ gel ya kpɔ wobol ne nyotor berɛ dɔŋa nyina. Kɛ hé gel ya we-ɛɛla
         bagle kɛŋɔ ya nɛnnyin ɛ kasinteŋ nyina.
         19 Anɔ taa yaa ba wona jemɛ kɛŋɔ ya chegɔ tɛ kasinteŋ la. Anɔ taa yaa ba bambisɔɔhna
         dɔe Korowii sie.
         20 Dɛ ya liire pa yaa bolchɔge aa, Korowii gwaa ya liire dɛ jemɛ komɛlbwa.
         21 Anomanta, yabala, dɛ ya liire aa yaa bolchɔge pa te naa, amɔ ya dɔ bambile dɛ́ che
         Korowii sie, yaa wola ɔmɛ.
         22 Komɛlbwa yaa soŋo la, o dɛ tɛ yaa, dɛkalkɛŋɔ ya dɛ no o waa dɛɛ ɛ anɔ la aa dɛ su
         o siwi.
         23 Waa Korowii aa dɛ ŋɔ ya be laanee kɛŋɔ yá yarada o Bie Yeesu Kristo la, dɛ nyin
         dɔŋa gɛ waa ŋɔ ya be la.
         24 Nomɛlbwa waa dɛ no Korowii waa la, o kpɔ o te dɛɛ pɛl Korowii, asɛ o ge lawɔ dɛɛ
         pɛl o nɛ. Korowii Domadɛɛge la waa kpɔa tɛ yaa la gelɔ ya jemɛ kɛŋɔ ya bwa ɛ beŋkpoŋ.

1 Yabala, he bɛ nɛra baa ŋɔa ba dɔ Korowii Domadɛɛge la dɛ che o ta dɛɛ bagle waa la
         dɛɛ yarada warawara. Hé pese ba dɛ na kɛŋɔ kpegri baa dɔa la le Korowii Domadɛɛge
         la be kɛɛ? Dɛkalkɛŋɔ nɛra baa dɛ negre nɛra kɛŋɔ ba ɛ Korowii keamere ba harɛ nɔ ta
         bobɛlbwa pirim.
         2 Ŋwɛnɛ nɔ taa hɛɛ ba chega dɛ jemɛ nɛra baa dɔ Korowii Domadɛɛge la. Nomɛlbwa waa
         dɛ bagle Yeesu waa ɛ Kristo Korowii aa tomɔ ó ba lɛ yaa la waa kɛŋɔ o baa ɛ nɛwɛnyini
         la, o dɔ Domadɛɛge waa le Korowii be la.
         3 Nomɛlbwa waa dɛ tɔŋle Yeesu nɛwɛnyini ɛɛ la ta Domadɛɛge la dɔe le Korowii be. Kpegri
         naate aa dɔa la le Yeesu dɔm tenten la be. He noɔ kɛ wɛɛ bao. Taraken, on bala la.
         4 N bidɛɛga, Korowii nɛraa heya. He pɔ keamere baa ɛ nyosonteŋna la nɛ, dɛkalkɛŋɔ Korowii
         Domadɛɛge waa lɔ he bini la kpegri gwaa kon waa lɔ nɛra baa dɔ harɛ nɔ ta gbo liire
         la kpegri.
         5 Keamere baa ɛ nyosonteŋna la te, nɛra baa dɔ harɛ nɔ ta gbo liire la bini banee ban.
         Harɛ nɔ ta waa baa bol. A waa ba won dɛɛ bol wa, asɛ nɛra baa dɔ harɛ nɔ ta gbo liire
         la sie ɛɛ lɛ ba nɛɛ dɛɛ no ba be la.
         6 Ya te ɛ Korowii bii. Nomɛlbwa waa jemɛ Korowii la dɛ no ya wa. Nomɛlbwa waa wola
         Korowii jemɛ la aa ya waa no. Anɔ taa yaa ba chega dɛ jemɛ banɔ la baa dɔ kasinteŋ
         Doma waa ɛ Korowii kon ne banɔ la baa dɔ nyosone kon la.
         7 Yabala, hé gel ya nyin dɔŋa, dɛkalkɛŋɔ nɛnnyin le Korowii be. Nomɛlbwa waa dɛ nyin
         nɛn la, o ɛ Korowii bie dɛ jemɔ.
         8 Nomɛlbwa waa wola nɛn nyin la aa Korowii jemɛ, dɛkalkɛŋɔ Korowiirii nyina bwa Dɔɔ.
         9 Kenii o bagle o nyina waa dɛ nyin yaa: O gelɔ o bibeŋkpoŋ la ba harɛ nɔ ta, ásɛ
         ya che o nɛɛ dɛ dɔ mkpa.
         10 Anɔɔ dɛɛ bagle gɛ nyina tenten aa doa. Ya te nyina yaa dɛ nyin Korowii la aa bobɛlbwa
         tel, kɛ o ge garɔ dɛɛ nyin yaa. Hé na gɛ Korowii aa gela o Bibeŋkpoŋ la koh ya wechɔga
         waa dɛ ba harɛ nɔ ta dɛ sewɛ dɛ kwaa ya ne Korowii baah.
         11 Yabala, dɛ kenii Korowii ɛɛ nyin yaa te naa, amɔ a chɛ kɛŋɔ ya nyin dɔŋa.
         12 Nomɛlbwa ta Korowii nae ka. Kɛ dɛ ya dɛ nyin dɔŋa aa, anee Korowii ɛɛ ba yaa lawɛ
         pɛl o nɛ, asɛ o nyina la do ya be kɛrɛdɛ ka tonɛ.
         13 Korowii Domadɛɛge la waa kpɔa tɛ yaa la gelɔ ya jemɛ kɛŋɔ kpela, ya kpɔ ya te pɛlo
         asɛ o ge lawɛ yaa pɛl o nɛ.
         14 Ya na o Bie la dɛ di danseɛ kɛŋɔ Korowiirii gela o ba harɛ nɔ ta dɛ́ ba ɛ nɛwɛnyini
         Lɛɛ.
         15 Nomɛlbwa waa yarada Yeesu kɛŋɔ Korowii Biee on la, dɛ naate kpɔ o te pɛl Korowii
         asɛ o ge lawɔ pɛl o te.
         16 Anomanta ya gbabir jemɔ kɛŋɔ Korowii dɛ nyin yaa, dɛ kpɔ siwi dawɛ o nyina la nɛ.
         Korowiirii nyina bwa Dɔɔ. Nomɛlbwa waa dɛ nyin nɛn la, o kpɔ o te dɛɛ pɛl Korowii,
         asɛ o lawɔ dɛɛ pɛl o nɛ.
         17 Waa lawɛ yaa pɛl o nɛɛ la, a taa a che nyina la do ya nɛɛ kɛrɛdɛ ka tonɛ, asɛ ya
         dɔ hwɛga awola Yeesu aa ba dɛ ba bol nɛndɛɛga ne wechɔg-ɛɛra bwa waa dɛ pa bole la.
         Yaa Yeesu bala waa ɔmɛ, dɛkalkɛŋɔ gɛ o da aa doa la, gɛ tentenee ya ge do nɛra baa
         dɔ harɛ nɔ ta gbo liire bini.
         18 Nɛn dɛ nyin o dɔŋ aa, waa gɛ Korowii aa dɛ tɛr nɛra deŋne ɔmɛ. Nyina waa ɛ nyina
         tenten la dɛ doŋi ɔmee. Deŋne tɛra waa nɛn ɛɛ ɔmɛ Korowii. Anomanta naate waa dɛ ɔmɛ
         la ta nyina tenten dɔe o be.
         19 Ya dɛ nyin dɔŋa, dɛkalkɛŋɔ Korowiirii tɔ sie nyin yaa.
         20 Dɛ nomɛl hah o dɔŋ dɛ ŋɔ o dɛ nyin Korowii aa, dɛ o teŋe nyosone. Dɛ nomɛl aa o dɔŋ
         o ne waa pɛa wɛɛ nao la nyin aa, ɛrɛɛ ó ɛ dɛ won nyin Korowii waa wola on na nɔ?
         21 Waa Yeesu Kristo aa kpɔa tɛ yaa laanee nɔ: Nomɛlbwa waa dɛ nyin Korowii la, a chɛ
         kɛŋɔ o nyin o dɔŋ ge.

1 Nomɛlbwa waa yaradaa kɛŋɔ Yeesu ɛ Kristo la Korowii aa bagɛ nyoa ŋɔ wɛɛ tomɔɔ la,
         naate ɛ Korowii bie, dɛkalkɛŋɔ dɛ he dɛ nyin nomɛl waa aa, dɛ he dɛ nyin o bie ge
         wa.
         2 Dɛ ya dɛ nyin Korowii dɛɛ teŋɛ o waa ta naa, a taa ya jemɛ kɛŋɔ ya dɛ nyin o bii.
         3 Dɛ ya dɛ teŋɛ waa Korowii aa kpɔa tɛ yaa ta naa, anee dɛ bagle kɛŋɔ ya dɛ nyinu.
         O waa la ta teŋa ge aa kpege kohona tɛ yaa,
         4 dɛkalkɛŋɔ nomɛlbwa waa ɛ Korowii bie la won harɛ nɔ ta liire ne o komɛlbwa nɛɛ pɔe.
         Ya chegɛ yarada yaa dɛ yarada Yeesu la ta dɛ pɔ a nɛ.
         5 Umee dɛ won pɔ harɛ nɔ ta liire ne o komɛlbwa nɛɔ? Nomɛlbwa toole atane kɛŋɔ naate
         waa dɛ yarada kɛ Yeesu ɛ Korowii Bie la gbosoroo.
         6 Yeesu Kristo aa bala dɛ ba ɛ o toma la, nee ne chal taa o che dɛ ba. Korowii nee
         sɔe la gbo ta laa o toma la che. Kɛ o chal waa fuga ta la ne Korowii nee sɔe la bwa
         taa a che. Asɛ Korowii Domadɛɛge gee di danseɛ, dɛkalkɛŋɔ o ɛ kasinteŋ te.
         7 Kon bele atoroo di danseɛ dɛɛ tɛ Yeesu.
         8 Korowii Domadɛɛge la, ne Korowii nee baa sɔɔ la, ne o chal waa fuga ta la bwaa di
         danseɛ dɛɛ tɛo dɛɛ bagle wesiwi beŋkpoŋ.
         9 Dɛ ya dɛ yarada nɛwɛnyini danseɛ aa, amɔ yaa Korowii kwaa yarada aa? O kwaa laanee
         kpega gwaa nɛwɛnyini kwa. Korowii gbagbaa kpɔ waa nɔ di o Bie danseɛ.
         10 Anomanta nomɛlbwa waa yarada Korowii Bie la la, naate dɔ gɛ danseɛ nɔ o gbabir bambile
         bini dɛ won jemɛ kɛŋɔ a ɛ kpela. Kɛ nomɛlbwa waa wola Korowii yarada la gelɔ Korowii
         waa la ɛ nyosone, dɛkalkɛŋɔ naate aa gɛ Korowii aa bol o Bie la waa la yarada.
         11 Waa Korowii aa bola a ɛ danseɛ laanee nɔ: O tɛ yaa o mkpa aa wola jaga dɔe bwa la,
         asɛ o Bie la bee gɛ mkpa la ge le.
         12 Nomɛlbwa waa kpɔ o te pɛl Korowii Bie la dɔ a gɛ mkpa nɔ. Nomɛlbwa waa wola o te
         kpɔe pɛl Korowii Bie la ta mkpa la dɔe.
         13 N chwerɛ waa nɔ baa tɛ he banɔ la haa dɛ yarada Korowii Bie la ásɛ he jemɛ kɛŋɔ
         he dɔ Korowii mkpa aa wola jaga dɔe la.
         14 Ya dɔ hwɛga Korowii be kɛŋɔ wobɛlbwa yaa soŋo la, dɛ a ɛ o tetoowa aa, wɛɛ no ya
         bee.
         15 Dɛ ya jemɔ kɛŋɔ Korowii dɛ no ya be kwaa yaa dɛ soŋo la te naa, amɔ te dɛ ya jemɔ
         kɛŋɔ ya dɔɔ dɔ kwaa yaa dɛ soŋe o be la.
         16 Dɛ he na he dɔŋ wɛɛ ɛ wechɔga aa, soŋe Korowii tɛo. Wɛɛ tɛo mkpaa. N ŋɔ gɛ naa, banɔ
         la baa wola seo wechɔga ɛɛ laanee n ŋɔ hé soŋe tɛ. Wechɔga ane lole, dɛ he ɛa aa,
         a chɛ kɛŋɔ he sewɛ. N ta ŋɔe ŋɔ hé soŋe Korowii tɛ nɛn a te bɔr.
         17 Waa aa wola were bwa ɛ wechɔga, kɛ wechɔga bwa laa ɛ seo wechɔga.
         18 Ya jemɔ kɛ nomɛlbwa waa ɛ Korowii bie la aa teŋɛ dɛɛ ɛ wechɔga, dɛkalkɛŋɔ Korowii
         Bie la dɛ nyiŋi naate nɛɛ asɛ Bɔnsam bɛ won ɛo wobɛlbwa.
         19 Ya jemɔ kɛŋɔ ya bwa ɛ Korowii bii, asɛ nɛra baa dɔ harɛ nɔ ta gbo liire ne kwaa aa
         lɔ harɛ nɔ ta bwa ge do Bɔnsam lɔga.
         20 Ya jemɔ kɛŋɔ Korowii Bie la balɔ dɛ ba tɛ yaa liire yá kpɔ jemɛ Korowii tenten la.
         Korowii tenten la lawɛ yaa pɛl o nɛ, dɛkalkɛŋɔ o kpɔ ya te pɛl o Bie Yeesu Kristo
         la. O ɛ Korowii tenten, dɛ dɔ mkpa aa wola jaga dɔe bwa.
         21 N bidɛɛga, hé nyiŋi he te kɛrɛdɛ dɛ laa he te kpɔ komɛlbwa waa wola Korowii tenten
         ɛɛ la ta dɛ toma.2 Jn2 Jn2 Jn2 Jn2 Jn

1 Men Nomoa Jɔnee chwerɛ tɔn nɔ dɛɛ tɛ haah la Korowii aa kpɔɔ cheg dɛ tɛ o te la,
         ne o bii maa koh beŋkpoŋ ya bwa aa ɛa Korowii kasinteŋ waa la ta dɛɛ nyin ba la. N
         gbo laa dɛɛ nyin ba gɛ. Nɛra baa jemɛ Korowii kasinteŋ waa la bwa ge jao,
         2 dɛkalkɛŋɔ kasinteŋ la lɔ ya bwa bambile bini. Wɛɛ do lee dɛɛ la saŋ bɛlbwa.
         3 Ń Naa Korowii ne o Bie Yeesu Kristo sune ya bwa sekwara nɛ, dɛ cha yaa, dɛ tɛ yaa
         bosɔɔhna yá won jemɛ kasinteŋ la dɛ dɔ nɛnnyin.
         4 N sie lɛo kohona kɛ maa na he bii la bane kɛ ba teŋɛ kasinteŋ waa la ta gɛ ya Mɛɛ
         waa lɔ nyundua la aa ŋɔa yáa ɛ la.
         5 Kɛ n bidɛɛge, taraken n dɛ soŋe, dɛɛ teŋɛ waa Korowii aa bola bil la ta. Wefala laa.
         Dɛ́ hɛ́ɛ nyin dɔŋa.
         6 Dɛ ya dɛ nyin dɔŋa aa, dɛ ya dɛ teŋɛ o waa la ta. O waa laanee kɛŋɔ dɔŋa nyina, gɛ
         haa noa logla la. Anomanta hɛ́ɛ ɛ he wobɛlbwa dɔŋa nyina ta.
         7 Nyosonteŋna tenten balɔ taraken. Banee wola yarada kɛŋɔ Yeesu Kristo ba harɛ nɔ ta
         kɛŋɔ nɛwɛnyini la. Nomɛlbwa waa wola gɛ yarada la, o ɛ nyosonteŋni dɛ ɛ Yeesu Kristo
         dɔm.
         8 Hɛ́ɛ nyiŋi he te kɛrɛdɛ dɛ bɛ gel he toma ɛ pɛɛ, ásɛ he won dɔ he tɔnɔ bwa dɛ le
         a ta.
         9 Nomɛlbwa waa dɛ bagle Yeesu Kristo waa la dɛ kpɔ o gbabir nyu bini liire dɛɛ ja la,
         amɔ dɛ Korowii ta naate nɛɛ teŋɛ. Nomɛlbwa waa jemɛ Yeesu Kristo webagla la dɛɛ bagla
         gɛ aa doa la, dɛ Korowii ne o Bie la teŋɛ o nɛɛ kɛrɛdɛ.
         10 Dɛ nomɛlbwa ba he be dɛ baa bagle heyaa anɔ la aa wola Yeesu Kristo waa la ane ɛɛ
         yaa, he bɛ naate lɛ so he be, he bɛ o sie kwara lɛ.
         11 Nomɛlbwa waa lɛ gɛ te la sie la, o ge gba ja naate wechɔga la ta.
         12 N dɔ waa taeh dɛ́ bol he be, kɛ maa chwerɛ do tɔn ta. N dɛ nyin kɛ n ba he be ya
         sie ɛ anɛ asɛ n bol he be. Belaa ya sie ɛɛ ba lɛɛ kohona.
         13 He nime la Korowii aa kpɔɔ cheg tɛ o te la, o bii dɛ na heyaa kohona.3 Jn3 Jn3 Jn3 Jn3 Jn

1 Men Nomoa Jɔnee chwerɛ tɔn nɔ dɛɛ tɛ n dandɛɛge Gayos maa koh beŋkpoŋ ya bwa aa ɛa
         Korowii kasinteŋ waa la ta la dɛɛ nyin he waa la.
         2 N dandɛɛge, n dɛ soŋe Korowii o chae he dɔ bokpega kɛrɛdɛ, he waa bwa do wer kɛŋɔ
         he ne Korowii baah naa do wer la.
         3 Yabala bane balɔ dɛ ba bol he waa n be ŋɔ he dɛ teŋɛ kasinteŋ waa la ta. Dɛ́ he we-ɛɛla
         bwa dɛ bagle gɛ. Anomanta n baah sɔɔh mɛ taeh.
         4 Saŋ bɛlbwa maa no n bii waa kɛŋɔ ba dɛ teŋɛ kasinteŋ la ta la, n baah dɛ sɔɔh mɛ
         gwaa komɛlbwa.
         5 N dandɛɛge, gɛ he yon lɛ asɔre tena haa wola ban jemɛ kwara, kɛ dɛ won kpɔ ba ka
         dawɛ he nɛɛ dɛɛ nyiŋ ba la, he dɛ teŋɛ ŋwɛnɛ la ta kɛrɛdɛ.
         6 Ba bol he waa bagle asɔre tena dɛ tɛɛ sɔn, dɛ bagle gɛ haa nyin ba. Anomanta dɛ ba
         dɛ ba kaala aa, cha ba ba ŋwɛnɛ la ta gɛ aa chɛ kɛ Korowii nɛn ɛ,
         7 dɛkalkɛŋɔ Yeesu toma waa ba koh dɛɛ valɛ. Baa suuga lɛɛ dɛɛ le nɛra baa wola Korowii
         waa yaradae la be.
         8 Anomanta a wer kɛŋɔ ya cha nɛra baa dɛ ɛ a gɛ toma nɔ. Dɛ ya wono dɛɛ cha dɔŋa gɛ
         naa, dɛ Korowii kasinteŋ waa la tomaa ya bwa ɛɛ ɛ la.
         9 N fa chwerɛ waane dɛ tɛ asɔre tena bela, kɛ Dayɔtrafes aa dɛ nyin nomonome nomanta,
         o vɛh ya waa la.
         10 Anomanta dɛ n balaa, mɛɛ bol o waa, dɛ bol gɛ waa dɛ chɔg yaa dɛ kpɔ waa dɛɛ dawɛ
         yaa la. A gbo laa wɛɛ ɛ. O ta sɛɛh dɛɛ nyiŋi yabala baa vala dɛɛ bol Yeesu Kristo
         waa la. Dɛ bane ge dɛ nyin ba lɛɛ ba dɛɛ nyiŋ ba aa, waa gelɛ baa lɛɛ ba, dɛ yon doŋi
         ba bwa le ba bini.
         11 N dandɛɛge, bɛ nɛra baa dɛ ɛ wechɔga la nɛɛ teŋɛ. Kɛ dɛɛ teŋɛ nɛra baa dɛ ɛ wedɛɛga
         la nɛ. Banɔ la baa dɛ ɛ wedɛɛga la ɛ Korowii bilola. Nomɛlbwa ge waa dɛ ɛ wechɔga
         la aa Korowii jemɛ.
         12 Gasi toole Demetros ge nɛ. Nomɛlbwa dɛ bol o waa ga. Kasinteŋ la waa dɛ teŋɛ o ta
         la ge dɛ diu danseɛ. Ya gba dɛ diu danseɛ gɛ. He jemɔ kɛŋɔ yaa nyosone teŋe.
         13 N dɔ waa taeh dɛɛ nyin n bol he be. Kɛ maa nyin kɛŋɔ n chwera do tɔn ta.
         14 N dɛ nyin kɛŋɔ n ba chɔɔre taraken bɔr ásɛ ya sie ɛ anɛ ya bol wa. Kórowii tɛɛ
         bosɔɔhna. He daamanar baa lɔ bonɔ la bwa dɛ nae. Ya dɛ na ya daamanar bwa.JudJudJudJudJud

1 Tɔn nɔ le men Jud maa ɛ Yeesu Kristo bonɔɔ dɛ ɛ Jems nime la be. N chwerɔ dɛɛ tɛ
         he nɛra N Naa Korowii waa bera ɛ ya Mɛɛ la aa dɛ nyin heya, dɛ le heyaa tɛ o te, asɛ
         Yeesu Kristo gee nyiŋ heyaa la.
         2 Kórowii na he sum kohona, dɛ tɛ heyaa bosɔɔhna kohona, dɛ cha heyaa hɛɛ nyin dɔŋa
         kohona.
         3 N dandɛɛga, n siwi fe swɛɛrɔ mɛɛ nyin kɛ n chwerɛ heyaa tɔn dɛ bagle lɛɛ Yeesu aa
         lɛ n ne he bwa la wa, asɛ n berɛ na kɛŋɔ a chɛ kɛ n chwerɛ heyaa bug nɔ ta dɛ do heyaa
         gbemba, ásɛ hɛɛ yo waa yaa dɛ yarada la wa. Korowiirii fa bagle o nɛra gɛ baa dɛɛ
         tomɔ. Gɛ waa bag ba la aa berɛ bwa.
         4 Nɛra bane sɔɔh dɛ ba koo he baah haa wola jemɛ. Baa Korowii tomɛ, dɛɛ bol ŋɔ nɛra
         ɛɛ wonoo dɛɛ ɛ wedoŋa, dɛkalkɛŋɔ Korowii dɛ sune nɛra nɛ. Ba dɛ ɛ gɛ ásɛ dɛ fe dɔ
         bɔr che dɛɛ ɛ wedoŋa baa dɛ nyin. A gɛ nɛra nɔ vɛh ya Nomoa beŋkpoŋ Yeesu Kristo waa
         dɔ yaa la kɛŋɔ ba Dɔɔree on. Saŋ la bwaa Korowii Tɔn bagle gɛ Korowii aa pa ba bolchɔge
         dɛɛ ba ba deŋne tɛra.
         5 N jemɔ kɛŋɔ he jemɔ, kɛ n dɛ nyin kɛ n lii heyaa gɛ Korowii faa lɛ Israel tena le
         Ijipt tena nɔn ta, asɛ a habɔɔ bane aa wola o waa yaradae la, o kpoo ba la.
         6 Nyundua toroma ge aa wola gelɛ bela Korowii aa tɛɛ ba ŋɔ bá di kpegri magre ba ne,
         dɛ le ba dobɔr la, o tɔ ba do biro ta, dɛ do kwaa ba nɔɔra ta waa wola ban foo ta
         bwa, dɛ́ ka tel kɛŋɔ o tɔpejen waa dɛ ba nɛra waa bola dɛ pa bole la.
         7 Gɛɛ Sodom ne Gomoora tena ne bwɛɛre a faa lɔ ba jwɛɛh la tena ge faa chɔ dɔŋa baa
         ne haah ŋwɛnɛdoŋ ta aa wola were ne bola, dɛɛ chɔg ba te. Baa ɛ gɛ la, Korowii gelɔ
         nii chole ba nɛɛ ásɛ nɛra bwa na dɛ jemɛ kɛŋɔ Korowii dɛ tɛr wechɔg-ɛɛ deŋne nii
         aa wola dime bwa ne.
         8 Gɛ a saŋ la tena faa ɛa Korowii ha ba la, gɛɛ nɛnchɔga baa lɔ he baah nɔ che ba deera
         baa dɛ dee ta dɛɛ ɛ wedoŋa ba bwadabii ne, dɛ vɛh Korowii ɔma, dɛɛ ɛ nyundua toroma
         nɛnhɛlwa.
         9 Nyundua toroma bwa nomoa Maekel gba ta a dɔŋa ɛɛ bwa. O ne Bɔnsam aa dɛ yo dɛɛ tɔŋle
         dɔŋa Mosis lale waa dɛ́ jemɛ ba bini onɔ la waa dɔɔ la, Maekel kwaraa ta liire kɛ
         ó bol Bɔnsam wobochɔge. O waa waa bola bwaa kɛŋɔ, "Korowiirii dɛ dii kasinteŋ."
         10 Waa nɛra nɔ aa wola a mun jemɛ la, wobochɔgaa ba bol dɛɛ yaga. Ba ne ola bwa beŋkpoŋ,
         dɛkalkɛŋɔ ola ta liire dɔe. Waa aa ɛ á bwara sɔɔhna la, anee aa ɛ. Gɛɛ ba ge do.
         An gee dɛɛ chɔg ba.
         11 Bá bwɛɛlɛ! Ba teŋɛ Keen ŋwɛnɛchɔge la ta. Ba koh suuganyin waa dɛ kpɔ ba te jo wechɔga
         Balam faa ɛa la ta. Ba dɛ vuugi Korowii kɛŋɔ Kora faa dɛ ɛ la. Korowii ɛɛ chɔg baa
         kɛŋɔ waa chɔg Kora la ken.
         12 He yon cheme dɛ pɛ dɛɛ di kondikwaa aa dɛ bagle beŋkpoŋri ɛɛ haa dɔa he Dɔɔ tom nɔ
         ta la, a gɛ nɛra la lɔ he baah kɛŋɔ doŋa dɛɛ chɔg he wer. Ba ta sihiih dɔe. Ba gbo
         waa baa dawɛ, baa nɛra waa dawɛ. Ba waa ta hwɛga dɔe kɛŋɔ baama peu aa dɛ kaa a ne
         aa wola bwaala nee ne ba la. Ba do kɛŋɔ daa aa wola won a nɔna saŋ nɔnɛ, asɛ ba chugra
         ta a den serewe kwaraa la.
         13 Ba do kɛ mpo nehaŋma a nyoa aa kpega kohona ken. Gɛ a yon dɛɛ vuugi, a fufug doŋa
         ɛɛ le baŋ la, gɛɛ baa vuugi waa, asɛ ba sihihwa ɛɛ le baŋ. Ba do kɛ weweela aa wola
         chebɔr beŋkpoŋ dɔe, baa wola hwɛga kpɔe dɛɛ do a nɛɛ dɛɛ valɛ jwaana la. Biro kpirikpirii
         Korowii kwaa ba bá ka do bela saŋ bɛlbwa.
         14 Adam natɛɛ ge naa Enɔk fa na ba waa dɛ bol ba waa ken: "N Dɔɔ ɛɛ ba o nyundua toromedɛɛga
         kagboŋa nee,
         15 dɛ ba bol nɛra bwa waa dɛ pa bole. Wɛɛ pa ba bolchɔge ba wechɔga baa ɛa dɛ vɛh Korowii
         waa ta teŋa la waa, dɛ pa nɛra baa wola Korowii tomɛ bolchɔge ba nɛnhɛlwobochɔga baa
         bola dɛɛ yagɔ la wa."
         16 Gɛ nɛra nɔ, saŋ bɛlbwaa baa nagre wa, waa aa ba siwi su. Wedoŋa ba sie aa dɛ lɛ a
         ta laanee baa ɛ. Ba dɛ ta nyoa. Kwaane dɔe dɛ le nɛra be waa baa bol nɛra wedɛɛge.
         17 N dandɛɛga, hɛ́ɛ lii waa ya Dɔɔ Yeesu Kristo toroma la faa bol he be la.
         18 Ba ŋɔ he be ŋɔ, "Tɔpera aa ka mun la ta la, nɛra ɛɛ leo dɛɛ mamɛ heya. A gɛ nɛra
         nɔ aa Korowii ɔmɛ. Wedoŋa ba sie aa dɛ lɛ a taa baa ɛ."
         19 A gɛ nɛra nɔɔ gela he ne he asɔre tena dɔŋa baah nɛɛ pegri la. Harɛ bonɔ som lɛ ba
         liire bwa. Korowii Domadɛɛge la toole ba nɛɛ kwaraa.
         20 N dandɛɛga, hé te swɛɛ siwi dɛɛ cha dɔŋa dɛ won che kiŋkiŋ, ásɛ he yarada haa dɔa
         Yeesu Kristo ŋwɛnɛgoroŋ nɔ ta la do kan kohona. Hɛ́ɛ soŋe Korowii o Domadɛɛge la kpegri
         ne.
         21 Korowii dɛ nyin heya, anomanta hɛ́ɛ pɛlo, dɛɛ kpa ya Dɔɔ Yeesu Kristo waa dɛ sune
         nɛra nɛɛ la, ásɛ o tɛ heyaa mkpa aa wola jaga dɔe.
         22 Hɛ́ɛ sune nɛra baa dɛ ɛ aahna-aahna Yeesu Kristo waa nɔ ta baa wola an yarada kɛrɛdɛ
         la nɛ.
         23 Hɛ́ɛ lɛ nɛra baa dɛ ba wechɔga ta joe kɛŋɔ baa dɛ to kon dɛ le nii ta la. Hɛ́ɛ sune
         bane ge nɛɛ dɛɛ cha ba, kɛ hɛ́ɛ nyiŋi kɛrɛdɛ asɛ ba wechɔga bɛ heyaa ba bu.
         24 Korowii waa wona dɔ kpegri dɛ́ lawɛ heyaa haa wola chole, dɛ laa he doŋa bwa kpɔ
         he nɛ, dɛ gel he dɔ silɛɛ dɛ che o sie dɛ na o jirima la,
         25 o gboo Korowii ne ya Lɛɛ, ya Dɔɔ Yeesu Kristo nomanta. O chɛ jirima. O dɔŋ toole.
         Onee dɔ komɛlbwa kpegri, dɛ ɛ komɛlbwa Dɔɔ dɛ le saŋ la bwa ba le fini, dɛ dɔ a bwa
         saŋ bɛlbwa! Aamen.WepilaWepilaWepilaWepilaWepila

1 Waa nɔ aa lɔ tɔn nɔ bini nɔ, Korowiirii kpɔa bagle Yeesu Kristo ásɛ o kpɔ bagle
         o bonɔɔna ne toli bá won jemɛ wa aa dɛ ba ɛɛ taraken. Yeesu Kristo gelɔ nyundua torome
         bɛl ba o bonɔɔ Jɔn be dɛ ba baglo a wa.
         2 Jɔn bagle waa waa naa bwa. Korowii waa ne Yeesu Kristo webagla ne waa waa naa dɛ
         no bwaa o chwerɛ.
         3 Naate waa kure tɔn nɔ waa dɛ bagle wa aa dɛ ba chiga nɛra no la na som. Banɔ la ge
         baa no waa baa kure la dɛ ɛ waa waa bagla la, ba gba na som. Tɔpere waa kaa ásɛ waa
         nɔ bwa chig la aa kanɛ kpa.
         4 Men Jɔnee chwerɛ waa nɔ dɛɛ tɛ asɔrere bele anuanɛ aa lɔ Eesia harɛ ta la. Korowii
         waa lole saŋ la dɛ ba le fini, dɛɛ ba le doe saŋ bɛlbwa la, o ne o Domare anuanɛ aa
         lɔ o kookara mun la,
         5 ne Yeesu Kristo waa ɛ kasinteŋ te dɛ che tɛ Korowii, dɛ sewɛ, dɛ tɔ nɛra bwa sie
         ir seo ta, dɛ ɛ koranar baa lɔ harɛ nɔ ta bwa nomoa la, ó cha heya, dɛ tɛ heyaa bosɔɔhna.
         Hɛ́ɛ tɛ naate waa dɛ nyin yaa, dɛ sewɛ, dɛ kpɔ o chal lɛ yaa, a le yaa wechɔga ta
         la sɔn.
         6 O gelɔ ya bwa ɛ o Kora ta nɛra, dɛ ɛ Sɔfore dɛɛ tomɛ o Mɛɛ Korowii. Anomanta hé
         tɛo sɔn. Onee dɔ kpegri saŋ bɛlbwa dɛɛ la. Aamen.
         7 Hɛ́ɛ no! Wɛɛ bao. Baamare taa o che dɛɛ ba bala. Nomɛlbwa ɛɛ na o balaa. Nɛra ba
         faa yagɔ dɛ kpoo la, ba gba ɛɛ nao. Harɛ nɔ ta nɛra bwa ɛɛ nao, dɛ koh o bala waa
         dɛ ba la waa dɛ wi. Aa ba gɛɛ. Aamen.
         8 Nemenɛ Korowii waa ɛ komɛlbwa Dɔɔ dɛ do le saŋ la dɛ ba le fini, dɛɛ ba le doe saŋ
         bɛlbwa la, o ŋɔ, "Menee komɛlbwa Mumpar ne a Jaga."
         9 Menee Jɔn maa ɛ he dɔŋ, dɛ koh pɛɛ ya bwa ne Yeesu Kristo aa pɛa la waa dɛɛ na wahala,
         dɛɛ tomɛ Korowii o Kora ta, dɛɛ lawɛ bambile wobɛlbwa ta la. N lɔ ekwi harɛ baa dɛ
         yerɔ Patmɔs la ta, bela baa koah kɛŋɔ n bol Korowii Waa dɛ ɛ Yeesu danseɛ dɛ lag mɛ
         ka ta la.
         10 Awola bɛl ya Dɔɔ Tɔpere ta, Korowii Domadɛɛge ir n nɛ, n no takpeg bɛl n habɔɔ kɛŋɔ
         bɛla aa dɛ si ken.
         11 O ŋɔ n be ŋɔ, "Waa nɔ haa dɛ ba nae nɔ, chwera do tɔn bini, dɛ kpɔ ka tɛ asɔrere
         anuanɛ aa lɔ Ɛfesos, Smɛɛna, Pɛɛgamɔm, Tiatra, Saades, Feladɛlfea ne Laodisia la."
         12 Belaa n ke nyiŋi kɛ mɛɛ na naate waa bol waa n be laanee, asɛ dɛ na suugaswɛm daa
         anuanɛ baa kpɔ kandere dɛɛ chɔŋɛ a ta,
         13 dɛ na komɛl kɛŋɔ nɛn ken, o do batakaarejaŋ o tel o napaala ta, dɛ vɔwɛ suugaswɛm
         kriso o bambile ta, dɛ do suugaswɛm daa baa kpɔ kandere dɛɛ chɔŋɛ a ta la baah ta.
         14 O nyumpona too kpelkpel kɛŋɔ yabi, o sibie gee nyɛgle kɛŋɔ ninlao ken.
         15 O nakpale ge swɛɛrɔ kɛŋɔ baa kpɔ yaawa do nii ta wɛɛ nyɛgle la. Asɛ o taa ge do kɛŋɔ
         chuubu aa dɛ si la.
         16 O kpoŋe weweela anuanɛ o nɔndig ta, asɛ tokobijen sie anɛ te waa nyɛga ɛɛ le o nyoa.
         O sie bɔr ge dɛ nyɛgle kɛŋɔ wee aa dɛ lɔ kpegri nɛɛ la.
         17 Maa nao la, n cholo chɔ o sie kɛŋɔ serewe ken. O kpɔ o nɔndig dawɛ n nɛ, dɛ ŋɔ, "Bɛ
         ɔmɛ. Menee komɛlbwa Sitɔɔ ne a Muŋkaa bwa.
         18 Men lole saŋ bɛlbwa la. N fa sewɔ, kɛ taraken n iro, maa wola sewɛ saŋ bɛlbwa kpa,
         dɛ dɔ seo ne Lala Bwɛɛ safoone.
         19 "Chwerɛ waa haa naa nɔ, ne anɔ la aa lole taraken, ne anɔ la aa dɛ ba bala anɔ nɔ
         habɔɔ.
         20 Weweela anuanɛ haa naa a do n nɔndig ta la, ne suugaswɛm daa anuanɛ baa kpɔ kandere
         dɛɛ chɔŋɛ a ta la, n dɛ bagle a mun dɛ tɛɛ. Weweela anuanɛ la ɛ nyundua toroma baa
         chega tɛ asɔrere bele anuanɛ aa lɔ bwɛɛre anuanɛ la ta la. Daa anuanɛ baa kpɔ kandere
         dɛɛ chɔŋɛ a ta la gee asɔrere anuanɛ la."

1 "Chwerɛ waa nɔ dɛ kpɔ ka tɛ nyundua torome waa chega tɛ asɔre waa lɔ Ɛfesos la ŋɔ,
         "Kenii men maa kpoŋe weweela anuanɛ n nɔndig ta, dɛɛ valɛ suugaswɛm daa anuanɛ baa
         kpɔ kandere dɛɛ chɔŋɛ a ta baah la ŋɔ:
         2 N jemɛ he toma haa ɛa, ne he koeh, ne he bambile haa lawa, dɛ jemɛ kɛŋɔ haa nɛnchɔga
         waa nyin. He fa kari nɛra ba faa dɛ yerɛ ba te n toroma la, dɛ na kɛŋɔ ba ta n toroma
         ɛɛ, dɛ na kɛŋɔ ba ɛ nyosonteŋna.
         3 He lawɛ bambile dɛ koh n waa dɛ na wahala kɛ dɛ ta lawɛ a bini.
         4 "Kɛ he webeŋkpoŋ maa dɔa laanee kɛŋɔ, nyina he faa dɛ nyin mɛ logla la ta gɛ doe
         kpa.
         5 Anomanta hɛ́ɛ lii gɛ he faa doa wubwa la, dɛ charɛ he liire, dɛ berɛ ka kpɔ he logla
         we-ɛɛla la ja. Gɛ laa aa, mɛɛ ba he bee dɛ ba laa he kandea daa la kpɔ le o bug ta.
         6 Kɛ Nikolai tena we-ɛɛla la haa haah la te, he ɛ wa. Gɛɛ n gba hah ba we-ɛɛla.
         7 "Nomɛlbwa waa dɔ deŋna la, ó no waa Korowii Domadɛɛge la aa dɛ bol asɔre tena be
         la. Naate waa won dɛ yo le la, mɛɛ geloo o di mkpa daa la waa lɔ Korowii bwɛdɛɛge
         la ta nɔna.
         8 "Chwerɛ waa nɔ ka tɛ nyundua torome waa chega tɛ asɔre waa lɔ Smɛɛna la ŋɔ, "Kenii
         men maa ɛ komɛlbwa Sitɔɔ ne a Muŋkaa, dɛ sewɛ, dɛ ir la ŋɔ:
         9 N jemɛ he wahala ne he nyae wa, kɛ he ɛ dɔɔhna taeh. N jemɛ wechɔga nɛra baa dɛ yerɛ
         ba te Juda tena kɛ dɛ ɛ Bɔnsam habɔteŋra la aa bola dawɛ he nɛ.
         10 He bɛ wahala bɛlbwa haa ba na la ɔmɛ. Hɛ́ɛ no! Bɔnsam ɛɛ geloo ba larawe he bane
         do dea, dɛ daah heyaa dɛ na. Hɛɛ na wahalaa kohona tɔpera fi. Dɛ seo bini kwara, he
         chegɛ kiŋkiŋ naa, mɛɛ tɛ heyaa mkpaa o ɛ kompoŋ haa yoa dɛ le ba vɔwɛ heya.
         11 "Nomɛlbwa waa dɔ deŋna la, ó no waa Korowii Domadɛɛge la aa dɛ bol asɔre tena be
         la. Naate waa won yo le la, seo nɛɛte la aa won ɛo wobɛlbwa.
         12 "Chwerɛ waa nɔ ka tɛ nyundua torome waa chega tɛ asɔre waa lɔ Pɛɛgamɔm la ŋɔ, "Kenii
         men maa dɔ tokobijen o sie aa ɛ anɛ dɛ do nyɛgre la ŋɔ:
         13 N jemɛ bela haa soga. Bɔnsam soŋnibɔree he do la, kɛ dɛ ta che kiŋkiŋ. Hale gɛ saŋ
         ba faa kpo Antipas waa ɛ kasinteŋ te dɛ che tɛ mɛ he be Bɔnsam soŋnibɔr bela la, he
         ta tɔeh kɛŋɔ haa men yarada.
         14 "Kɛ n dɔ he waane tama. Bane lɔ he bini dɛɛ teŋɛ Balam webagla ta. Onee fa gela Balak
         negre Israel tena ba ɛ wechɔga dɛ di ola baa kpoa tɛ voga dɛ kaa bɔ jwamane la.
         15 Nɛra baa dɛ teŋɛ Nikolai tena webagla ta gba lɔ he bini.
         16 Anomanta hé charɛ he liire dɛ le he wechɔga ta. Dɛ gɛ laa aa, mɛɛ ba he be waranee,
         dɛ ba kpɔ tokobii la waa lɔ n nyoa la dɛ yo he banɔ la haa dɛ teŋɛ Nikolai tena webagla
         la ta la.
         17 "Nomɛlbwa waa dɔ deŋna la, ó no waa Korowii Domadɛɛge aa dɛ bol asɔre tena be la.
         Naate waa won yo le la, mɛɛ tɛo kondikwaa ane soosiwi baa dɛ yera maana nomɛlbwa aa
         wola an nae bwaa ó di, dɛ tɛo bwedɛɛge ompoŋ bɛl maa chwerɛ sɔnfale bɛl dawɛ o ta,
         nomɛlbwa aa wola sɔn la jemɛ dɛ ka ja naate maa kpɔ tɛo la nɛ.
         18 "Chwerɛ waa nɔ ka tɛ nyundua torome waa chega tɛ asɔre waa lɔ Tiatra la ŋɔ, "Kenii
         men maa ɛ Korowii Bie, dɛ dɔ sibie a do kɛŋɔ ninlao, dɛ dɔ nakpale kɛŋɔ yaawa la ŋɔ:
         19 N jemɛ he we-ɛɛla ne he nɛnnyin wa, ne he Korowii yaradae, ne chae haa dɛ cha dɔŋa,
         ne he bambile haa dɛ lawɛ wobɛlbwa ta, dɛ jemɛ kɛŋɔ he taraken we-ɛɛla wer gwaa he
         logla kwaa la.
         20 "Kɛ n dɔ he waane dɛ bol. Hanchɔge Jɛsɛbɛl la waa dɛ yerɛ o te Korowii keame la,
         he gelɔ o do he be dɛɛ bagle heya, dɛɛ negre n bonɔɔna ne n toli baa bɔ jwamane, dɛɛ
         di ola baa kpoora dɛɛ tɛ voga.
         21 N tɛo tɔpere ŋɔ ó gel gɛ asɛ dɛ charɛ o liire le o wechɔga ta, kɛ waa no.
         22 Hɛ́ɛ no! Mɛɛ do o ne nɛra o ne baa dɛ bɔ jwamane la weelaa ba chɔ, a noo ba kɛrɛdɛ.
         Dɛ ba ta gelɛ dɛ charɛ ba liire le ba wechɔga ta dɛ gel ba tonchɔga la aa, ba bwa
         ɛɛ na wahalaa.
         23 Mɛɛ kpoo o habɔteŋraa ásɛ asɔre tena bwa jemɛ kɛŋɔ menee jemɛ nɛwɛnyini nyu bini
         ne ba weliira bwa. Mɛɛ bɔ he bɛlbwa kemee gɛ o we-ɛɛla aa doa.
         24 "Kɛ he Tiatra tena haa kaa, haa wola wechɔga waa bagla la ta teŋɛ, haa wola Bɔnsam
         we-ɛɛla baa dɛ yera wesɔɔhla la jemɛ la, maa wekpega ane bɛlbwaa kpɔ dawɛ he nɛ.
         25 Kɛ waa la haa lawɛ a bini kɛrɛdɛ la, hé den lawɛ a bini gɛ ń ba.
         26 "Naate waa won yo le, dɛ won ɛ n toma gwɛeeh dɛ ka tel a tona bini la, mɛɛ tɛo kpegrii
         ó di harɛ nɔ ta nɛra nɛ.
         27 ’Wɛɛ kpɔ kpegrii dɛɛ nyiŋi harɛ nɔ ta nɛra bwa nɛɛ a ŋwɛnɛ ta, dɛ lɔɔ ba, dɛ chɔg
         ba kɛŋɔ baa pagre vii la.’ N Mɛɛ tɛ mɛ gɛ kpegri nɔ. N gee kpɔɔ tɛ naate la gɛ tenten,
         28 dɛ tɛo chɔɔlenwewee la.
         29 Nomɛlbwa waa dɔ deŋna la, ó no waa Korowii Domadɛɛge aa dɛ bol asɔre tena be la.

1 "Chwerɛ waa nɔ ka tɛ nyundua torome waa chega tɛ asɔre waa lɔ Saades la ŋɔ, "Men
         maa dɔ Korowii Domare anuanɛ ne weweela anuanɛ la ŋɔ: N jemɛ he we-ɛɛla. Nɛra jemɔ
         kɛŋɔ he soge le bokpega ta, kɛ he sewɔ. He kpegri haa dɔa dɛɛ teŋɛ n nɛɛ la nyoa dɛ
         sɔɔh.
         2 Anomanta hé ir nyu ne dɛ kwaa a gɛ waa a nyoa aa dɛ sɔɔh la, á won che kɛrɛdɛ,
         dɛkalkɛŋɔ n ta he we-ɛɛla bɛlbwa nae a do wer dɛ togre n Mɛɛ Korowii be.
         3 Hɛ́ɛ lii gɛ ba faa bagle heyaa ne waa haa noa la, dɛ lawɛ a bini, dɛ charɛ he liire
         le he wechɔga ta. Dɛ he ta nyu ne iraa, mɛɛ pigri heyaa kɛŋɔ ŋwɛɛ ken, haa wola jemɛ
         gɛ saŋ maa ba he be.
         4 "He ta dɔ nɛra tama baa wola gelɛ wechɔga doŋa do ba nɛ. Mɛɛ tɛɛ ba yapoŋaa bá tɔ,
         n ne ba valɛ, dɛkalkɛŋɔ ba chɛ gɛ.
         5 "Naate waa won yo le la, mɛɛ tɔɔ yapoŋee kɛ ban. Maa o sɔnee fee le Mkpa Tɔn la bini
         bwa. Mɛɛ bol o waa n Mɛɛ ne o nyundua toroma la bee, kɛŋɔ n nɛnee on.
         6 Nomɛlbwa waa dɔ deŋna la, ó no waa Korowii Domadɛɛge la aa dɛ bol asɔre tena be
         la.
         7 "Chwerɛ waa nɔ ka tɛ nyundua torome waa chega tɛ asɔre waa lɔ Feladɛlfea la ŋɔ, "Kenii
         men maa do kaih, dɛ ɛ kasinteŋ te, dɛ dɔ Devid safoa, dɛ o pili komɛl nomɛlbwa aa
         wola won tɔɔ, dɛ o tɔ komɛl ge aa, nomɛlbwa aa wola won pilu la ŋɔ:
         8 N jemɛ he we-ɛɛla. Hɛ́ɛ no! N pili ŋwɛnɛ tɛ heya, nomɛlbwa aa won tɔɔ, dɛkalkɛŋɔ
         he kpegri aa kanɛ. Kɛ he wono dɛɛ teŋɛ n webagla ta. He ta tɔeh kɛ n ne he laa. He
         ta n nɛɛ teŋa gelɛ.
         9 Hɛ́ɛ no! Bɔnsam habɔteŋra baa dɛ teŋe nyosone, baa wola Juda tena ɛɛ dɛɛ yerɛ ba
         te Juda tena la, mɛɛ geloo ba ba guŋi he sie dɛ jemɛ kɛŋɔ n dɛ nyin heya.
         10 Haa noa tɛ mɛ, dɛ lawɛ bambile dɛ na wahala nomanta, mɛɛ lɛ heyaa le wahala aa dɛ
         ba harɛ nɔ ta nɛra bwa nɛɛ dɛ ba daah ba la ta.
         11 "N dɛ ba taraken. Hé lawɛ waa haa jema la bini kiŋkiŋ asɛ dɛ bɛ gel nomɛlbwa won
         negre heyaa he paŋɛ kompoŋ baa dɛ ba heyaa vɔwa he yoi dɛ le ta la.
         12 Naate waa won yo le la, mɛɛ geloo o ɛ kɛŋɔ pila n Mɛɛ Korowii Dea bini, waa wola
         belaa le kpa bwa. Mɛɛ chwerɛ n Mɛɛ Korowii sɔn ne o bwɛɛ sɔnee dawɛ o nɛ. Jerusalam
         onfale waa dɛ ba n Mɛɛ Korowii be nyundua lee dɛ ba he be la sɔnee mɛɛ ba chwera dɛ
         dawɛ o nɛ, dɛ berɛ chwerɛ n sɔnfale dawɛ o nɛ.
         13 Nomɛlbwa waa dɔ deŋna la, ó no waa Korowii Domadɛɛge la aa dɛ bol asɔre tena be
         la.
         14 "Chwerɛ waa nɔ ka tɛ nyundua torome waa chega tɛ asɔre waa lɔ Laodisia la ŋɔ, "Kenii
         men maa ɛ Aamen, dɛ che tɛ Korowii, n waa dɔ kasinteŋ, Korowii che n nɛɛ ta komɛlbwa
         la ŋɔ:
         15 N jemɛ he we-ɛɛla. Haa wɔbɛ, haa sɔnɛ ge. Dɛ wɔrɔbe kɛɛ sɔnee he den do aa, a fe
         bɔ.
         16 Kɛ haa do ywɛlɛywɛlɛ haa wola wɔbɛ, haa wola sɔnɛ la, mɛɛ poo heyaa ta.
         17 He ŋɔ he dɔ kwa, dɛ ɛ dɔɔhna, komɛlbwa ta heyaa nyae. Kɛ haa jemɛ kɛŋɔ he waa dɔ
         sinyana, dɛ do sum. He ɛ nyaara, dɛ nyoŋe ja, he ta komɛlbwa dɔe dɛ do.
         18 Hé gel n ŋɔ he be. A wer kɛ he nyin suugaswɛm maa kpɔ nii dɛ laa o doŋa bwa kpɔ
         ta la dɛ yawɛ le n be, dɛ́ dɔ kwa, dɛ yawɛ yapoŋa n be dɛ́ tɔ, asɛ dɛ laa sihiih kpɔ
         he nɛɛ he muŋgbal chega ta, dɛ ba yawɛ tɛɛga n be dɛ́ ka do he sibie ta dɛ́ won dɛɛ
         na.
         19 "Nɛra maa dɛ nyin ba la, n dɛ ja ba dɛɛ tɛr ba deŋne. Anomanta hé swɛɛ siwi dɛ charɛ
         he liire le he wechɔga ta.
         20 Hɛ́ɛ no! N chegɛ doonyoa dɛɛ lɔ gbera. Naate waa no n taa dɛ ba yaa mɛ la, mɛɛ jo
         o bee n ne o pɛ nɔn di kwa.
         21 "Naate waa won yo le la, mɛɛ geloo n ne o ka so n kookara ta, gɛ n faa yoa le dɛ
         ka so n Mɛɛ be o kookara ta la.
         22 Nomɛlbwa waa dɔ deŋne la, ó no waa Korowii Domadɛɛge la aa dɛ bol asɔre tena be
         la."

1 Anɔ bwa habɔɔ la, n nao kɛŋɔ doonyoa bɛl pilo ta Korowii bwɛɛ la ta, dɛ no taa bɛl
         n faa noo kɛŋɔ bɛla la. Taa la ŋɔ n be ŋɔ, "Teeh ba bonɔ ń bagle waa aa dɛ ba ɛɛ
         anɔ nɔ habɔɔ."
         2 Bug la ta Korowii Domadɛɛge la den ir n nɛ, asɛ n na kɛŋɔ kookara bɛl chegɛ nyundua,
         nomɛl so o ta.
         3 Naate waa soge o ta la dɛ nyɛgle al-al kɛŋɔ bwedɛɛga answɛɛma aa dɛ nyɛgle. Dɛ bwaala
         deŋgare bɛl bar o kookara la, dɛ do kɛŋɔ bwe-lwɛɛne ane aa dɛ nyɛgle.
         4 N na kookane fifraanɛ dɛ anaarɛ a bar o kookara la cheme. Nomonome fifraanɛ dɛ banaarɛ
         do laalapoŋa dɛ pi suugaswɛm koogbɛrɛre dɛ so a ta.
         5 Dɛ kookara la waa lɔ baah ta la bɔr dɛ gbɔgre kɛŋɔ bwaala aa dɛ nyɛgle dɛɛ jigri
         dɛɛ kɔgre la. Kandere anuanɛ ge chegɛ kookara la sie dɛɛ hɔ. Korowii Domare anuanɛ
         laanee.
         6 Kookara la sie la ɛo kɛ nejen aa chɔa dɛ do gereŋ la. Hweera kwaa anaarɛ ane chegɔ
         bar kookara la, bɛlbwa chegɛ o bampera beŋkpoŋ ta. A dɔ sibie a siini bobɛlbwa ne
         a habɔɔne bobɛlbwa.
         7 Hweera kwaa nɔ bɛl do kɛŋɔ nyujente, bɛl do kɛŋɔ nabal, bɛl sie bɔr do kɛŋɔ nɛn,
         bɛl ge do kɛŋɔ kee raa pagri o kena dɛɛ ir la ken.
         8 Bɛlbwa dɔ kena anumɛl, dɛ dɔ sibie a bwara bobɛlbwa ne a kena lɔgre gba. A lɔ o be
         chɔɔ ne jwaana dɛɛ kpɛɛro aa wola gel bwa, dɛɛ ŋɔ, "Nemenɛ Korowii haa ɛ komɛlbwa
         Dɔɔ dɛ do le saŋ la dɛ ba le fini, dɛɛ ba le doe saŋ bɛlbwa la, he do kaih noo, he
         do kaih kɛrɛdɛ."
         9 Saŋ bɛlbwa hweera kwaa anaarɛ la aa kpɔ jam dɛɛ tɛ naate waa soge kookara la ta dɛ
         do le saŋ bɛlbwa la, dɛɛ duuru, dɛɛ tɛo jirima la,
         10 dɛ nomonome fifraanɛ dɛ banaarɛ la laa ba koogbɛrɛre pili bil kookara la sie dɛ guŋi
         naate waa soge kookara la ta dɛ do le saŋ bɛlbwa la, dɛɛ duuru ŋɔ,
         11 "N Naa Korowii haa dɔ komɛlbwa la, he chɛ kɛŋɔ nɛra bwa tɛɛ jirima dɛ duuri, dɛ sɛh
         kɛŋɔ hen dɔ kpegri bwa, dɛkalkɛŋɔ henee ta komɛlbwa, he tetoora taa a che a do le."

1 Asɛ n nyiŋi dɛ na kɛŋɔ naate waa soge kookara la ta la kpoŋe tɔn bɛl o nɔndig ta.
         Tɔn la sie ne habɔɔ bwa taa ba chwerɛ, dɛ gugru, dɛ marɔ kera anuanɛ.
         2 N na nyundua torome bokpega te bɛl wɛɛ bol waa takpeg ne ŋɔ, "Umee ń dɔ o chɛ kwaa
         baa kpɔa marɛ tɔn la kera anuanɛ la swee dɛ pilu wɔ?"
         3 Dɛ nomɛlbwa toole nyundua ne harɛ nɔ ta, ne nɛra baa serewa kwaraa bini dɛ won pili
         tɔn la, a ba ɛ kɛŋɔ wɛɛ nyiŋi o binii.
         4 Anomanta n wio kohona, dɛkalkɛŋɔ ba ta nomɛlbwa nae ó chɛ kɛŋɔ o pili tɔn la dɛ
         nyiŋi o bini.
         5 Asɛ nomonome la bɛl ŋɔ n be ŋɔ "Gel wii. Na! Naate waa le Juda dea baa yerɔ ba Nyujente,
         dɛ berɛ dɛɛ yerɔ Devid Naa la, o wono yo le. Anomanta wɛɛ wonoo swe kwaa baa kpɔa
         marɛ tɔn la nyoa kera anuanɛ la dɛ pilu."
         6 Belaa n nyiŋi dɛ na pebie bɛl waa chegɛ baah ta, kookara la bɔr, hweera kwaa la ne
         nomonome la baro. O le pee baa kpoo. O le nyeglare anuanɛ dɛ dɔ sibie ge anuanɛ. Sibie
         la chegɔ tɛ Korowii Domare anuanɛ la waa toma a la harɛ nɔ bwa ta la.
         7 Pebie la kaa laa tɔn la lɛ naate waa soge kookara la ta la nɔndig ta.
         8 Waa lɛ tɔn la la, hweera kwaa anaarɛ la ne nomonome fifraanɛ dɛ banaarɛ la guŋi Pebie
         la sie dɛɛ duuru. Bɛlbwa ne o janjela ne o suugaswɛm log, asɛ konsɔɔhsoma baa dɛ fuah
         a sɔɔh do som la do ba loga la bini. Konsɔɔhsoma la chegɔ tɛ Korowii nɛra wesoŋa.
         9 Ba go yelfale bɛl ŋɔ, "He chɛ tɔn la kpɔe dɛ swe o nyoa kwaa la, dɛkalkɛŋɔ ba fa
         kpoe, asɛ he kpɔ he chal yawɛ nɛra tɛ Korowii dɛ le wobol te bɛlbwa nɛra baa lɔ harɛ
         nɔ ta bobɛlbwa,
         10 dɛ gel ba ɛ N Naa Korowii Kora nɛra ne o Sɔfore dɛɛ tomɔ, dɛ ɛrɛ ba di kora harɛ
         nɔ bwa ta."
         11 N nyiŋi dɛ no kɛ bobɛlbwa dɛ gbɔgre, dɛkalkɛŋɔ dɛ nyundua toroma warɔ taeh dɛ ba
         bar kookara la ne hweera kwaa ne nomonome la bwa dɛ cheme. Ba lɔ kagboŋa kagboŋa maa
         wola ba nyoa jemɛ,
         12 dɛ bwa pɛ bol takpeg ne ŋɔ, "Pebie la ba faa kpoo la, onee dɔ kpegri ne kondɔɔh ne
         wejema ne bokpega, onee chɛ duure ne jirima ne kpɛɛra."
         13 Asɛ n berɛ no komɛlbwa Korowii aa taa a do nyundua, ne komɛlbwa waa lɔ harɛ nɔ ta
         ne mpo bini bwa, ne nɛra baa serewa kwaara bwa aa dɛ ŋɔ, "Naate waa soge kookara la
         ta la ne Pebie la chɛ kpɛɛra ne duure ne jirima, dɛ dɔ kpegri bwa dɛɛ la saŋ bɛlbwa."
         14 Hweera kwaa anaarɛ la sio ŋɔ, "Aamen," asɛ nomonome la ge guŋi harɛ dɛ duuru.

1 Maa dɛ nyiŋi la, n na Pebie la aa swe kwaa baa kpɔa marɛ tɔn la kera anuanɛ la bini
         sitɔ kon la. Asɛ n no hweera kwaa anaarɛ la bɛl taa kɛŋɔ bwaala aa dɛ kɔgre la. O
         ŋɔ, "Ba!"
         2 N nao kɛŋɔ jaagɔpoŋ bɛl aa lea, nɛn so o ta dɛ kpoŋe to. Ba kpɔ koogbɛrɛ tɛo, asɛ
         o dɔ kpegri dɛ le kaa dɛ́ ka yo laa dɛ pɔ o dɔma nɛ.
         3 Asɛ Pebie la swe kwaa baa kpɔa marɛ tɔn la nɛɛte la. Waa sweo la, n noɔ kɛ hweera
         kon la waa jaa nɛɛ la aa ŋɔa, "Ba!"
         4 Belaa jaagɔ bɛl ge le, o bwa swɛɛrɔ peihpeihpeih ken. Dɛ ba tɛ naate waa soge o ta
         la kpegri ŋɔ ó chɔg beŋkpoŋri ɛɛ harɛ bwa ta, ásɛ nɛra kpoo dɔŋa. Tokobijen bɛlee
         ba tɛo o kpɔ kaa.
         5 Pebie la swe kwaa baa kpɔa marɛ tɔn la tooro te la, asɛ n no kɛ hweera kwaa tooro
         te aa ŋɔa, "Ba!" N nyiŋo, dɛ jaagɔbiŋi bɛl ge leɔ. Nɛn waa soge o ta la kpoŋe kon
         baa kpɔa dɛɛ kari kwaa tɔgre la bɛl.
         6 N no taa bɛl hweera kwaa anaarɛ la baah ta kɛŋɔ, "Tɔpebir kembɔree bá kpɔ yawɛ mea
         lakaja del anɛ la, asɛ anɔ la a yog aa wola kpege ge, tɔpebir kembɔree dɛɛ yawɛ lakaja
         dela anumɛl. Kɛ noo ne sen te, gel a chɔga."
         7 Belaa Pebie la swe kwaa baa kpɔa marɛ tɔn la naarɛ te la. Waa sweo la, n noɔ kɛŋɔ
         hweera kwaa naarɛ te aa ŋɔa, "Ba!"
         8 Asɛ n nyiŋi dɛ jaagɔkɔl bɛl leɔ, asɛ nɛn so o ta baa yerɔ Seo. Bɛl ge le teŋɛ o nɛ,
         o ge sɔne Lala Bwɛɛ. Ba tɛɛ ba kpegri bá kpɔ laa ne lɔr ne weela ne kpɔg bini ola
         kpoo harɛ nɔ ta nɛra. He bɔne harɛ nɔ ta nɛra bwa bini bɔre anaarɛ naa, banɔ la baa
         tɛɛ ba kpegri ba kpo la ɛɛ tel bɔre anaarɛ la bini beŋkpoŋ nɛraa.
         9 Asɛ Pebie la swe kwaa baa kpɔa marɛ tɔn la nue te la. Waa sweo la, n nyiŋi Korowii
         Dea bela baa dɛ ɛ saraha dɛɛ tɛ Korowii la harɛ bɔr, dɛ na lala baa koh Korowii Waa
         la waa ne chega baa chega tɛo waa dɛ kpoo ba la.
         10 Ba kpɔ takpeg ŋɔ, "Nemenɛ Korowii haa do kaih dɛ dɔ kasinteŋ, saŋ besoo hɛɛ ba nɛra
         baa lɔ harɛ ta nɔ waa bola dɛ pa bole dɛ bɔ ba ya kpoora nɔ kem ɔ?"
         11 Dɛ ba tɛ bɛlbwa yapoŋ ó tɔ, dɛ ŋɔ báa onɛ tama ka tel kɛŋɔ ba bala Korowii bonɔɔna
         ne toli baa dɛ ba ba ge kpoora kɛŋɔ ban la nyoa aa chiga.
         12 N berɔ na Pebie la swe kwaa baa kpɔa marɛ tɔn la numɛl te la. Waa sweo la, harɛ jigro
         kohona, asɛ wee bir kɛŋɔ birisie ken, asɛ korobie swɛɛ kɛŋɔ chal.
         13 Weweela chugro lee harɛ kɛŋɔ peujen yon ta, daa nɔnhuuhne yon lee harɛ la.
         14 Asɛ Korowii doa nyogre n siwi ta kɛŋɔ baa gugri kalaŋ la. Bwejaŋa ne ekwie ge chugri
         le a buge ta kaa.
         15 Harɛ koranar ne nɛnjena, soojare nomonome, dɔɔhna, bokpega tena, ne nɛn te bɛlbwa,
         banɔ la baa ɛ yoma, ne banɔ la baa wola yoma ɛɛ bwa chwa ka sɔh bwe bɔɔne ne bwetala
         aa lɔ bwejena ta logre,
         16 dɛɛ ŋɔ bwejena la ne bwetala la be ŋɔ, "Hé chogli tɔ ya nɛ, asɛ naate waa soge kookara
         la ta la bɛ yaa na, asɛ he le yaa Pebie la bandia ta,
         17 dɛkalkɛŋɔ ba tɔpejen la telo, nɛra ɛɛ ba ba danana nee nyɔe. Anomanta umee dɛ won
         le a nyoa ɔ?"

1 Anɔ habɔɔ la, n na nyundua toroma banaarɛ baa chegɛ harɛ nyoo peu lee bɔra anaarɛ
         dɛ lawɛ peu, asɛ a bɛ harɛ ne mpo ne daa bɛlbwa ta ta.
         2 Asɛ n berɛ na nyundua torome bɛl o le wee leebɔr dɛɛ ba, dɛ kpoŋe kon Korowii gbagba
         aa kpɔa dɛɛ do o kwaa nso la. O kpɔ takpeg ŋɔ nyundua toroma banaarɛ la baa tɛɛ ba
         kpegri kɛŋɔ bá chɔg harɛ ne mpo la be ŋɔ,
         3 "Hé gel harɛ ne mpo ne daa la chɔga ka tel kɛŋɔ yaa do Korowii nso o bonɔɔna ne
         toli tili ta tonɛ mɔɔ."
         4 Ba bagle nɛra baa do ba nso la nyoa n be. Ba lɔ kagboŋa lafa fifraanaarɛ dɛ banaarɛ.
         Israel deene fi dɛ anɛ la taa ba le.
         5 Banɔ la baa do ba nso Juda dea la lɔ kagboŋa fi dɛ banɛ. Asɛ banɔ la waa doa le Rubin
         dea la ge lɔ nɛra kagboŋa fi dɛ banɛ. O do Gad dea nɛra ge kagboŋa fi dɛ banɛ nso,
         6 dɛ do Aasa dea nɛra kagboŋa fi dɛ banɛ. Gɛɛ o do Naftale dea ge nɛra kagboŋa fi dɛ
         banɛ, dɛ berɛ do Manasɛ dea nɛra kagboŋa fi dɛ banɛ.
         7 O do Semeɔn dea nɛra kagboŋa fi dɛ banɛ, dɛ do Lewi dea nɛra kagboŋa fi dɛ banɛ,
         dɛ do Isaaka dea nɛra kagboŋa fi dɛ banɛ.
         8 O do Sebulɔn dea nɛra kagboŋa fi dɛ banɛ, dɛ do Josef dea nɛra kagboŋa fi dɛ banɛ,
         asɛ Benjamen dea ge, o do nɛra kagboŋa fi dɛ banɛ nso.
         9 Anɔ la habɔɔ la, n nyiŋo dɛ na nɛnlaa nomɛlbwa aa wola won kur ba bela. Ba le wobol
         te bɛlbwa nɛra baa lɔ harɛ nɔ ta bobɛlbwa ta. Ba bwa do yapoŋa, dɛ kpoŋe bambie daa
         a papooni do a ta, dɛ che kookara la ne Pebie la sie,
         10 dɛ kpɔ takpeg dɛɛ ŋɔ, "N Naa Korowii waa soge kookara ta la ne Pebie laanee lɛ yaa
         oo."
         11 Asɛ nyundua toroma la che dɛ bar nomonome la ne hweera kwaa anaarɛ la ne kookara
         la, dɛ guŋi dɛ kpɔ sie pi harɛ dɛ jam Korowii,
         12 dɛɛ ŋɔ, "Aamen! Korowii chɛ kpɛɛra ne jirima ne jam ne duure. Onee dɔ wejema ne kpegri
         ne bokpega saŋ bɛlbwa. Aamen!"
         13 Asɛ nomonome la bɛl pɛɛ mɛ ŋɔ, "Nɛra nɔ baa do yapoŋa nɔ, umewaa yɔ? Leperaa ba leɔ?"
         14 Anee n ŋɔ, "N Dɔɔ, maa jemɛ. He ken jem ba." Asɛ o ŋɔ, "Banee ba faa lɔ wahala tenten
         la bini dɛ won le a nyoa la. Ba chɛgɛ ba yale Pebie la chal la ta, a le dɛ to.
         15 Anomanta ba lɔ Korowii kookara la sie dɛɛ tomɔ chɔɔ ne jwaana kɛŋɔ o dea Sɔfore,
         asɛ o gbagba waa soge kookara la ta la ɛɛ tɔ ba nɛ.
         16 Lɔr ne nyɔgre aa ban kpo kpa bwa. Wee aa ba nɛɛ lɔ cheihcheih, bɔr ge aa ba nɛɛ wɔrɔbe
         bambam,
         17 dɛkalkɛŋɔ Pebie la waa lɔ kookara la baah ta la dɛ ba ba Petegre ɛɛ, dɛɛ nyiŋi ba
         nɛ. Wɛɛ teg baa kaa nee aa dɛ tɛ mkpa aa wola jaga dɔe ta, asɛ Korowii fee ba sinii
         bwa ta."

1 Pebie la aa swe kwaa baa kpɔa marɛ tɔn la nuanɛ te la, Korowii doa bwa ɛo ken surumm
         dɛ bigri tama.
         2 Asɛ n na baa kpɔ bɛle anuanɛ tɛ nyundua toroma banuanɛ ba yon dɛɛ che Korowii sie
         la.
         3 Nyundua torome bɛl balɔ dɛ kpoŋe suugaswɛm kon baa kpɔa dɛɛ fuh daawiile a sɔɔh aa
         soma la, dɛ ka che bela baa fuah dɛɛ tɛ Korowii la. Ba kpɔ daawiile a sɔɔh aa soma
         la kohona tɛo ó kpɔ ja Korowii nɛra wesoŋa la ta dɛ fuah daawiile fuih bɔr baa kpɔ
         suugaswɛm ɛo o che kookara la sie la.
         4 Daawiile la chuu le nyundua torome la nɔn ta dɛ ka koo Korowii nɛra wesoŋa ta dɛ
         kaa nyundua Korowii be.
         5 Asɛ nyundua torome la kpɔ kon la baa kpɔa dɛɛ fuh daawiile a sɔɔh aa soma la, dɛ
         buh daawiile fuih bɔr nii la ane dɛ kpɔ ta harɛ. Asɛ bwaala jigri dɛɛ kɔgre, dɛɛ nyɛgle
         bobɛlbwa pelɔpelɔ ken, asɛ harɛ gee jigri.
         6 Nyundua toroma banuanɛ la baa kpoŋe bɛle anuanɛ la kpɔ ba te dɛɛ ba a hoeh.
         7 Nyundua torome waa tɔ sie la hoɔh. Waa hoah la, tombwea ne nii koo chal ta dɛ le
         nyundua kɛŋɔ baa kpɔa ta harɛ. Ba bɔne harɛ bini bɔre atoro naa, anɔ la aa fuah la
         ɛɛ tel bɔr beŋkpoŋii, a ka bɔre anɛ. Ba bɔne daa ne kpɔga bini bɔre atoro naa, anɔ
         la aa fuah la ɛɛ tel bɔr beŋkpoŋii, a ka anɛ.
         8 Asɛ nyundua torome waa teŋa nɛɛ la hoh o bɛla. Waa hoah la, komɛl do kɛŋɔ bwekpegi
         damanta baa vigru ken, o le nyundua dɛɛ fuh, dɛ ba le mpo ta, asɛ o nee berɛ chal.
         Ba bɔne mpo bini bɔre atoro naa, anɔ la aa berɛ chal la ɛɛ tel bɔr beŋkpoŋii,
         9 asɛ o bini kwaa serewe, stiimaere aa lɔ o ta la chɔg.
         10 Nyundua torome waa teŋa tooro la ge hoɔh. Waa hoah la, asɛ weweejen le nyundua dɛ
         ba le harɛ, o bwa ɛɛ hɔ kɛŋɔ kapɛla ken. Waa baa le la, o le moo ne nenabɔɔne ta.
         Dɛ he bɔne moo ne nenabɔɔne bwa bini bɔre atoro naa, anɔ la waa le a ta la ɛɛ tel
         bɔr beŋkpoŋii.
         11 Wewee la sɔne Koŋkpel. Nee waa le a ta la berɔ do kpeli, asɛ nɛra nyɔa dɛ serewe
         pirim, dɛkalkɛ nee la kpeli.
         12 Nyundua torome waa teŋa naarɛ la ge hoɔh. Waa hoah la, wee ne korobie ne weweela
         bwa ɛo kɛŋɔ baa lɔa, a pera biri. Dɛ ba bɔne a bɛlbwa kpegri bini bɔre atoro naa,
         a bɛlbwa bɔr beŋkpoŋ aa won chaah kpa. Webaŋa ne jwaana gba, gɛɛ a do. Ba bɔne a bini
         atotoro naa, wee aa lɔ bɔr beŋkpoŋ ta webaŋa. Korobie ne weweela ge gɛɛ jwaana.
         13 N berɛ nyiŋi dɛ na kee bɛl waa dɛ gah nyundua dɛ kpɔ takpeg dɛɛ si, "Waa dɛ ba! Waa
         dɛ ba! Waa ɛɛ pu nɛra baa lɔ harɛ taa. Dɛ nyundua toroma batoro la baa kaa dɛ́ hoh
         ba bɛle la hoɔh waa, waa ɛɛ pu harɛ ta tenaa."

1 Nyundua torome waa teŋa nue la hoh o bɛla, asɛ n na wewee bɛl le harɛ. Korowii tɛo
         Bɔnsam bɔluŋ la safoa.
         2 Asɛ o laa bɔluŋ la pili. Waa pilu la, chuu leɔ pulll kɛŋɔ nijena chuu aa dɛ le la,
         asɛ wee bir, bɔr bwa ɛ jwumaa ken.
         3 Asɛ tontombɛre le chuu la bini dɛ ba harɛ ta. Korowii tɛa kpegri a doma ɛɛ we kɛŋɔ
         nɔm ken,
         4 dɛ ŋɔ a be ŋɔ a bɛ harɛ nɔ ta kpɔga kɛɛ papooni kɛɛ daa bɛlbwa chɔg, kɛ á dorome
         nɛra baa wola Korowii nso la dɔe ba tili ta la.
         5 O ta an kpegri tɛɛ a dom ba dɛ kpoo ba, kɛ á dom ba dɛ wee ba gɛ nɔm aa dɛ we la,
         dɛ ka tel korobie anue.
         6 Asɛ gɛ saŋ baa nyin kɛ seo ba kpoo ba, baa dɔ, asɛ seo chwa le ba be.
         7 Tontombɛre la le jagre baa kpɔa dɛɛ la ka yo laa. A dɔ kwaane a nyuune ta aa le suugaswɛm
         koogbɛrɛre, asɛ a sie bɔr le nɛn.
         8 A dɔ nyumpona kɛŋɔ haah, a nyena le nyujente nyena ken.
         9 Kwaa tɔ a bambili kɛŋɔ laa batakaare bune aa dɛ bɔle bambile la, asɛ a kena ɛɛ gbɔgre
         kɛŋɔ jagre aa wara dɛ tɛgre kwaa nɛra yon vɔwɛ pɛl a ta dɛ so a bini la dɛ chwa dɛɛ
         kaa laa la.
         10 A dɔ dini kɛŋɔ nɔm ken dɛɛ domɛ. A dini taa a dɔ kpegri dɛ́ domɛ nɛn dɛ weo korobie
         anue la.
         11 A dɔ a kooro. O ɛ Bɔnsam torome waa dɛ nyiŋi Bɔnsam Bɔluŋ la ta. Hibru tena dɛ yerɔ
         Abadɔn, Grik tena gee yerɔ Apooleɔn. O sɔn la munii "Nɛn waa dɛ chɔg kwa."
         12 Wekpega aa tɔ sie la tonɔ, dɛ ta ka a bele anɛ habɔɔ a ta ɛɛ ba bala.
         13 Nyundua torome waa jaa numɛl la hoh o bɛla, asɛ n no taa bɛl le daawiile fuih bɔr
         baa kpɔ suugaswɛm ɛo o che Korowii sie dɛ dɔ loŋkoni anaarɛ la ta. Loŋkoni anaarɛ
         la bwa taa taa la le.
         14 O ŋɔ nyundua torome waa jaa numɛl dɛ dɔ bɛla la be ŋɔ, "Pur Bɔnsam toroma banaarɛ
         la baa vɔg ba mojen Yufretis nyoa la ta."
         15 Asɛ ba pur Bɔnsam toroma banaarɛ la Korowii faa vɔg ba dɛɛ kpa awola tɔpere la la.
         O do dɔŋhwere la ne tɔpere la ne korobie la ne bena la baa kpɔ pur ba bá kpoo nɛra.
         Ba bɔne harɛ ta nɛra bini bɔre atoro naa, banɔ la baa dɛ ba kpoora la ɛɛ tel bɔr beŋkpoŋ
         nɛraa.
         16 Ba baglɔ kɛŋɔ Bɔnsam toroma la dɔ soojare kagboŋa bele kagboŋ ge bele lafraanɛ dɛ
         so jagre ta.
         17 N na jagre la kɛ deera ken, a dɔɔranar so a ta, dɛ do laa batakaare bune aa dɛ bɔle
         bambile la, asɛ a swɛɛ kɛŋɔ chal, ane do kɛŋɔ burum asɛ ane ge swɛɛ kɛŋɔ solmen. Asɛ
         jagre la nyuune do kɛŋɔ nyujentena nyuune. Asɛ nii ne chuu ne jebɔrɔwe ninlao ɛɛ le
         a nyoo.
         18 Ba bɔne harɛ bini nɛra bwa bini bɔre atoro naa, banɔ la nii ne chuu ne jebɔrɔwe ninlao
         aa dɛ le jagre la nyoo la aa kpoora la ɛɛ tel bɔr beŋkpoŋii.
         19 Jagre la kpegri lɔ a nyoo ne a dini bwa ta. A dini la do kɛŋɔ harɛkwa, dɛ dɔ nyuune
         dɛɛ choge.
         20 A gɛ waa nɔ kwaraa ta la, nɛra baa kaa baa wola sewɛ a gɛ waa la ta la ta ba liire
         charɛ dɛ le ba tonchɔga ta, dɛ taa tomɛ Bɔnsam toroma ne voga. Suugaswɛm ne suugapoŋa
         ne bwea ne daa baa kpɔa ɛ voga la aa na, aa waa no, aa won ir valɛ ge, kɛ ba dɛ toma.
         21 Ba ta ba liire charɛ ba nɛŋkpoa ne sɔm we-ɛɛla ne jwamane ne ŋwɛɛ ta.

1 Anɔ bwa habɔɔ la, n berɔ na nyundua torome bokpega te bɛl, o le nyundua dɛɛ tu. O
         kpɔ baama tɔ kɛŋɔ yal ken. Bwaala deŋgare bar o nyu, o sie bɔr ɛɛ chaah kɛŋɔ wee,
         asɛ o nakpale ge do kɛŋɔ nii.
         2 O dɔ tɔnjega bɛl waa pila do o nɔn ta, dɛ kpɔ o nadig do mpo ta, o nagal ge che baŋ,
         3 dɛ si kpegri nɛɛ kɛŋɔ nyujente yon dɛɛ si la. Waa sia la, bwaala kɔra anuanɛ la ge
         sɛoh.
         4 Bwaala kɔra la aa dɛ bol waa la la, n fe dɛ nyin n chwerɛ, dɛ berɛ no taa bɛl nyundua
         o ŋɔ, "Gel waa bwaala kɔra anuanɛ la aa bola la do he gbo nyu bini. Gel a chwera!"
         5 Asɛ n berɛ na nyundua torome la n faa nao o naa bɛl do mpo ta bɛl ge che baŋ la aa
         tɛr o nɔndig pa nyundua,
         6 dɛ ŋwɛɛ Korowii waa lole saŋ bɛlbwa dɛ ta nyundua ne harɛ ne kwa aa lɔ a ta bwa,
         dɛ ta mpo ne kwa aa lɔ o ge ta la, dɛ ŋɔ, "Aa bigri kpa.
         7 Nyundua torome nuanɛ te la bɛla la hoeh saŋee Korowii wesɔɔhla waa bagle o bonɔɔna
         baa ɛ o keamere la bwa ɛɛ ba ɛɛ tonɛ."
         8 N berɛ no taa la waa le nyundua dɛ bol waa n be la. O ŋɔ, "La ka lɛ tɔn la waa pila
         dɛ do nyundua torome la o naa bɛl aa lɔ mpo ta, bɛl che baŋ la nɔn ta."
         9 N la o be dɛ ŋɔ ó kpɔ tɔnjega la tɛ mɛ. O ŋɔ, "Lɛ dɛ chwe. Wɛɛ do somee kɛŋɔ tooh
         ken he nyoa bini, dɛ berɛ do kpeli he tea bini o ɛɛ haŋŋ ken."
         10 Asɛ n lɛ tɔnjega la le o nɔn ta, dɛ kpɔ chwe, o do som n nyoa bini kɛŋɔ tooh ken.
         Maa lilo la, o berɔ do kpeli n tea bini o ɛɛ mɛ haŋŋ ken.
         11 Anee ba ŋɔ n be ŋɔ, "A chɛ kɛŋɔ he bagle waa aa dɛ ba nɛndamanta baa lɔ harɛre bwa
         ta ne wobol bwa soosiwi ne koranar ɛɛ kerekere la ja."

1 Ba kpɔ daa bɛl baa kpɔa dɛɛ magɛ kwaa o do kɛŋɔ daŋgbala tɛ mɛ, dɛ ŋɔ n be ŋɔ, "Korowii
         ŋɔ hé ir kpɔ daa nɔ ka magɛ Korowii Dea ne bela baa dɛ fuh kwaa dɛɛ tɛo la, dɛ kure
         nɛra baa dɛ tomɔ o bini la.
         2 Bɛ bela waa ja Dea la ta ba tel bela mɔɔ dɛɛ jo Dea la tenten bini la te magɛ. Teŋe
         bela ta, dɛkalkɛŋɔ Korowii kpɔ bela tɛ nɛra baa wola on tomɛ, ásɛ ba tigri o bwɛdɛɛge
         la ta korobie fifraanaarɛ dɛ anɛ.
         3 O danseɛ tena banɛ lole, dɛ tɔ lwe yale. Wɛɛ tɛɛ ba kpegrii ba bagle o waa la tɔpera
         kagboŋ lafraanɛ fifraanumɛl."
         4 Gɛ nɛra banɛ nɔɔ Ɔleve daa anɛ la ne kwaa anɛ baa kpɔ kandere dɛɛ chɔŋɛ a ta a che
         harɛ bwa Dɔɔ la sie la che tɛ la.
         5 Dɛ ba dɔm bɛlbwa ŋɔ o ɛɛ ba wechɔga aa, nii ɛɛ le Korowii danseɛ tena la nyooree
         dɛ kpo naate. A gɛ seo nɔɔ nomɛlbwa waa ŋɔ o ɛɛ ba wechɔga la ɛɛ ba sewa.
         6 Ba dɔ kpegri dɛ́ lawɛ bwaala o gel nɛɛ gɛ saŋ baa dɛ bol Korowii Waa la bwa, dɛ berɛ
         won gel nee berɛ chal. Ba dɔ kpegri kɛ ba kpɔ harɛchɔg waa bɛlbwa ta harɛ nɔ ta saŋ
         bɛlbwa baa dɛ nyin.
         7 Dɛ danseɛ tena la bol waa la tonaa, komɛl ɛɛ le Bɔnsam Bɔluŋ la taa dɛ ba yoo ba,
         dɛ pɔ ba nɛɛ dɛ kpoo ba,
         8 asɛ ba lala chɔ bwɛjen la ba faa kpo ba Dɔɔ dagagre ta la fɔgbaah. Baa wonoo dɛɛ
         yerɛ bela Sodom, dɛ berɛ won dɛɛ yerɛ bela Ijipt.
         9 Wobol te bɛlbwa nɛra baa lɔ harɛ nɔ ta bobɛlbwa ɛɛ nyiŋi ba lala laanee tɔpera atoro
         ne fah, baa wola sɛh ba hug ba.
         10 Nɛra baa lɔ harɛ nɔ ta ɛɛ koh ba seo la waa ba sie lɛ ba baah sɔɔh ba. Baa chemoo
         dɛ lɛ sie, dɛ kɛ dɔŋa kwa, dɛkalkɛŋɔ a gɛ Korowii toroma banɛ la fa kpɔ wahala ta
         ba nɛɛ taeh.
         11 Asɛ tɔpera atoro ne fah habɔɔ la, hweera ɛɛ le Korowii bee dɛ jo ba nɛɛ ba dɔ mkpa
         dɛ ir, asɛ ɔmee lawɛ nɛra baa chega dɛɛ nyiŋ ba la taeh.
         12 Bela la, gɛ baala banɛ la ɛɛ no takpeg bɛl nyundua o ŋɔ ba be ŋɔ, "Hé ir ba bonɔ!"
         Asɛ ba ir, bam bɛl kpɔ ba kaa nyundua asɛ ba dɔma che dɛɛ nyiŋ ba haah ken.
         13 Bug la ta harɛ ɛɛ jigruu kohona, asɛ bwɛjen la deene chogli. Dɛ ba bɔne bwɛɛ la bini
         bɔre fi aa, deene aa chogli la ɛɛ tel bɔr beŋkpoŋ deenee, nɛra kagboŋa banuanɛ serewe,
         asɛ ɔmee lawɛ banɔ la baa kaa la, baa kpɛɛ Korowii waa lɔ nyundua la.
         14 Wekpega aa teŋa nɛɛ la balɔ dɛ kaa. A ka tooro tena aa ba bala taraken.
         15 Nyundua torome waa teŋa nuanɛ la hoh o bɛla. Waa hoah la, asɛ n no takpega kohona
         nyundua a ŋɔ, "Harɛ nɔ ta kora bwa berɛ N Naa Korowii ne o Kristo waa tomɔ la kora.
         Wɛɛ di koraa saŋ bɛlbwa."
         16 Asɛ nomonome fifraanɛ dɛ banaarɛ baa soge ba kookane ta Korowii sie la ir, dɛ guŋi
         dɛ kpɔ sie pi harɛ dɛɛ jaamo,
         17 dɛɛ ŋɔ, "Nemenɛ Korowii haa ɛ komɛlbwa Dɔɔ dɛ do le dɛ le saŋ la bwa ba le fini,
         ya dɛ jaame kɛŋɔ haa kpɔ he kpegri dɛɛ di kora komɛlbwa nɛɛ nɔ.
         18 Nɛra baa lɔ harɛ ta baah diu, kɛ tɔpere baa nyɔ he danana nee la ge telo. He bole
         pae tɔpere telo, hɛɛ ba dɛ ba bol nɛra baa serewa la waa dɛ pa bole, dɛ bɔ he bonɔɔna
         baa ɛ he keamere ne he nɛra ne banɔ la baa dɛ ɔmɛ la kem, ba bini nɛnjena ne nɛmpɛɛne
         bwa, dɛ chɔg banɔ la baa dɛ chɔg harɛ la."
         19 Asɛ Korowii Dea waa lɔ nyundua la pili, ba na daka la waa dɛ bagle kɛ Korowii ne
         o nɛra fɔwɛ fɔo la. Bwaala ɛɛ nyɛgle pelɔpelɔ ken, dɛɛ kɔgre, harɛ ɛɛ jigri, tombwea
         ɛɛ lee kohona.

1 N na wejena ane aa ɛ nyokpoa dɛɛ bagle waane Korowii doa. Haah bɛl kpɔ wee tɔ, dɛ
         kpɔ korobie ge do o nakpale lɔgre, dɛ gugri weweela fi dɛ anɛ pi o nyu, kɛŋɔ koogbɛrɛ
         ken.
         2 Haah la tea beɔ, loltea lɔɔ wɛɛ ba lola dɛɛ dooge lɔŋɔre.
         3 Nyokpowaa ane ge aa dɛ bagle waane berɔ ɛ nyundua bela ja. Kontuugi damanta bɛl waa
         le lɛŋɔ leɔ. O swɛɛrɔ dɛ dɔ nyuune anuanɛ dɛ nyeglare fi. Asɛ koogbɛrɛ pi o nyuune
         la bɛlbwa ta.
         4 Asɛ o kpɔ o din gbaa weweela ta harɛ. Dɛ he bɔne a bini bɔre atoro naa, a bini beŋkpoŋii
         o gbaa. O baa che haah la waa dɛ ba lola la sie dɛɛ nyin kɛŋɔ dɛ o lolaa, ó kpɔ o
         bie la lile.
         5 Haah la lolɛ bibaa waa dɛ ba kpegri kpɔe dɛɛ nyiŋi harɛ nɔ ta nɛra bwa nɛɛ a ŋwɛnɛ
         ta. Waa lolɔ la, ba lao kee kaa Korowii be o do o kookara la bɔr.
         6 Asɛ haah la ge chwa jo pua waa ɛ hɛŋle gbo harɛ, bela Korowii aa ɛ bɔr tɛo ŋɔ bá
         nyiŋu tɔpera kagboŋ lafraanɛ fifraanumɛl bwa la.
         7 Asɛ laa chole Korowii doa. Maekel waa ɛ nyundua toroma la bwa nomoa la ne o dɔm kaa
         pu kontuugi damanta la ne o ge bala ba yo,
         8 asɛ Maekel ne o dɔm pɔ ba nɛ. Belaa ba ta bɔr dɔe dɛ so Korowii doa kpa,
         9 asɛ Korowii kpɔ kontuugi damanta waa ɛ harɛkon la yaa jemɛ o waa mumpar bwa, baa
         yerɔ Baradeɛre Te ne Bɔnsam, wɛɛ negre nɛra bwa baa nyogre la, ne o bala bwa ta harɛ.
         10 N berɔ no takpeg bɛl Korowii doa o ŋɔ, "Taraken N Naa Korowii lɛɛ waa dɛ ba dɛ ba
         lɛ nɛra la telo. O kpegri ne o kora dii saŋ telo. Taraken o Kristo waa tomɔ ó ba
         lɛ yaa la lɛ kpegri dɛɛ di, dɛkalkɛŋɔ naate waa chɔg yabala dɛɛ tɛ Korowii saŋ bɛlbwa
         la, Korowii kpɔɔ ta.
         11 Ba chegɛ Pebie la chal la ne Korowii Waa baa bola la ta dɛ pɔ o nɛ. Ba ta gelɛ ba
         mkpa waa swɛɛ ba siwi, ba sɛh seo kwara.
         12 Anomanta Korowii doa tena, hé gel he sie lɛ. He banɔ la haa lɔ harɛ ta ne mpo ta
         ge la, hé bwɛɛlɛ, dɛkalkɛŋɔ Baradeɛre Te la tuo ba he be. O baah diu kɛrɛdɛ, O jemɔ
         kɛ o tɔpere aa kanɛ kpa."
         13 Korowii aa kpɔ kontuugi damanta la ta harɛ la, o iro dɛɛ ti haah la waa lolɛ bibaa
         la.
         14 Anee ba tɛ haah la kee kena anɛ o kpɔ dɛ ir kaa pua waa ɛ hɛŋle gbo harɛ, bela baa
         ɛa tɛo dɛ́ nyiŋu bene atoro ne fah la, asɛ kontuugi damanta la bɛ won ɛo wobɛlbwa.
         15 Kontuugi damanta la aa ti haah la la, o pili o nyoa dɛ uge nee a ɛ kɛŋɔ nepale dɛ́
         fee palɛ haah la kaa.
         16 Kɛ harɛ cha haah la, dɛ pere, dɛ kpɔ nee la bwa nyɔ.
         17 Asɛ kontuugi damanta la baah di haah la nɛɛ kohona, o kpɔ ka tɔ haah la naanar baa
         kaa dɛɛ no Korowii Waa dɛɛ teŋɛ Yeesu danseɛ waa baa dɛ di la ta la nɛ, dɛ ka che
         mpo nyoa.

1 A habɔɔ la, n na olchɔge bɛl wɛɛ le mpo ta. O dɔ nyuune anuanɛ dɛ nyeglare fi. Koogbɛrɛ
         pi o nyeglare la bɛlbwa ta, ba chwerɛ sɔnchɔge ge dawɛ nyuune la bɛlbwa ta, a ɛ chɛga
         tɛ Korowii.
         2 Olchɔge la maa nao la le noniete, o nakpale ge le sisire nakpale, asɛ o nyoa ge le
         nyujente nyoa. Asɛ kontuugi damanta la kpɔ o kpegri ne o kora ne o nomonome kohona
         waa dɔa la bwa tɛ olchɔge la.
         3 Olchɔge la nyuune la bɛl ɛo kɛŋɔ ba faa pirao o sewɛ dɛ ir asɛ bol la tonɛ. O waa
         ɛ nɛra bwa nyokpoa ba teŋɛ o nɛ,
         4 dɛ koh tɛɛ kontuugi damanta la aa tɛ olchɔge la kpegri la waa dɛɛ duu o ne olchɔge
         la bwa kɛ Korowii ken, dɛɛ ŋɔ, "Umee dɔŋee olchɔge nɔ nɔ? Umee dɛ won puu yo laa lɔ?"
         5 Korowii ta on ŋwɛnɛ tɔe. O gelɔ wɛɛ bol wejena ne nɛnhɛlwa, dɛ gel o dɔ kpegri dɛ
         won ɛa korobie fifraanaarɛ dɛ anɛ.
         6 O pili nyoa dɛ bol Korowii nɛnhɛlwa, dɛ chɔg o ne bela waa lole ne nɛra baa lɔ o
         be bwa sɔn.
         7 Korowii tɛo ŋwɛnɛ o yo o nɛra dɛ pɔ ba nɛ, dɛ gel o dɔ kpegri wobol te bɛlbwa nɛra
         baa lɔ harɛ nɔ ta bobɛlbwa nɛ.
         8 Harɛ nɔ ta nɛra baa wola ba sɔna chwerɛ Pebie la baa kpoo la Mkpa Tɔn la bini harɛ
         mumpar bwa la, ba bwa ɛɛ duu olchɔge laanee kɛŋɔ Korowii ken.
         9 Nomɛlbwa waa dɔ deŋna la, ó no.
         10 Dɛ Korowii ŋɔ bá lawɛ nomɛlbwa laa ta naa, baa lawɔɔ. Dɛ nomɛlbwa kweh kere dɛ kpɔ
         kpo nɛn aa, kere nee baa ba o ge kpoe. Anɔ dɛ bagle kɛŋɔ a chɛ kɛ Korowii nɛra dɔ
         bambile dɛ lawɛ waa baa dɛ yaradaa la bini kiŋkiŋ.
         11 Belaa n berɛ na olchɔge bɛl kɛŋɔ onɔ la, o ɛgɛ dɛɛ le harɛ bini. O dɔ nyeglare anɛ
         kɛŋɔ pebale ken, o taa do kɛŋɔ kontuugi damanta taa ken.
         12 Logle olchɔge la kpɔ o kpegri bwa tɛo, o che o naa ta dɛɛ ɛ wejena, dɛ gel nɛra bwa
         baa lɔ harɛ ta la ɛɛ duu logle olchɔge la ba faa pirao o sewɛ dɛ berɛ ir o bol la
         tonɛ la.
         13 O wono dɛɛ ɛ wejena ne nyokpowa, dɛ gel nii le nyundua lee harɛ, nɛra na.
         14 Waa chegɛ logle olchɔge la naa ta dɛɛ ɛ wejena la nomanta, o wono negre nɛra baa
         lɔ harɛ nɔ ta dɛ ŋɔ bá ma komɛl kɛŋɔ olchɔge la ba faa kpɔ kere pirao o sewɛ dɛ ir
         la.
         15 Baa mao tonɛ la, Korowii tɛ olchɔge la waa teŋa nɛɛ la ŋwɛnɛ o tɛ kon la baa mao
         la hweera o won dɛɛ bol wa. Olchɔge nɛɛte la ŋɔ bá kpoo nɛra baa wola sɛh dɛ tomɛ
         kon la baa mao la bwa.
         16 O gelɔ ba do nomɛlbwa, nɛmpɛɛne ne nɛnjena, dɔɔhna ne nyaara, yoma ne nɛra baa wola
         yoma ɛɛ, nso o nɔndig ta kɛɛ o tile ta.
         17 Dɛ nomɛlbwa ta nso la dɔe yaa, o ta ŋwɛnɛ dɔe kɛŋɔ o yawɛ kon kɛɛ o yog komɛlbwa.
         Nso la ɛ namba waa chega tɛ olchɔge la sɔn.
         18 Dɛ he dɔ wejema aa, no. Nomɛlbwa waa dɔ liire dɛ won jemɛ olchɔge la namba la mun
         la, ó lii. Onee 666, o ɛ nɛn sɔn.

1 Belaa n nyiŋi dɛ na Pebie la chega bwejen Saayɔn doa. Asɛ nɛra kagboŋa lafa fifraanaarɛ
         dɛ banaarɛ baa chwerɛ o ne o Mɛɛ la sɔna ba tili ta la che o be.
         2 Asɛ n no gbɔgra nyundua kɛŋɔ ne aa pala dɛɛ kpɔ bwea baah la, a berɛ do kɛŋɔ bwaala
         aa kɔra kohona la. Dɛ o dɛ si kɛŋɔ baa dɛ lɔ janjela la.
         3 Nɛra la chegɛ Korowii kookara ne hweera kwaa anaarɛ la ne nomonome la be dɛɛ go yelfale
         bɛl, nomɛlbwa aa wola won hweli yel la, nemenɛ nɛra kagboŋa lafa fifraanaarɛ dɛ banaarɛ
         Korowii aa lɛɛ ba harɛ nɔ ta nɛra bwa bini la gbo.
         4 Gɛ nɛra nɔ do kɛŋɔ baala baa wola haah jemɛ, dɛkalkɛŋɔ ba lawɛ ba te dɛ do kaih.
         Ba dɛ teŋɛ Pebie la nɛɛ bobɛlbwa waa dɛ la. Banee nɛnlogla Korowii aa lɛɛ ba nɛra
         waa dɛ ba ba lɛɛ la bwa bini, dɛ kpɔ ba tɛ o te ne Pebie la.
         5 Ba ta nyosone teŋe bwa. Wechɔga bɛlbwa ge toole ba nɛ.
         6 Belaa n na nyundua torome bɛl waa ira kpɔ nyundua dɛ kpoŋe Amanesoma aa wola tonɛ
         bwa, dɛ kpɔ dɛɛ la ka bol wobol te bɛlbwa nɛra baa lɔ harɛ nɔ ta bobɛlbwa be.
         7 O kpɔ takpeg dɛ ŋɔ, "Hɛ́ɛ ɔmɛ Korowii dɛɛ tɛo jirima, dɛkalkɛŋɔ tɔpere la telo kɛŋɔ
         o bol nomɛlbwa waa dɛ pa bole. Hɛ́ɛ duu Korowii waa ta nyundua ne harɛ, ne mpo ne
         neerare bwa aa lɔ harɛ ta la."
         8 Nyundua torome nɛɛte ge iro teŋɛ onɔ la nɛɛ dɛ ŋɔ, "O pagrɔ! O pagrɔ! Babilɔn bwɛjen
         la waa gela pɛlchɔga ne wedoŋa dɛɛ harɛ nɔ ta bwa nɛra kɛŋɔ sen asɛ ba waa fuh Korowii
         baah la pagrɔ."
         9 Tooro te ge iro teŋɛ banɛ la nɛɛ dɛ kpɔ takpeg dɛ ŋɔ, "Dɛ nomɛlbwa sɛoh dɛɛ tomɛ
         olchɔge la ne o chaa la baa mao la, dɛ gel ba doo nso o tile ta kɛɛ o nɔn ta naa,
         10 onee dɛ ba Korowii danana nee a nyoa aa kpega kohona kɛŋɔ sen baa wola komɛlbwa a
         ta pule la nyɔe. Wɛɛ na hɔhɔrɔwa kɛrɛdɛɛ jebɔrɔwe ninlao ta, nyundua toroma ne Pebie
         la sie,
         11 asɛ chuu le bela baa dɛ na hɔhɔrɔwa la dɛɛ kaa nyundua saŋ bɛlbwa. Nɛra baa dɛ tomɛ
         olchɔge la ne kon la baa mao la, ne nɛra baa kpɔ o sɔn do ba nso la, baa hɔhɔrɔwa
         la taa le bwa, dɛɛ na waa chɔɔ ne jwaana."
         12 Anɔ dɛ bagle kɛ a chɛ kɛ Korowii nɛra baa teŋɛ o waa ta dɛɛ yarada Yeesu la lawɛ
         bambile dɛ che kiŋkiŋ.
         13 N berɔ no taa bɛl nyundua o ŋɔ, "Chwerɛ waa nɔ: Le fini dɛɛ kaa, nɛra baa yarada
         ya Dɔɔ la dɛ kpɔ ba te tɛo la, dɛ ba sewaa, ba na som." Korowii Domadɛɛge la bolɔ
         ŋɔ, "Kpelaa, ba onɔ. Ba le ba ba koeh ta. Ba sɔndɛɛge ɛɛ teŋɛ ba nɛɛ kaa."
         14 Asɛ n nyiŋi dɛ na bampoŋ bɛl, nomɛl so o ta kɛŋɔ nɛn, dɛ pi suugaswɛm koogbɛrɛ, dɛ
         kpoŋe kerenyɛg.
         15 Anee nyundua torome bɛl le Korowii Dea bini, dɛ kpɔ takpeg ŋɔ onɔ la waa soge bam
         ta la be ŋɔ, "Kpɔ he kere la dɛ komɛ. Kwaa koma saŋ telo. Harɛ ta kondikwaa beɔ ne
         koma."
         16 Asɛ onɔ la waa soge bam ta la ta o kere la dɛ komɛ kwaa aa lɔ harɛ ta la.
         17 Nyundua torome bɛl ge le Korowii Dea waa lɔ nyundua la bini, dɛ ge kpoŋe kerenyɛg.
         18 Bɛl ge waa dɔ nii kpegri le daawiile fuih bɔr dɛ kpɔ takpeg ŋɔ kerenyɛg te la be
         ŋɔ, "Kpɔ he kerenyɛg la dɛ chaa harɛ ta daa baa kpɔ a nɔna dɛɛ ɛ sen la nɔna. A beɔ!"
         19 Asɛ o ta o kerenyɛg la harɛ ta dɛ chaa a nɔna, dɛ pa do kon ba yon pa nɔna la do
         dɛɛ sa a ta a nee le dɛɛ do o bini la. A gɛ kon la chegɔ tɛ Korowii bandia.
         20 Nɔna baa sa a ta la chegɔ tɛ harɛ nɔ ta nɛra. Bwɛɛ la daharaa ba sa ba nɛ, ba chal
         palɛ kaa kɛ kwansini lafraanɛ, a luŋri ge tel nagale anɛ.

1 N berɔ na wejena ane Korowii doa, a do kan dɛ bagle waane. A ɛ nyokpoa taeh. N na
         nyundua toroma banuanɛ ba kpoŋe hɔhɔrɔwa bele anuanɛ. Anee hɔhɔrɔwa aa ka mun ba ɛ,
         dɛkalkɛŋɔ anee dɛɛ ba ɛɛ mɔɔ Korowii baah sɔɔh.
         2 N na bobɛl o do kɛŋɔ nejen aa chɔa dɛ do gereŋ asɛ nii do o ta. Asɛ nɛra baa pɔ olchɔge
         la ne kon la baa mao la nɛɛ dɛ vɛh o namba waa chega tɛ o sɔn la kpoŋe Korowii janjelare
         dɛ che nee la jwɛh,
         3 dɛɛ go Korowii bonɔɔ Mosis ne Pebie la yel ŋɔ, "Oo, Nemenɛ Korowii, haa ɛ komɛlbwa
         Dɔɔ, he we-ɛɛla kan ga. Harɛ nɔ bwa Kooro, he ŋwɛnɛre togrɔ dɛ ɛ kasinteŋ.
         4 Oo, N Naa Korowii, umee lole waa wola hen ɔmɔɔ? Umee wola hen sɔnee tɛɔ? He gboo
         do kaih ka tonɛ. Harɛ ta nɛn te bɛlbwa ɛɛ ba guŋi he siee dɛ tomɛ, dɛkalkɛŋɔ waa haa
         ɛa la togrɔ nomɛlbwa jemɛ."
         5 Anɔ habɔɔ la, n berɔ na Korowii Dea waa lɔ nyundua la baa pilu cheg. Tɛnte Dea baa
         baŋro wɛɛ bagle kɛŋɔ Korowii lɔ o nɛra bini laanee.
         6 Asɛ nyundua toroma banuanɛ baa kpoŋe hɔhɔrɔwa bele anuanɛ la le Korowii Dea la bini.
         Ba laala baa doa la wer dɛɛ nyɛgle. Ba kpɔ suugaswɛm krisore vɔrɔwe ba bambili.
         7 Asɛ hweera kwaa anaarɛ la bɛl kpɔ suugaswɛm loga anuanɛ tɛɛ ba. Korowii waa lole
         saŋ te bɛlbwa la bwaawee su a bwa.
         8 Korowii jirima ne o kpegri gelɔ chuu su o Dea la bini, nomɛlbwa aa wola won jo bela
         atane kɛŋɔ hɔhɔrɔwa bele anuanɛ nyundua toroma banuanɛ la aa kpoŋa la aa ɛa tonɛ mɔɔ.

1 N berɔ no takpeg bɛl o le Korowii Dea la bini dɛ ŋɔ nyundua toroma banuanɛ la be
         ŋɔ, "Hé kaa dɛ ka fuge Korowii bwaawee la aa lɔ loga anuanɛ bini la ta harɛ."
         2 Nyundua torome waa tɔ sie la kaalɔ dɛ ka fuge o kwaa ta harɛ. Asɛ ŋwɛrchɔga aa dɛ
         we kohona lee nɛra baa dɔ olchɔge la nso dɛɛ tomɛ kon la baa mao la nɛ.
         3 Asɛ nɛɛte ge ka fuge o kwaa do mpo ta. Asɛ mpo nee chɔg dɛ do kɛŋɔ lale chal, asɛ
         kwaa aa lɔ mpo ta bwa serewe.
         4 Asɛ tooro te ge le dɛ ka fuge o kwaa do moo bɛlbwa ne neerare bwa ta, a begre chal.
         5 Asɛ n no nyundua torome la waa chɔ neerare nyoa la kɛ waa ŋɔa, "Hen haa lole saŋ
         la bwa dɛ ba le fini dɛ do kaih dɛ ka tonɛ la, he waa haa bola dɛ pa nɛra bolchɔge
         la togrɔ,
         6 dɛkalkɛŋɔ ba fa gelɔ he nɛra ne he keamere chal fuge. Anomanta he tɛɛ ba chal ba
         nyɔ. Gɛɛ ba chɛ."
         7 Asɛ n no taa bɛl daawiile fuih bɔr, o ŋɔ, "Nemenɛ Korowii haa ɛ komɛlbwa Dɔɔ la,
         he waa haa ɛa dɛ tɛr ba deŋne la togrɔ dɛ ɛ kasinteŋ."
         8 Nyundua torome naarɛ te la ge leɔ, dɛ ka fuge o kwaa ta wee ta, asɛ a tɛo kpegri
         wɛɛ nyaa kɛŋɔ nii ken,
         9 dɛɛ nyaa nɛra, dɛkalkɛŋɔ o nyɛgre taeh, asɛ baa bol Korowii waa dɔ kpegri hɔhɔrɔwa
         la nɛɛ nɛnhɛlwa. Ba ta ba liire charɛ dɛ le ba wechɔga ta. Ba ta on jirima tɛɛ.
         10 Onɔ la waa teŋa nue la ge leɔ dɛ ka fuge o kwaa ta olchɔge la kookara ta, asɛ bɔr
         bir nɛra waa dɛ di kora ba nɛɛ la bwa nɛ, baa menɛ nyoa bonyɛga nomanta,
         11 dɛɛ chɛgre Korowii ba bonyɛga ne ŋwɛra aa lɔ ba nɛɛ la wa. Ba ta liire charɛ dɛ le
         ba tonchɔga ta.
         12 Nyundua torome waa teŋa numɛl ge leɔ dɛ ka fuge o kwaa ta nejen baa dɛ yerɔ Yufretis
         la ta, asɛ o bwa hweeh dɛ chɔ ŋwɛnɛ tɛ koranar baa le wee leebɔr dɛɛ ba la.
         13 N berɔ na kwaa aa dɛ ir nɛra nɛɛ atoro a do kɛŋɔ sapone ken, bɛl le kontuugi damanta
         la nyoa, anɛ aa kaa la ge le olchɔge la ne keamechɔge la nyoa bini.
         14 Bɔnsam kwaa, asɛ a won dɛɛ ɛ nyokpowa. A leɔ dɛɛ la harɛ nɔ ta koranar bwa be, dɛ́
         ka lawɛ ba bwa cheme bá yo Nemenɛ Korowii laa o tɔpejen la ta.
         15 Hɛ́ɛ no. Mɛɛ pigri heyaa kɛŋɔ ŋwɛɛ ken. Naate waa wola dom chɔ dɛ do o laala dɛ so
         dɛɛ kpa la na som. N balaa, waa muŋgbalee valɛ nɛra nao asɛ sihiih kpoo.
         16 Kwaa aa dɛ ir nɛra nɛɛ la lawɛ koranar bwa cheme bobɛl Hibru tena aa dɛ yerɛ bela
         Amagɛdɔn la.
         17 Asɛ nyundua torome waa teŋa nuanɛ la ge fuge o kwaa do peu ta. N no takpeg bɛl le
         kookara la te la be Korowii Dea bela, o ŋɔ, "A tonɔ."
         18 Asɛ bwaala ɛɛ nyɛgle pelɔpelɔ bobɛlbwa, dɛɛ jigri, dɛɛ kɔgre, asɛ harɛ jigri kohona.
         Korowii aa ta nɛwɛnyini bwa, harɛ ta gɛ jigre bwa. O jigra la ɔma.
         19 Bwɛjen la pegri atoro, asɛ harɛ nɔ ta bwɛɛre bwa pagre. Korowii lii Babilɔnjen la
         wechɔga wa, dɛ gel o nyɔ o danana nee a nyoa aa kpega kohona kɛŋɔ seŋkpega la.
         20 Ekwie aa lɔ neerare baahna ne bwejena nyogrɔ, ba nyin a bɔr kahonɛ.
         21 Tombwejena le nyundua dɛ do tɔgre kɛŋɔ paanoo men bɔgtɔ del dɛ ba lee nɛra nɛɛ dɛ
         a ɔma. Asɛ nɛra koh a waa dɛ chɛgre Korowii.

1 Belaa nyundua toroma banuanɛ baa kpoŋe loga anuanɛ la bɛl ŋɔ n be ŋɔ, "Ba ń bagle
         gɛ Korowii aa dɛ ba jwamane te tenten la deŋne tɛra. O soge neerare nyoo.
         2 O ne harɛ nɔ ta koranar bwa di sɛm. O wedoŋa la ɛo kɛŋɔ sen asɛ o kpɔ tɛ harɛ nɔ
         ta nɛra ba nyɔ dɛ dɛɛ."
         3 Belaa Korowii Domadɛɛge ir n nɛ, asɛ nyundua torome la kpɔ mɛ kaa pua harɛ waa ɛ
         hɛŋle gbo ta, asɛ n na haah bɛl o so olchɔge bɛl nɛ. Olchɔge la swɛɛrɔ dɛ dɔ sɔnchɔga
         o bwa, a bwa ɛ chɛga dɛɛ yagɛ Korowii. O dɔ nyuune anuanɛ, o nyeglare ge ɛ fi.
         4 Haah la di toli dɛ do laaladɛɛga, ane swɛɛ a sie do gimegime, ane ge swɛɛ peihpeih
         dɛ do wer. O do baŋa kwaa ne deŋna kwaa ne nɔnloga baa kpɔ suugaswɛm ne bwedɛɛga bwa
         soosiwi ɛa, dɛ kpoŋe suugaswɛm luwee, wedoŋa ne jwamane we-ɛɛla suu.
         5 Ba chwerɛ sɔn bɛl pɛl haah la tile ta. O ɛ sɔn o mun aa sɔah. Sɔn laanee |scBABILƆNJEN,
         JWAMANE TENA NE HARƐ NƆ TA WEDOŊA BWA NYA|d.
         6 N na haah la kɛ waa dɛɛra. Korowii nɛra baa teŋɛ Yeesu nɛɛ ba koh a waa kpoo ba la
         chalee o nyɔ dɛ dɛɛ. Maa nao la, n nyoa kpoo taeh.
         7 Nyundua torome la pɛɛ mɛ ŋɔ, "Ɛrɛɛ he nyoa kpo nɔɔ? Mɛɛ pili haah nɔ ne olchɔge la
         waa soge o ta o dɔ nyuune anuanɛ ne nyeglare fi la waane aa sɔah binii bagle.
         8 Olchɔge la haa nao la, o siwi fa lole. Kɛ taraken te o siwi toole kpa. O dɛ ba teehna
         dɛ le Bɔnsam Bɔluŋ la bini, dɛ la Korowii ka chɔgo. Nɛra baa lɔ harɛ nɔ ta Korowii
         aa wola ba sɔna chwerɛ do Mkpa Tɔn la bini nyundua ne harɛ mumpar bwa la, ba nyoa
         ɛɛ kpoo gɛ saŋ baa na olchɔge la kɛŋɔ o faa lole waa wola berɛ do le kpa dɛ berɛ le
         la.
         9 Dɛ he ta wejema dɔe yaa, haa won no waa nɔ mun. Olchɔge la nyuune anuanɛ la chegɔ
         tɛ bwejena anuanɛ. A taa haah la so. A berɔ che tɛ koranar banuanɛ ge.
         10 Ba bini banue toole kpa. Bɛl ta dɛ di o kora. Bɛl ge ta lole, o ta dii mɔɔ. Dɛ o
         baa di aa, waa kora taa bigri.
         11 Olchɔge la o faa lole waa wola berɛ do le kpa la, o ge ɛ kooro nuatoro te dɛ ja banuanɛ
         la nɛ. O dɛ ba kaala Korowii ka chɔgo.
         12 "Nyeglare fi haa naa la chegɔ tɛ koranar fi baa wola kora dii mɔɔ. Ba tɔpere telaa,
         baa di koraa dɔŋhwere beŋkpoŋ gbo. Ba ne olchɔge la bwaa dɛɛ ba pɛɛ di kora.
         13 Koranar la bwa ɛɛ ɛ liire beŋkpoŋii dɛ kpɔ ba kpegri bwa tɛ olchɔge la.
         14 Ba ne Pebie la ɛɛ yo laalee, asɛ Pebie la ne nɛra waa lee ba dɛ kpɔ ba teŋɛ o nɛɛ
         ba waa dɔ kasinteŋ la pɔ ba nɛɛ, dɛkalkɛŋɔ onee dɔɔranar bwa Dɔɔ dɛ ɛ koranar bwa
         Kooro."
         15 Nyundua torome la ŋɔ n be ŋɔ "Neerare la haa naa kɛŋɔ jwamane te soge a nyoo la chegɔ
         tɛ wobol te bɛlbwa nɛra baa lɔ harɛ nɔ ta bobɛlbwa.
         16 Nyeglare fi la haa naa a che tɛ koranar fi la ne olchɔge la ɛɛ hah jwamane te laanee,
         dɛ foo o bwara komɛlbwa, dɛ gelo dakpaŋ gɛ. Baa chwe o olii, asɛ dɛ fuh o kabora,
         17 dɛkalkɛŋɔ Korowiirii kpɔ gɛ do ba bambile bini kɛŋɔ bá ɛ waa waa dɛ nyin, dɛ gel
         ba ɛ liire beŋkpoŋ dɛ kpɔ ba kpegri tɛ olchɔge la ó di ka tel kɛŋɔ waa Korowii aa
         bola la aa ɛa.
         18 Haah la haa nao la chegɔ tɛ bwɛjen la waa dɔ harɛ nɔ ta kora bwa la."

1 A habɔɔ la, n na nyundua torome bɛl o le nyundua dɛɛ tu. O dɔ kpegri kɛrɛdɛ. O jirima
         nomanta harɛ bwa chaahnɔ.
         2 O nyɛgɔ kohona ŋɔ, "O pagrɔ oo, o pagrɔ! Babilɔnjen la pagrɔ, dɛ berɛ kwaa aa dɛ
         ir nɛra nɛɛ ne Bɔnsam kwaa te bɛlbwa ne jumbisale baa haah la dobɔr,
         3 dɛkalkɛŋɔ o gelɔ harɛ ta nɛra bwa wedoŋa ne ba pɛlchɔga dɛɛ ba kɛŋɔ sen, asɛ ba waa
         fuh Korowii baah. Harɛ nɔ ta koranar ne o bɔ jwamane. O kondɔɔh kwaa nyina kohona
         nomanta, harɛ nɔ ta bonadiire chegɛ o nɛɛ dɛ dɛg."
         4 N berɔ no taa bɛl o le nyundua dɛ ŋɔ, "N nɛra, hé le o be. Maa nyin kɛ he ne o pɛ
         dɛɛ ɛ wechɔga, dɛ pɛ na wahala maa dɛ ba gela o na la.
         5 O wechɔga daŋɔ tel Korowii doa. Korowii kpaŋro bil.
         6 O chɔgra, hé ɛo gɛ o faa ɛa la. Hé bɔɔ o tonchɔga la kem kera anɛ. Sen la o yon
         ɛ tɛ nɛra ba nyɔ dɛɛ dɛɛ la, hé ge ɛ ane tɛo a do kpegri gwaa gɛ kera anɛ ó ge nyɔ.
         7 Gɛ o faa kpɔ o te ɛ nɛnjen dɛɛ di o nyu ga la, hé gel o na hɔhɔrɔwa dɛ di suna ge
         kɛrɛdɛ. O dɛ lii o nyu bini ŋɔ onee haŋkooro, o jaa ta sewɛ, o tea bini aa chɔg bwa.
         8 Anomanta tɔpebeŋkpoŋii wahala ne weela ne tebinichɔg ne lɔr ɛɛ ba o kpoe, asɛ nii
         fuuh, dɛkalkɛŋɔ N Naa Korowii waa dɛ ba o waa bola dɛ pa bole laanee dɔ kpegri bwa."
         9 Harɛ nɔ ta koranar ba ne waa dɛ bɔ jwamane dɛɛ di ba bwara la, baa ba na o chuu kɛ
         o dɛ fuh la, baa wiu dɛɛ dooge lɔŋɔre.
         10 Baa che bojaŋee, dɛkalkɛŋɔ baa ɔmɛ o hɔhɔrɔwa waa dɛ na laanee dɛɛ ŋɔ, "Akwe! Akwe!
         Bwɛjen Babilɔn la o tena faa dɛ di kpegri ga la, waa puu kerabeŋkpoŋ o pagre."
         11 Asɛ harɛ nɔ ta bonadiire ɛɛ wiu dɛɛ dooge lɔŋɔre, dɛkalkɛŋɔ nɛn toole dɛ́ yawɛ ba
         kwaa kpa.
         12 Nɛn toole dɛ́ yawɛ ba suugaswɛm, suugapoŋa, ne bwedɛɛga a yog aa kpega, ne yadɛɛga
         bwa soosiwi, ne dasɔɔhsoma a yog aa kpega bwa soosiwi, ne kwaa baa kpɔ bala nyena
         dɛ ɛ, ne kwaa baa kpɔ dadɛɛga a yog aa kpega dɛ sɛh, ne anɔ la baa kpɔ ayaawa ne bune
         dɛ logɛ, ne anɔ la baa kpɔ bwedɛɛga ane soosiwi dɛ ɛ la,
         13 ne konsɔɔhsoma bwa soosiwi, anɔ la baa dɛ fuh, ne anɔ la baa dɛ fɔgle, ne sen, ne
         noo, ne mendɛɛga, ne mea, ne nae, ne peera, ne jagre, ne kwaa ba yon vɔwɛ pɛl jagre
         dɛ so a bini aa tɛgra la. Ba yog nɛra ge kɛŋɔ kondɛɛra ken.
         14 Bonadiire la ɛɛ bol bwɛjen Babilɔn la waa ŋɔ, "Kwaa a pɛla aa dɔe la le he nɔn ta.
         He kondikondɛɛga ne kondɛɛga fuoh. Haa an na kpa bwa."
         15 Banɔ la ba faa yog a gɛ kwaa dɛ dɔ suuga a ta la ɛɛ che bojaŋee, dɛkalkɛŋɔ ba dɛ
         ɔme hɔhɔrɔwa aa puu la, dɛɛ wiu dɛɛ dooge lɔŋɔre,
         16 dɛɛ wi ŋɔ, "Akwe! Akwe! Waa pu bwɛjen la o nɛra faa dɛ do laaladɛɛga a sie aa swɛɛra
         dɛ do gimegime ne answɛɛma peihpeih, dɛɛ do baŋa kwaa ne deŋna kwaa ne nɔnloga baa
         kpɔ suugaswɛm ne bwedɛɛga bwa soosiwi ɛa la,
         17 dɛkalkɛŋɔ o kwaa waa dɔa ga la bwa fuoh dɔŋhwere beŋkpoŋ." Asɛ nɛra baa dɛ kah stiimaere,
         ne nɛra baa jo a bini dɛɛ la bobɛla, ne nɛra baa dɛ ɛ toma a bini, ne nɛra baa dɛ
         ɛ toma bwa soosiwi mpo ta che bojaŋ,
         18 dɛ na gɛ waa dɛ fuh chuu ɛɛ le la, dɛ kpɔ takpeg ŋɔ, "Jo bɛ le! Bwɛjen nɔ dɔŋ toole
         wɛɛ fuh gɛ la."
         19 Ba loo kuu, ba ɛ teera ta ba nyuune ta, dɛɛ wiu dɛɛ dooge lɔŋɔre, dɛɛ ŋɔ, "Akwe!
         Akwe! Waa pu bwɛjen kondɔɔh aa su o bwa dɛ gel nɛra baa dɔ stiimaere do mpo ta berɛ
         dɔɔhna la. O paŋɛ komɛlbwa dɔŋhwere beŋkpoŋ.
         20 Korowii doa tena ne Korowii nɛra, ne Yeesu toroma, ne Korowii keamere, hé gel he
         sie lɛ a wa, dɛkalkɛŋɔ Korowii tɛr o deŋne wechɔga waa kpɔa ɛ heyaa la wa."
         21 Belaa nyundua torome bokpega te bɛl gɔɔ bwe bɛl waa do kan kɛŋɔ nambwejen, dɛ kpɔ
         ta mpo ta, dɛ ŋɔ, "Kenii baa ba bwɛjen Babilɔn la kpɔe dɛ ta kpegri nɛɛ baa wola on
         na kpa bwa la.
         22 Baa nɛra baa dɛ lɔ janjela, ne banɔ la baa dɛ hoh kaleperi ne bɛle ne komɛlbwaa na
         he bini kpa. Gɛɛ baa wola nɛra baa dɛ sɛh kwa, ne nɛra baa dɛ sɔh kwa, ne banɔ la
         baa jemɛ toma bwa soosiwi he binii na kpa. Baa nambwe ge sii no bela kpa.
         23 Kandea bɛlbwa aa belaa chaah kpa. Baa hanfala ne ba jaranar taa no bela bwa. He bonadiire
         ɛ nɛnjena ba dɔŋa aa wola toole harɛ nɔ ta bobɛlbwa. He wono berɛ harɛ nɔ ta nɛra
         bwa liire ba nyogre kɛŋɔ baa kpɔ tɛgchɔga dɛɛ berɛ nɛn liire la.
         24 Korowii keamere, ne o nɛra, ne nɛra baa kpoo ba harɛ nɔ ta bwa la ba chalee bá na
         bwɛɛ la ta la."

1 A habɔɔ la, n no waane Korowii doa kɛŋɔ nɛnlaa tenten gbɔga baa si, "Hé kpɛɛ N Naa
         Korowii! Onee lɛ nɛwɛnyina, on chɛ jirima, on dɔ kpegri bwa,
         2 dɛkalkɛŋɔ gɛ waa bol waa dɛɛ pa bole la ɛ kasinteŋ dɛ togre. O pa hanjwamane tenten
         la waa ɛ wedoŋa dɛ chɔg harɛ nɔ la bolchɔge, dɛ tɛr o deŋne dɛ́ kpɔ bɔ o bonɔɔna ne
         toli waa kpoo ba la kem."
         3 Ba berɔ si ja, "Hé kpɛɛ N Naa Korowii! Babilɔn chuu ɛɛ dɛɛ kaa nyundua saŋ bɛlbwaa."
         4 Nomonome fifraanɛ dɛ banaarɛ la ne hweera kwaa anaarɛ la guŋo dɛɛ duu Korowii waa
         soge o kookara ta la, dɛɛ si, "Aamen. Hé kpɛɛ N Naa Korowii!"
         5 Asɛ taa bɛl le kookara la ta dɛ ŋɔ, "He nɛra haa ɛ N Naa Korowii bonɔɔna ne o toli
         la, hɛ́ɛ tɛo sɔn. He bini nɛŋgwɛgra ne nɛnjena haa dɛ ɔmɔ bwa, hɛ́ɛ tɛo sɔn."
         6 N berɔ no nɛnlaa tenten aa dɛ bol waa kɛŋɔ chuubu aa dɛ si la, a berɛ do kɛŋɔ bwaala
         aa dɛ kɔgre kohona la. Ba ŋɔ, "Hé kpɛɛ N Naa Korowii! Nemenɛ Korowii waa ɛ komɛlbwa
         Dɔɔ la dɛ di kora.
         7 Hé gel ya sie lɛ ya hɛgre kohona. Yá tɛo sɔn, dɛkalkɛŋɔ Pebie la haah lawa telo.
         O haah ge kpɔ o te cheg.
         8 Ba kpɔ yadɛɛge ompoŋ kpelkpel tɛo ó tɔ." Yadɛɛge ompoŋ la chegɔ tɛ Korowii nɛra
         wedɛɛga baa ɛa.
         9 Anee nyundua torome la ŋɔ n be ŋɔ, "Chwerɛ waa nɔ bil. Nɛra baa yer ba ŋɔ bá ba
         di Pebie la hanfale kwaa la na som," dɛ berɛ ŋɔ, "Korowii wobolee, a ɛ kasinteŋ."
         10 Belaa n guŋi o sie dɛ fee ŋɔ n duuru, asɛ o ŋɔ n be ŋɔ, "Bɛ gɛ ɛ. N ne hen ne he
         bala la baa lawɛ Yeesu waa bini la bwa ɛ o bonɔɔna. Korowiirii chɛ kɛ he duu. Yeesu
         waa waa bagla laanee ɛ keamere la bwa wobol."
         11 Asɛ n na kɛŋɔ nyundua aa pila, jaagɔpoŋ bɛl le. Nɛn waa soge o ta la, ba dɛ yerɔ
         Kasinteŋ Te, dɛɛ yerɔ Nɛŋkaih. O dɛ bol nɛra waa kasinteŋ ne, dɛɛ yo laa a ŋwɛnɛ ta.
         12 O sibie do kɛŋɔ ninlao ken. O pi koogbɛrɛre a warɛ pirim. O sɔn bɛl dawɛ o nɛ, nomɛlbwa
         aa wola sɔn la jemɛ nemenɛ o gbo.
         13 O sɔn bɛl gee Korowii Nyoa Wobol. O tɔ yal bɛl baa kpɔa li chal.
         14 Nyundua dɔm baa dɛ la laa do laalapoŋa aa wera dɛ so jaagɔpoŋa ta dɛ teŋɛ o nɛ.
         15 Asɛ tokobii waa nyɛga ɛɛ le o nyoa ó kpɔ dɛɛ ba harɛ ta nɛra bwa yoi dɛ pɔ ba nɛ.
         Wɛɛ nyiŋi ba nɛɛ kpegri ne a ŋwɛnɛ ta, dɛ ɛɛ ba kɛŋɔ baa dɛ sa daa nɔna baa kpɔa dɛɛ
         ɛ sen ta a nee ɛɛ le la. Nemenɛ Korowii bandiaa a nee la.
         16 Sɔn bɛl dawɛ o yal ne o hwii ta. Gɛ sɔn laanee |scKORANAR BWA KOORO NE DƆƆRANAR BWA
         DƆƆ|d.
         17 N berɔ na nyundua torome bɛl o che wee ta, dɛ kpɔ takpeg ŋɔ jumbii aa dɛ gah nyundua
         bwa be ŋɔ, "Hé bwa ba cheme Korowii kondikonjena la mun.
         18 Koranar, soojanomonome, nɛnjena, jagre ne a dɔɔranar, ne nɛra bwa, ba bini baa dɔ
         ba te ne yoma, nomonjena ne bechale bwa serewɔ. Anomanta hé ba di ba ola."
         19 Belaa n na olchɔge la ne harɛ ta koranar ne ba dɔm aa kpɔ ba te dɛɛ ba dɛ́ ba yo
         naate waa soge jaagɔ ta la ne o dɔm.
         20 Kɛ ba lawɛ olchɔge la ne keamechɔge la o faa dɛ ɛ wejena dɛɛ tɛ olchɔge la dɛɛ negre
         nɛra baa dɔ olchɔge la nso dɛɛ tomɛ kon baa mao o do kɛ olchɔge la la. Ba kpɔ ba bwa
         ne ba siweela ka ta bela nii ne jebɔrɔwe aa yɛɛra chɔ kɛŋɔ moo dɛɛ fuh.
         21 Naate waa soge jaagɔ ta la kpɔ tokobinyɛg waa le o nyoa ta la kpoo olchɔge la nɛra
         baa kaa la, asɛ jumbii la di ba ola gɛ aa wona.

1 Belaa n berɛ na nyundua torome bɛl o le nyundua dɛɛ tu. Waa dɛ tu la, dɛ o kpoŋe
         Bɔnsam Bɔluŋ la safoa ne jɔgrɔjen bɛl.
         2 O kaa lawɛ kontuugi damanta o faa ɛ harɛkon ya jemɛ o waa le mumpar la, baa yerɔ
         Baradeɛre Te kɛɛ Bɔnsam la. O kpɔ jɔgrɔre la vɔrɔwo bil bene kagboŋ,
         3 dɛ kpɔɔ ka ta Bɔnsam Bɔluŋ la bini, dɛ laa tɔ, dɛ karɔ kiŋkiŋ o bɛ nɛra baa lɔ harɛ
         ta negre ka tel kɛŋɔ bene kagboŋ la aa tela. Dɛ tɔpere la telaa, baa puruu o le tama.
         4 N na kookane, asɛ nɛra bane so a ta, asɛ Korowii tɛɛ ba ŋwɛnɛ bá won dɛɛ bol nɛra
         waa dɛɛ pa bole. N na lala ba faa teŋɛ Yeesu kasinteŋ waa la ta dɛ bol Korowii Waa,
         dɛ vɛh olchɔge la ne kon la baa mao la toma. Ba ta gelɛ ba do ba o nso la ba tili
         ne ba nɔɔra ta. Ba koh a waa teŋni ba nyuune. Baa ir seo ta, ba ne Kristo pɛ dɛɛ di
         kora bene kagboŋ.
         5 Lala seo ta ira loglee gɛ. Banɔ la baa kaa baa wola ire la te, nemenɛ bene kagboŋ
         la tel mɔɔ ba ir.
         6 Nɛra baa tɔ sie ir seo ta la na som. Korowii nɛraa ban. Seo nɛɛtena la ta kpegri
         dɔe ba nɛɛ kpa. Baa ɛ Korowii ne Kristo Sɔforee, asɛ ba ne o pɛ di kora bene kagboŋ.
         7 Dɛ bene kagboŋ la telaa, baa pur Bɔnsamee dɛ yao ta.
         8 O leɔ waa, wɛɛ ba negre nɛra baa lɔ harɛ nɔ ta bobɛlbwaa, Gɔg tena ne Magɔg tena,
         dɛ pona ba ba warɛ kɛŋɔ mpo nyoa hɛŋle ken, dɛ kpɔ ba yo laa.
         9 N na ba ba wur ba tɔ harɛ bwa, dɛ bar bwɛɛ Korowii aa dɛ nyinu o nɛra do o ta la.
         Asɛ nii le nyundua dɛ ba le ba nɛɛ dɛ fuh ba bwa kwaraa.
         10 Ba lawɛ Bɔnsam waa neg ba la ge dɛ ta bela nii ne jebɔrɔwe aa yɛɛra chɔ kɛŋɔ moo
         la, bela olchɔge ne keamechɔge la aa lole la. Baa na hɔhɔrɔwa chɔɔ ne jwaanaa aa wola
         jaga dɔe.
         11 N berɔ na kookara damanta ompoŋ bɛl. Nɛn waa soge o ta la, nyundua ne harɛ nao dɛ
         nyogre, ba ta an nae kpa.
         12 Belaa n na nɛra baa serewa bwa, ba bini nomonjena ne bechale bwa, asɛ ba che kookara
         la sie. Ba pili tɔne ane, asɛ dɛ berɛ pili onɔ la waa ɛ Mkpa Tɔn la. Belaa Korowii
         che toma nɛra la aa ɛa mɔɔ dɛ serewe a do tɔne la ta la ta, dɛ bol ba waa dɛ pa bole.
         13 Nɛra baa ka nee ta la leɔ, asɛ nɛra baa sewɛ seo bwa soosiwi la ge le, asɛ Korowii
         che gɛ ba faa ɛa ta dɛ bol ba waa dɛ pa bole.
         14 Belaa ba kpɔ seo ne Lala Bwɛɛ bwa ta nidamanta aa yɛɛra chɔ kɛŋɔ moo la ta. Gɛ nii
         nɔɔ seo nɛɛte la.
         15 Nomɛlbwa baa nyiŋi Mkpa Tɔn la bini dɛ nyin o sɔn kahonɛ la, dɛ ba kpɔɔ ka ta nii
         la ta.

1 Belaa n na nyundufale ne harɛfale bɛl. Dɛ nyundua ne harɛ la a faa lole la te nyogrɔ,
         asɛ mpo ge nyogre.
         2 N berɔ na Korowii bwɛɛ Jerusalam onfale o le Korowii be dɛɛ ba harɛ. Korowii kwaaro
         kɛrɛdɛ kɛŋɔ hanfale yon kpɔ o te dɛɛ ba o jaa be la.
         3 Asɛ n no takpeg bɛl o le kookara la ta, dɛ ŋɔ "Hɛ́ɛ no! Taraken Korowii dobɔree nɛwɛnyini
         bini. O ne banee dɛ so, ba ɛ o nɛra asɛ o ge ɛ ba Korowii, ba ne o so.
         4 Wɛɛ fee ba sinii bwaa ta baa wola wi kpa. Seo aa lee do kpa. Lokua ne wii ne bwadabii
         wee aa lee do kpa, dɛkalkɛŋɔ webena la bwa toole kpa."
         5 Anee naate waa soge kookara la ta la ŋɔ, "Taraken n gelɔ wobɛlbwa berɛ anfala." Dɛ
         berɛ ŋɔ, "Chwerɛ gɛ waa nɔ, dɛkalkɛŋɔ n wobol nɔ ɛ kpela, negra toole a ta."
         6 Asɛ dɛ ŋɔ, "A tonɔ! Menee komɛlbwa Sitɔɔ ne a Muŋkaa, menee wobɛlbwa Mumpar ne a
         Jaga. Dɛ nomɛlbwa dɛ wi nyɔgre aa, mɛɛ geloo o la bela mkpa nee aa bula dɛɛ le dɛ
         ka nyɔ ane pɛɛpɛɛ.
         7 Naate waa wona yo le la ɛɛ dɔ kwaa nɔ bwaa. Mɛɛ ɛ o Korowiirii, asɛ o ge ɛ n bie.
         8 Kɛ ɔmeera ne nɛra baa wola men yarada, ne nɛra baa dɛ ɛ waa maa kia, ne nɛra baa
         dɛ kpoo nɛra, ne nɛra baa dɛ bɔ jwamane, ne nɛra baa dɛ ɛ bebeewa, ne vogtoroma ne
         nyosonteŋna bwa bɔree nii ne jebɔrɔwe aa yɛɛra chɔ kɛŋɔ moo dɛɛ fuh la ta. Anee seo
         nɛɛtena la."
         9 Belaa nyundua toroma banuanɛ la ba faa kpoŋe loga hɔhɔrɔwa bele anuanɛ aa ka mun
         la aa su a bwa la bɛl ba, dɛ ba ŋɔ n be ŋɔ, "Ba ń bagle Pebie la hanfale la."
         10 Anee Korowii Domadɛɛge ir n nɛ, asɛ nyundua torome la kpɔ mɛ kaa bwejen bɛl doa.
         O kpego kɛrɛdɛ. Belaa o bag mɛ Korowii bwɛɛ Jerusalam la kɛ waa le Korowii be nyundua
         dɛɛ ba harɛ.
         11 Dɛ Korowii jirima gelɔ o bwa ɛɛ nyɛgle kɛŋɔ bwedɛɛge baa dɛ yerɔ jaspa o do wer kohona
         dɛ do gereŋ la.
         12 Danjwɛjen bɛl waa kpega kohona baro cheme. O doonyoone lɔ fi dɛ anɛ, asɛ nyundua
         toroma fi dɛ banɛ ge cheche a ta. Ba chwerɛ Israel deene fi dɛ anɛ la sɔna dawɛ doonyoone
         la ta.
         13 O doonyoone la, atoro lɔ wee leebɔr pera, atoro do wee kaŋle nyundua bɔr, atoro do
         wee cholibɔr pera, asɛ atoro ge do wee kaŋle harɛ bɔr ge.
         14 Bwea baa ma danjwɛɛ la chɔŋɛ a ta la lɔ fi dɛ anɛ, asɛ Pebie la toroma fi dɛ banɛ
         la ge sɔna dawɛ bwea la ta.
         15 Nyundua torome waa bol waa n be la kpoŋe suugaswɛm daa baa dɛ magɛ o ne kwa, dɛɛ
         ba bwɛɛ la ne o doonyoone ne danjwɛɛ la maga.
         16 Bwɛɛ la ɛ fɔɔsokwɛɛ. O pagri ne o jaŋre bwa kɛrɛdɛ. O kpɔ daa la dɛ magɛ bwɛɛ la,
         o jaŋre lɔ kwansini kagboŋ lafraanue. O pagri ne o jaŋre ne o nyundua kpega bwa beŋkpoŋ.
         17 O magɛ danjwɛɛ la. O kpega del ge lɔ nagale fifraanuanɛ dɛ anɛ. Gɛ nɛwɛnyini aa dɛ
         magɛ kwaa la, gɛɛ o maga.
         18 Bwɛɛ la danjwɛɛ la, bwedɛɛga baa yera jaspa la gboo ba kpɔ mao. Asɛ bwɛɛ la tenten
         ge, suugaswɛm tenten aa do gereŋ kɛŋɔ digii ba kpɔ mao.
         19 Bwea fi dɛ anɛ baa ma danjwɛɛ la chɔŋɛ a ta la ɛ bwedɛɛga bwa soosiwi a yog aa kpega.
         A gelɔ o do wer. Bwelogle la sɔne jaspa, nɛɛte la ge sɔne safaya, asɛ tooro te la
         ge sɔne agat. Onɔ la waa teŋa naarɛ la ge sɔne ɛmerald.
         20 Onɔ la waa teŋa nue la sɔne ɔnigs, numɛl te la sɔne kanɛɛleɔn, nuanɛ te la ge sɔne
         kwats, nuatoro te la ge bɛrel, nuanaarɛ topas, asɛ onɔ la waa teŋa fi la sɔne chalsedone,
         fi dɛ beŋkpoŋ te la ge sɔne tɛɛkois, asɛ fi dɛ anɛ te la ge ametes.
         21 Doonyoone fi dɛ anɛ la ge la, bwedɛɛga baa dɛ yera pɛɛlre laanee ba kpɔ kwaa a bwa
         gbera, bɛlbwa di ombir. Bwɛɛ la fɔgbaah ge ɛ suugaswɛm tenten dɛ do gereŋ kɛŋɔ digi
         ken.
         22 Korowii Dea baa cheme o bini dɛɛ tomɔ toole bela. Nemenɛ Korowii waa ɛ komɛlbwa Dɔɔ
         la ne Pebie laanee chega tɛ dea la.
         23 A ta hiaih kɛŋɔ wee ne korobie chaah bela. Korowii jirima dɛ chaah bela, asɛ Pebie
         la ge ɛ kandea bela.
         24 Harɛ nɔ ta nɛra ɛɛ ba valɛ o bochaah la taa, asɛ koranar baa lɔ harɛ nɔ ta ge kpɔ
         ba jirima baa dɔa la ba jo o ta.
         25 O doonyoone yao che, aa wola tɔ saŋ bɛlbwa, dɛkalkɛŋɔ bɔr aa bela jo.
         26 Harɛ nɔ ta nɛra ɛɛ kpɔ ba jirima baa dɔa ne ba kondɛɛga bwaa jo bela.
         27 Kɛ komɛlbwa doŋa te bɛlbwa aa lɔ o nɛɛ la aa won jo bela, gɛɛ nomɛlbwa ge waa dɛ
         ɛ sihihwaa dɛɛ teŋe nyosone la bɛlbwa ge aa wola won jo bela. Nɛra baa chwerɛ ba sɔna
         do Pebie Mkpa Tɔn la bini la, banee dɛ won jo bela.

1 Belaa nyundua torome la bag mɛ nee bɛl waa pala dɛɛ le Korowii ne Pebie la kookara
         la ta. Nee la dɔ mkpa dɛ do gereŋ ken,
         2 dɛ palɛ dɛɛ kpɔ bwɛɛ la fɔgbaah tenten. Mkpa daa anɛ che o baŋne anɛ bwa ta, fɔgbaah
         bela. Mkpa daa la dɛ nɔnɛ kera fi dɛ anɛ benanyoa, korobie bɛlbwa kera beŋkpoŋ. O
         papooni ge wono chah nɛra bwa weela.
         3 Komɛlbwa toole Korowii aa taahno bwɛɛ la ta. Korowii ne Pebie la kookara la chebɔree
         bela, asɛ o bonɔɔna ne toli ɛɛ tomɔ,
         4 dɛɛ nao, asɛ o sɔn ge dawɛ ba tili ta.
         5 Bɔr aa belaa dɛɛ jo, baa kandea ne weeree hiah, dɛkalkɛŋɔ N Naa Korowii ɛɛ dɛɛ chaah
         ba nɛɛ, asɛ baa di koraa saŋ te bɛlbwa.
         6 Belaa nyundua torome la ŋɔ n be ŋɔ, "Waa nɔ ɛ kpela, nyosone bɛlbwa toole a ta. N
         Naa Korowii o faa ir keamere nɛɛ la, onee tom mɛ ásɛ n ba bagle waa aa dɛ ba ɛɛ taraken
         la, ásɛ o bonɔɔna ne toli jemɛ."
         7 Yeesu ŋɔ, "Hɛ́ɛ no! N dɛ ba taraken. Nomɛlbwa waa lawɛ waa nɔ aa lɔ tɔn nɔ bini dɛɛ
         bagle waa aa dɛ ba ɛɛ kerekere la bini kpoŋe la na som."
         8 Men Jɔn, menee no waa nɔ dɛ naa. Maa noa dɛ naa la, n guŋi nyundua torome waa bag
         mɛ waa nɔ la sie dɛ fee ŋɔ n duuru,
         9 asɛ o ŋɔ, "Bɛ gɛ ɛ. N gba ɛ Korowii bonɔɔ la bɛl kɛŋɔ he ne he bala keamere la ne
         nɛra la bwa baa dɛ no tɔn nɔ bini waa nɔ. Korowiirii chɛ kɛŋɔ he duu."
         10 O ŋɔ n be ŋɔ, "Bɛ waa aa lɔ tɔn nɔ bini kpɔ sɔh. Ka bagla, dɛkalkɛŋɔ tɔpere la telo
         tonɛ kɛŋɔ waa nɔ bwa ba ɛ.
         11 Nomɛlbwa waa dɛ ɛ wechɔga la, ó te ɛ dɛɛ la. Nomɛlbwa waa dɛ ɛ wedoŋa la, ó te
         ɛ dɛɛ la. Nomɛlbwa waa dɛ ɛ wedɛɛga la, wɛ́ɛ ɛ o wedɛɛga, asɛ nómɛlbwa ge waa do
         kaih la teŋɛ dɛ do gɛ dɛɛ la."
         12 Yeesu bolɔ ŋɔ, "Hɛ́ɛ no bonɔ! N dɛ ba taraken. N dɛ ba kembɔr maa dɛ ba nɛra tɛɛ
         la ne. Gɛ nomɛlbwa toma aa doa laanee mɛɛ ba on kem bɔe.
         13 Menee komɛlbwa Sitɔɔ, menee a Muŋkaa. Menee wobɛlbwa Mumpar ne a Jaga.
         14 "Nɛra baa chɛgɛ ba laala a do wer la na som, dɛkalkɛŋɔ banee dɛ won dɔ Mkpa Daa la
         nɔna dɛ di, dɛ won kpɔ doonyoone la ta ba tetoora dɛɛ jo bwɛɛ la ta.
         15 Nɛndoŋa, ne nɛra baa dɛ ɛ bebeewa, ne jwamane tena, ne nɛra baa dɛ kpoo nɛra, ne
         vog toroma, ne banɔ la bwa ba sie aa dɛ lɛ nyosone teŋa ne nɛra negra la ta te, ba
         ka bwɛɛ la dahare.
         16 "Menee Yeesu, men tomɛ n torome ŋɔ ó ba bagle waa nɔ ásɛ he ka bagle asɔre tena.
         Devid Dwee men. O Naa men. Menee Chɔɔlenwewee la waa dɛ chaah kɛrɛdɛ la."
         17 Korowii Domadɛɛge la ne hanfale la dɛ yerɛ ŋɔ, "Ba!" Nomɛlbwa waa no gɛ waa nɔ la,
         ó ge ŋɔ, "Ba!" Nomɛlbwa waa dɛ wi nyɔgre la, wɛ́ɛ ba. Nomɛlbwa waa dɛ nyin nee aa
         dɛ tɛ mkpa la dɛ nyɔ la, wɛɛ dɔɔ nyɔ pɛɛpɛɛ.
         18 N dɛ kah nomɛlbwa waa no waa nɔ aa lɔ tɔn nɔ bini dɛɛ bagle waa aa dɛ ba ɛɛ kerekere
         la kɛŋɔ dɛ nomɛlbwa kpɔ waane ja a ta naa, Korowii ɛɛ kpɔ wahala maa bagle a waa tɔn
         nɔ bini laanee ta o nɛ.
         19 Dɛ nomɛlbwa laa waa nɔ bini waane tamaa bɛlbwa kpɔ a ta naa, Korowii aa on mkpa daa
         maa bagle o waa tɔn nɔ bini la nɔnaa tɛ ó di. Waa on bɔree tɛ o bwɛdɛɛge la maa bagle
         o waa la ta.
         20 Naate waa ɛ waa nɔ bwa danseɛ la ŋɔ, "Kpelaa, n dɛ ba taraken!" Aamen. N Dɔɔ Yeesu,
         ba warane!
         21 Yá Dɔɔ Yeesu cha he bwa sekwaraa haa ɛ Korowii nɛra la. Aamen
         
            

         
      
   